
Монгол Улсын Их Хурлын  2020 оны ээлжит бус чуулганы 
8 дугаар сарын 20-ны өдөр /Пүрэв гараг/-ийн нэгдсэн 
хуралдааны товч тэмдэглэл


Улсын Их Хурлын дарга Г.Занданшатар ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 75 гишүүнээс 41 гишүүн ирж, 54.7 хувийн ирцтэйгээр хуралдаан 9 цаг 00 минутад Төрийн ордны “Их хуралдай” танхимд эхлэв.


Чөлөөтэй: Д.Сумъяабазар, У.Хүрэлсүх; 


Хоцорсон: С.Батболд-7 минут, Д.Батлут-20 минут, Ж.Мөнхбат-2 цаг 27 минут, Ц.Сэргэлэн 1 цаг 24 минут, Ч.Хүрэлбаатар-1 цаг 11 минут, Б.Чойжилсүрэн-2 цаг 53 минут.


Улсын Их Хурлын дарга Г.Занданшатар энэ долоо хоногт төрсөн өдөр нь тохиож байгаа Улсын Их Хурлын гишүүн Ц.Мөнхцэцэг, Б.Батлут нарт Улсын Их Хурлын гишүүдийн нэрийн өмнөөс баяр хүргэж, эрүүл энх, аз жаргал, сайн сайхныг хүсэн ерөөв.

Нэг.Монгол Улсын Их Хурлын тухай хуульд хэсэгчлэн тавьсан Монгол Улсын Ерөнхийлөгчийн хориг 

Хэлэлцэж буй асуудалтай холбогдуулан Монгол Улсын Ерөнхийлөгчийн Тамгын газрын дарга Ө.Шижир, Зохион байгуулалтын хэлтсийн дарга Л.Түвшинжаргал, Хуулийн хэлтсийн дарга Д.Отгонбаяр, мөн хэлтсийн ахлах референт Г.Сувдаа нар оролцов.

Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Н.Цогтсайхан, Хууль зүйн байнгын хорооны ажлын албаны ахлах зөвлөх М.Үнэнбат, референт Н.Монголмаа, Төрийн байгуулалтын байнгын хорооны ажлын албаны ахлах зөвлөх Ж.Бямбадулам, зөвлөх Ц.Болормаа нар байлцав.


Монгол Улсын Ерөнхийлөгчийн тавьсан хоригийн талаар Монгол Улсын Ерөнхийлөгчийн Тамгын газрын дарга Ө.Шижир, Монгол Улсын Ерөнхийлөгчийн тавьсан хоригийг хэлэлцсэн талаарх Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Ж.Сүхбаатар, Төрийн байгуулалтын байнгын хорооноос гаргасан санал, дүгнэлтийг Улсын Их Хурлын гишүүн С.Бямбацогт нар танилцуулав.


Монгол Улсын Ерөнхийлөгчийн тавьсан хориг болон Байнгын хороодын санал,    дүгнэлттэй   холбогдуулан    Улсын  Их  Хурлын   гишүүн С.Чинзориг, 

Ц.Даваасүрэн, Д.Ганбат, Л.Мөнхбаатар, С.Одонтуяа, Ц.Туваан, Н.Алтанхуяг, Т.Аюурсайхан, Б.Энхбаяр, Ш.Адьшаа, С.Ганбаатар нарын тавьсан асуултад Хууль зүйн байнгын хорооны дарга С.Бямбацогт, Төрийн байгуулалтын байнгын хорооны дарга Л.Энх-Амгалан, Монгол Улсын Ерөнхийлөгчийн Тамгын газрын дарга Ө.Шижир нар хариулж, тайлбар хийв.


Улсын Их Хурлын гишүүн С.Амарсайхан, Ш.Раднаасэд, Н.Энхболд, Д.Ганбат, Ж.Батсуурь нар үг хэлэв.


Г.Занданшатар: Байнгын хорооны саналаар Монгол Улсын Их Хурлын тухай хуулийн 38 дугаар зүйлийн 38.2 дахь хэсэгт хэсэгчлэн тавьсан Монгол Улсын Ерөнхийлөгчийн хоригийг хүлээж авах нь зүйтэй гэсэн саналыг дэмжье гэсэн санал хураалт явуулъя.


Зөвшөөрсөн

53


Татгалзсан

15


Бүгд


68


77.9 хувийн саналаар дэмжигдлээ.


Улсын Их Хурлын дарга Г.Занданшатар “Ерөнхийлөгчийн хоригийн тухай” Улсын Их Хурлын тогтоолын төслийг уншиж танилцуулав. 


Г.Занданшатар: “Ерөнхийлөгчийн хоригийн тухай” Улсын Их Хурлын тогтоолын төслийг батлах санал хураалт явуулъя.


Зөвшөөрсөн

54


Татгалзсан

14


Бүгд


68


79.4 хувийн саналаар тогтоол батлагдлаа.

“Ерөнхийлөгчийн хоригийн тухай” Улсын Их Хурлын тогтоолын эцсийн найруулгыг танилцуулав. Улсын Их Хурлын гишүүдээс эцсийн найруулгатай холбогдуулан асуулт, санал гараагүй болно. Улсын Их Хурлын гишүүд тогтоолын эцсийн найруулгатай танилцлаа. /11:06/


Уг асуудлыг 11 цаг 07 минутад хэлэлцэж дуусав.


Хоёр.“Монгол Улсыг 2021-2025 онд хөгжүүлэх таван жилийн үндсэн чиглэлийг батлах тухай” Улсын Их Хурлын тогтоолын төсөл /Засгийн газар 2020.08.14-ний өдөр өргөн мэдүүлсэн, хэлэлцэх эсэх/


Хэлэлцэж буй асуудалтай холбогдуулан Монгол Улсын Шадар сайд Я.Содбаатар, Улсын Их Хурлын гишүүн, Монгол Улсын сайд, Засгийн газрын Хэрэг эрхлэх газрын дарга Л.Оюун-Эрдэнэ, Улсын Их Хурлын гишүүн, Сангийн сайд Ч.Хүрэлбаатар, Улсын Их Хурлын гишүүн, Хууль зүй, дотоод хэргийн сайд Х.Нямбаатар, Улсын Их Хурлын гишүүн, Байгаль орчин, аялал, жуулчлалын сайд Д.Сарангэрэл, Гадаад харилцааны сайд Н.Энхтайван, Хөдөлмөр, нийгмийн хамгааллын сайд А.Ариунзаяа, Зам, тээврийн хөгжлийн сайд Л.Халтар, Боловсрол, шинжлэх ухааны сайд Л.Цэдэвсүрэн, Уул уурхай, хүнд үйлдвэрийн сайд Г.Ёндон, Барилга, хот байгуулалтын сайд Б.Мөнхбаатар, Эрчим хүчний сайд Н.Тавинбэх, Хүнс, хөдөө аж ахуй, хөнгөн үйлдвэрийн сайд З.Мэндсайхан, Эрүүл мэндийн сайд Т.Мөнхсайхан, Соёлын сайд С.Чулуун, Барилга, хот байгуулалтын 

дэд сайд Э.Золбоо, Батлан хамгаалахын дэд сайд Б.Баярмагнай, Сангийн яамны Төрийн нарийн бичгийн дарга С.Наранцогт, мөн яамны Эдийн засгийн бодлогын газрын дарга Г.Батхүрэл, Монголбанкны Ерөнхий эдийн засагч Д.Ган-Очир, Засгийн газрын Хэрэг эрхлэх газрын Тэргүүн дэд дарга Б.Ганбат, мөн газрын Бодлого, төлөвлөлтийн газрын даргын албан үүргийг түр орлон гүйцэтгэгч Д.Балжинням, референт П.Сарангэрэл, мөн газрын ажилтан П.Зохихсүрэн, Нийслэлийн Засаг даргын албан үүргийг түр орлон гүйцэтгэгч Ж.Батбаясгалан, Үндэсний статистикийн хорооны Үндэсний тооцоо, шинжилгээ, судалгааны газрын дарга А.Дэмбэрэл, Төрийн өмчийн бодлого, зохицуулалтын газрын дарга Б.Цэнгэл, Үндэсний хөгжлийн газрын дарга Б.Баярсайхан, мөн газрын Судалгаа, шинжилгээний газрын дарга Б.Түмэндэлгэр нар оролцов.


Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Н.Цогтсайхан, Хууль, эрх зүйн хэлтсийн дарга Э.Түвшинжаргал, Эдийн засгийн байнгын хорооны ажлын албаны ахлах зөвлөх С.Энхцэцэг, зөвлөх Л.Батмөнх, референт Г.Баярмаа нар байлцав.

Төслийн үзэл баримтлалын талаар илтгэлийг Засгийн газрын Хэрэг эрхлэх газрын дарга Л.Оюун-Эрдэнэ, тогтоолын төслийг хэлэлцэх эсэх талаар Эдийн засгийн байнгын хорооноос гаргасан санал, дүгнэлтийг Улсын Их Хурлын гишүүн Б.Энхбаяр нар танилцуулав.

Илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн Г.Тэмүүлэн, Ц.Даваасүрэн, С.Ганбаатар, Ц.Мөнх-Оргил, Ж.Сүхбаатар, Ц.Цэрэнпунцаг, С.Батболд, Н.Алтанхуяг, Б.Энх-Амгалан, С.Амарсайхан, Э.Бат-Амгалан, Н.Учрал, Б.Бат-Эрдэнэ, О.Цогтгэрэл, Б.Баттөмөр, Г.Дамдинням, Х.Баделхан, Ж.Батжаргал, Ж.Батсуурь, С.Чинзориг, С.Бямбацогт, Г.Амартүвшин, Б.Дэлгэрсайхан, Г.Мөнхцэцэг, Ж.Бат-Эрдэнэ нарын тавьсан асуултад Засгийн газрын Хэрэг эрхлэх газрын дарга Л.Оюун-Эрдэнэ, Зам тээвэр, хөгжлийн сайд Л.Халтар, Уул уурхай, хүнд үйлдвэрийн сайд Г.Ёндон, Барилга, хот байгуулалтын дэд сайд Э.Золбоо, Эрчим хүчний сайд Н.Тавинбэх, Хүнс, хөдөө аж ахуй, хөнгөн үйлдвэрийн сайд З.Мэндсайхан, Хөдөлмөр, нийгмийн хамгааллын сайд А.Ариунзаяа, Байгаль орчин, аялал, жуулчлалын сайд Д.Сарангэрэл, Нийслэлийн Засаг даргын албан үүргийг түр орлон гүйцэтгэгч Ж.Батбаясгалан нар хариулж, тайлбар хийв.

Төслийн үзэл баримтлалтай холбогдуулан Улсын Их Хурлын гишүүн Л.Энх-Амгалан, С.Амарсайхан, Д.Цогтбаатар, Д.Сарангэрэл, Ж.Ганбаатар, Ц.Сандаг-Очир, Н.Учрал, Ц.Мөнхцэцэг, М.Оюунчимэг, Ц.Сэргэлэн, Б.Бат-Эрдэнэ, П.Анужин, Ц.Анандбазар, Ж.Бат-Эрдэнэ нар үг хэлэв.

Улсын Их Хурлын дэд дарга Т.Аюурсайхан 13:49-15:46, 17:37-21:43 цагт хуралдааныг даргалав.

Т.Аюурсайхан: Байнгын хорооны саналаар “Монгол Улсыг 2021-2025 онд хөгжүүлэх таван жилийн үндсэн чиглэлийг батлах тухай” Улсын Их Хурлын тогтоолын төслийн үзэл баримтлалыг хэлэлцэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн

39

Татгалзсан

30

Бүгд


69

56.5 хувийн саналаар Байнгын хорооны санал дэмжигдлээ.

“Монгол Улсыг 2021-2025 онд хөгжүүлэх таван жилийн үндсэн чиглэлийг батлах тухай” Улсын Их Хурлын тогтоолын төслийн үзэл баримтлалыг дэмжиж хэлэлцэх нь зүйтэй гэж үзсэн тул анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлэв.
Уг асуудлыг 16 цаг 57 минутад хэлэлцэж дуусав.

Гурав.“Монгол Улсын Засгийн газрын 2020-2024 оны үйл ажиллагааны хөтөлбөр батлах тухай” Улсын Их Хурлын тогтоолын төсөл /Засгийн газар 2020.08.14-ний өдөр өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан Улсын Их Хурлын гишүүн, Монгол Улсын Шадар сайд Я.Содбаатар, Улсын Их Хурлын гишүүн, Монгол Улсын сайд, Засгийн газрын Хэрэг эрхлэх газрын дарга Л.Оюун-Эрдэнэ, Улсын Их Хурлын гишүүн, Сангийн сайд Ч.Хүрэлбаатар, Улсын Их Хурлын гишүүн, Хууль зүй, дотоод хэргийн сайд Х.Нямбаатар, Улсын Их Хурлын гишүүн, Байгаль орчин, аялал, жуулчлалын сайд Д.Сарангэрэл, Гадаад харилцааны сайд Н.Энхтайван, Хөдөлмөр, нийгмийн хамгааллын сайд А.Ариунзаяа, Зам, тээврийн хөгжлийн сайд Л.Халтар, Боловсрол, шинжлэх ухааны сайд Л.Цэдэвсүрэн, Уул уурхай, хүнд үйлдвэрийн сайд Г.Ёндон, Барилга, хот байгуулалтын сайд Б.Мөнхбаатар, Эрчим хүчний сайд Н.Тавинбэх, Хүнс, хөдөө аж ахуй, хөнгөн үйлдвэрийн сайд З.Мэндсайхан, Эрүүл мэндийн сайд Т.Мөнхсайхан, Соёлын сайд С.Чулуун, Барилга, хот байгуулалтын дэд сайд Э.Золбоо, Батлан хамгаалахын дэд сайд Б.Баярмагнай, Сангийн яамны Төрийн нарийн бичгийн дарга С.Наранцогт, мөн яамны Эдийн засгийн бодлогын газрын дарга Г.Батхүрэл, Монголбанкны Ерөнхий эдийн засагч Д.Ган-Очир, Засгийн газрын Хэрэг эрхлэх газрын Тэргүүн дэд дарга Б.Ганбат, мөн газрын Бодлого, төлөвлөлтийн газрын даргын албан үүргийг түр орлон гүйцэтгэгч Д.Балжинням, референт П.Сарангэрэл, мөн газрын ажилтан П.Зохихсүрэн Нийслэлийн Засаг даргын албан үүргийг түр орлон гүйцэтгэгч Ж.Батбаясгалан, Үндэсний статистикийн хорооны Үндэсний тооцоо, шинжилгээ, судалгааны газрын дарга А.Дэмбэрэл, Төрийн өмчийн бодлого, зохицуулалтын газрын дарга Б.Цэнгэл, Үндэсний хөгжлийн газрын дарга Б.Баярсайхан, мөн газрын Судалгаа, шинжилгээний газрын дарга Б.Түмэндэлгэр нар оролцов.

Хуралдаанд Улсын Их Хурлын Тамгын газрын Хууль, эрх зүйн хэлтсийн дарга Э.Түвшинжаргал, Төрийн байгуулалтын байнгын хорооны ажлын албаны ахлах зөвлөх Ж.Бямбадулам, зөвлөх Ц.Баянмөнх, референт Л.Мөнхчимэг нар байлцав.

Төслийн үзэл баримтлалын талаар илтгэлийг Засгийн газрын Хэрэг эрхлэх газрын дарга Л.Оюун-Эрдэнэ, тогтоолын төслийг хэлэлцэх эсэх талаар Төрийн байгуулалтын байнгын хорооноос гаргасан санал, дүгнэлтийг Улсын Их Хурлын гишүүн Г.Ганболд нар танилцуулав.

Илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн Д.Тогтохсүрэн, С.Бямбацогт, Ё.Баатарбилэг, Ж.Сүхбаатар, Б.Жавхлан, Х.Баделхан, Л.Энх-Амгалан, Ц.Сэргэлэн, С.Ганбаатар, Ц.Сандаг-Очир, Н.Алтанхуяг, С.Чинзориг, О.Цогтгэрэл, Б.Бат-Эрдэнэ, Ц.Анандбазар, Г.Мөнхцэцэг, П.Анужин, Н.Ганибал, Б.Баярсайхан, Н.Учрал, Ч.Ундрам, Б.Баттөмөр, Т.Доржханд, Т.Энхтүвшин, Ш.Адьшаа, Ж.Мөнхбат, С.Батболд нарын 

тавьсан асуултад Улсын Их Хурлын дэд дарга Т.Аюурсайхан, Засгийн газрын Хэрэг эрхлэх газрын дарга Л.Оюун-Эрдэнэ, Барилга, хот байгуулалтын сайд Б.Мөнхбаатар, Барилга, хот байгуулалты дэд сайд Э.Золбоо, Уул уурхай, хүнд үйлдвэрийн сайд Г.Ёндон, Зам, тээврийн хөгжлийн сайд Л.Халтар, Хууль зүй, дотоод хэргийн сайд Х.Нямбаатар, Боловсрол, шинжлэх ухааны сайд Л.Цэдэвсүрэн, Эрчим хүчний сайд Н.Тавинбэх, Эрүүл мэндийн сайд Т.Мөнхсайхан, Хүнс, хөдөө аж ахуй, хөнгөн үйлдвэрийн сайд З.Мэндсайхан, Хөдөлмөр, нийгмийн хамгааллын сайд А.Ариунзаяа, Байгаль орчин, аялал, жуулчлалын сайд Д.Сарангэрэл, Соёлын сайд С.Чулуун нар хариулж, тайлбар хийв.
Төслийн үзэл баримтлалтай холбогдуулан Улсын Их Хурлын гишүүн Т.Доржханд, Л.Оюун-Эрдэнэ, Д.Өнөрболор, Ж.Мөнхбат нар үг хэлэв.

“Монгол Улсын Засгийн газрын 2020-2024 оны үйл ажиллагааны хөтөлбөр батлах тухай” Улсын Их Хурлын тогтоолын төслийг анхны хэлэлцүүлэгт бэлтгүүлэхээр Төрийн байгуулалтын болон бусад Байнгын хороодод шилжүүлэв.
Чуулганы нэгдсэн хуралдааны зохион байгуулалтыг Улсын Их Хурлын Тамгын газрын Хуралдаан зохион байгуулах хэлтсийн дарга З.Нямцогт, Хууль, эрх зүйн хэлтсийн референт Б.Баярсайхан нар хариуцан ажиллав. 
Хуралдаан 12 цаг 43  минут үргэлжилж, 75 гишүүнээс 73 гишүүн ирж,  97.3 хувийн ирцтэйгээр 21 цаг 43 минутад өндөрлөв.  

Б.БАТГЭРЭЛ

МОНГОЛ УЛСЫН ИХ ХУРЛЫН 2020 ОНЫ ЭЭЛЖИТ БУС ЧУУЛГАНЫ
8 ДУГААР САРЫН 20-НЫ ӨДӨР /ПҮРЭВ ГАРАГ/-ИЙН
НЭГДСЭН ХУРАЛДААНЫ ТЭМДЭГЛЭЛ 

            Г.Занданшатар: Улсын Их Хурлын эрхэм гишүүдийн өглөөний амгаланг айлтгая. Юуны өмнө энэ 7 хоногт төрсөн өдөр нь тохиож байгаа Улсын Их Хурлын гишүүддээ төрсөн өдрийн мэндчилгээ дэвшүүлье. 8 дугаар сарын 18-нд Улсын Их Хурлын гишүүн Цэрэнжамцын Мөнхцэцэг төржээ. 8 дугаар сарын 19-нд Улсын Их Хурлын гишүүн Дамбын Батлут төржээ. Улсын Их Хурлын гишүүдийнхээ нэрийн өмнөөс Цэрэнжамцын Мөнхцэцэг, Дамбын Батлут нарын гишүүддээ төрсөн өдрийн мэнд хүргэж, эрүүл энх, аз жаргал, сайн сайхныг хүсэн ерөөе. 
            Чуулганы ирц бүрдсэн учраас 54.7 хувьтай бүрдсэн байна. Ингээд Улсын Их Хурлын 2020 оны ээлжит бус чуулганы 8 дугаар сарын 20-ны өдрийн нэгдсэн хуралдаан нээснийг мэдэгдье. 
Чуулганы нэгдсэн хуралдаанаар хэлэлцэх асуудлыг танилцуулъя. 
1.Монгол Улсын Их Хурлын тухай хуульд 2020 оны 5 дугаар сарын 26-ны өдөр хэсэгчлэн тавьсан Монгол Улсын Ерөнхийлөгчийн хориг 
2.Монгол Улсын 2021-2025 онд хөгжүүлэх таван жилийн үндсэн чиглэлийг батлах тухай Улсын Их Хурлын тогтоолын төсөл 
3.Засгийн газрын 2020-2024 оны үйл ажиллагааны хөтөлбөр батлах тухай Улсын Их Хурлын тогтоолын төсөл 
4.Монгол Улсын нэгдсэн төсвийн төслийн 2020 оны төсвийн хүрээний мэдэгдэл, 2021-2022 оны төсвийн төсөөллийн тухай хуульд өөрчлөлт оруулах тухай хуулийн төсөл 
5.Монгол Улсын 2020 оны төсвийн хуульд өөрчлөлт оруулах тухай, Нийгмийн даатгалын сангийн 2020 оны төсвийн тухай хуульд өөрчлөлт оруулах тухай, Эрүүл мэндийн даатгалын сангийн 2020 оны төсвийн тухай хуульд өөрчлөлт оруулах тухай хуулийн төслүүдтэй хамт өргөн мэдүүлсэн хууль, тогтоолын төслүүд 
6.Монгол Улсын нэгдсэн төсвийн 2021 оны төсвийн хүрээний мэдэгдэл, 2022-2023 оны төсвийн төсөөллийн тухай хуулийн төслүүдийг хэлэлцэнэ. 
Хэлэлцэх асуудалдаа оръё. 
Нэг.Монгол Улсын Их Хурлын тухай хуульд 2020 оны 5 дугаар сарын 26-ны өдөр хэсэгчлэн тавьсан Монгол Улсын Ерөнхийлөгчийн хориг 
Ерөнхийлөгчийн хоригийг Ерөнхийлөгчийн Тамгын газрын дарга Шижир танилцуулна. Шижир даргыг индэрт урьж байна. 
Ө.Шижир: Монгол Улсын Их Хурлын дарга, эрхэм гишүүд ээ, 
Монгол Улсын Ерөнхийлөгчөөс 2020 оны 5 дугаар сарын 26-ны өдөр Монгол Улсын Их Хурлын дарга Гомбожавын Занданшатарт хуульд хэсэгчлэн хориг тавих тухай албан бичиг илгээсэн. Монгол Улсын Их Хурлаас 2020 оны 5 дугаар сарын 7-ны өдөр Монгол Улсын Их Хурлын тухай хуулийн шинэчилсэн найруулгыг дагалдах хуулиудын хамт баталж 2020 оны 5 дугаар сарын 20-ны өдөр Ерөнхийлөгчийн Тамгын газарт ёсчлон ирүүлсэнтэй танилцлаа. 
Монгол Улсын Үндсэн хуульд оруулсан нэмэлт, өөрчлөлт 2020 оны 5 дугаар сарын 25-ны өдрөөс хүчин төгөлдөр мөрдөгдөж эхлээд байна. Энэхүү нэмэлт, өөрчлөлтийг нийгмийн томоохон зөвшилцөл, ойлголцлын хүрээнд баталсан нь чухал алхам болсон боловч бодит үр дүн, улс орны хөгжил, ард иргэдийн амьдралд нийцэхүйц эргэлт, өөрчлөлтийг дагалдах хуулиудаар хийх нь нэн тодорхой юм. 
Өнгөрсөн жилүүдэд бид Үндсэн хуулийнхаа үндэслэлийг элдвээр мушгин тайлбарлаж үзэл санаа, зарчмыг нь салбар хуулиудаар үгүйсгэн гажуудуулж ирсэн. Энэ бол давтаж боломгүй алдаа мөн бөгөөд Үндсэн хуулийн нэмэлт, өөрчлөлтийн хүрээнд хуулийн шинэчлэл, өөрчлөлтийг хийхдээ анхаарвал зохих гол асуудал бас мөн болж байна. 
Монгол Улсын Ерөнхийлөгч өнгөрсөн хугацаанд бий болсон нийгмийн гажуудлыг засах, хамтын зүтгэлээр хөгжин дэвших боломжийг эрэлхийлэн бүрдүүлэх нь төр, ард түмний үүрэг хэмээн үзэж улс оронд үүсээд байгаа хүндрэл, бэрхшээлүүдийг нэг мөр шийдвэрлэхийн тулд зайлшгүй авч үзэж, сайжруулах шаардлагатай орхигдсон асуудлуудын хүрээнд Үндсэн хуулийн нэмэлт, өөрчлөлтийн төслийг санаачлан боловсруулж зохих журмын дагуу Улсын Их Хурлаар хэлэлцүүлсэн. 
Монгол Улсын Ерөнхийлөгчөөс өргөн мэдүүлсэн төслөөс дэмжигдэн батлагдсан нэг заалт нь Үндсэн хуулийн 26 дугаар зүйлийн 1 дэх хэсэгт орсон хууль санаачлах эрхийн бүрэн хязгаарыг хуулиар тогтооно гэсэн энэхүү нэмэлт, өөрчлөлт юм. Үүнийг Үндсэн хуульд оруулах болсон гол үзэл баримтлал нь эрүүгийн болон иргэний хууль, төсөв, татварын хууль зэрэг мэргэжлийн яамны боловсруулбал зохих хууль тогтоомжийг Улсын Их Хурлын гишүүн, мөн Ерөнхийлөгч санаачилдаг байдлыг болиулах, Үндсэн хуулийн дараа эрэмбэлэгдэх ач холбогдол бүхий хуулиудыг мэргэжлийн өндөр түвшинд хийдэл зөрчилгүйгээр боловсруулан батлах, сайжруулдаг байх, хууль санаачлах эрхийн хүрээ, хязгаарыг дэлхийн улс орнуудын жишиг, өөрийн орны онцлог нөхцөлд нийцүүлэн хуулиар зөв тогтоох зэрэгт чиглэсэн болно. 
Гэтэл Улсын Их Хурал Монгол Улсын Их Хурлын тухай хуулийн шинэчилсэн найруулгыг хэлэлцэн батлахдаа “Ерөнхийлөгч Үндсэн хуулийн 33 дугаар зүйлд заасан үндсэн бүрэн эрхийнхээ хүрээнд хууль санаачилна” хэмээсэн нь Үндсэн хуулийн нэмэлт, өөрчлөлтийн үзэл баримтлалд огт нийцэхгүй, Ерөнхийлөгчийг сонгох зарчим, журмыг өөрчлөөгүй тохиолдолд хэрэгжих ямар ч бололцоогүй, Монгол Улсын Ерөнхийлөгч нь нийт ард түмнээс сонгогдсон төрийн тэргүүн, Үндэсний аюулгүй байдлын зөвлөлийн тэргүүлэгчийн хувьд улс орны дотоод, гадаад байдлын нэн чухал асуудлууд дээр хууль тогтоомжийн төсөл санаачлахыг хязгаарласан хэт субъектив санаа зорилгыг агуулсан зохицуулалт болжээ. 
Монгол Улсын Үндсэн хуулийн 1 дүгээр зүйлийн 1 дэх хэсэгт ардчилсан ёс, шударга ёс, эрх чөлөө, тэгш байдал, үндэсний эв нэгдлийг хангах, хууль дээдлэх нь төрийн үйл ажиллагааны үндсэн зарчим мөн гэж заасан бөгөөд энэ зарчим нь хууль санаачлах эрхийн хүрээнд ч мөн адил үйлчлэх ёстой. Өөрөөр хэлбэл, хууль санаачлах эрхийн хүрээ хязгаарыг хуулиар тогтоохдоо тухайлсан байдлаар бус, тодруулбал Монгол Улсын Их Хурлын тухай хуулийн шинэчилсэн найруулгын 38 дугаар зүйлийн 38.3 дахь хэсэгт заасан төсвийн хүрээний мэдэгдэл, улсын төсөв, түүний гүйцэтгэл, эдийн засаг, нийгмийн хөгжлийн үндсэн чиглэл, түүнчлэн өмч, татвар, эрүү, иргэн, захиргааны ерөнхий болон зөрчлийн тухай анхдагч хууль, шинэчилсэн найруулга болон Засгийн газар санаачлахаар Үндсэн хууль, бусад хуульд тусгайлан заасан асуудлаар хууль, Улсын Их Хурлын бусад шийдвэрийн төслийг зөвхөн Засгийн газар санаачилна гэсэн зохицуулалтын хүрээнд нийтлэг байдлаар тогтоох нь зөв юм. 
Иймд Монгол Улсын Үндсэн хуулийн 33 дугаар зүйлийн 1 дэх хэсгийн 1 дэх заалт, Монгол Улсын Ерөнхийлөгчийн тухай хуулийн 12 дугаар зүйлийн 8 дахь хэсгийг тус тус үндэслэн Монгол Улсын Их Хурлын тухай хуулийн 38 дугаар зүйлийн 38.2 дахь хэсэгт хэсэгчлэн хориг тавьсныг танилцуулж байна. 
Энэхүү хоригийг зохих хууль, журмын дагуу хэлэлцэн шийдвэрлэж өгнө үү. Баярлалаа. 
Г.Занданшатар: Хууль зүйн байнгын хорооны санал, дүгнэлтийг Улсын Их Хурлын гишүүн Жамъянхорлоогийн Сүхбаатар танилцуулна. Сүхбаатар гишүүнийг индэрт урьж байна. 
Ж.Сүхбаатар: Улсын Их Хурлын дарга, эрхэм гишүүд ээ, 
Монгол Улсын Ерөнхийлөгч 2020 оны 5 дугаар сарын 26-ны өдөр Монгол Улсын Их Хурлын тухай хуульд хэсэгчлэн хориг тавьсан бөгөөд Ерөнхийлөгчийн хоригийг Хууль зүйн байнгын хороо 2020 оны 8 дугаар сарын 18ны өдрийн хуралдаанаараа хэлэлцлээ. 
Байнгын хорооны хуралдаанд Монгол Улсын Ерөнхийлөгчийн хоригийг Ерөнхийлөгчийн Тамгын газрын дарга Шижир танилцуулсан болно. 
Байнгын хорооны хуралдаанаар Монгол Улсын Ерөнхийлөгчийн хоригийг хэлэлцэх явцад Улсын Их Хурлын гишүүн Мөнхбаатар Монгол Улсын Их Хурлын тухай хууль бол Улсын Их Хурлын дотоод үйл ажиллагааг зохицуулдаг бөгөөд гүйцэтгэх засаглал, Ерөнхийлөгчийн бүрэн эрхийн асуудлыг тусгасан нь учир дутагдалтай болсон талаар, Улсын Их Хурлын гишүүн Сүхбаатар Монгол Улсын үе үеийн Ерөнхийлөгчид хууль санаачлах замаар бүрэн эрхээ нэмэгдүүлж байсныг хязгаарлах зорилгоор Үдсэн хуулийн нэмэлт, өөрчлөлтийг хийсэн учир Ерөнхийлөгч өөрийн эрх хэмжээг нэмэгдүүлэх хууль санаачлахгүй байх үндэслэлийг өөрчлөн тусгах байдлаар хоригийг хүлээн авах нь зүйтэй, Улсын Их Хурлын гишүүн Бямбацогт Монгол Улсын Үндсэн хуулийг хэлэлцэх явцад Монгол Улсын Ерөнхийлөгч Монгол Улсын Үндсэн хуульд заасан хууль санаачлах эрхтэй субъектүүдэд хууль санаачлах тодорхой хүрээ, хязгаар тогтоох талаар санаачилга гаргаж, Үндсэн хуульд нэмэлт, өөрчлөлт орсон бөгөөд үүнийг хуульчлахдаа хэтэрхий хязгаарласан байж болзошгүй талаар, Улсын Их Хурлын гишүүн Б.Энхбаяр Ерөнхийлөгчийн хууль санаачлах эрхийг хэтрүүлэн хязгаарласан байна гэж үзэж байгаа тул хоригийг хүлээн авах нь зүйтэй талаар, Улсын Их Хурлын гишүүн Б.Энх-Амгалан Монгол Улсын Ерөнхийлөгч нь бүх ард түмнээс сонгогддог тул хууль санаачлах эрхийг хэтэрхий явцууруулсан байна гэж үзэн хоригийг хүлээн авах нь зүйтэй гэсэн саналыг тус тус хэлсэн болно. 
Хуралдаан даргалагч Улсын Их Хурлын тухай хуульд заасан Засгийн газрын хууль санаачлах хүрээ хязгаар руу бусад хууль санаачлагч халдах хэрэггүй бөгөөд Засгийн газрын онцгой бүрэн эрхэд байх нь зүйтэй төдийгүй Монгол улсын Их Хурлын тухай болон Монгол Улсын Их Хурлын чуулганы хуралдааны дэгийн тухай хуулийг Ерөнхийлөгч санаачлах нь зохимжгүй юм гэсэн Монгол Улсын Ерөнхийлөгчийн хоригийн талаар тодруулж, хоригийг хүлээн авбал холбогдох хууль, тогтоомжид өөрчлөлт оруулах нөхцөл үүсэх бөгөөд төсөл боловсруулахдаа Улсын Их Хурлын гишүүдээс гаргаж байгаа саналыг тусгаж, хууль санаачлах хүрээ хязгаарыг тодорхой дурдах талаар хуралдааны тэмдэглэлд тусгуулсан болно. 
Монгол Улсын Их Хурлын тухай хуульд хэсэгчлэн тавьсан Монгол Улсын Ерөнхийлөгчийн хоригийг Байнгын хорооны хуралдаанд оролцсон гишүүдийн олонх буюу 71.4 хувь нь хүлээн зөвшөөрөх нь зүйтэй гэж үзсэн болно. 
Улсын Их Хурлын эрхэм гишүүд ээ, 
Монгол Улсын Их Хурлын тухай хуульд хэсэгчлэн тавьсан Монгол Улсын Ерөнхийлөгчийн хоригийг хэлэлцсэн талаарх Хууль зүйн байнгын хорооны санал, дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.
 Г.Занданшатар: Баярлалаа. Одоо Төрийн байгуулалтын байнгын хорооны санал, дүгнэлтийг Улсын Их Хурлын гишүүн Сандагийн Бямбацогт танилцуулна. 
С.Бямбацогт: Улсын Их Хурлын дарга, эрхэм гишүүд ээ, 
Монгол Улсын Их Хурлаас 2020 оны 5 дугаар сарын 7-ны өдөр шинэчлэн баталсан Монгол Улсын Их Хурлын тухай хуулийн 38 дугаар зүйлийн 38.2 дахь хэсэгт 2020 оны 5 дугаар сарын 26-ны өдөр Монгол Улсын Ерөнхийлөгчөөс хэсэгчлэн тавьсан хоригийг Төрийн байгуулалтын байнгын хороо 2020 оны 8 дугаар сарын 19ний өдрийн хуралдаанаараа хэлэлцлээ. 
Байнгын хорооны хуралдаанд Монгол Улсын Ерөнхийлөгчийн хоригйг Ерөнхийлөгчийн Тамгын газрын дарга Ө.Шижир танилцуулсан болно. 
Төрийн байгуулалтын байнгын хорооны хуралдаанд оролцсон гишүүд Монгол Улсын Ерөнхийлөгчийн хоригийг хэлэлцэх явцад асуулт асууж, үг хэлээгүй болно. 
Монгол Улсын Их Хурлын тухай хуульд хэсэгчлэн тавьсан Монгол Улсын Ерөнхийлөгчийн хоригийг Байнгын хорооны хуралдаанд оролцсон гишүүдийн олонх буюу 61.5 хувь нь хүлээн авах нь зүйтэй гэж үзсэн болно. 
Улсын Их Хурлын эрхэм гишүүд ээ, 
Монгол Улсын Их Хурлын тухай хуульд хэсэгчлэн тавьсан Монгол Улсын Ерөнхийлөгчийн хоригийг хэлэлцсэн талаарх Төрийн байгуулалтын байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье. Анхаарал тавьсанд баярлалаа. 
Г.Занданшатар: Ажлын хэсгийн гишүүдийн нэрсийг танилцуулъя. Ерөнхийлөгчийн Тамгын газрын дарга Шижир, Ерөнхийлөгчийн Тамгын газрын Хуулийн хэлтсийн дарга Отгонбаяр, Ерөнхийлөгчийн Тамгын газрын  Хуулийн хэлтсийн ахлах референт Сувдаа.
 
Ерөнхийлөгчийн хориг болон Байнгын хороодын санал, дүгнэлттэй холбогдуулан асуулт асуух Улсын Их Хурлын гишүүд нэрээ бүртгүүлнэ үү. Ганбаатар гишүүнээр тасаллаа. Эрхэм гишүүн Содномын Чинзориг асуулт асууна. 
С.Чинзориг: Байнгын хорооноос хоёр асуулт байна. Үндсэн хуулийн нэмэлт, өөрчлөлтийг ярьж байхдаа Улсын Их Хурлын гишүүд болоод Ерөнхийлөгчийн хууль санаачлах эрхийг тодорхой хүрээ хязгаарыг бас хязгаарлах шаардлага байна гэж байгаад л энэ хуулийн заалт орсон л доо. Тухайн үедээ юу яригдаж байсан бэ гэхээр Монгол Улсын Ерөнхийлөгч Үндсэн хуулиар өөрт нь олгогдоогүй маш их олон бүрэн эрхийн салбаруудын хуулиудад хууль санаачлах эрхээрээ дамжуулан өөртөө авсан байна гэдэг асуудал маш их яригдсан л даа. Энэнтэй холбоотойгоор ер нь Ерөнхийлөгчийн хууль санаачлах эрхийг хүрээ хязгаарыг бас хуулиар тогтоож хязгаарлах нь зүйтэй юм гэж ярьж байгаад л Үндсэн хуульд энэ одоогийн яригдаад байгаа хуулийн заалт бол Үндсэн хуулийн нэмэлт, өөрчлөлтөөр орсон. 
Энэнийхээ дагуу Улсын Их Хурлын тухай хуульд энэ заалт бас орсон гэж би тэгж ойлгож байгаа. Одоо тэгээд Ерөнхийлөгчийн хоригийг хүлээгээд авчихаар Үндсэн хуульд орсон нэмэлт, өөрчлөлтөөр орсон Ерөнхийлөгчийн хууль санаачлах эрхийг тодорхой хэмжээгээр хязгаарлах энэ Үндсэн хуулийн заалт маань цаашид хэрэгжих үү? Яаж зохицуулах юм бэ? Энэ хоригийг хүлээгээд авсан Үндсэн хуулийн зөрчил үүсэхгүй юу? 
Хоёр дахь асуудал нь, хэрвээ энэ хоригийг хүлээгээд авч байгаа бол Үндсэн хуульд орсон Их Хурлын гишүүд болоод Ерөнхийлөгчийн хууль санаачлах эрхийг тодорхой хүрээ хязгаарыг хязгаарлах, хуулиар тогтооно гэсэн энэ Үндсэн хуулийнхаа нэмэлт, өөрчлөлтийн заалтын дагуу дахин хуулийн төсөл орж ирэх юм байна гэж би тэгж ойлгоод байгаа юм. 
Яг Ерөнхийлөгчийн Үндсэн хуулиар олгогдсон бүрэн эрхийнхээ хүрээнд ийм, ийм хуулийг санаачлах эрх нь Ерөнхийлөгчид байна, ийм хуулийг санаачлах эрхийг нь тодорхой хэмжээгээр хязгаарлана гэсэн ийм хуулийн зохицуулалт шинээр орж ирэх юм уу? Тодорхой хэмжээгээр тэр хүрээ хязгаарыг нь тогтооно гэж байгаа Үндсэн хуулийнхаа нэмэлт, өөрчлөлттэй уялдуулж ийм зайлшгүй хуулийн шинэ зохицуулалтууд хэрэгтэй болох нь гэж би тэгж харж байгаа юм. Тэгэхээр ийм зохицуулалт орж байна гэж ойлгоод энэ хоригийг хүлээж авахаар Байнгын хороод дээр яригдсан юм уу? Энэ талаар холбогдох Байнгын хороо бас тайлбар, тодруулга өгөхийг хүсэж байна. 
Г.Занданшатар: Хууль зүйн байнгын хорооны дарга Сандагийн Бямбацогт асуултад хариулна. 
С.Бямбацогт: Чинзориг гишүүний асуултад хариулъя. Үндсэн хуулийн нэмэлт, өөрчлөлтийг хэлэлцэх явцад Монгол Улсын Ерөнхийлөгчөөр ахлуулсан Үндэсний зөвшилцлийн комисс ажилласан. Энэ Үндэсний зөвшилцлийн комисс ажиллаж байх явцад Монгол Улсын Ерөнхийлөгчийн зүгээс ер нь Улсын Их Хурлын хууль санаачлах 78 эрхтэй Үндсэн хуульд заасан субъект байгаа. Улсын Их Хурлын 76 гишүүн, Ерөнхийлөгч, Засгийн газар. Энэ субъектүүдийн тодорхой хууль санаачлах хүрээ хязгаарыг тодорхой тогтоох нь зөв юм гэсэн санал гаргаад тэрийг Үндсэн хуулийг хэлэлцэх явцад дэмжсэн.
 
Ингэхдээ тодорхой үндэслэлүүд бид нар ярьж байсан. Улсын Их Хурлын гишүүд хууль санаачлахдаа янз янзын лоббинд автдаг, дээрээс нь үнэхээр томоохон бодлогын хуулиудыг дур дураараа санаачилдаг, унтаж босож ирээд олон нийтэд таалагдахын тулд бодлогогүй хууль санаачилдаг. Тэр нь төрийн бодлогод, Монгол Улсын эдийн засаг, төсөвт нөлөөлдөг ийм байдлаар асуудлууд үүсдэг гэдэг нэг үндэслэл. 
Нөгөө талдаа Монгол Улсын үе үеийн Ерөнхийлөгч нар Үндсэн хуулиар олгогдсон бүрэн эрх байна. Үндсэн хуулийн 33 дугаар зүйлд заасан. Энэ бүрэн эрхээс гадна нийтдээ 44 хуулийг үе үеийн Ерөнхийлөгч нар өөртөө нэмж эрх олж авсан байна. Энэ нь эргээд засаглалын тогтолцоондоо тийм гажуудал үүсэж байна. Энийг засах нь зүйтэй юм гэдэг үндэслэлээр үндсэндээ хууль санаачлах эрх бүхий 78 субъектын хүрээ хязгаарыг тогтоодог болъё гэж ярилцсан. Энэ дагуу Үндсэн хуульд энэ өөрчлөлт орсон. Үндсэн хуулийн өөрчлөлтийн хүрээнд Улсын Их Хурлын тухай хууль болон Хууль тогтоомжийн тухай хуульд бас өөрчлөлт оруулах шаардлага үүссэн. Ингээд энэ хүрээндээ бид Ерөнхийлөгч болон Улсын Их Хурлын гишүүд, Засгийн газрын хууль санаачлах эрхийн хүрээ хязгаарыг Улсын Их Хурлын тухай хуульд маш тодорхой тусгаж өгсөн. Зайлшгүй ингэж тусгаж өгөх шаардлагатай байсан. 
Яагаад гэвэл Улсын Их Хурал төрийн эрх барих, хууль тогтоох дээд байгууллага. Хууль тогтоох үйл ажиллагааг хэрхэн яаж хэрэгжүүлэх вэ, энэ зохицуулалт байхгүй бол бас болохгүй учраас Улсын Их Хурлын тухай хуульд суулгасан. Ингэж суулгахдаа Засгийн газар нь томоохон бодлогын хуулиудаа үндсэндээ хүрээ хязгаар байхгүй байя, Улсын Их Хурал дээр бол Улсын Их Хурлын тухай хууль, Улсын Их Хурлын чуулганы дэгийн тухай хуулийг зөвхөн Улсын Их Хурлын гишүүд санаачилдаг байя, Засгийн газрын тодорхой хуульд заасан Улсын Их Хурлын тухай хуулийн 38.3-т заасан хуулиуд байгаа. Тэр хуулиудаас улсын төсөв, үндсэн чиглэл, мөрийн хөтөлбөр, Эрүүгийн хууль, процессын хууль гээд Үндсэн хуулиас дагалдан гардаг органик хуулиуд болон томоохон бодлогын судалгаа, шинжилгээ шаарддаг энэ хуулиуд дээр Засгийн газар л санаачилдаг байя. 
Үүнээс бусад хуулиудыг Улсын Их Хурлын гишүүд санаачилдаг байя. Ерөнхийлөгч бол зөвхөн 33 дугаар зүйлд заасан бүрэн эрхийн хүрээнд хууль санаачилдаг байя гэсэн ийм гурван ялгаа оруулж өгсөн юм. Энэ оруулж өгсөн ялгаа маань үндсэндээ Монголын бүх ард түмнээс сонгогддог Ерөнхийлөгчийн хууль санаачлах хүрээ хязгаарыг арай хэтэрхий хумьсан ийм байж болзошгүй юм байна гэдэг үндэслэлээр Байнгын хороон дээр яригдсан. Ингээд хүлээж авахаар болсон. Энэ хүрээндээ хэрвээ хоригийг хүлээж авах юм бол үүнтэй холбогдуулж холбогдох Байнгын хорооноос Улсын Их Хурлын тухай хууль болон холбогдох бусад хуулиудад өөрчлөлт оруулах ийм санал гаргаж энэ хуулийн өөрчлөлт орно. Ингэхдээ бид нар Улсын Их Хурлын тухай хууль, Хууль тогтоомжийн тухай хуульдаа өөрчлөлт оруулаад Улсын Их Хурлын гишүүд болон Ерөнхийлөгчийн хууль санаачлах хүрээ хязгаарыг өөрчлөх асуудал яригдана. 
Г.Занданшатар: Одоо Улсын Их Хурлын гишүүн Цэрэнпилийн Даваасүрэн асуулт асууна.
 
Ц.Даваасүрэн: Нэгэнт л бүх ард түмнээс сонгогддог Ерөнхийлөгчтэй учраас тэгээд тэр ард түмний санал бодлыг нь илэрхийлэх боломжийг нь Үндсэн хуулиараа олгосон байх, өмнө нь Үндсэн хуулийг батлахдаа. Тэгэхээр энийг, оруулж ирж байгаа хоригийг дэмжих нь зүйтэй байх аа гэж бодож байна. 
Би ганц хоёр зүйл хэлье гэж бодож байна. Нэг л мэдэхэд ингээд бид саяхан л ахмад гишүүдээ шүүмжлээд явж байсан бол одоо өөрсдөө ахмад болчихсон сууж байна л даа. Тэр үүрэг бол бидэнд ногдсон байна гэж. Тэгээд парламентынхаа энэ тогтолцоог бэхжүүлэх, уламжлалт ёсоо хадгалах асуудал ахмад гишүүдийн хувьд үлдсэн байгаа юм. Тийм учраас би бас Үндсэн хуультай холбогдолтой энэ чиглэл дээр ганц хоёр дутагдалтай зүйл гарсныг хэлэх ёстой гэж бодоод байгаа юм. 
Өнгөрсөн хугацаанд гурван төрийн субъектүүд Их Хурал, Ерөнхийлөгч, Засгийн газар хоорондоо эрх мэдлээ байнга булаацалдаж ирсэн. Явсаар байгаад Засгийн газар нь томорсон. Их Хурал нь ерөөсөө шалдан гуятай л яваад байгаа юм. Бүх юмнуудаа өгөөд тавьсан. Тэр хууль санаачлах эрх мэдэл, төсөвт санал гаргах гээд бүгдийг нь. Ерөнхийлөгч нь болохоор хүчний байгууллагуудын гол эрх мэдлүүдийг өөртөө хамсан. Түүгээрээ дарамталдаг, бодлогоо хэрэгжүүлдэг. Ийм байдал руу явж ирсэн нь улс төр, нийгмийн тогтолцоонд сайн зүйлийг авчраагүй байх гэж би бодож байгаа юм. Одоо энэ хууль санаачлах эрх мэдлүүд байна. Энд халдах асуудал бас нэлээн бодууштай зүйл, анхааралтай хандах ёстой. Гэтэл бид нар батлаад хоёр, гуравхан сарын дараа л энийгээ эргэж ярих гээд байна шүү дээ. Сайн бодолтой хандаагүй байна л гэсэн үг. 
Их Хурлыг бас тийм болгочихсон. Их Хурлын гишүүн хууль санаачлахад маш хүнд болсон. Засгийн газар бол амархан байгаа. Тэртэй тэргүй институт, бүтэцтэй учраас асуудалгүй. Судалгаа хийнэ, тийм юм хийнэ гээд элдэв шалтаг тавиад хууль санаачлах эрх мэдлийг нь байхгүй болгосон. Яахав, гаднынхны гар хөл болоод, тэгээд бизнесийн салбарынхаа хүрээнд тодорхой асуудлуудыг тавьсан муу хүмүүс байсныг үгүйсгэхгүй. Тэр муу хүмүүсийг бүх талд нь хавтгайруулаад хууль санаачлах эрхэд нь халдчихсан. Хууль санаачлахад маш хүнд. 
Хэрвээ цаашдаа Их Хурлын гишүүний хууль санаачлах эрх ийм байх юм бол тэр Их Хурлыг дагалдсан бүтцүүдийг нь бий болгож өгөх ёстой байхгүй юу. Судалгаа нь хийдэг албадуудыг нь. Их Хурлын Судалгааны алба одоо хаачсан бэ? Уг нь бас нэг хэсэг сайн л ажиллаж байсан, одоо байхгүй болчихсон. Төсвийн шинжилгээний алба гэдэг ч юм уу. Эдийн засгийн бүх үйл ажиллагаа, макро эдийн засгийн төсвийн асуудлуудыг тэр Төсвийн алба дээрээ ярьж шинжилдэг, Засгийн газрын оруулж ирж байгааг буруу юу, зөв үү гэдгийг хянадаг ийм юм байх ёстой. Гэтэл тэр бүтцүүд нь байхгүй, яаж ганц хувь гишүүн хууль санаачлаад явах юм бэ? Тийм олон процедур тавьчихаж байхад. 
Тийм учраас Их Хурлын хууль санаачлах эрх мэдлийн асуудал ч гэсэн хүнд болсон. Сүүлдээ бид нар Их Хурлын гишүүдийнхээ мандатын эрхэд хүртэл халдаад байна шүү дээ. Би энэ Пүрэвдоржийн асуудлыг тэгж л харж байна. Пүрэвдорж хувь хүн ёс суртахууны алдаа гаргасан байж болно. Ёс суртахуунд нь тооцсон хариуцлагыг хүлээлгэх ёстой. Тэрнээс биш хөтөлбөрт гэдэг юм уу, төсвийн тодотгол, санд оруулах тэр эрхэд нь халдаж болохгүй. Тэр бол сонгогчдын эрх байхгүй юу. Энийг бид нар байнга ярьдаг байсан. Их Хурлын гишүүний Ёс зүйн дүрэм ярихад ч ярьдаг л байсан, ингэж болохгүй юм байна гэж. 
Өнөөдөр гэхэд л 7 хоногоор гэхээр энэ хүн яаж Засгийн газрын үйл ажиллагааны хөтөлбөрт тэр иргэдийнхээ саналыг оруулах юм бэ гэдэг ийм асуудлууд гараад байгаа учраас бид нэлээн анхааралтай хандаж, энэ Их Хурлынхаа тогтолцоог, парламентынхаа тогтолцоог зөв зохистой болгоё. Их Хурлын гишүүд нь өөрөө ёс суртахуунтай байх тухай л асуудал шүү дээ энд чинь бол. Тэрнээс биш мандатын эрхийн асуудлыг хөндөх тухай асуудал биш ээ. Ийм зүйлүүд дээрээ бид нар анхаарч байхгүй бол ард түмэн. 
Г.Занданшатар: Эхлээд Сандагийн Бямбацогт дарга асуултад хариулна. Дараа нь 1 минут тодруулна. 
С.Бямбацогт: Шинэ парламент бүрдээд хуралдаж байгаа болохоор сая Даваасүрэн гишүүний хийгдэж байгаа мэдээлэл дээр бид бас нэлээн анхааралтай хандах ёстой. Улсын Их Хурлын тухай хуульд хууль санаачлах эрхийн хүрээ хязгаарыг 38.1, 38.2, 38.3 гэсэн гурван заалтад байгаа. 38.1 дээр бол Улсын Их Хурлын үйл ажиллагаа, Улсын Их Хурлын хуралдааны дэгтэй холбоотой Улсын Их Хурлын бусад шийдвэрийн төслийг зөвхөн Улсын Их Хурлын гишүүн санаачилна. 38.2 дээр Ерөнхийлөгч Үндсэн хуулийн 33 дугаар зүйлд заасан үндсэн бүрэн эрхийн хүрээнд хууль санаачилна. 38.3 дээр бол төсвийн хүрээний мэдэгдэл, улсын төсөв, түүний гүйцэтгэл, эдийн засаг, нийгмийн хөгжлийн үндсэн чиглэл, түүнчлэн өмч, татвар, эрүү, иргэн, захиргааны ерөнхий болон зөрчлийн анхдагч хууль гээд бодлогын томоохон асуудлаар Улсын Их Хурлын болон Засгийн газрын шийдвэрийг зөвхөн Засгийн газар санаачилна гээд ийм гурван ялгаа л бий болсон. Энэ хүрээнд л хуулиуд санаачлагдахаар болж байгаа юм. 
Улсын Их Хурлын гишүүд 38.3-т зааснаас бусад хуулиудыг санаачлах бүрэн эрх нь хэвээрээ байгаа. Улсын Их Хуралтай холбоотой хуулийг зөвхөн Улсын Их Хурал санаачилна. Урьд нь Засгийн газар санаачилдаг, Ерөнхийлөгч санаачилдаг байсан бол одоо Улсын Их Хурлын үйл ажиллагаатай холбоотой хуулийг зөвхөн Улсын Их Хурлын гишүүд л санаачилна. Ингэж бас хязгаарласан байгаа. Ерөнхийлөгчийн бүрэн эрхтэй холбоотой асуудал дээр харин асуудал үүссэн. Үүн дээр хориг тавигдсан, үүнийг одоо бид нар ярьж байгаа. 
Хууль санаачлах эрхтэй 78 субъект байж байгаа юм. 78 субъект бол яг бүгдэд нь Хууль тогтоомжийн тухай хуульд заасан тэр шаардлагууд л тавигдана. Хууль санаачлах эрх ямар судалгаа хийх ёстой вэ, ямар хэлэлцүүлэг хийх ёстой вэ, яаж олон нийтэд мэдээлэл өгөх ёстой вэ, ямар процедураар явж саналуудаа авах ёстой вэ гээд Хууль тогтоомжийн тухай хуульд заасан бүх шаардлага, шалгуурыг хангаж байж энэ 78 субъект хуулийн төслөө Улсын Их Хуралд өргөн мэдүүлнэ. Үүнийг Улсын Их Хурлын Тамгын газар шаардлага хангасан байна уу, хангаагүй байна уу гэдгийг нь хянаж байж хүлээж авдаг. Энэ процедур бол хэн нэгэн хууль санаачлах субъектээр ялгаа байхгүй байгаа. 
Өмнө нь гарсан алдаануудыг бид нар зассан. 2012 оноос өмнө судалгааны хүрээлэн ажилладаг байсан Улсын Их Хурлын дэргэд, 2012 онд алга болсон. Үүнийг сая эргэж сэргээгээд Улсын Их Хурлын Тамгын газрын дэргэд Хууль зүйн судалгааны бүрэн, маш том хүрээлэн ажилладаг болж байгаа. Үүн дээр манай Их Хурлын гишүүд өөрсдөө бодлогын болон төрөл бүрийн судалгаануудыг хийлгэх бүрэн бололцоотой байгаа. Ийм байдлаар үйл ажиллагаа явагдаж байгаа. 
Улсын Их Хурлын тодорхой эрх мэдлүүд хасагдсан, үнэн. Төсөвтэй холбоотой төсвийн зарлага, орлого нэмэгдүүлэхгүй байх, хууль санаачлах эрхтэй тодорхой хүрээ хязгаар тавигдсан, томилгоонд оролцох эрх мэдлүүд гээд олон эрх мэдлүүд хасагдсан. Гэхдээ нөгөө талдаа Улсын Их Хурлын гишүүдийн Улсын Их Хурлын хянан шалгах, хууль тогтоох үндсэн бүрэн эрх нь нэмэгдсэн. Өөрөөр хэлбэл, Улсын Их Хурлын гишүүд маань хууль тогтоох, дээрээс нь хуулийн хэрэгжилтэд хяналт тавих, ард түмнийг төлөөлөх бүрэн эрхээ илүү сонгодог утгаар нь хэрэгжүүлэх бололцоо боломжийг Үндсэн хууль болоод Улсын Их Хурлын тухай хуулиар нэлээн сайн нээж өгсөн байгаа. 
Мөн Улсын Их Хурлын тухай хуульд Улсын Их Хурлын гишүүд маань бүдүүлэг үг хэрэглэх, бие биеэ доромжлох, гүтгэх, гутаах, энэ эргээд гишүүдийнхээ болон бусдын эрх чөлөөнд халдаж байгаа ийм хэрэг учраас үүнтэй холбоотойгоор ёс зүйн болон сахилгын хариуцлага, хүлээлгэх заалтууд хуучин байсан, үүнийг Улсын Их Хурлын тухай хуульд илүү тодотгож оруулж ирсэн байгаа. Энэ дээр үүнтэй холбоотойгоор Ёс зүй, сахилга хариуцлагын байнгын хороо, илүү тодотгосон Улсын Их Хурлын гишүүний ёс зүйн дүрэм гарах байх. Үүгээр энэ асуудлыг нарийвчлан зохицуулах бололцоотой, боломжтой гэж үзэж байгаа. 
Г.Занданшатар: Судалгааны хүрээлэн 
С.Бямбацогт: Судалгааны хүрээлэн дээр Улсын Их Хурлын Тамгын газрын дэргэд Лүндээжанцан даргаар ахлуулсан манай 1990 оноос хойш парламентад тасралтгүй сууж байсан мэргэшсэн парламентч Лүндээжанцан гуайгаар ахлуулсан ийм Судалгааны хүрээлэн ажиллаад эхэлсэн. Энэ дээр Улсын Их Хурлын гишүүд хууль санаачлахтай холбоотой бүх төрлийн судалгаа хийлгэж болно, гаднын туршлагуудыг судлуулж болно, өнгөрсөн хууль тогтоомжийн хэрэгжилт ямархуу байна вэ, үр нөлөөг нь судлуулж болно. Бүх төрлийн судалгааг энэ Судалгааны хүрээлэнгээр хийлгэх бололцоо боломжийг нээж өгсөн. Энэ хүрээлэн маань үйл ажиллагаагаа эхэлсэн байгаа. Энэ бол Их Хурлын гишүүд бүгдэд нь тэгш нээлттэй ижил үйлчилнэ. 
Г.Занданшатар: Даваасүрэн гишүүн 1 минут тодруулна. 
Ц.Даваасүрэн: Хугацаатай хэлэлцэх асуудлууд дээр анхаарахгүй бол болохгүй нь гэж хараад байгаа юм. Энэ хориг чинь бас хугацаатай. Сүүлийн үед хараад байхад хугацаатай хэлэлцэх асуудлууд хугацаа хойшлогддог ийм юм байгааг бид ер нь цаашдаа бас анхаарах ёстой. Их Хурал өөрөө хуулиа дагах ёстой учраас бид нар энэ дээр анхаарах ёстой юм шүү гэдгийг хэлэх ёстой. Яагаад гэвэл төсвийн гүйцэтгэл бол хаврын чуулганаар батлагдсан байх ёстой, төсвийн хүрээний мэдэгдэл бол 6 сарын 1-нд батлагдсан байх ёстой. 
Гэтэл энэ мэт зүйлүүд маань одоо хэрэгжихгүй болчихсон. Хуучин, хэдийгээр сонгууль байсан ч бид нар хугацаанд нь яаж ийж байгаад ёстой ёс төдий ч бай хэлэлцээд л явдаг байсан. Тийм учраас Их Хурал бид өөрсдөө хуулиа барих юман дээр анхаарах ёстой. Ирцтэй хөөцөлдөхөөс илүү бид нар хуулиа мөрдөх асуудал дээр илүү анхаарах ёстой ийм зүйл гарч байна шүү. Манай гишүүд шинэ гишүүд дийлэнх болчихсон учраас энийг анхаарахгүй байгаад байх шиг байна. Тэгээд хэлж, ярьж байх ёстой. Бид нар Засгийн газартаа их эрх мэдэл өгсөн учраас ялангуяа ийм зүйлүүд дээр нь анхааруулж байх ёстой, энэ хуулийн хугацаатай. 
Г.Занданшатар: Одоо эрхэм гишүүн Дашдондогийн Ганбат асуулт асууна. 
Д.Ганбат: Өглөөний мэнд, та бүхэнд. Ерөнхийлөгчийн хоригийг миний бие болон манай Ардчилсан намын бүлэг бүрэн дэмжиж байгаа. Гэхдээ ер нь яагаад ингээд, уул нь их олон юм яриад баймааргүй байгаа юм л даа. Гэхдээ одоо дуугарахгүй бол болохгүй нь ээ. Ийм юмны хажуугаар дуугүй яваад байж үнэхээр чадахгүй юм байна. Одоо 62-уулаа, 65-уулаа болчихоор л ихэнхдээ байнга буруу юм хийх юм. Тэгээд тэр буруу юмаа засаж байна гээд л баахан юм болдог. Нэг их сүрхий юм хийчихсэн юм шиг, цаг хугацаа үрсэн иймэрхүү юмнуудаа хэзээ болих юм бэ? 
Цагаан морин жилийн хувьсгалаас хойш Монгол Улс өөрийнхөө асуудлыг өөрсдөө шийддэг ийм болсон гэж ойлгож байгаа. Тэр Цагаан хэрэмний цаанаас, Кремлиэс, өөр хаанаас ч байдаг юм бэ, янз бүрээр шийддэг энэ асуудал больсон байх аа. Бүх ард түмнээс сонгогдсон Монгол Улсын Ерөнхийлөгчийг, урьд нь ингээд 30 жил яваад ирсэн болоод байсан юмыг гэнэтхэн л хаасан, боосон, хяхсан, хавчсан ийм юм хийхээ хэзээ болих юм бэ? Тэгсэн мөртлөө хуулиа дээдлэхгүй, хуулиа биелүүлэхгүй, хуулийг нь хааж боодог энэ юмаа хэзээ зогсоох юм бэ гэж асууя. 
Нэгэнт хууль тогтоомжтой холбогдсон юм ярьж байгаа учраас бас ахиад хоёр, гурван анхааруулах зүйл байна. Жишээлбэл, Үндсэн хуулийн 6.2-ын заалт байна. Энэ юмаа ойлгомжтой болгочихооч ээ. Тэгэхгүй бол одоо Монгол Улсын газар нутаг дэвсгэрийг гадаадын сайт дээр зарна гээд л тавьчихсан байна лээ шүү дээ. Тэгээд л дараа нь баахан хурал хуй хийдэг, тэрийгээ зөвтгөх гээд л. Тэртэй тэргүй хэцүү байгаа ард түмнийг бухимдуулдаг энэ юмнуудаа ойлгомжтой болгож байгаач ээ гэж хэлмээр байх юм. 
Нөгөө нэг юм нь, угаасаа энэ 30 жил бид нар чинь үгээ хэлэх эрх Монгол Улсын иргэн болгонд байгаа. Гэтэл одоо энэ парламент, энэ дээр манай гишүүдийн үг хэлэх эрхийг хэн нэгэн гишүүн нь хаадаг болчихсон байна. Яг адилхан сонгогдсон гишүүн байгаа шүү дээ, Аюурсайхан бол. Яг адилхан сонгогдсон Пүрэвдорж эрхийг хааж байдаг хэн бэ, юу вэ? Тэгээд зөв бурууг нь яаж тогтоогоод байгаа юм бэ? Бас шүүх болчихсон юм уу? Энэ хуулийн зүйл, заалтаа зассан нь дээр байх аа. Энэ талаар би Үндсэн хуулийн цэцэд хандана гэж бодож байгаа. Гэх мэтчилэнгийн энэ буруу, дөрвөн жил суугаагүй ороод ирсэн чинь, өмнө нь 2012-2016 онд байхад Энхболд дарга тэнд суучхаад л микрофон хаагаад байдаг байсан. За яахав гээд дуугүй яваад байдаг байсан. Тэгсэн тэрийг одоо бүр хуульчилчихаж. Энэ Улсын Их Хурлынхаа дэгийн тухай хуульд. Тэгээд одоо яг адилхан сонгогдсон гишүүн, цаана нь сонгогдсон ард түмний эрх ашгийг бодохгүй, тэр амыг нь хааж байдаг, тэрийг зөв, буруу гэж хэлж байдаг. Юу вэ, хэн бэ? Энийгээ больчхоорой. Энэ хуулийн зүйл, заалтыг зассан нь дээр байх аа. 
Г.Занданшатар: Хэлэлцэж байгаа асуудалтай холбогдуулж хоригийн талаар. 
Д.Ганбат: Яахав, нэгэнт хуультай холбоотой юм ярьж байна. Надад зааж, зааварлаад. Би хэдэн минут, сүүлийн секундэд юу ярихаа та мэдэхгүй шүү дээ. Жаахан хүлээ, тэвч, хүлээцтэй бай. За, түрүүний асуултад хариулаад өгөөрэй. Тэгээд эргэж буцсан баахан юм хийдэг, цаг хугацаа үрсэн энэ юмаа больсон нь дээрээ. Мэдээж хэрэг Ерөнхийлөгчийн хоригийг энэ танхим бүгдээрээ дэмжих нь гарцаагүй. Хэрвээ Монгол хүн л юм бол. Иймэрхүү л байна, хариултаа сонсъё. 
Г.Занданшатар: Сандагийн Бямбацогт гишүүн асуултад хариулна.
 
С.Бямбацогт: Хэн нэгний эрхийг хааж боогоод хязгаарлаж байгаа зүйл байхгүй. Энд бол эрх мэдлийн хуваарилалт, засаглалын тогтолцоо маань эвдэрчихсэн байсан. Үүнийг л Үндсэн хуулийн нэмэлт, өөрчлөлтөөр бид  нар засах гэж, 2000 оны дордуулсан долоон өөрчлөлт гэж байнга ярьж эхэлсэн. 20 жил ярьсан. Үүнийг засахын тулд 2010 онд Үндсэн хуульд нэмэлт, өөрчлөлт оруулах журмын тухай хууль баталсан.
Мөн 2012-2016 онд та бас Их Хурлын гишүүн байх үедээ Ардчилсан намын олонхыг бүрдүүлсэн 47 гишүүн гарын үсэг зурж Үндсэн хуулийн нэмэлт, өөрчлөлтийн төслийг өргөн барьсан. Үүнийг л бид нар өнгөрсөн жил зассан. Өөрөөр хэлбэл, үе үеийн парламент дамжиж яригдсан Үндсэн хуулийн нэмэлт, өөрчлөлтөөр засаглалын тогтолцоогоо боловсронгуй болгоё, эрх мэдлийн хуваарилалтыг оновчтой болгоё гэдэг асуудал. 
Энэ дотор бол сая ярьсан, Монгол Улсын үе үеийн Ерөнхийлөгч нар Үндсэн хуулийн 33-т заасан бүрэн эрхээсээ гадна нэмээд 44 хуулиар өөртөө нэмэлт бүрэн эрхүүдийг нэмээд авчихсан байсан. Үндсэн хуулийн нэмэлт, өөрчлөлтийг хийе гэдэг нэг үндсэн шалтгаан бол энэ байсан. Засаглалын тогтолцоог боловсронгуй болгоё, эрх мэдлийн хуваарилалтыг оновчтой болгоё гэдэг нэг шалтгаан энэ байсан. Үүнийг л засах гэж Үндсэн хуулийн нэмэлт, өөрчлөлт хийсэн. Энэ хүрээндээ бид нар Улсын Их Хурлын тухай хуулийг баталсан. Батлахдаа харин Үндсэн хуулийн нэмэлт, өөрчлөлтийн хүрээнд 33 дугаар зүйлд заасан бүрэн эрхийн хүрээнд хууль санаачлах нь зөв юм байна гээд Их Хурлын тухай хуульд оруулсан. Гэхдээ арай бас хэт хязгаарласан. 
Өөрөөр хэлбэл, Улсын Их Хурлын гишүүдийн хууль санаачлах эрхийн хүрээ хязгаараас илүү дордуулсан юм болчихжээ. Энийг Их Хурлын гишүүдтэй адилхан болгоё гэсэн энэ саналыг Ерөнхийлөгч гаргаж, бас өөрөө хориг тавьсан. Үүнийг бид нар хэлэлцэж байгаа. Байнгын хороо хүлээж авъя гэж байгаа юм. Бусдаар хэн нэгний эрх мэдлийг хаах гэж, хязгаарлах гэж Улсын Их Хурлын тухай хууль, Үндсэн хуулийн нэмэлт, өөрчлөлтийг хийгээгүй. Өмнө нь гарсан алдаа гажуудлыг засах гэж хийсэн. Ингэхдээ бид нар дахиад бага зэргийн алдаа гаргасан байна, энийг л хэлэлцээд засаад явчихъя л гэдэг асуудал яригдаж байгаа юм. 
Нэмээд хариулахад, 6.2 дээр бас мушгиж яримааргүй байгаа юм. Төрийн нийтийн өмч гэдэг үг Монгол Улсын Ерөнхийлөгчөөр ахлуулсан үндэсний зөвшилцлийн комиссын хурал дээр гарсан, Ерөнхийлөгчийн зүгээс гарсан санал. Энэ бол байгалийн баялаг бол төрийн нийтийн өмч байна, ард түмний мэдэлд байна. Төрийн нийтийн өмч гэдэг маань төрийн өөрийн өмч биш, ард түмний өмч, улсын өмч байна гэдэг агуулгаар оруулсан. Үүнтэй холбогдуулаад бид нар Төрийн болон орон нутгийн тухай хуульдаа л төрийн нийтийн өмч гэсэн нэр томьёо, тодорхойлолтыг л өөрчилчихөд л үндсэндээ энэ асуудал засагдчих юм. Үүнийг буцаагаад Үндсэн хуульдаа хулгай луйвар хийх гэсэн байна, ийм өөрчлөлт хийсэн байна гэж мушгиж гуйвуулж, улс төржиж, популизм хийж ярих шаардлага ерөөсөө байхгүй байгаад байгаа юм. Энэ танхимдаа л бид нар асуудлыг, мэдээллийг үнэн бодитоор зөвөөр нь ард иргэддээ хүргэдэг байх юм бол ард иргэд маань зөв бодитой мэдээлэл дээрээс зөв ойлголттой болно. 
Тэгэхгүй, бид нар л өөрсдийн баталсан хууль, өөрсдийн хийж байгаа ажлаа мушгиад гуйвуулаад, харлуулаад, гүтгээд яриад байх юм бол ард иргэд маань бас ерөөсөө л болохгүй юм байна, энэ Их Хурал ч бүтэхгүй, энэ Засгийн газар ч бүтэхгүй, энэ Ерөнхийлөгч ч бүтэх, энэ угаасаа төр улс болохоо больчихжээ гээд улам л хямраад эхэлнэ. Тийм болохоор бид энэ танхимд гаргаж байгаа үг, үйлдэл болгоноо аль болох зөв гаргадаг байгаасай л гэдгийг гишүүдээсээ бас хүсье. 
Г.Занданшатар: Дашдондогийн Ганбат 1 минут тодруулна. 
Д.Ганбат: Дарга нар тэгээд алдаа, буруу юм хийснээ ойлгоод ерөнхийдөө бараг уучлалт гуйж байна гэж ойлгож байна тийм үү? Ерөнхийлөгчөөс болон надаас, бид бүхнээс. Гэхдээ ингэж цаг хугацаа үрмээргүй байгаа юм цаашдаа. Энэ сайхан үнэтэй цагаа. Тэгээд ахиад ийм буруу, зөрүү юм хийж, дараа нь тэрийгээ зөвтгөсөн болж сайхан ардын баатар болдог энэ тэрээ одоо болимоор байна. Цаг хугацаа үнэтэй шүү. Цаашдаа ахиж ийм юм хийхгүй юу, хийгээд байх юм уу гэдгийг бас асуучихъя. 
Г.Занданшатар: Гишүүд бас хэлэлцэж байгаа асуудлынхаа агуулгыг сайн уншиж судлахыг, тэр хүрээндээ асууж тодруулж ярилцахыг хүсэж байна. Ерөнхийлөгчийн бичиг дээр Ерөнхийлөгчийн хууль санаачлах зарим эрхийг хязгаарлахыг өөрөө зөвшөөрсөн байгаа шүү дээ. Эрүү, иргэний, төсөв, санхүүгийн мэргэжлийн өндөр түвшинд боловсруулах шаардлагатай зөрчилгүйгээр боловсруулах асуудлуудыг ингэж хязгаарлахыг зөвхөн Засгийн газар юм уу, Улсын Их Хурал санаачилдаг байхыг зөвшөөрч байна, хэтэрхий өргөн буюу Үндсэн хуулийн 33.1-д заасан үндсэн бүрэн эрхийн хүрээнд л хууль санаачлахыг хязгаарлачихаар нэг талаас хэт өргөн болчихож байгаа юм. 
Үндэсний аюулгүй байдлын зөвлөлийн тэргүүний хувьд бүх хуулийг санаачилж болохоор юм шиг, нөгөө талаасаа зөвхөн зэвсэгт хүчин, гадаад харилцааны тухай хууль санаачилж болохоор юм шиг ийм хоёр салаа утгатай байгаа учраас энийг мэргэжлийн Байнгын хороод хүлээж аваад энийгээ тодруулаад, тэгээд зөвхөн Засгийн газар, зөвхөн Улсын Их Хурал санаачлах эрхүүдийг Ерөнхийлөгч санаачилж болохгүй гэдэг агуулгаар өөрчлөн найруулж ингэж явна. 
Үндсэн хуулийн 6.2-оор өчигдөр хэлэлцүүлэг хийгээд энэ талаар ярилцаж байсан Ганбаатар гишүүн бид ойлголтоо нэгтгээд Төрийн ба орон нутгийн өмчийн тухай хууль, Ашигт малтмалын тухай хууль, бусад дагалдаж гарах органик хуулиуд дээр хамтарч ажиллахаар иргэний нийгмийн байгууллагууд ерөнхий ойлголцолд хүрсэн учраас одоо энэ асуудлаар үндсэндээ харилцан ойлголцоод цаашаа ажлын хэсэг байгуулаад ажиллана гэж ойлгогдож байгаа шүү дээ. 
Одоо Лхагвын Мөнхбаатар гишүүн асуулт асууна. 
Л.Мөнхбаатар: Гишүүдийнхээ амрыг эрье. Ганбат гишүүн маань ер нь асуудлаа сүүлийн 3 секундэд нь базаад хэлчихдэг ийм хүн байгаа. Би бол эхний 3 секундэд багтаагаад хэлчихье гэж бодож байна. Энэ бол Ерөнхийлөгчийн хоригийг хүлээж авах үндэслэл байна. Ямар үндэслэл байна вэ гэхээр Монгол Улсын Их Хурлын хуульд Ерөнхийлөгч Үндсэн хуулийн 33 дугаар зүйлд заасан үндсэн бүрэн эрхийнхээ хүрээнд хууль санаачилна гээд заалт оруулчихсан байгаа. Нөгөөтэйгүүр, Засгийн газрын хууль санаачлах эрхийн асуудлыг ч гэсэн Их Хурлын хуульд оруулчихаад байгаа юм. Тэгэхээр Ерөнхийлөгч, Засгийн газар ямар хүрээнд хууль санаачлах асуудал нь өөрөө Улсын Их Хурлын тухай хуулиар зохицуулах асуудал биш юм. 
Яагаад вэ гэхээр Улсын Их Хурлын тухай хуулиар бол Улсын Их Хурлын үйл ажиллагааны бүтэц, зохион байгуулалт, Улсын Их Хурлын үйл ажиллагаатай холбоотой асуудлуудыг л зохицуулдаг. Гэтэл энд Ерөнхийлөгчийн болоод Засгийн газрын бүрэн эрхийн асуудлуудыг Их Хурлын тухай хуульд оруулж ирж суулгаснаараа л энэ өөрөө буруутай болчихоод байгаа юм. Ийм учраас хоригийг хүлээж авах үндэслэл байна. Гэхдээ ер нь Ерөнхийлөгч буюу Их Хурал, Засгийн газар ямар хуулийн хүрээ хязгаарт хууль санаачлах вэ гэдэг асуудал дээр тогтож ярих ёстой. Үүний цаана төрийн эрх мэдэл хуваарилах зарчмын асуудал байна. Ийм учраас энэ асуудал их чухал асуудал. 
Ерөнхийлөгч ямар бүрэн эрхийн хүрээнд өөрийнхөө хэрэгжүүлж байгаа үндсэн бүрэн эрхийнхээ хүрээнд хууль санаачлах нь зүйтэй. Ямар бүрэн эрх хэрэгжүүлж байна вэ, тэрийг нь бүрэн эрхийнхээ хүрээнд хууль, бодлого санаачлах эрхтэй. Үүнээс гадна Ерөнхийлөгч бол өөрийнхөө эрх мэдлийн хүрээнд тодорхой бүрэн эрхүүд бий. Хууль тогтоох үйл ажиллагаанд бас томоохон байр суурь эзэлж оролцдог. Улсын Их Хурлаас баталсан хуульд хориг тавина, мөн бүрэн эрхийнхээ хүрээнд зарлиг гаргадаг. Энэ бол нэлээн томоохон бүрэн эрхүүд байж байгаа юм. 
Нөгөөтэйгүүр бас Засгийн газрын төсөв санхүүтэй, эрүү, иргэн гэдэг юм уу гол органик хуулиудаа санаачлаад оруулж ирж байх нь бас зүйтэй байгаа юм. Мэргэжлийн яамдын зүгээс. Их Хурлын гишүүд бас тодорхой хүрээ, хязгаарын хүрээнд энийгээ хэрэгжүүлэх хэрэгтэй. Ийм учраас 78 субъект байгаад байгаа юм хууль санаачлах. Ийм учраас эдгээрийг тодорхой журамлаж хүрээ, хязгаарыг нь тогтоож өгөх ёстой гэдэгтэй санал нэг байгаад байгаа юм. 
Ийм учраас энэ хоригийг яаж хүлээж авна вэ, Их Хурлын тухай хуулиар биш Ерөнхийлөгчийн тухай хуульд нь тодорхой нэмэлт, өөрчлөлт оруулах, Хууль тогтоомжийн хуулиар эдгээр асуудлуудыг зохицуулах ёстой байсан. Ийм учраас энэ хоригийг нь хүлээж аваад Ерөнхийлөгчийн тухай хууль, Хууль тогтоомжийн хуулиар зохицуулаад явъя. Ингэхдээ үндсэн зарчмын байр суурь бол Үндсэн хуулийн 33 дугаар зүйлд заасан бүрэн эрхийнх нь хүрээнд бодлого, хуулиа санаачлах ёстой гэж үзэж байгаагаа бас хэлье гэж бодож байна. 
 Ийм болохоор ер нь цаашдаа энэ асуудлыг төрийн эрх мэдэл хуваарилах зарчмын хэрэгжилттэй нь уялдуулаад асуудлуудыг нэг мөр бид бас авч үзэх ийм шаардлага байгаа гэдгийг энэ дашрамд хэлье гэж бодож байна. Хоригийг хүлээж авах нь зүйтэй гэж үзэж байгаа юм. 
Г.Занданшатар: Үг хэллээ. Бямбацогт дарга асуултад хариулна. 
С.Бямбацогт: Сая Мөнхбаатар гишүүн нэлээн чухал хөндөж байгаа юм. Улсын Их Хурлын тухай хуульд Ерөнхийлөгчийн хууль санаачлах эрхийн хүрээ хязгаарыг, Засгийн газрын хууль санаачлах эрхийн хүрээ хязгаарыг оруулж өгч байгаа нь зохимжтой юу, уг нь Хууль тогтоомжийн хуульд байх ёстой биш үү гэсэн санаа хөндөж байна л даа. Энэ дээр бид бас ойлголтын зөрүүг нэгтгэх ёстой. Улсын Их Хурал бол Үндсэн хуульд зааснаар Монгол төрийн эрх барих, хууль тогтоох дээд байгууллага. Улсын Их Хурлын үндсэн үйл ажиллагаа бол ерөөсөө л хуулийг хэлэлцэх, хуулийг боловсруулах, хуулийг батлах. 
Дээрээс нь хуулийн хэрэгжилтэд хяналт тавих. Тийм болохоор бидний үндсэн үйл ажиллагаанд оролцож байгаа хоёр субъект Ерөнхийлөгч, Засгийн газар хэрхэн яаж оролцох ёстой юм бэ. Энийгээ бид нар өөрсдөө өөрсдийнхөө үйл ажиллагааг зохицуулсан хуульдаа тусгаж өгөхгүй бол хэн нэгэн хууль санаачлаад бид Их Хурлын тухай хуульд заагаагүй учраас би энэ хууль санаачлах эрхтэй, одоо болно гэдэг байдлаар хуулийн зөрчил, хийдэл үүснэ. 
Тийм учраас Улсын Их Хурлын тухай хуульд хууль санаачлах эрхтэй ийм субъектууд байгаа. Энэ субъектууд хууль санаачлахдаа ийм эрхийн хүрээ хязгаар дотор санаачлах үүрэгтэй шүү гэж оруулж өгөөд энэ хуулийг бид мөрдөж, энэ хуулийн дагуу хууль санаачлах эрхтэй субъект мөн үү, биш үү, хууль санаачлах эрхийн хүрээ хязгаар дотор багтсан хуулиа санаачилсан уу, үгүй юу гэдгээ шалгаж, шалгуур хангасан эсэхийг шаардаж байж ингэж байж Улсын Их Хурал хуулиа хэлэлцдэг, баталдаг байхгүй бол энд зөрчил үүсэн. Ийм үүднээсээ Улсын Их Хурлын тухай хуульд бид нар Улсын Их Хурлын хууль санаачлах эрх бүхий субъектуудын эрхийн хүрээ хязгаарыг оруулж өгсөн. 
Үүнээс гадна мэдээж Хууль тогтоомжийн тухай хуульд заавал байх ёстой. Хууль тогтоомжийн тухай хуульдаа хууль санаачлах эрх бүхий 78 субъект нь хууль санаачлахдаа ямар босго, шалгуур, шаардлага, ямар судалгаа тооцоо үндэслэлтэй, ямар санхүүгийн эх үүсвэртэй яаж боловсруулах ёстой вэ гэдгийг нь хангаж байж хуулиа санаачилна. Ийм байдлаар хуулиудын хийдэл үүсгэхгүйн үүднээс Улсын Их Хурлын тухай хууль, Хууль тогтоомжийн тухай хууль аль алинд нь хууль санаачлах эрх бүхий субъектуудын хууль санаачлах эрхийн хүрээ хязгаар, санаачилж байгаа хуульд нь тавигдах шаардлагуудыг тодорхой тусгаж өгөх шаардлагатай юм. Энэ үүднээсээ Улсын Их Хурлын тухай хуульд Ерөнхийлөгч болон Засгийн газрын хууль санаачлах эрхийн хүрээ хязгаарыг тодорхой тусгаж өгсөн гэдгийг бас хэлье. 
Г.Занданшатар: Одоо эрхэм гишүүн Салдангийн Одонтуяа асуулт асууна. 
С.Одонтуяа: Монгол Улсын Ерөнхийлөгчийн хориг тавьсан нь үндэстэй, хэлэлцэх шаардлагатай гэж үзэж байна. Ер нь манай өмнөх байсан Улсын Их Хурлын гишүүд бас энэ алдаагаа ухамсарлаад үнэхээр энэ дээр ийм алдаа гарчихжээ, энийг засах нь зүйтэй гэж дийлэнх нь Байнгын хороон дээр ярьсанд талархууштай. Гэхдээ ер нь алдаа гаргаж болдог юм, засдаг юм гэдэг байдлаар цаашид хандах нь туйлын өрөөсгөл. Монголчууд бидэнд нэг алдаа байдаг, хэтэрхий туйлширдаг. Эсхүл баахан эрх мэдлийг нь өгнө, эсхүл бүгдийг нь хязгаарлана. Тэгэхээр энэ дээр хэд хэдэн зүйлийг бас онцолж хэлмээр байна. 
Ер нь хууль санаачлах эрх гэдэг бол өөрөө хамгийн чухал эрх. Энэ хууль санаачлах эрх өнөөдөр парламент, Засгийн газар, ард түмний гэсэн ийм гурван төрөл зүйлд байгаа. Өнгөрсөн парламент, одоо энэ парламент хоёрт дийлэнх олонх нь нэг намынх байгаа. Тэгэхээр парламент, Засгийн газар хоёр өөрөө нэгдмэл сонирхолтой байдаг. Энэ нэгдмэл сонирхолтой үед дур зоргоороо авирлах, янз бүрийн зүйлүүд гардаг. 
Улс орны туршлагуудыг харж байхад Засгийн газар нь хөрөнгө мөнгө байхгүй гээд, зарим нь чухал байгууллагуудыг татан буулгах жишээтэй. Ийм үед энэ тэнцвэр алдагддаг. Тэгэхээр ийм үед яг намын харьяаллаас түдгэлзсэн цорын ганц хууль санаачлах субъект бол Ерөнхийлөгч байгаа. Тийм учраас Ерөнхийлөгчийн энийг хязгаарлах нь туйлын буруу. Өөрөөр хэлбэл, энэ алдагдах юм бол бид нарын ардчиллын, ардчилсан нийгмийн тэнцвэр алдагдана. Нөгөө дарангуйлал руу явна, хэт нэг намын үзэл бодол руу орно. Тийм учраас бид эндээс зайлсхийх ёстой.
 
Хоёр дахь чухал асуудал бол Үндсэн хуульд Ерөнхийлөгч бол Монгол Улсын төрийн тэргүүн гээд заачихсан. Тэгэхээр төрийн маш олон гүйцэтгэж байгаа чухал чиг үүргүүд байгаа, зохицуулалтууд байгаа, нийгмийн харилцаа байгаа. Энэнд Ерөнхийлөгч өөрөө оролцохгүй, хууль санаачлахгүйгээр энийг зохицуулах ямар ч боломж байхгүй. Гэтэл Үндсэн хуулийнхаа зургаан зүйлээр Ерөнхийлөгчийг ийм, ийм зүйлд оролцоно, төрийн бүх харилцааг зохицуулахад оролцоно гээд заачхаад энэ хууль санаачлах эрхийг нь хязгаарлах нь туйлын буруу. 
Гурав дахь чухал асуудал бол 33 дугаар зүйлээр хязгаарласан байгаа. Тэгэхээр би Ерөнхийлөгчийн Тамгын газрын дарга Шижирээс асуумаар байна. Яг Үндсэн хууль хэлэлцэж байх үед энэ 33 дугаар зүйл ер нь яригдсан юм уу, яригдаагүй юм уу? Энийг та бас нэг хариулаарай. Ер нь Үндсэн хуулиас давсан тийм хууль гэж байх ёсгүй. 
Дөрөв дэх чухал асуудал бол мандатын хүч чадал гэж байгаа. Энэ юу вэ гэхээр сая 2020 оны сонгуулиар 6300 хүний санал аваад сонгогдсон Улсын Их Хурлын гишүүн байгаа. Гэтэл Ерөнхийлөгч бараг 630 мянган хүний санал авсан. Энэ 630 мянган хүний санал авсан ард түмний Ерөнхийлөгчийг жижиг тойргийн 6 мянган санал авсан хүн эрхийг нь хязгаарлана гэдэг бол өөрөө бас ерөнхийдөө тоон үзүүлэлтээр харьцуулахад ч гэсэн энэ өөрөө их өрөөсгөл санагдаж байгаа. 
Төгсгөлд нь нэг зүйлийг хэлэхэд ер нь энэ зүйлд улс төржилтгүйгээр дараа дараагийн шатандаа бид нар алдаа гаргахгүйгээр бүх энэ зүйл дээр ингээд эрэмбэлээд явах нь зүйтэй байгаа. Энэ асуудлыг хэлэлцэх нь зүйтэй. Тэгээд яахав, ер нь алдаа гаргасан юм байна гэдгээ бид ойлголоо. Энийг нь засаж залруулаад хэтэрхий нэг тал руу нь туйлшрахгүйгээр энэ асуудлыг шийдэх нь зүйтэй байгаа. Хэрвээ энэ асуудлыг шийдэхгүй бол Үндсэн хуулийн 27, 39, 51, 56, 65 гээд энэ бүх зүйлүүд дээр Ерөнхийлөгч хууль санаачилж оролцох эрх нь доголдоно. Тэгэхээр би нэг зүйлийг хэлэхэд өнгөрсөн парламент, энэ парламент, өнгөрсөн Засгийн газар, энэ Засгийн газар бол дийлэнх олонх нэг намынх байсан учраас бид энэ дээр. 
Г.Занданшатар: Шижир дарга асуултад хариулна. 82 дугаар микрофон. 
Ө.Шижир: Одонтуяа гишүүний асуултад хариулъя. Монгол Улсын Үндсэн хуулийн нэмэлт, өөрчлөлтийг хэлэлцэн батлах үеэр Ерөнхийлөгчийн 33 дугаар зүйл дээр холбоотой асуудлыг энэ талаар яригдсан уу гэж асуулаа. Бид нарын хувьд яг Үндсэн хуулийн нэмэлт, өөрчлөлтийг хэлэлцэн батлах үеэр явж байсан тэмдэглэл, протоколуудыг нэг бүрчлэн үзсэн. Энэ талаар яг хэлэлцэн батлах үеэр энэ онцлон ярьж байгаагүй юм байна лээ. Тэгээд Монгол Улсын Ерөнхийлөгчийн бүрэн эрхтэй холбоотой асуудал дээр ярихад 2017 оноос Ерөнхийлөгчөөр сонгогдсоноос хойш яг өөрийнхөө бүрэн эрхийг нэмэгдүүлсэн хуулийн төслийг нэгийг ч санаачлаагүй гэдгийг онцлон дурдмаар байна. Сүүлд нь хэлэхэд яг 33 дугаар зүйлтэй холбоотой зүйлийг яг Үндсэн хуулийн нэмэлт хэлэлцүүлгийн үеэр яг онцолж ярьж байсан юм байгаагүй. 
Г.Занданшатар: Одоо эрхэм гишүүн Туваан асуулт асууна. 
Ц.Туваан: Бүгдэд нь энэ өдрийн мэндийг хүргэе. Хоригийг хүлээж авах нь зүйтэй. Энэ дээр Байнгын хороод шийдвэрээ гаргаад явж байгаад нь талархаж байна. Бид хэд Монгол Улсын Ерөнхийлөгч төрийн тэргүүн гээд хуульчлаад өгчихсөн. Үндсэн хуульдаа ч гэсэн энэ үгээрээ байгаа. Тэгэхээр төрийн тэргүүн гэдэг энэ зүйл, заалтаар орсон хүн дээрээ ямар нэгэн байдлаар хууль санаачлах гээд энэ эрх дээр нь хязгаарлагдмал байдал өгч байгаа нь логикийн хувьд зохимжгүй зүйл байна. Бүх ард түмнээсээ сонгогддог, маш олон хүний саналаар гарч ирдэг мөртлөө эргээд тэр хүмүүст нь, ард түмэнд тулгарсан, ард иргэдэд тулгарсан асуудлыг шийдэх гээд хууль санаачлах эрхгүй байна гэдэг нь өөрөө логикийн хувьд буруу юм. Энэ бол засах нь зүйтэй. 
Энэ, 78 гээд Бямбацогт гишүүн бас ярьж байна. 78 субъект байгаа. Энэ хүмүүст нь хууль санаачлах эрх нь нээлттэй байж байг л дээ. Юунд нь тэрийг нь хязгаарлая гээд ингээд байгаа юм бэ? 78-даа санаачлах эрх нь байг, 76 батлаад л явчихна шүү дээ. Түүгээрээ Их Хурал нь хууль тогтоох дээд байгууллага гэдгээ хэрэгжүүлээд явчих нь зөв байх гэж ингэж бодож байна. 
Одоо ингээд Засгийн газарт тодорхой эрх мэдэл давуу байна, боломж байна, хууль санаачлах тал дээр давуу байдлууд гээд. Аль хэдийн бид нарын эрх 76-гийн эрх рүү наана чинь бас тодорхой хэмжээгээр хязгаарлалт тавиад халдаад эхэлчихсэн байна шүү дээ. Энийг бас бид нар анзаарахгүй өнгөрсөн байна. Энэ хоригийг хэлэлцэх явцад материалуудыг уншаад явж байхад ийм байдал аль хэдийн эхэлчихсэн юм байна. Тэгэхээр дараагийн удаа бас бид нарын буюу ард түмний мандат авсан Их Хурлын гишүүдийн хууль санаачлах эрхэд хязгаарлалт тавьсан энэ байдлуудыг хэдүүлээ бас харж үзэх нь зөв байх шүү. Тэгэхгүй бол дараагийн ээлжид нөгөө эрх барих дээд байгууллага Их Хурлын гишүүн ард түмний элч гэдэг энэ байдал алдагдах юм байна гэж ингэж бодож байна. 
Улсын Их Хурлын тухай хуулийн 32 дугаар зүйлээс л Үндсэн хуулийн 33-т тэгж, тэгж заасныг нь гэдгийг нь аваад хаячихад л энэ асуудал чинь шийдэгдээд явчих юм байна шүү дээ. Тэгэхээр энэ удаадаа хэдүүлээ Байнгын хороодынхоо саналыг дэмжээд хоригоо хүлээж аваад ингээд цаашаа явчихсан нь зөв байх аа гэж ингэж бодож байна. 
Эцэст нь, өөрсдийнхөө хууль тогтоох эрх мэдлийнхээ хүрээнд тэр хоригдсон заалтууд дээрээ хэдүүлээ дараа дараа онцгой анхаарч ажиллахгүй бол амьдрал баян, бид нар хууль санаачлах гээд маш олон даваа давах гээд байдаг. Тэгтэл зарим газрууд нь шууд ингээд санаачлаад явчихдаг. Тэгээд санаачлаад хүртэл маш олон хориг саад байгаа нь буруу гэдэг дээр саналтай байна. Ингээд санаачлах эрх нь 78-даа нээлттэй, чөлөөтэй байх. Батлах эрхээ бид нар хадгалаад явчихъя гэсэн ийм саналтай байна. Баярлалаа. 
Г.Занданшатар: Сандагийн Бямбацогт дарга асуултад хариулна. 
С.Бямбацогт: Ерөөсөө л бид нар чинь хуулийн засаглал тогтооё, хууль нь амьдрал дээр хэрэгждэг, ард иргэддээ үр өгөөжөө өгдөг байя, ингэхийн тулд хууль нь тогтвортой хэрэгждэг байгаасай гэдэг бас нэг том зорилго байдаг. Хүн болгон дур дураараа хууль санаачлаад энэ 78 субъект. Ингээд л өнөөдөр баталсан хуулийг маргааш өөрчлөөд л эсхүл ард түмэнд таалагдах гээд нэг популист хууль санаачлаад л. Тэр нь улсын эдийн засаг, ард иргэдийн амьдралд маш их хортой сөрөг нөлөөлөлтэй, эсхүл гадна дотнынхны гар хөл болоод гэдэг юм уу, лоббигоор хууль санаачлаад ингээд яваад байдаг ийм асуудлууд урьд нь гарч байсан тохиолдлууд байдаг юм билээ. 
Тийм болохоор л хууль санаачлах, хуулийг боловсруулах, хуулийг батлах энэ процессыг илүү нарийвчилъя, илүү оновчтой болгоё, илүү анхааралтай, илүү нягт нямбай ханддаг байх үүднээс хууль санаачлах эрхийн хүрээ хязгаарт, хууль санаачлах, хуулийг боловсруулахад тавигдах шаардлага, хуулийг хэлэлцэх, батлах процесс энэ бүгдийг илүү нарийвчилж илүү нягт болгож өгсөн. Ингэж болгох зайлшгүй шаардлагатай байгаад байгаа юм. Тэгэхгүй бол өдөр болгон хууль баталдаг, өдөр болгон хууль нь өөрчлөгддөг. Монгол Улсын бодлого нь тогтворгүй, Монгол Улсын төр нь тогтворгүй гэдэг чинь үүнээс л үүсдэг. Энийг л бид нар засах гэж аль болох хуулийг тогтвортой хэрэгждэг байлгах, ард иргэдийн амьдралд үр өгөөжөө өгдөг байлгах үүднээс.
Гэтэл нөгөө талдаа бид хууль санаачлах эрх рүү маань хэтэрхий халдаад байна гэдэг асуудал яриад байгаа юм. Бид нар чинь ерөөсөө л Улсын Их Хурлын гишүүний бүрэн эрх, Ерөнхийлөгчийн бүрэн эрх, Засгийн газрын бүрэн эрх гээд байж байгаа. Энэ бүрэн эрх гэдгийн чинь цаад талд нь ерөөсөө л эрх, үүргийн нэгдэл. Эрхээ эдэлдэг байх ёстой, нөгөө талдаа үүргээ биелүүлдэг байх ёстой. Эрхтэй, үүрэгтэй байж байж, энэ хоёр маань нийлж нэгдэж нэг цогц болж байж бидний бүрэн эрх үүсдэг юм. Тэгэхгүй, ерөөсөө л Их Хурлын гишүүнээр сонгогдсон бол эрхээ эдэлдэг байх ёстой, Ерөнхийлөгчөөр сонгогдсон бол  эрхээ эдэлдэг байх ёстой гэдэг байдлаар хэт ингэж зөвхөн эрхээ эдлэх талдаа илүү ханддаг, үүргээ биелүүлэх талдаа хойшоо суучихдаг байгаад байх юм бол энэ гажуудал чинь үүсээд байгаа юм л даа. Тийм үүднээс л энэ асуудлыг засах гэж оруулж ирсэн. 
Ерөнхийлөгч ч гэсэн энийгээ ойлгож, өөрөө санаачилсан. Улсын Их Хурал Үндсэн хуулийн нэмэлт, өөрчлөлт хэлэлцэх явцдаа, дээрээс нь Улсын Их Хурлын зарим гишүүд нийлж байгаад Ерөнхийлөгчийн хууль санаачлах эрхийг хасаад хаячихсан юм байна гэж яриад, ойлгоод байх шиг байна. Үгүй, энэ Үндсэн хуулийн нэмэлт, өөрчлөлт хэлэлцэх явцад Ерөнхийлөгч өөрөө санаачилж гаргасан. Бид эрхээ ч эдэлдэг байя, үүргээ ч биелүүлдэг байя. Энэ үүднээсээ миний ч хууль санаачлах эрхийн хүрээ хязгаарыг тогтооё, Их Хурлын гишүүдийн хууль санаачлах эрхийн хүрээ хязгаарыг тогтооё, Засгийн газрын хууль санаачлах эрхийн хүрээ хязгаарыг тогтооё гэдэг саналыг Ерөнхийлөгчийн зүгээс гарсан. Энэ гарсан саналыг нь харин бид нар Улсын Их Хурлын хуульд суулгахдаа арай хэтрүүлчихсэн байна гэдэг л асуудал яригдаж байгаа юм. Бусдаар бол ерөөсөө л хэн нэгэн Их Хурлын гишүүд нийлж байгаад л Ерөнхийлөгчийн бүрэн эрхийг хаагаад, боогоод хасчихсан юм ерөөсөө биш. 
Ерөнхийлөгч маань өөрөө анх гаргасан санал нь хууль санаачлах эрхийн хүрээ хязгаарыг тогтоож, бас нэг бүрэн эрхээ хэрэгжүүлэхдээ эрхээ эдэлдэг, үүргээ биелүүлдэг байлгахгүй бол бид нар хэтэрхий, би ч дураараа юм байна, урьд дахь Ерөнхийлөгч нар, Их Хурлын гишүүд дураараа юм байна, энийг жаахан зохицуулах, замбараатай болгох шаардлагатай гэдэг санаачилгыг Ерөнхийлөгч өөрөө гаргасан юм шүү. Энэ хүрээнд л энэ асуудал яригдсан. Гэхдээ явцын дунд Их Хурлын тухай хууль дээр бид нар бас алдаа гаргасан юм байна. Алдаагаа бас хүлээн зөвшөөрье. Одонтуяа бас хүсээд байх шиг байна, ойлголоо. 
Г.Занданшатар: Асуултад хариуллаа. Хууль тогтоомжийн тухай хууль ч гэсэн 2015 онд батлагдсан хууль шүү дээ. Гишүүдийн санаачлах эрхтэй холбоотой асуудал бол. 
Эрхэм гишүүн Норовын Алтанхуяг асуулт асууна.
 
Н.Алтанхуяг: Өглөөний мэнд. Бямбацогт дарга бас нэг алдаа залруулах хэрэгтэй байна. Би уг нь үг хэлье гэж бодоогүй байхгүй юу. Асуулт асууя ч гэж бодоогүй. Байнгын хороо яах гэж байдаг юм бэ? Би Байнгын хороон дээр асуултаа асуугаад үгээ хэлчихсэн. Яагаад миний саналыг тэр дүгнэлтдээ уншихгүй, намайг хасчихдаг юм бэ? Би Их Хурлын гишүүн биш юм уу? Би Байнгын хороон дээр суухын ач холбогдол байхгүй юм уу? Тэгэхээр та одоо наад алдаагаа засаад миний хэлсэн санал, дүгнэлтийг бүгдийг нь оруулаад дахиад индэр дээрээс уншуул. Та нар хууль зөрчихөө боль л доо. Хууль зүйн байнгын хорооны дарга хуулийг зөрчихөөр энэ Монгол Улс юу болдог юм бэ? Би өөрийнхөө хэлсэн саналыг эндээс уншчих юм байх гээд зөндөө суулаа. Тэгээд нөгөө бие даагчийг хасаад хаячихсан. Ингэхгүй шүү. Та наадахаа одоо засуулаад, эндээс уншуул л даа. Ийм замбараагүй Их Хурал гэж байдаг юм уу? 
Би тэгээд одоо нэгэнт миний саналыг уншаагүй юм чинь би дахиад ярья, Байнгын хорооны хурал дээр ярьсан юмаа ярья. Одоо маш муу юм болж эхэллээ. Монгол Улсын сонгосон сонголт ардчилалд аюул учирч байна. Зүгээр дураараа хэдэн нөхдүүд гарч ирээд л, Их Хурлын гишүүд тэрийг санаачилж болохгүй, Ерөнхийлөгч энийг санаачилж болохгүй. Ийм юм ер нь хаана байсан юм бэ? Яахаараа хүний унаган эрх, Их Хурлын гишүүний унаган эрх, хууль санаачлах эрхэд халддаг юм бэ? Монгол Улсын бүх ард түмнээс сонгогдсон Ерөнхийлөгчийн хууль санаачлах эрхэд яахаараа халддаг юм бэ? 
Одоо наад Үндсэн хууль чинь өөрөө зөрчилтэй байхгүй юу. Бүх ард түмнээс сонгогддог байгаа Ерөнхийлөгчийн хууль санаачлах эрхийг хааж болохгүй. Та нар парламентаас сонгогддог ямар нэгэн хязгаарлагдмал бүрэлдэхүүнээс сонгогддог байсан бол болно. Битгий ингэж юмыг махчилж, ингэж ардчиллаас ухарч бай. Тэгэхээр бүх ард түмнээс сонгогдсон төрийн тэргүүн хүний хууль санаачлах эрхийг юугаар ч хаах боломжгүй. Дахиад хүсвэл дахиад Ерөнхийлөгчийнхөө хаанаас сонгогддогийг нь өөрчилсөн цагт энэ тухай ярь. Энэ унаган зарчим шүү. 
Хоёрдугаарт би Байнгын хорооны хурал дээр ярьсан. Манай гишүүд бүгдээрээ байгаа учраас хэлчихье. Би Мөнхбаатар гишүүнтэй санал нэг байгаа юм. Улсын Их Хурлын хуулиар Ерөнхийлөгчийн хууль санаачлах эрх хаана гэж юу байхав дээ, буруу. Дахиад нэг юм хэлье. Одоо энэ Их Хурлын гишүүд та нар 60-н хэдүүлээ болчхоор их сайхан, тайван амгалан сууж байх шиг байна. Би энэ Ганбат даргад хэлээд байгаа юм, “танай бүлгийн 11, би, Ганбаатар бүгдээрээ хууль санаачлах эрхгүй болчихсон шүү дээ”. Яагаад гээч. Та нар 5 сарын 13-нд оруулсан хуулиар чинь ингэж байгаа юм, Алтанхуяг хуулиа санаачлаад Байнгын хороогоор хэлэлцүүлээд, Байнгын хорооны гишүүд нь олонхын саналыг авбал чинийхийг хэлэлцэх асуудалд оруулаад цаашаа явуулна, тэгэхгүй бол байхгүй. Ингэж Их Хурлын гишүүний хууль санаачлах эрхэд халдсан байна. 
Сая Сүхбаатар гишүүн бид хоёр ярьж байна. Хоёулаа энийг ядаж хүчингүй болгоё гэж. Худлаа яриад яахав, тийм ээ? Их Хурлын гишүүд дэмжиж өгөөрэй. Угаасаа Ерөнхийлөгчийн байтугай Их Хурлын гишүүний хууль санаачлах эрхэд халдчихсан байна. Энийг яг өөрчилж өгмөөр байна. 
Дараа нь, Бямбацогт дарга та ямар аймаар юм ярьдаг юм бэ? “Ерөнхийлөгч өөрөө зөвшөөрсөн”. Одоо хоёр, гурван хүн хоорондоо юм ярьчихаар болдог юм уу? Энэ чинь хууль, эрх зүй гэдэг ойлголт байдаг байхгүй юу. Үндсэн хуулийн эрх зүй, тэнд юу гэж бичигдсэнээрээ юм явдаг болохоос биш хэн нэгэн хүн, ингээд байгаа юм байна, энийг нь өөрчилчихье гэхээр өөрчилнө гэдэг чинь Үндсэн хуулийн эрх зүй зөрчиж байгаа юм. Одоо сүүлдээ Ерөнхийлөгч нь буруутан болох юм байна л даа. Өмнөх Ерөнхийлөгч нар хууль санаачлаад байсан нь жаахан буруу юм байна, би энийгээ больчихъё гэж хэлсэн гэж. Ингэж тайлбарлаж болохгүй. Та Хууль зүйн байнгын хорооны дарга хүн, хуулийнхаа хүрээнд юмаа хийх хэрэгтэй. Арай хэтэрч байна. 
Их Хурлын гишүүдэд нэг юм уриалмаар байна. Өнөөдрөөс эхлээд Үндсэн хуулийнхаа суурь зарчим дээр юмаа хийе. Их Хурлын гишүүний хууль санаачлах эрх, Ерөнхийлөгчийн хууль санаачлах эрхэд нь битгий халд л даа. Ороод ирэхэд нь олуулаа унагаана л биз дээ. Дэмжихгүй байна л биз дээ. Яагаад ийм хүний унаган эрх рүү халддаг юм бэ? Энэ чинь бол ардчиллаас бүр. 
Г.Занданшатар: Алтанхуяг гишүүн нэмэлт 1 минут. 
Н.Алтанхуяг: Яахаараа энэ Бямбацогт гэдэг дарга бүх хүний асуултад ганцаараа хариулчихдаг ийм хэтэрхий мэргэн жараахай болчихсон юм бэ? Үндсэн хуулийн ч юм тайлбарлаад байх шиг. Тийм юм байхгүй шүү. Тэр Үндсэн хуультай холбоотой асуудлаар юм ярих гэж байгаа бол Үндсэн хуулийн цэц л юм ярьдаг юм байгаа биз. Байнгын хорооны дарга Үндсэн хууль тайлбарлаад суугаад байх тийм юм байхгүй. Ер нь тэгээд өмнөх Ерөнхийлөгч нарын гаргасан алдааг шинэ Ерөнхийлөгчид нь тохдог ийм юм хаана байдаг юм бэ? 
Та нар хууль, зарчмаа барь л даа. Парламент гэдэг чинь ингээд ярьдаг газар юм байгаа биз дээ? Одоо бүр амыг нь боох нь л дээ. Тэгвэл энд ингээд Их Хурлаас ард түмнээс сонгогдож энд суухын хэрэг юу байгаа юм бэ? Би зарчмын юм ярьж байна шүү. Улсын Их Хурлын гишүүний унаган эрх, хууль санаачлах эрх, Ерөнхийлөгчийн хууль санаачлах эрхэд огт халдаж болохгүй. Ганцхан юм байгаа шүү дээ. Олон жилийн практикаас, Төсвийн хууль дээр Их Хурлын нэг, хоёр гишүүн санаачлаад ингээд. 
Г.Занданшатар: Бямбацогтт дарга. Ерөнхийлөгчийн Тамгын газар болон Байнгын хороодоос асууж байгаа. Тэгээд л хаяг нь тийм байна. 
С.Бямбацогт: Би Хууль зүйн байнгын хорооны даргын хувьд, бас Хууль зүйн байнгын хороогоор энэ Ерөнхийлөгчийн хориг хэлэлцэгдсэн. Мөн Төрийн байгуулалтын байнгын хороогоор хэлэлцэгдсэн. Би бас Төрийн байгуулалтын байнгын хорооны гишүүний хувьд, дээрээс нь индэр дээрээс санал, дүгнэлтийг уншсан гишүүний хувьд одоо хариулж байгаа юм. Алтанхуяг гишүүн ээ, би бас хэтэрхий мэддэг мэргэн жараахайдаа хариулаагүй юм. Энэ хуулиар надад олгогдсон үүрэг. Үүргээ биелүүлж байна. Энийг та бас Улсын Их Хурлын чуулганы хуралдааны дэгийн тухай хууль болон Улсын Их Хурлын тухай хуульд Байнгын хорооны дарга ямар үүрэгтэй байдаг юм бэ, индэр дээрээс илтгэл уншсан хүн ямар үүрэгтэй байдаг юм бэ, энэ бүгдийг уншаад судлахаар аяндаа тодорхой болох байх аа. 
Үндсэн хуультай холбоотой асуудал яагаад гэвэл Үндсэн хуулиас ургаж гарч энэ асуудлууд үүсээд байгаа учраас Үндсэн хуулийг хэлэлцэх ажлыг Үндэсний зөвшилцлийн комиссынх нь нарийн бичгийн дарга байсан юм. Монгол Улсын Ерөнхийлөгч комиссыг нь ахлаад, Ерөнхий сайд орлоод, би бас нарийн бичгийн дарга байсан юм. Ингээд бүх процесст байсан учраас би бас асуултад тодруулж та бүхэнд нэмэлт мэдээлэл өгч байгаа юм. Энийг та зөв ойлгоорой. Бусдаар хэтэрхий бүх юмыг мэддэгтээ, мэргэн жараахайдаа биш шүү. 
Харин таны саяын ярьж байгаа Байнгын хорооны санал, дүгнэлтэд таны хэлсэн саналыг тусгаагүйдээ бас хүлцэл өчье. Цаашдаа бас анхааръя. Гэхдээ олон гишүүн тусгах юм бол тэр хэмжээгээр л санал, дүгнэлт маань бас томроод явдаг. Агуулгаар нь зарчмын хувьд ингээд нэгтгээд оруулах бололцоо боломж байдаг. Цаашдаа бид үүнийг анхаарч ажиллая. Энэ дээр танаас бас хүцэл өчье. 
Хууль санаачлах эрхийг маань хэтэрхий хаагаад боогоод байна гэж байна. Өнөөдөр хууль санаачлах эрхтэй гээд Монгол Улсын иргэн болгондоо 1 сая төгрөг өгье, 1500 мянгыг өгье гээд бид нар эхэлж байсан 2008 онд. Тэрнээс болж эдийн засаг маань юу боллоо? 68 хувийн татвар гээд л нэг гишүүн босож ирээд гэнэтхэн хууль санаачлаад л маргааш нь бид нар батлаад явсан, ямар асуудал болж байлаа? Одоо хүн болгонд үнэгүй орон сууц өгье гээд бүгдээрээ ярьж байдаг. Хүн болгоны цалинг 5 сая болгоё гээд ярьж байдаг. Энэ болгоныг чинь хууль болгоод санаачлаад явдаг, ард түмэн дунд тэр нь 5 сая төгрөгийн цалинтай болохыг хүн болгон хүснэ. 
Гэтэл Монгол Улсын эдийн засаг, санхүү, боломж чадах уу, чадахгүй юу. Ингээд тэр хүн ард түмний баатар болдог. Их Хурлын бусад дэмжээгүй гишүүд нь дайсан болдог. Төр, засаг ард түмний санхүүгийн бололцоог ойлгодоггүй нэг ийм л байдал байнга үүсдэг шүү дээ. Та энэ зовлонг өөрөө биеэрээ амсаад ирсэн хүн. Ийм л үүднээс Их Хурлын гишүүн, Ерөнхийлөгч, Засгийн газрын бүрэн эрх гэж байдаг бол тэр бүрэн эрх гэдэг чинь эрх, үүргийн нэгдэл байдаг юм. Үүргээ биелүүлдэг байж эрхээ эдэлдэг байя. Бас ард түмнээс сонгогдсон юм бол, ард түмнийг төлөөлж байгаа бол бас жаахан хариуцлагатай, ухамсартай, улс эх орноо боддог тийм сэтгэлтэй байя гэдэг үүднээс л энэ асуудлууд яригдаж байгаа юм. Ингээд бид нар ярьж байгаад Ерөнхийлөгч маань өөрөө бас бүрэн эрхээ эдэлдэг байя. Бүрэн эрхийн цаад талд бас үүрэг байдаг юм. 
Тийм болохоор хууль санаачлах эрхийн хүрээ хязгаарыг тогтоох нь зөв юм байна, энийг ингэж тогтоож өгье. Над дээр ч тогтоо, Их Хурал дээр ч тогтоо, Засгийн газар дээр ч тогтооё гэдэг асуудал ажлын хэсэг дээр яригдаад, энэ яригдсан ярианы дагуу Үндсэн хуульд нэмэлт, өөрчлөлт орсон. Энэ хүрээндээ Улсын Их Хурлын тухай хууль өөрчлөхдөө харин тэр Үндсэн хуулийн агуулгаар оруулж ирсэн. Энэ нь хэтэрхий хэтрүүлчихсэн асуудал болжээ гэдэг л асуудал энд яригдаж байгаа юм. Бусдаар, мэдээд чадаад, тэр хоёр хүн ярьсныгаа би энд хийгээд байгаа юм биш ээ. Энэ бол ажлын хэсэг дээр яригдсан. Ажлын хэсэг дээр ярьж ойлголцож байж. 
Улсын Их Хурлын үйл ажиллагаа ч гэсэн эхлээд хэлэлцэх эсэхийг нь шийддэг, дараа нь ажлын хэсэг байгуулагддаг. Ажлын хэсэг дээр ярилцдаг, ойлголцдог, Ардчилсан намын бүлэгтэй гэдэг юм уу, бусад бие даагч нартай ойлголцдог. Ингээд цаашаа ажлын хэсэг маань Байнгын хороонд асуудлаа оруулдаг. Байнгын хороо хэлэлцээд чуулганд ордог, чуулганаар эцэслэн баталдаг. Энэ процессын ажлын хэсэг дээр болсон процессыг л би ярьж байгаа юм. Хоёр хүн хоорондоо ярьчихаад тэрийгээ хууль болгоод явж байгаа юм биш ээ. Өмнөх Ерөнхийлөгч нарын алдааг энэ Ерөнхийлөгчид тохож байгаа юм ерөөсөө байхгүй ээ. Энийг та зөв ойлгож, зөв ярьж байгаасай гэж танаас хүсэж байна.
 
Г.Занданшатар: Төрийн байгуулалтын байнгын хороо Энх-Амгалан гишүүн асуултад хариулна. 
Л.Энх-Амгалан: Хоёр Байнгын хороогоор хэлэлцсэн учраас бас Төрийн байгуулалтын байнгын хороо хэлэлцэж байх үед гишүүдийн гаргасан санал, байр суурь, Байнгын хорооны саналуудыг тайлбарлах ёстой гэж ойлгоод байна л даа. Бид нар Үндсэн хуулийнхаа сая шинэ хийсэн өөрчлөлтийн зарчмаас ерөөсөө ухарч болохгүй юм. Бид нарын сая Үндсэн хуульд хийсэн өөрчлөлтийн амин сүнсийн нэг нь засаглалын тогтолцоо, эрх мэдлийн хуваарилалтыг шинэчлэх асуудал байсан байхгүй юу. Тийм ч учраас өнөөдөр Үндсэн хуулийн хэлэлцүүлэг хийхэд ард түмнээсээ бид нар хэлэлцүүлэг хийсэн, ард түмний зөвшилцлөөр, улс төрийн намын зөвшилцлөөр, Ерөнхийлөгч өөрөө даргалж энэ Үндсэн хуулийн өөрчлөлтүүдийг хийх энэ санал, санаачилгуудыг гаргасан. Бид нар хамгийн гол гурван зарчим л энэ Үндсэн хуулийн өөрчлөлт дээр хийсэн шүү дээ. 
Цаашдаа Монголын төр яавал хариуцлагатай төртэй байх юм бэ гэдэг нэгдүгээр асуудал нь хариуцлагатай төртэй байх асуудал. Хоёрдугаарт нь, Монгол төрийн Ерөнхийлөгч, Улсын Их Хурал, Засгийн газрын хяналт, тэнцвэрийн асуудлууд юу байх юм бэ. Гуравдугаарт нь, Монгол Улсын улс төрийн бодлого тогтвортой байх тухай асуудал. Төр өөрөө тогтвортой байх, бодлого нь өөрөө тогтвортой байх ийм гурван зарчим дээр үндэслэж энэ Үндсэн хуулийн өөрчлөлтүүдийг хийсэн. Бид нар тэгээд хэд хэдэн удаагийн судалгаа. 
Одоо бид нар хуульчдаа, мэргэжлийн байгууллагынхаа хүмүүсийн үгийг сонсох ийм цаг болчихсон юм. Улс төрчдийн сэтгэлийн хөөрлөөр бид нар энэ асуудалд хандаж болохгүй гэж бодож байгаа юм. Тэгээд Удирдлагын академийн гаргасан судалгаа байгаа юм л даа. Монгол Улсын төрийн тогтолцоон дахь Ерөнхийлөгчийн байр суурь гээд. Энэ дээр энэ судалгаа маш сайн хийгдсэн судалгаа байгаад байгаа юм. 
Ерөнхийлөгчийн эрх мэдэлтэй асуудал, Ерөнхийлөгчийн хууль санаачлах эрхтэй асуудлуудыг шинжлэх ухаанч талаас нь тайлбарласан. Яг манайхтай ижил төстэй парламентын засаглалтай мөртлөө Ерөнхийлөгчтэй ийм 19 улсын тогтолцоог шинжилсэн ийм шинжилгээ судалгаа байгаад байгаа байхгүй юу. Энэ дүгнэлтээр юу гэж хэлсэн бэ гэхээр ерөөсөө Монгол Улс нэгэнт парламентын засаглалтай юм бол Ерөнхийлөгчийн институтийг парламентын бүгд найрамдах улсын шалгуураар л дэнслэх учиртай гэж байгаа юм. 
Ерөнхийлөгчийн хууль санаачлах эрх болон Монгол төрийн тогтолцоонд Ерөнхийлөгчийн эзлэх байр суурьтай холбоотой асуудалд улс төрийн өнцгөөс биш шинжлэх ухаанчаар хандах шаардлагатай байна гэсэн энэ дүгнэлтийг хийсэн байгаа байхгүй юу. Тэгэхээр тэр парламентын засаглалтай мөртлөө Ерөнхийлөгчтэй энэ 19 улсуудын бараг үндсэндээ 10 улс нь Ерөнхийлөгч нь хууль санаачлах эрхгүй л байдаг юм байна лээ. 3 улс нь болохоор Ерөнхийлөгч нь зөвхөн Үндсэн хуулийн өөрчлөлттэй холбоотой асуудлыг л санаачилдаг. Бусад улсууд нь хууль санаачлах бүрэн эрхтэй. Хууль санаачлах бүрэн эрхтэй 3-хан улс байгаа байхгүй юу. 
Бид нар энэ бол нэлээн онолын маргаан, улс төрийн зөвшилцлийн хүрээнд хийгдсэн ийм л өөрчлөлтүүд байгаад байгаа юм. Тэгэхээр мэдээж Улсын Их Хурлын баталсан хууль дээр бид нар тодорхой өөрчлөлтүүд хийж болно. Тэгэхдээ энэ бол хууль санаачлах эрх мэдлийн тухай асуудал дээр бид нар залруулга хийх тухай асуудал л яриад байгаа байхгүй юу. Тэрнээс айхтар санаатайгаар хэсэг бүлэг улсууд нийлээд Ерөнхийлөгчийн хууль санаачлах эрхэд халдчихсан юм шиг ийм байдлаар бид нар ингэж улс төрчийн өнцөг байдлаас ерөөсөө хандаж ярьж болохгүй байгаа юм. 
Тийм учраас бид нар саяын Ерөнхийлөгчийн хууль санаачлах эрх мэдлийн хүрээний асуудал, Улсын Их Хурлын гишүүдийн хууль санаачлах хүрээний эрх мэдлийн асуудал, Засгийн газрын хууль санаачлах хүрээний эрх мэдлийн асуудлуудыг илүү тодруулах ийм л шаардлага өнөөдөр үүсэж байгаа учраас тэр хүрээнд л бид нар энэ яриа, хэлэлцүүлгүүд хийх нь зүйтэй гэж би бодоод байгаа юм. 
Г.Занданшатар: Одоо эрхэм гишүүн Төмөрбаатарын Аюурсайхан асуулт асууна. 
Т.Аюурсайхан: Гишүүдийнхээ амар амгаланг айлтгая. Монгол Улсын Их Хурлын тухай хуулийн 38.2-т хэсэгчлэн тавьсан Монгол Улсын Ерөнхийлөгчийн хоригийг хүлээж авах нь зүйтэй гэдэг байр суурьтай байгаа. Үндсэндээ Ерөнхийлөгч бол зөвхөн Үндсэн хуулийн 33 дугаар зүйлд заасан бүрэн эрхийнхээ хүрээнд бус ер нь Улсын Их Хурлын хууль санаачлах ийм эрх нь хадгалагдах нь зүйтэй. Өнгөрсөн хугацаанд хараад байхад Монгол Улсын Ерөнхийлөгч хууль санаачилдаг. Тэгээд энэ хуулийг тэртэй тэргүй автоматаар баталчихаж байгаа гэсэн үг биш, Улсын Их Хурлаар орж байгаа. Улсын Их Хурал хуульд заасан бүрэн эрхийнхээ дагуу энэ хуулийг батлах эсэхийг бас шийдэж байгаа юм. 
Өнгөрсөн хугацаанд бас зарим хуулиудыг дурдмаар байна. Жишээлбэл, Коронавируст халдварын цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай хууль дээр Монгол Улсын Ерөнхийлөгч бас чухал саналуудыг хууль санаачлагчийнхаа зүгээс ажлын хэсэгт хүргүүлж, ингэж хэлэлцэж бид баталж байсан. Улсын Их Хурлын үйл ажиллагаа тодорхой хугацаанд бас доголдож саатсан үед Монгол Улсын Ерөнхийлөгч хууль санаачилж төрийн үйл ажиллагааны хэвийн үйл ажиллагааг үргэлжлүүлэх боломжийг гаргаж байсан. 
Хууль, шүүхийн байгууллагуудыг хариуцлагажуулах энэ асуудал дээр мөн ялгаагүй Монгол Улсын Ерөнхийлөгч хууль санаачилж, тэгээд энэ хуулийг хэрэгжүүлээд өнөөдөр нийгэмд эргэлзээ төрүүлээд байгаа том хэргүүдийг бас нэг мөр болгох, шийдэх, шүүхийг хариуцлагажуулах, хуулийн байгууллага, прокурорын байгууллага, Авлигатай тэмцэх байгууллагын үйл ажиллагааг сайжруулах энэ чиглэлээр маш тодорхой бодитой үр дүн гараад явж байгааг бид бүгдээрээ харж байгаа. 2012 оны сонгуулийн үр дүнд МАН бүлэггүй болоод байх ийм нөхцөл байдал үүсэхэд мөн Монгол Улсын Ерөнхийлөгч хууль санаачилж МАН-ыг бүлэгтэй болгох энэ нөхцөл байдлыг хангаж өгч байсныг бид нар бас санаж байгаа. Тийм учраас хууль санаачлах эрхийг нь хадгалж үлдэх нь зүйтэй гэж бодож байгаа. 
Ингээд өнгөрсөн парламентын үед Үндсэн хуульд оруулсан нэмэлт, өөрчлөлтийн үзэл санаанд томоохон дөрвөн зорилт байгаа. Энэ дөрвөн зорилтын нэг нь мөн Улсын Их Хурлыг хариуцлагажуулах ийм зорилго тавьсан. Хуралдааны хугацааг нэмэгдүүлсэн, хууль батлах босгыг нэмэгдүүлсэн, Улсын Их Хурлын гишүүдийг хариуцлагажуулсан. Энэ хүрээнд Улсын Их Хурлын тухай хуулийг шинэчилж найруулсан, Улсын Их Хурлын чуулганы хуралдааны дэгийн тухай хуулийг бид шинэчилж баталсан байгаа. Үүнд гишүүдийг хариуцлагажуулах асуудлыг бас нэлээн бид түлхүү оруулж өгсөн байгаа. Улсын Их Хурлын гишүүний эрх гэдгээр бид цээжээ дэлдэж болохгүй, энэ мандат гэдгээр цээжээ дэлдэж болохгүй. Улсын Их Хурлын нэг гишүүний эрх бусад гишүүдийн эрхээр бас хязгаарладаж байдаг. 
Улсын Их Хурлын даргын даалгасны дагуу миний зүгээс Улсын Их Хурлын чуулганы хуралдааныг даргалж байх үед энд ноцолдож, микрофон булаацалдаж ингэж Улсын Их Хурлын хэвийн үйл ажиллагааг тасалдуулсан үйлдэл Улсын Их Хурлын гишүүний зүгээс гарсан. Та бүхэн бүгдээрээ харж байсан. Төсөв хэлэлцэж байсан учраас ажлын хэсэгт бусад байгууллагууд, Үндсэн хуулийн цэцийн төлөөлөл хүртэл оролцож байсан. Энэ бол үндсэндээ бусад гишүүдийн үг хэлэх эрхэд нь халдаж байгаа юм. Улсын Их Хурлын хууль хэлэлцэж батлах Үндсэн хуулийн 25 дугаар зүйлээр заасан онцгой бүрэн эрхэд бас халдаж байгаа ийм нөхцөл байдал үүссэн. Тийм учраас энэ дээр хуралдаан даргалагчийн зүгээс энэ бол эрх биш ээ, энэ бол үүргээ биелүүлж байгаа. Дэгийн хуулийг хэрэгжүүлэх үүрэгтэй. 
Г.Занданшатар: Аюурсайхан гишүүн нэмэлт 1 минут. 
Т.Аюурсайхан: Хуралдаан даргалагч хурал үймүүлж байгаа гишүүнд хариуцлага тооцож эрх эдэлж байгаа биш. Энэ дэгийн хуулийг хэрэгжүүлэх үүрэгтэй. Бид нар бүгдээрээ хэлэлцээд баталсан. Хурлын хэвийн үйл ажиллагаа алдагдуулах юм бол тэр даруй тухайн өдрийн хуралдаанд оролцох эрхийг хасдаг. Сануулаад байхад энэ үйлдлээ үргэлжлүүлээд байвал тэр хугацааг нэмэгдүүлдэг энэ хуулийг бид өөрсдөө баталсан шүү дээ. Энийг бид хэрэгжүүлэх бас үүрэгтэй. Энэ бол үндсэндээ нэг гишүүний эрх биш, бусад гишүүдийн үг хэлэх эрхэд нь халдаж байгаа юм. 
Улсын Их Хурал Үндсэн хуулийн 25 дугаар зүйлд заасан хууль хэлэлцэж батлах онцгой бүрэн эрхээ хэрэгжүүлэхэд нь саад учруулаад байгаа юм. Бүр нарийн ярих юм бол Үндсэн хуулийн цэц явах юм бол ийм зөрчил бас Их Хурлын гишүүний зүгээс гарч байна гэдгийг бид нар бас бодолцох ёстой гэдгийг би зориуд Үндсэн хуулийн нэмэлт, өөрчлөлттэй холбогдуулаад баталсан хууль тогтоомжуудаа бид тайлбарлаж байгаа учраас үг авч хэлэхийг хүссэн юм. Анхаарал тавьсанд баярлалаа. 
Г.Занданшатар: Одоо эрхэм гишүүн Баттөмөрийн Энхбаяр асуулт асууна. 
Б.Энхбаяр: Монгол Улсын Ерөнхийлөгчийн Үндсэн хуульд заасан хууль санаачлах бүрэн эрхийг Улсын Их Хурлаас арай хэтрүүлээд хязгаарлачихжээ гэсэн Ерөнхийлөгчийн хоригийг би хууль зүйн үндэслэлтэй, хүлээж авах ёстой хориг байна гэж ингэж үзэж байна. Тэгэхдээ ийнхүү Улсын Их Хурлаас хэтрүүлж гэх үү, Ерөнхийлөгчийн хууль санаачлах бүрэн эрхийг хязгаарлах тэр үндэслэл шалтгаан дээр бид бас дүгнэлт хийх ёстой. Өнгөрсөн 30 гаруй жилийн хугацаанд Ерөнхийлөгч үндсэндээ манайх хоёр Ерөнхий сайдтай. Засаглалын хувьд Ерөнхийлөгч нь Засгийн газрын асуудал руу хэт цөмөрч ордог, өөрийнхөө бүрэн эрхийг тэлсэн, нэмсэн хуулиудыг санаачлах замаар үнэн хэрэг дээрээ Ерөнхий сайдын дээрх Ерөнхий сайд болж хувирсан асуудал, гажуудлыг засах гэж, хязгаарлах гэж Үндсэн хуулийн өөрчлөлт хийгдсэн. 
Тийм ч учраас энэ Үндсэн хуулийн өөрчлөлтийн хүрээнд саяын ярьж байгаа Улсын Их Хурлын тухай хууль гарсан гэж ойлгож байгаа юм. Хоригийг хүлээж авсны дараа анхаарах, хоригийг хүлээж авсантай холбогдуулж Улсын Их Хурал, Байнгын хороо хуулийн зохих нэмэлт, өөрчлөлтийг оруулдаг дэгтэй. Энэ хүрээнд хэд хэдэн асуудлыг бас хамтатгаж анхаарч авч үзэх зүй ёсны шаардлага байна гэж харж байгаа. 
Өнгөрсөн хугацаанд Монгол Улсын Ерөнхийлөгч Улсын Их Хурлаас томилсон албан тушаалтан дээр хориг тавьж байсан. Хэдийгээр Ерөнхийлөгч нь Улсын Их Хурлын шийдвэрт хориг тавих Үндсэн хуулийн эрхтэй ч гэсэн албан тушаалтан дээр хориг тавих ёстой юу, үгүй юу гэдэг бол өөрөө Үндсэн хуулийн асуудал. Тэр тусмаа Монгол Улсын Ерөнхий сайдын онцгой бүрэн эрхэд хамаарч Улсын Их Хуралд санал болгож томилж байгаа тэр албан тушаалтанд хориг тавина гэдэг бол хэрэг дээрээ мөн Ерөнхий сайдын бүрэн эрх рүү халтирч орж байгаа асуудал. 
Мөн Улсын Их Хурлаас олонх, цөөнхөөрөө хэлэлцээд олонхын санал аваад томилогдож байгаа олон албан тушаалтнууд байж болно. Үндсэн хуулийн цэцийн гишүүн, Хүний эрхийн комиссын гишүүн, Төрийн албаны зөвлөл. Нийтдээ Улсын Их Хурлаас 40 орчим төрийн өндөр дээд албан тушаалтныг бас томилдог. Эдгээр албан тушаалтан дээр Монгол Улсын Ерөнхийлөгч хориг тавих эрхтэй юу гэдэг асуудал. Хэрэв хориг тавих эрхтэй гэж ойлгох юм бол хоригийг Улсын Их Хурлын гишүүдийн гуравны нэгээр хүлээж авдаг учраас 26 гишүүн Ерөнхийлөгчтэй хамтран Улсын Их Хурлаас томилдог албан тушаалтныг мэдэх гэж байгаа юм. Олонх нь биш, цөөнх нь. Цөөнх нь Улсын Их Хурлыг төлөөлөх гэж байна гэсэн үг. Тийм учраас энэ эрхийг нь хязгаарлах ёстой. 
Өмнө нь Сангийн сайд томилогдох хүн дээр Ерөнхийлөгч хориг тавьж байсан. Би энийг Үндсэн хууль зөрчсөн асуудал гэж одоо болтол үздэг. Энэ боломжийг цаашид хязгаарлах ёстой. Хоёрдугаарт, хоригийг нь хүлээж аваагүй учраас Улсын Их Хурлаас хоригийг хүлээж авахгүй гэсэн тогтоол дээр хориг тавьж байсан. Хориг дээр хориг тавьж байна гэсэн үг. Ийм эрх бас байхгүй ээ. Энийг мөн хязгаарлах ёстой. 20 жилийн хугацаанд Ерөнхийлөгчийн хуульд нийцээгүй шийдвэрийг Улсын Их Хурал хүчингүй болгох эрхтэй. Энэ Үндсэн хуулийн заалт 20 жилд нэг ч удаа хэрэгжээгүй. Энэ хэзээ хэрэгжих вэ? Хэзээ, яаж хянадаг болох вэ? 
Г.Занданшатар: Бямбацогт дарга асуултад хариулна. 
С.Бямбацогт: Бүрэн эрхийн асуудал сая гишүүн болгон ер нь ярьж байгаа. Төрийн өндөр дээд албан тушаалтнууд хуулиар заагаад өгчихдөг, ийм бүрэн эрхтэй гээд. Тэгээд бүрэн эрх гэдгийг ерөөсөө л би эрхтэй юм байна, миний эрх л хөндөгдөж байна, эрхээ яаж нэмэгдүүлэх вэ, эрх мэдлээ гэдэг л асуудлаар үеийн үед, цагийн цагт төрийн өндөр дээд албан тушаалтнууд ойлгож ирсэн. Энэ ойлголтоо бас өөрчилмөөр байгаа юм. Халмаар байгаа юм. Бүрэн эрх гэдгийн цаад талд үүрэг бас байдаг. Эрхээ эдлэх гэж байгаа бол үүрээ биелүүлж байх ёстой. Гэтэл бид нар эрхээ л эдлэх гээд улайраад байдаг, үүргээ биелүүлнэ гэдэг юмаа хаячихдаг, мартчихдаг. Тийм болохоор цааш цаашдаа бүрэн эрх гэдэг бол ард талд нь заавал үүрэг гэдэг юм байдаг юм байна шүү гэдгийг л төрийн өндөр дээд албан тушаалтнууд, төрийн эрх барих, хууль тогтоох дээд байгууллага Улсын Их Хурлын гишүүд бид бүгдээрээ энийг ойлгодог баймаар байгаа юм л даа. 
Миний эрхэд халдлаа, миний эрхэд халдлаа гээд байдаг. Одоо тухайлаад ярих юм бол Улсын Их Хурлын тухай хуулиар нэг талаасаа Үндсэн хуулийн нэмэлт, өөрчлөлтийн хүрээнд Улсын Их Хурлын тухай хуулиар Их Хурлын гишүүдийн тодорхой эрхүүд хязгаарлагдаж байгаа. Гэхдээ нөгөө талдаа энэ Их Хурлын тухай хууль Үндсэн хуулийн нэмэлт, өөрчлөлтөөр Улсын Их Хурлын эрх мэдэл, Улсын Их Хурлын гишүүдийн эрх мэдэл нэмэгдэж байгаа. Хууль санаачлах, хууль батлах, хууль боловсруулж хэлэлцэж батлах энэ процесс өндөр босготой болж байна, өндөр хариуцлагатай болж байна гэдэг чинь энэ хэмжээгээр Улсын Их Хурлын бүрэн эрх нэмэгдэж байгаа юм. 
Мөн Улсын Их Хурлын гишүүдийн Улсын Их Хурлын хяналт шалгалтын үйл ажиллагаа явуулах, асуулга тавих, асуулт тавих, нийтийн сонсгол хийх, хэлэлцүүлэг явуулах гээд энэ бүрэн эрхүүд маш их хэмжээгээр нэмэгдсэн. Өөрөөр хэлбэл, Улсын Их Хурал маань сонгодог утгаараа хууль тогтоох дээд байгууллага нь үйл ажиллагаа явуулах бололцоо боломж нь илүү нэмэгдсэн. Энийг Үндсэн хуулийн нэмэлт, өөрчлөлтийг сайн ухаж ойлгох юм бол, дээрээс нь Улсын Их Хурлын тухай хуулийг сайн уншиж судлах юм бол харагдана. 
Ингэж бид нар бас бүрэн эрхээ хэрэгжүүлэх гэдэг ойлголтоо, миний эрх хасагдсан байна гэдэг талаасаа биш, нөгөө талдаа ийм эрхүүд нь нэмэгдсэн юм байна шүү гэдгээ бас олж хардаг баймаар байгаа юм л даа. Тэгэхгүй, минийх ганцхан, чинийх нэг гээд. Чи нэгийг авч байдаг, би яахаараа ганцханыг авч байдаг юм бэ гээд хоорондоо. Энэнтэй адилхан миний эрх л хасагдсан байна гэдэг энэ ойлголтоо бид нар цааш цаашдаа халж ажилламаар байгаа юм. Ингэж байж асуудал яригдана. 
Улсын Их Хурлын эрх мэдлийн асуудал энэ дээр бас яригдаад байгаа юм. Өнөөдөр Улсын Их Хурал Засгийн газрын хууль санаачлах эрхийн хүрээ хязгаарыг тогтоодог нь Улсын Их Хурлын тухай хуульд орох нь буруу. Ерөнхийлөгчийн хууль санаачлах эрхийн хүрээ хязгаарыг Их Хурлын тухай хуульд оруулах нь буруу гээд байгаа юм. Улсын Их Хурал хууль тогтоох дээд байгууллага. Ерөөсөө үндсэн үйл ажиллагаа нь л хууль тогтоох. Тэгвэл оруулж ирж байгаа, тэр хүмүүсийн санаачилж байгаа хуулийг яаж хэлэлцэх вэ гэдэг процедураа бид нар энэ хуульд суулгаж өгөх ёстой. 
Өөрөөр хэлбэл, би гэрийн эзэн гэртээ сууж байдаг, хажуу айлын хүн манай гэрт орох асуудлыг тэр хажуу айлын хүн мэдэхгүй шүү дээ, би мэдэх ёстой биз дээ. Энэ гэрийн эзэн учраас. Манай гэрт хэн орох вэ, яаж орох вэ гэдгийг би мэдэж байх ёстой шүү дээ. Тэгэхгүй, манай хажуу айлын хүн дуртай үедээ манайд яаж ч орж болно, гэрийн хойморт сууж болно, гэрт эзэн байж болно гэдэг байдлаар бид нар хамаагүй хандаж болохгүй. Үүнтэй л адилхан асуудал шүү дээ. 
Тийм байдлаар бид нар аль болох л хуулиар зохицуулж байж, энэ хуулийн засаглалыг тогтоох, хаана, ямар эрхтэй байх вэ, хаана, ямар үүрэгтэй байх вэ, хэмжээ хязгаар, хүрээ коридорыг бий болгож байж цаашаа явахгүй бол урд талын замбараагүй, дур дураараа авирладаг байдал газар авах гээд байгаа юм л даа. Энэ үүднээс л энэ зохицуулалтууд орж ирж байгаа. Харин ингэхдээ тодорхой алдаанууд гарсан байна. Энийг л засъя гэж байгаа юм. 
Г.Занданшатар: Баярлалаа. Хоёр гишүүн асуулт асуусны дараа санал хураалт явагдах тул гишүүд чуулганы танхимд цуглаарай. Одоо эрхэм гишүүн Ширнэнбаньдын Адьшаа асуулт асууна. 
Ш.Адьшаа: Эрхэм гишүүдийнхээ энэ өдрийн амгаланг айлтгая. Монгол Улсын Ерөнхийлөгчийн хоригийг хүлээж авахыг дэмжиж байгаа. Энэ Улсын Их Хурлын тухай хуульд Ерөнхийлөгчийн хууль санаачлах эрхийн тухай хязгаарлалтыг оруулсан талаар өнөөдөр хууль санаачлагчдаас зарим зүйлийг тайлбарлаж байгаа. Тийм учраас би гурван асуулт асууя гэж бодож байна. Улсын Их Хурлын гишүүд Ерөнхийлөгч, Улсын Их Хурал, Засгийн газрын гишүүдээс санаачилж орж ирсэн хууль бүхнийг батлах ийм үүрэгтэй юу гэсэн нэг асуултыг асууя. 
Хоёр дахь асуудал, Ерөнхийлөгч эрх мэдлээ хэтрүүлсэн олон хуулиудыг түрүүчийн парламентын үед оруулж ирсэн юм байна л даа. Тэгэхээр энэ эрх мэдлээ хэтрүүлсэн, хууль зөрчсөн 44 хуулийг тухайн үед яагаад баталж байсан юм бэ гэдэг энэ асуудлыг бас асууя. 
Улсын Их Хурлын гишүүд шинэ Улсын Их Хурлын тухай хуулиар тодорхой хязгаарлалт дотор хууль санаачлах эрхтэй болсон. Энэ асуудлыг хууль санаачлагчид хоёр, гурван тайлбарыг өнөөдөр сонссон. Гэхдээ урьд парламентад байсан гишүүд лоббид автдаг, улс орныхоо эрх ашгийн эсрэг ийм хууль баталдаг тухай ярьж байна л даа. Тэгэхээр ямар лоббид автаж хэдэн хуулийг ингэж баталж Монгол Улсын хууль, улсын эрх ашиг хохирсноос Улсын Их Хурлын гишүүдийн хууль санаачлах эрхийг хязгаарлаж зөвхөн Засгийн газарт эрх олгох ийм хуулийг санаачлах болсон талаар тодорхой тайлбар сонсмоор байна. 
Г.Занданшатар: Эрхэм гишүүн Сандагийн Бямбацогт Хууль зүйн байнгын хорооны дарга асуултад хариулна. Төрийн байгуулалтын байнгын хорооны дарга бас хариулбал. 
С.Бямбацогт: Адьшаа гишүүний асуултад хариулъя. Улсын Их Хурлын гишүүд хууль санаачлах эрх бүхий субъектуудын санаачилсан хууль болгоныг батлах үүрэгтэй юу гэж байна. Улсын Их Хурлын тухай хууль, Улсын Их Хурлын чуулганы хуралдааны дэгийн тухай хуулиар, дээрээс нь Хууль тогтоомжийн тухай хуулиар бүгдийг нь нарийвчлаад дэглэчихсэн, зохицуулчихсан байгаа. Энэ дээр тэгээд маш тодорхой, Хууль тогтоомжийн тухай хуульд тавьсан шаардлагуудыг хангасан хуулийн төслийг боловсруулна. Шаардлага хангасан хуулийн төслийг Улсын Их Хуралд өргөн мэдүүлнэ. Шаардлага хангасан байна уу, хангаагүй байна уу гэдгийг Тамгын газар тодорхой шалгуур тавина. Шалгуур хангагдаад Их Хуралд өргөн мэдүүлнэ. Өргөн мэдүүлснийх нь дараа хэлэлцэх эсэхийг шийдэгддэг. Хэлэлцэх эсэх шийдэгдэхдээ Их Хурлын гишүүд өөрсдийн итгэл үнэмшлээрээ өөрсдийн судалгаагаараа дэмжвэл хэлэлцээд явдаг, дэмжихгүй бол тэр хууль унадаг, буцаагддаг. Дэмжээд явбал хэлэлцээд явдаг. Хэлэлцэж байх явцад тодорхой зүйл, заалтууд өөрчлөгддөг. Ингээд явдаг. 
Ингэхдээ хамгийн гол нь хуулиуд чанартай гардаг, амьдрал дээр хэрэгжихгүй байна гэдэг асуудлууд яригддаг байсан учраас яагаад гэвэл урьд нь Байнгын хороод дээр 19 гишүүний 10 нь оролцоод, 6 гишүүний кнопоор хууль дэмжигддэг. Чуулган дээр бол 76-гаас 39 гишүүн ирцэд ороод, 39 гишүүнээс 20 гишүүн нь дэмжих юм бол хууль цаашаа батлагддаг ийм явж ирсэн. Ийм болохоор энэ асуудлыг үндсэндээ сая Их Хурлын тухай хуулиар 39 гишүүн хуулийг эцэслэн баталдаг өндөр босготой болсон. Өөрөөр хэлбэл, хууль Их Хурлаар босго давах маш хатуу болсон, маш өндөр болсон. Энэ бол Засгийн газрын хувьд ч, Ерөнхийлөгчийн хувьд ч, Их Хурлын гишүүдийн хувьд ч санаачилж байгаа хууль эцэслэн батлагдахад маш өндөр шалгууртай болсон. Энүүгээр босго давахад хэцүү. 
Хоёрдугаарт нь, танд хэлэхэд Их Хурлын гишүүд итгэл үнэмшлээрээ буюу өөрсдийн үзэл бодлоороо саналаа өгөөд түүгээрээ хандах ёстой. Бусдаар заавал санаачилсан хууль болгоныг Засгийн газрын өргөн барьсан хууль, Ерөнхийлөгч өргөн барьсан хууль, Их Хурлын гишүүдийн өргөн барьсан хууль болгоныг батлах үүрэггүй. Энэ Улсын Их Хурлын гишүүний бүрэн эрх Улсын Их Хурлын тухай хуульд заасан байгаа. Энэ хүрээд явна. 
44 эрх хэтрүүлсэн хуулийг яагаад батлах болов гэж байна. Түрүүн хэлсэн, үе үеийн Ерөнхийлөгч нар Багабанди гуайгаас авахуулаад л ингээд Энхбаяр гуай, Элбэгдорж гуай гээд энэ үедээ 44 хууль маань, нэг мэдэхэд л батлагдчихсан байдаг юм байна лээ. Энэ дээр юу гэдэг юм бэ, тухайн үедээ лобби ч байдаг юм уу, 44 хууль чинь. Тэгээд сая хэлсэн хууль батлах босго шалгуур нь бага учраас нэг мэдэхэд л батлагдчихсан байдаг. Энэ бол бүх парламентын үед явж байсан. Энд тэрний буруу, энэний буруу, энэ нам, тэр нам гэж хэн нэгнийг буруутгах гээд яах вэ. Өмнө нь гарсан алдаа. Өмнө нь гарсан алдаануудыг л бид нар засаж байгаа юм. Тийм болохоор өмнөхөө буруутгах гэж яриад яах вэ. Энэ үе үеийн парламентын үед л гарч байсан ийм алдаанууд байсан гэдгийг бас хэлье. 
Ямар хуулиуд лоббигоор батлагдав, яагаад ингээд хязгаар, шалгуур тавиад байгаа юм бэ гэж байна. Одоо бид нар төсвийн тодотгол хэлэлцэж байгаа. Энэ төсвийн тодотгол дээр аяндаа мэдэрнэ. Нэг тойрогтоо сургууль барьчих гээд, нэг цэцэрлэг барьчих гээд, дээрээс нь төсвийн хасагдсан зардлаа нэмэгдүүлчих гээд ингээд бөөн хэрүүл болдог. Энэнээс чинь л эхэлдэг ерөөсөө. Яаж тойрогтоо нэг юм хийчих юм бол ард иргэдээс сайн үнэлгээ авчих гээд байдаг, тэрийг хийхийн тулд бид нар санал гаргадаг. Тэр саналаа явуулахын тулд асуудал үүсдэг, энэнээс эхэлдэг. 
Хамгийн том сургамжтай зүйл бол Оюу толгойн гэрээ. Үнэхээр Оюу толгойн гэрээн дээр бид нар алдсан. Алдаагаа засах гээд явж байгаа. Дараагийн том сургамжтай зүйл бол бид нарын Ардын нам 1.5 сая гэж амласан, Ардчилсан нам 1 сая гэж амласан. Анх эхлээд Ардчилсан нам 1 сая гэж амласан, дараа нь Ардын нам 1.5 сая гэж 2008 онд амласан. Өнөөдрийг хүртэл бид нар энэ амлалтаа биелүүлж чадаагүй явж байгаа. Монгол Улсын иргэн болгондоо 1.5 сая эх орны хишиг, хувь хүртээнэ гээд хууль баталсан шүү дээ. Чадахгүй мөртлөө амладаг, сонгогчийн санал авахын тулд. 
Үүнтэй адилхан цааш цаашдаа орон нутгийн сонгуулиар, Ерөнхийлөгчийн сонгуулиар, 2024 оны сонгуулиар гээд 5 сая, үнэгүй байр өгнө, хүн болгоныг 5 сая төгрөгийн цалинтай болгоно, бүх сургуульд төлбөргүй сурдаг болгоно ч гэдэг юм уу. Хэтэрхий ийм улс орны эдийн засаг дааж давахгүй амлалтууд гараад байх вий. Энэ нь ард түмэнд таалагдаад, үүнээсээ болоод асуудал үүсээд байх вий гэдэг үүднээс энэ хуулийн хүрээ хязгааруудыг тавьж байгаа юм. Ийм урьд өмнө нь гарсан алдаануудыг давтахгүйн тулд ингэж Улсын Их Хурлын гишүүдийн, хууль санаачлах 78 субъектын хууль санаачлах эрх дээр хүрээ хязгаар тавьж байгаа юм. 
Ингэхдээ Засгийн газар бол гүйцэтгэх эрх мэдлийг хэрэгжүүлэх дээд байгууллага. Ингэхдээ энэ дээр Засгийн газарт улсын төсөв батлах, үндсэн чиглэл батлах, мөрийн хөтөлбөр батлах, Эрүүгийн хууль, Зөрчлийн хууль, Үндсэн хуулиас урган гардаг томоохон органик хуулиудыг батлах энэ онцгой бүрэн эрх нь Засгийн газартаа хадгалагдъя. Энэ эрх рүү Улсын Их Хурлын гишүүд, Ерөнхийлөгч бас ороод байх нь зохимжтой биш юм байна гэдэг дээр бид нар тухайн үед ярилцаж байх үедээ ойлголцсон. Ерөнхийлөгчийн хориг дээр ч гэсэн биччихсэн байж байгаа. Энийг бол зөвшөөрч байгаа. 
Г.Занданшатар: Одоо эрхэм гишүүн Сайнхүүгийн Ганбаатар асуулт асууна.
С.Ганбаатар: Та бүхний амар амгаланг айлтгая. Өнөөдрийн энэ ярьж байгаа зүйл эзэн биетэй. Эрх баригч МАН-ын хамт олон энэ дээр бас хариуцлагагүй хандсан. Ер нь миний эрхэд халдчихлаа гэж нэг ч гишүүн яриагүй байх аа. Бидний гуйж гувшиж, царай алдаж байж авсан ард түмний эрхэд МАН халдчихлаа. Өнөөдөр Ерөнхийлөгчийн булааж авсан эрхийг нь буцааж өгч байх шиг байна. Их Хурлын гишүүдийн эрх хэзээ нэгэн цагт бас буцааж ирэх байх аа. 
Ерөнхийлөгчийн Тамгын газрын дарга Шижир бол хариуцлагатай байна. Өнөөдөр энд Ерөнхийлөгчийн эрхийг буцааж авъя гэж байгаа биш, Ерөнхийлөгчид итгэл өгсөн тэр олон зуун мянган ард иргэд, эрхийг буцааж авч байгаа явдал. Нэг үг бий л дээ, монгол үг бий. Бид жолоочдоо толгойгоо мэдүүлчихлээ шүү дээ. Дарга хаашаа явахыг мэднэ, жолооч хаагуур явахыг мэднэ гэж үг бий. Бид жолоочдоо хаашаа явах эрхээ өгч байна шүү дээ. Тэд дандаа засмал замаар л явна, тэд амар хялбар замаараа л явна. 
Оюу толгойн гэрээг ярьж байх шиг байна. Хэн бэлдэж оруулж ирсэн юм бэ? Хэн санаачилж тэр гэрээг оруулж ирсэн билээ? Одоо Оюун-Эрдэнэ дарга бол үнэхээр махаа зулгааж энийг сайжруулах гээд л зүтгээд байгаа. Сангийн яам, Хууль зүйн яам, Уул уурхайн яам тэр үед Монгол орны эрх ашгийн эсрэг гаднын гар хөл болж ажилласан. Бүгд тэнд боловсруулагдаж орж ирсэн. Дубайн гэрээ, Бороо гоулд, 49, 51 хувь дандаа Засгийн газар дээр яригдсан. Засгийн газрын сайн, Улсын Их Хурал гэж айхтар муухай улсуудаас л эрхийг нь аваад тийшээ өгчихвөл Монгол Улс жаргалын замд орно л гэж бодоод байх шиг байна. Худлаа, энэ бол. 
Хоёрдугаарт, гишүүдийг хариуцлагатай байлгана гэж байн байн яриад байна даа. Ганцхан ард түмэнд л энэ эрх мэдэл байгаа шүү. 3 дугаар зүйлд заасан байна л даа. Монгол Улсын засгийн бүх эрх ард түмний мэдэлд байна гэж байгаа юм. Яг Засгийн газрын эрх мэдэл биш шүү. Машинд сууж байгаа хоёр даргын нэг нь хаашаа явахыг заана, нөгөө нь зөв явж байна уу, үгүй юу гэдгийг шалгадаг. 
Асуулт, Үндсэн хуулийн 33 дугаар зүйл дээр байна. Монгол Улсын Засгийн газар бол төрийн гүйцэтгэх дээд байгууллага мөн гэж байгаа юм. Энэ дотор нийтлэг чиг үүргийн дагуу гээд 9 чиг үүрэг байна л даа. Энэ дотор хууль санаачилна гэж алга. Хууль бэлдэх, хууль боловсруулах эрх нь одоо байгаа шүү дээ. Бид тэрийг нь Их Хурлын гишүүд аваагүй. Санаачлах эрхээ бид алдана гэдэг бол хууль, шийдвэр гаргах эрхээ алдана гэсэн үг. Татварын, төсвийн, эрүүгийн, иргэний. Бид ард түмнийхээ эрхийн төлөө энийг ярьж байна. Улсын Их Хурлын эрх дотор та нар ингээд хар даа. Улсын Их Хурлын эрх Монгол Улсын Их Хурал бол төрийн эрх барих дээд байгууллага мөн бөгөөд хууль тогтоох эрх мэдлийг гагцхүү Улсын Их Хурал мэднэ. Гагцхүү гэдэг үг байна. 
Хоёрдугаар асуулт, Улсын Их Хурлын гишүүдийг хууль боловсруулах, хууль санаачлахад нь тусалдаг тэр боловсруулдаг институцийн талаар нэг ч үг ярьдаггүй. Барууны парламент бол энэ талаараа маш их анхаардаг. Энэ тал дээр нь анхаарсан, санаачилсан алхам байхгүй л дээ. Хийхгүй л дээ. Нэг асуултдаа л хариул авчихъя.
 Г.Занданшатар: Бямбацогт дарга асуултад хариулна.
 
С.Бямбацогт: Ганбаатар гишүүн Засгийн газар хууль санаачлах эрхгүй, Засгийн газар маань хууль санаачилдаг, тэгээд Засгийн газар өөрсдөө шийдвэр гаргаад их олон алдаа гаргадаг гэдэг асуудал ярьж байна л даа. Таны сая уншсан Засгийн газрын бүрэн эрх дотор тэр байхгүй байгаа байх. Монгол Улсын Үндсэн хуулийн 26 дугаар зүйлийн 26.1 дээр “Ерөнхийлөгч, Улсын Их Хурлын гишүүн, Засгийн газар хууль санаачлах эрх эдлэх бөгөөд энэхүү эрхийн хүрээ хязгаарыг хуулиар тогтооно” гэж байгаа юм. Хуучин, 1992 оны Үндсэн хуульд юу гэж байсан бэ гэхээр “Ерөнхийлөгч, Улсын Их Хурлын гишүүн, Засгийн газар хууль санаачлах эрх эдэлнэ” гэж байсан. Үүн дээр өнгөрсөн жил нэмээд “энэхүү эрхийн хүрээ хязгаарыг хуулиар тогтооно” гэж нэмсэн юм. 
Өөрөөр хэлбэл, 1992 оноос хойш хууль санаачлах эрх бүхий 78 субъект өнөөдрийг хүртэл үйл ажиллагаа явуулж байгаа. Энэ хэвээрээ байж байгаа. “Ерөнхийлөгч, Засгийн газар, 76 гишүүн. Энэ эрхээ хэрхэн яаж хэрэгжүүлж байна вэ гэдэг дээр л асуудал үүсээд байгаа юм л даа. Тэгээд энэ гарсан алдаануудыг засъя гэж Үндсэн хуулийн нэмэлт, өөрчлөлт хийгдсэн. Энэ хүрээндээ цаашаа үргэлжлээд л явж байгаа. 
Сая ярьж байгаа хууль тогтоох дээд байгууллага. Улсын Их Хурал хууль тогтоох эрх мэдэл бол зөвхөн Улсын Их Хуралд л хадгалагдана. Өөр хэнд ч хадгалагдахгүй. Санаачлах эрх бол 78 субъект байгаа. Хуулийг батлах уу, батлахгүй байх уу гэдэг эрх нь зөвхөн Улсын Их Хурлын онцгой бүрэн эрх. Энийг л бид нар хэрэгжүүлж байгаа. Энийгээ хэрхэн яаж хэрэгжүүлэх вэ гэдэг дээр сая хууль санаачлах эрхийн хүрээ хязгаар гэдэг дээр асуудал яригдаж байна. Энэ бол таны нэг талаасаа ард түмний төлөөллийн хувьд бүх зүйлийг хийж болно гэж ярьж байгаа. Гэхдээ үүнд Үндсэн хуулиараа бид нар ингэхдээ хууль санаачлах эрхийн хүрээ хязгаарыг хуулиар тогтооно шүү. 
Хүний эрх чинь нэг хүний эрх нөгөө хүний эрхээр хязгаарлагдана гэдэг асуудал. 76 гишүүн чинь нэг, нэгээрээ, түрүүн Одонтуяа гишүүн хэлж байна лээ. Бараг 630 мянган хүний санал авсан хүний эрхийг 6 мянган хүний санал авсан нэг гишүүн хаах гээд байна уу гэж. Үгүй, нэг гишүүнээр бид нар яриагүй. Энэ хууль тогтоох байгууллага 76 гишүүн чинь өөрөө энд институц болж байж энэ хүрээндээ Үндсэн хууль болон бусад хуулиар олгогдсон бүрэн эрхээ л хэрэгжүүлж байгаа юм. Бусдаар, 6 мянган санал авсан хүн 630 мянган хүний санал авсан хүний эрхийг хаах гээд байгаа асуудал биш. Энэ 76 чинь 76-уулаа нэгдмэл цогц болж байж, энэ чинь бүтэц болж байж энэ бүрэн эрх нь хэрэгждэг. Энийг гишүүд маань тал талдаа ойлгож байх нь зөв болов уу л гэж бодож байна даа. 
Г.Занданшатар: Эрхэм гишүүн Сайнхүүгийн Ганбаатар 1 минут тодруулна. 
С.Ганбаатар: Бямбацогт даргатай санал нэг байна. Засгийн газар хууль санаачлах эрх байгаа. Хамгийн гол нь нэг хүн нөгөө хүнийхээ эрхээр хязгаарлагдана гэдэгтэй туйлын баяртайгаар санал нэг байна. Улсын Их Хурлын ийм, ийм хууль санаачилж болохгүй гэдэг хуулийг тэд санаачлах эрхгүй гэж би санаагаа илэрхийлээд байгаа юм. Энэ тал дээр Улсын Их Хурал өөрсдийнхөө, миний эрхийг биш ээ, бидэнд итгэж найдаж, бидний гуйж гувшиж сайн дураараа авсан эрхийг ард түмнээсээ зээлж авсан эрхийг буцааж өгөх талаар бас гишүүд бид санаачилгатай анхаарах ёстой гэж бодож байна.
 
Г.Занданшатар: Гишүүд асуулт асууж, хариулт авч дууслаа. Үг хэлэх Улсын Их Хурлын гишүүд байна уу? Дашдондогийн Ганбат гишүүнээр тасаллаа. Сайнбуянгийн Амарсайхан гишүүн үг хэлнэ. 
С.Амарсайхан: Энэ асуудал дээр ер нь Ерөнхийлөгчийн хоригийг хүлээж авах нь зүйтэй гэсэн ийм саналтай байгаа юм нэгдүгээрт. Хоёрдугаарт, өнөөдрийн энэ танхимд хэлэлцэгдэж байгаа асуудал, хөндөгдөж байгаа асуудлууд бол ер нь бид эрх мэдэл талаас нь асуудлыг хардаг. Үүрэг, хариуцлага, үр дагавар талаас нь асуудалд ул суурьтай ханддаггүйн тод илэрхийлэл явж байна гэж харж байгаа юм. Яагаад тэгж байна вэ гэхээр Монгол Улсад хүчин төгөлдөр мөрдөгддөг хууль тогтоомжийн хэрэгжилт, эерэг, сөрөг үр дагавар мөн цаашилбал нийгмийн бүх түвшинд яаж хэрэгжиж байгаа талаарх үнэлэлт, дүгнэлт хяналтыг хийдэггүй. 
Улсын Их Хуралд өргөн барьсан хууль тогтоомжийн эдийн засаг, нийгмийн сөрөг үр дагаврыг нарийн тооцдоггүй, эрдэмтэн, судлаачдыг оролцуулдаггүй, судалгаа шинжилгээнийх нь ажлыг бодлогодоо тусгадаггүй, сэтгэлийн хөөрлөөр асуудалд ханддаг, эргээд тэрэндээ өөрсдөө унадаг энэ тод жишээг харуулж байна гэж үзэж байгаа юм. 
Нөгөө талаараа бид нэг дэвшил хийсэн гэж харж байгаа сая Үндсэн хуулийн хэлэлцүүлгийн үеэр. Энэ бол Үндсэн хууль гэлтгүй бүх шатны, бүх салбарын хууль тогтоомжийг бид хэлэлцэж батлахдаа олон нийтийн хэлэлцүүлгийг хийх ийм нэг жишиг тогтож эхэлсэн. Энийг цаашдаа хийхгүй бол өнөөдөр баруун гараараа хийснээ, маргааш зүүн гараараа тасдаж хаядаг энэ тохиолдол тасрахгүй ээ. Тийм учраас энэ тал дээрээ илүү анхаарах зайлшгүй шаардлага байна гэж бодож байгаа юм. 
Ингэхийн тулд олон нийтийн оролцоог хангасан хуулийн хэлэлцүүлгийг жижиг, том салбарын гэхгүйгээр бүх шатанд хамгийн багадаа хоёр, гурван сарын хугацаанд хэлэлцүүлгүүдийг хийдэг. Хэн санаачлах вэ гэдэг бол тусдаа асуудал. Мэдээж гүйцэтгэх засаглал, Ерөнхийлөгчийн институц, Их Хурлын гишүүдийн хуулиар олгогдсон эрх, үүргийн хүрээнд хууль санаачлах эрх нь хэнд ч нээлттэй байх ёстой. Харин тэрийг санаачиллаа гэдгээр нь туйлшруулж, эсхүл батлах ёстой, батлахгүй байх ёстой гэдэг талаас нь асуудалд ханддаг биш, баталбал ямар үр дүн гарах вэ, тэрийг хэрэгжүүлбэл ямар үр өгөөжтэй байх вэ гэдэг талаас нь асуудалд ханддаг байх. 
Бас нэг асуудал бий. Эрх зүй талаасаа бид хардаг, тогтолцоо талаасаа хардаг. Эдийн засаг талаасаа асуудлыг хардаггүй. Аливаа улс орны хөгжлийн гол үндэс шударга нийгмийн тогтолцоо бол өөрөө эрх зүй ба эдийн засгийн харилцан уялдаа, холбоон дээр явдаг. Нийгмийн үр дагавар нь ямар байхыг нь. Тийм учраас бид энэ тал дээрээ илүү асуудалд нухацтай ханддаг байх, тэр дундаа хууль тогтоож байгаа бүрэн эрх барих дээд байгууллага, хууль тогтоох дээд байгууллага бол илүү судалгаа тооцоотой асуудалдаа ханддаг байхыг биднээс энэ асуудал шаардаж байна гэж үзэж байгаа. 
Энэ бүхний цаана бол бидний өдөр тутмын ажил, амьдралтай холбоотой олон асуудлууд яригдаж, хөндөгдөж, тэгээд дуусдаггүй ийм яриа үргэлжилсээр байгаад сонгуулийн дөрвөн жил өнгөрдөг. Улс төрийн эрх ашгаа бодож асуудалд ханддаг, сонгуулийн дөрвөн жилээр амлалт өгдөг энэ тогтолцооноосоо гарцгаая, өөрчилцгөөе гэдэг асуудалд бид хандаж, энэ Их Хурал нэлээн томоохон шинэчлэл хийхээр ажиллаж байгаа гэж харж байгаа. Тийм учраас ер нь цаашдаа энэ бүх асуудал дээр нэлээн ултай суурьтай тооцоо судалгаатай ажилладаг байх бүх талын оролцоог хангасан, эрх зүйн орчныг бүрдүүлсэн, эргээд эдийн засгийн үр дагавар нь зөв байх тал дээр илүү нухацтай хандах шаардлага байна гэж бодож байгаа. 
Г.Занданшатар: Одоо эрхэм гишүүн Батсуурь үг хэлнэ. 
Ж.Батсуурь: Баярлалаа. Хоригийг хүлээж авах нь зөв өө. Энэ байдлаар алдагдсан эрхүүдийн цааш нь сэргээж бас засварлах нь зөв гэсэн ийм саналтай байна. Улсын Их Хурлын тухай хууль, дэгийн тухай хууль ер нь хаана үйлчлээд байна гэсэн асуудлуудыг бид нар ярих ёстой байх гэж ингэж бодож байгаа юм. Яг бүгдээрээ хэрэгжүүлээд байна уу гэвэл хэрэгжүүлэхгүй л байна. Байнгын хороон дээр ч бодит байдал тийм байна, Их Хурал дээр ч тийм байж байна. Тэгсэн мөртлөө цөөнхөөс үг хэлсэн энэ хүмүүс дээр энэ Их Хурлын тухай хууль, дэгийн тухай хууль хатуу үйлчлээд, байж байгаад сануулаад байгаад би харамсалтай байна. 
Жишээлбэл, Пүрэвдорж гишүүний эрхийг биш, миний бодлоор бол Аюурсайхан гишүүний эрх Пүрэвдоржид хандсан гэж харж байсан шүү дээ. Пүрэвдорж энд үгээ хэлж байсан, хэлж байх хооронд нь чи буруу үг хэлж байна гээд тэндээс завсраар нь орж ирээгүй бол Пүрэвдорж тэр микрофон руу очих шаардлага байгаагүй байхгүй юу. Тэгэхээр нөгөө тахиа анхдагч уу, өндөг анхдагч уу гэдэг чинь Пүрэвдоржийн үйлдлийг хийлгээгүйнх нь төлөө Пүрэвдорж тэнд очсон. Очсоных нь төлөө Пүрэвдоржийн эрхийг хасаж байна гэдэг бол би хамгийн бүдүүлэг арга гэж ингэж бодож байгаа юм. Тэгэхээр би олонхын бүлгийн хүмүүст нэг зүйлийг хэлмээр байна. 
Бид нар 11-үүлээ, бие даагч гээд 13-уулаа байж байна. Энэ танхимд та бүхэн 7 дахин том эрхтэй байна тэртэй тэргүй. Тэгсэн мөртлөө ард түмний дунд нийт сонгогчдын 40 гаруй хувь, 50 гаруй хувь нь бас өөр байр суурьтай байгаа гэдгийг байнга бодож байх ёстой шүү дээ. Бид нар бол Монголын ард түмнээс сонгогдсон ийм хүмүүс. Үг хэлэнгүүт тайлбарлах эрхээр буруу зүйл ярьж байна шүү дээ. Жишээлбэл, Байнгын хороон дээр дэг зөрчигдөж байна уу гэвэл дэг зөрчигдөж байна. Бямбацогт гишүүн сая тайлбарлаж байхад Төрийн байгуулалтын байнгын хороон дээр санал гараагүй байхад Энх-Амгалан гишүүн хэний байр суурийг хамгаалж Төрийн байгуулалтын байнгын хороон дээр ийм санал гарсан гэж, ингэж Асар, Басар нохой гэдэг шиг цөөхийн хэлсэн энэ асуудлуудыг газар дээр нь нухчин дардаг асуудлууд байж байна. Ингэх юм бол бид нар цаашдаа бас аль, аль нь анхаарч явахгүй бол маргаан мэтгэлцээн түүн дээр үүснэ. 
Дэгийн тухай хуульд байж байгаа. Асуусан асуултад төрийн байгууллагын ажилтан үнэн зөв хариулна. Хэрвээ үнэн зөв хариулаагүй бол хуулийн хариуцлага хүлээнэ гээд. Байнгын хороо болон юун дээр асууж байгаа асуултад ихэнх нь худлаа хариулж байгаа шүү дээ. Таамгаар, баримжаагаар. Гэтэл хуульд дэгэн дээрээ юу гээд заасан бэ, хэрвээ тэгсэн бол хариуцлага хүлээнэ. Тэгснээрээ одоо ажил төрлөө өгч байгаа, хариуцлага хүлээж байгаа хүн хэд байгаа юм бэ? Ийм байдлуудаар асуудалд хандах ёстой. 
Дээр нь асуултад хариулах замаар асуугаагүй зүйлийг ярьдгаа болих хэрэгтэй. Байнгын хорооны дарга нар, асуултад хариулж байгаа хүмүүс. Асуугаагүй байхад хавь ойрын юмнуудыг хамж шимээд, ерөөсөө тэр асуултыг нухчин дарж байвал нийгэмд өөрийнхөө байр суурийг илэрхийлж байвал гэдэг чинь өөрөө хууль зөрчиж байна шүү дээ. Дэгийн хууль зөрчиж байна. Асуугаагүй зүйлийг яриад байна гэдэг чинь. Ийм байдлуудаар асуудал явахгүй байх ёстой. Тийм учраас Улсын Их Хурлын гишүүний хууль санаачлах эрхийг яг одоо энэ хориг шиг сэргээх ёстой. Батлах, батлахгүй асуудлууд нь бол Их Хурлын өөрийнх нь бүрэн эрхийн асуудал гэж ингэж үзэж байгаа юм. 
Тэгээд одоо нийгэмд эмх замбараагүй тийм зүйлүүдийг ярьдаг. Гадна, дотнынхны гар хөл болсон олон гишүүн гээд ингээд. Хэн гар хөл болсон юм бэ? Ямар хууль тэр хуулиар батлагдсан юм бэ? Ямар ч ойлгомжгүй, эзэн биетгүй. Тэгж асуугаагүй шүү дээ. Тийм учраас одоо энэ Байнгын хорооны дарга нар, асуултад хариулж байгаа хүмүүс бол асуусан хүмүүсийн яг тэр асуусан зүйлд нь хариулахгүйгээр тэрэнд хариулж байгаа нэрийдлээр ингэж хаа хамаагүй юм руу бас хальж ярьдгийг болих хэрэгтэй гэж бодож байгаа юм. 
Тийм учраас би энэ дэгийн тухай хууль дээр дахин хэлэхэд Пүрэвдорж гишүүн дэгийн тухай хуулийг зөрчөөгүй, Аюурсайхан гишүүн дэгийн тухай хуулийг зөрчсөн. Яагаад гэвэл хүн үг хэлж байхад тэрийг тасалсан, завсраар нь орж ирсэн. Тэр үйлдэл болсных нь төлөө Пүрэвдорж тэр микрофон дээр очсон. Микрофон дээр очсоных нь төлөө хоёр дахь үйлдлийнх нь төлөө хариуцлага хүлээж байгаа байхгүй юу. Хэрвээ үг хэлж байгаа үгийг нь тухтай сонссон бол, протоколын дараа асуудлаа шийдсэн бол саяын маргаан гарахгүй л байх байсан шүү дээ. Гэх мэтчилэн бие биеэ тухтай сонсдог ийм байдлаар явах юм бол бидний ажил хэрэгч асуудлууд болно. Тэгэхгүй бол бие биеэ асуусан асуултуудыг мэдэмхийрдэг. 
Г.Занданшатар: Одоо эрхэм гишүүн Шатарбалын Раднаасэд үг хэлнэ. 
Ш.Раднаасэд: Энэ Их Хурлын хуулийн 38 бол Ерөнхийлөн үндсэн бүрэн эрх, тодорхой бүрэн эрх гээд хоёр бүрэн эрх яваад байгаа юм л даа Үндсэн хууль дээрээ. Энийг нь хооронд нь холиод хаячихсан юм байна л даа. Тэрийгээ чуулган завсарлахтай ингээд хийчихсэн. Ер нь Үндсэн хуулийн 25 дугаар зүйлд орсон бүх өөрчлөлт бол Ерөнхийлөгч, Улсын Их Хурлын гишүүн, Засгийн газар гурвын аль нь алийгаа санаачлах юм бэ гэдгийг нь нэг талд нь гаргахдаа Засгийн газар энийг л зөвхөн санаачилна, тэрийг нь Улсын Их Хурал хэлэлцэнэ гээд Улсын Их Хурлынх нь бүрэн эрх дээр уул нь оруулчихсан байгаа юм л даа. Тэр хүрээнээс Их Хурал ч халихгүй, гишүүн ч халихгүй, Ерөнхийлөгч халихгүй шүү гэдгийг Үндсэн хуульд нь бичсэн учраас 33.4 дээр тэр санаачлах эрхийг нь хязгаарласан энэ зүйл нь бүхэлдээ ямар ч ач холбогдолгүй л байгаа байхгүй юу. Үндсэн хууль дээрээ заагаад өгчихсөн, энийг л Засгийн газар санаачлах юм бол үлдсэн хоёр субъект нь бусдыг нь санаачилж болох юм байна гээд Үндсэн хууль дээр биччихсэн юмыг, нэг ийм зүйл байгаа юм. 
Тэгээд одоо энийгээ дагаад зарим хуулиуд дээр энийгээ хэн нь санаачлах юм бэ, Ерөнхийлөгч нь санаачилна, Засгийн газар нь санаачилна, Их Хурал нь санаачилна гээд дахиад хууль гаргана, эсхүл Хууль тогтоомжийн хууль дээр ч юм уу, хийнэ гээд ингээд яваад байгаа юм. Энэ хууль чинь системчлэл гээд нэг юм байдаг юм. Гэр бүлийн хууль дээр Мал эмнэлгийн харилцааг зохицуулсан зүйл, заалт бичиж болохгүй биз? Авто замын тухай хууль дээр агаарын тээврийн юм бичиж болохгүй биз? Яг тэрэн шиг одоо энийг чинь дахиад өөр газар хийж, өөр хууль дотор оруулна гээд ингээд юм яваад байх юм. Энэ зүйлийг нь бараг бүхэлд нь хүчингүй болгоод орхичиход л ойлгомжтой болчихож байгаа байхгүй юу. 
Хоёр дахь зүйл, дэгийн хуультай холбогдож энэ зүйлүүдийг мэдээж төсөл хүлээж авч байгаагийн хувьд дэгийн хууль дээр өөрчлөлтүүд хийгдэнэ. Энэ дээр бас зарим өөрчлөлтүүдийг засмаар байна. Төрийн байгуулалт дээр голдуу хариуцах байх. Тэр аймгийн гишүүн гэж нэг юм уншаад байх юм. Монгол Улсын гишүүн юм уу, эсхүл тэр аймгийн гишүүн юм уу? Одоо Пүрэвдоржийн мандатын эрх суларч байна гэдэг үнэн шүү дээ, Даваасүрэн гишүүний хэлдэг. Энэ ёс зүйн асуудал байсан бол Ёс зүйн хороогоор нь ороод олон нийтэд нь энэ ёс зүйгүй гишүүн байна шүү гэдгийг нь зарлаад л явж байх ёстой байхгүй юу. Энийг ч гэсэн бас янзлаад дэгийн хуульдаа бас нэг тодорхой өөрчлөлтүүдийг хийгээд ингээд явахгүй болохоор энэ нь эргэж буцаад том суурь хуулиуд, юмнуудынхаа харилцааг яриад, сүүлдээ бүр бүх юм руу орчих гээд яваад байна. 
Үндсэн хууль дээр бичсэн үг, үсэг болгоны цаана нэг агуулга байгаа гээд хэлээд байсан юм. Үндсэн бүрэн эрх, тодорхой бүрэн эрх гэдгийг яг онолынх нь хувьд энэ багшилж байсан хүмүүс уул нь бүгд мэдэж байх ёстой доо. Тэр талаас нь тайлбарлахгүй өөр, өөр чиглэл рүү гараад нэгнийхээ хууль санаачлах эрхийг нэг нь хязгаарлачихсан юм шиг ийм юм руу л аваачиж хийгээд байна. Энийгээ дагаад мэдээж энэ хориг хүлээж авагдах байх. Дагаад хууль өөрчилнө, Байнгын хороо өөрчилнө. Байнгын хороо өөрчлөхдөө дэгийнхээ хууль дээр уялдуулж хийх юм уу, эсхүл энэ заалтаа бүхэлд нь хүчингүй болгох юм хийхгүй бол өөр бүр гуравдагч хууль руу оруулаад юм хийчих вий. Тийм юм Байнгын хороон дээр яригдаад байна лээ. 
Энэ хууль зүйн системчлэл гэдэг юмыг алдагдуулсан, тухайн харилцааг зохицуулж байгаа биш өөр харилцааны хуулийг аваачаад хийчихдэг. Тэгээд сүүлдээ Монгол Улсын Ерөнхийлөгч ч хууль санаачлах болохоороо Хууль тогтоомжийн тухай хуулийн төдийн төдөд гэдэг юм уу, өөр юу гэдэг юм ямар нэгэн хуулийн төдийн төдөд заасны бүрэн эрхийнхээ дагуу гэж ийм юм бичих гээд байгаа байхгүй юу. Тэгээд Үндсэн хуулийн 26 дээр бичсэн заалтыг түрүүн Бямбацогт гишүүн уншиж байна шүү дээ, хууль санаачлах бүрэн эрх нь нээлттэй байгаа. 25 дугаар зүйл дээр нь Их Хурал хэлэлцэхдээ Засгийн газар ийм, ийм асуудлуудыг л өргөн барина, өөр субъект өргөн барих юм бол хэлэлцэхгүй гэсэн агуулга нь явж байгаа шүү дээ. 
Энийг нь зүйл, заалт болгоныг нь хийхдээ холион бантанг нь хутгаснаас болж өнөөдөр ийм маргаан яваад цаг үрээд байгаа юм л даа. Цаашдаа энийг дагаад өөрчлөгдөх хуулиа хийхдээ Байнгын хороон дээр чухам нэлээн сайн ярьж байж хийхгүй бол өөр хаа хамаагүй юманд аваачаад хийчихэв ээ. Бас дахиад л нэг хууль хөдлөхөөр нөгөө нь хөдөлдөг. Ингээд олон цаас нааш, цаашаа хөдөлдөг, тэр хэрээрээ Их Хурал цаг үрдэг ийм юм руу явчих гээд байна шүү. Ийм л саналтай байна. 
Г.Занданшатар: Хууль зүйн байнгын хороо энэ асуудлыг анхаараарай. Доо Нямаагийн Энхболд гишүүн үг хэлнэ. 
Н.Энхболд: Баярлалаа. Энэ хоригийг хүлээж авч болж байгаа юм. Би бол хүлээж авах нь зүйтэй болов уу гэж бодож байна. Гэхдээ энэ хүмүүсийн яриад байгаа шиг учиргүй алдаа гаргачхаад л тэрэндээ уучлалт гуйгаад л, тэр алдаагаа засаж авч байгаа асуудал огт биш ээ гэж би хувьдаа бодож байгаа юм. Монгол Улсын Их Хурал гэдэг энэ том институц бий болоод одоо 28 жил болж байна. Энэ 28 жилийн хугацаанд янз бүрийн бүрэлдэхүүнтэй л Их Хурал байсан. Их Хурлаас гарч байгаа аливаа шийдвэрүүд тэр тухайн бүрэлдэхүүнээсээ маш их шалтгаалдаг. Хэдий хэр туршлагатай, боловсролтой, хүмүүжилтэй хүмүүс тэнд цугласан байна вэ гэдгээс их юм шалтгаалдаг. Гарчихсан хойноо бол тэр дотор хэн байснаас үл шалтгаалаад тэр ерөөсөө л Улсын Их Хурлын шийдвэр гээд л явдаг.
 
Дашрамд хэлэхэд манай шинэ гишүүд тооцож үзсэн үү, үгүй юу. Улсын Их Хурлын гишүүн бол нийт гишүүдийн 1.3 хувийг нь л бүрдүүлдэг шүү дээ. Нэг гишүүн. Тэгээд яагаад энэ дотор бүлэг, олонх, нам гээд ярьдаг вэ гэхээр тэр олон 1.3-ууд яаж үзэл бодлоороо нэгдэж, яаж байр сууриараа нэгдэж ямар хууль гаргах вэ гэдгээ шийддэг учраас тэр бүрэлдэхүүн яг тухайн Их Хуралдаа их гарч байгаа хуулиуд нь их нөлөөлдөг. Гарчихсан хойноо Монгол Улсын хууль гээд л явдаг. Энийг нэгдүгээрт би бодож, энэ 28 жилийн хугацаанд Монгол Улсын Их Хурал, тэнд байгаа хүмүүсийн үзэл сана, байр суурь, бодлого тэгээд онол, улс төрийн бусад асуудлууд юу байдаг вэ, энэ бүхнээс шалтгаалж энэ хуулиудыг гаргаж ирсэн гэдэг. 
Яг тэрэнтэй адилхан түрүүчийн Их Хурлын бүрэлдэхүүн ийм байр суурьтай байсан байна, тийм хууль гаргасан байна. Одоо энд байгаа тал хувь нь цоо шинэ гишүүд байгаа бүрэлдэхүүн үүнд нэмэлт, өөрчлөлт оруулъя гэдгийг нь тал талаас нь ярьж байгаад шийдэж байна гэж харж байна. Тэгэхээр энэ хэн нэг нам руу юм уу, хэн нэг хүн рүү буруу чихэхээсээ илүү Монгол Улсын Их Хурлын төлөвшилттэй, хөгжлийнх нь үйл явцтай л холбоотой олон зүйлүүдийн нэг нь энд явж байна гэж харж байна. Тийм учраас би энэ дийлэнх гишүүдийн ярьж байгаа Ерөнхийлөгчийн хоригийг хүлээж авах нь зүйтэй гэсэнтэй санал нэг байна. 
Дээр нь Ерөнхийлөгч өөрөө бас энийг ажигласан, мэдсэн, үүнд оролцож байсан хүний хувьд, урьд нь 44 хуулиас олгогдсон ийм, ийм хуулиуд дотроос үнэхээр энэ, энэ нь Ерөнхийлөгчид хэрэггүй юм байна, энэ, энэ нь хэрэгтэй юм байна гэдгийг зааглаад, ялгаад байр сууриа илэрхийлчихсэн байгаа учраас би бас энийг нь бид нар хүндэтгэж үзэх ёстой гэж бодож байна. Нэгдүгээрт нэг ийм юм хэлчихмээр байна. 
Хоёрт, манайхан их олон гишүүд ярилаа, бид нарын эрхийг авчихлаа, алдагдсан эрхээ сэргээе гээд. Бид нарт заяамал, угаасаа л бурхнаас юм уу, байгалиас заяасан олгогдчихсон байсан юмыг л булаагаад авчихсан юм шиг, эсхүл өөр нэг хүний юмыг булаагаад авчихсан юм шиг ийм юм яриад байна. Тийм юм байхгүй ээ. Улсын Их Хурал ямар хууль гаргана вэ, тэр л бидэнд олгогдож байгаа эрх. Түүнээс хуучин тийм байсан юм байна лээ, одоо тэрийгээ буцааж авна ч гэдэг юм уу, ер нь ийм дутуу байсан юм байна, энийгээ яах ёстой гээд. Тэрийг бүр хөдөлшгүй заяамал юм шиг юм бас ярьж байж болохгүй. 
Угаасаа тийм шүү дээ. Хууль бол хууль. Хэзээ, яаж гарах нь хэн ч мэдэхгүй. Ярьж байгаад л тухайн үедээ шийдэгдэнэ. Тэгээд тэр хуулиар олгогдсон эрх л бид нарын эрх. Тэр нь хуучин тийм эрх байсан юм байна, тэр хэрэв бидэнд хэрэгтэй гэж үзээд санаачлаад олонхын дэмжлэгийг аваад шийдэгдчихвэл тэр өөр хэрэг. Тэр бол өөрөө энэ дотор байгаа бүрэлдэхүүний байр суурь, үзэл бодол, санаа оноо нь хэр нэгдэж байгаа вэ, тэрнээс шалтгаална уу гэхээс биш бид нар нэг тийм заяамал, Ерөнхийлөгч угаасаа тийм заяамал эрхтэй байсан юм шиг, Улсын Их Хурлын гишүүн угаасаа тийм эрхтэй байсан юм шиг асуудалд хандаж болохгүй гэж би бодож байна. 
Эцэст нь, хэлэхэд ер нь Монгол Улсын Үндсэн хууль анхнаасаа батлагдахдаа Ерөнхийлөгч бол ихээхэн хязгаарлагдмал эрхтэй, хамгийн гол чухал үүрэг нь Монгол Улсын дотоод дахь эв нэгдлийг хангах асуудлыг л бүхий л аргаар хэрэгжүүлж байх ийм үүрэгтэй хүн байсан. Түүнээс биш Засгийн газрын, шүүхийн, хууль тогтоох юм руу ороод, төрийн тэргүүн олон хүнээр сонгогдсон гэдгээрээ биш хуулиар ямар олгогдсон, Үндсэн хуулиар ямар эрхтэй, үүрэгтэй байсан түүнийгээ л эдлэх ёстой хүн болохоос биш 600-н хэдэн мянган хүнээр сонгогдсон, 6 мянган хүнээр сонгогдсон хүмүүсийн эрхийн тухай асуудал, хооронд нь харьцуулж ярьж болдоггүй юм аа. Хуулиар тэр хүнд ямар эрх Үндсэн хуулиар ямар үүрэг ногдсон байна вэ, тэрийгээ л биелүүлж явах ёстой. Тэр хүрээнд нь өөрчлөх үү, үгүй юу гэдгээ харин шийддэг газар. 
Г.Занданшатар: Одоо Дашдондогийн Ганбат гишүүн үг хэлнэ. 
Д.Ганбат: Баярлалаа. Ерөнхийлөгчийнхөө хоригийг бид нар ингээд хүлээгээд авчихаар болж байх шиг байна. Энэ танхимын уур амьсгалыг харж байхад. Ер нь хэдүүлээ 100 хувиар хүлээгээд авчихъя. Тэгээд одоо бас алдаагаа ойлголоо, ухамсарлалаа гэсэн үгүүд нэлээн сонсогдож байна. Ингээд алдаагаа ойлгоод явж бай. Тэрийгээ тэгээд дор дор нь хэлээд явж бай. 
Үүнээс гадна баахан тайлбар тавьж байна. Гишүүний хэлсний дараа ч юм уу, асуусны дараа баахан араас нь дүгнэлтүүд сувардаг. Энэ хурган дарга нар. Энэ хурган дарангуйлагч нар тэрийгээ боль оо. Энийгээ одоо болиорой. Манай Батсуурь гишүүн бол нэлээн олж хараад оновчтой хэлж байх шиг байна. Тэгээд энэ Улсын Их Хурал маань ингээд харж байхад их өрөвдөлтэй харагдаж байна. Нэг шашин байдаг шүү дээ, биеэ нүцгэлчихсэн л гудамжаар өөрийгөө ороолгоод яваад байдаг тийм урсгал байдаг тийм ээ. Католик шашинд байдаг байх. Яг л тиймэрхүү маягтай л харагдаж байна энэ Улсын Их Хурал бол. Энэ юмаа бид нар засаж залруулах ёстой. 
Ер нь бид нар чинь ард түмэн шүү дээ. Бага ард түмэн энэ дотор орж ирээд сууж байгаа. Угаасаа бид нарт том ард түмэн маань хэзээ ч хариуцлага тооцож болохоор болчихсон. Нэрийг нь татдаг болчихсон, тэгээд сонгуулиар хариуцлага тооцдог болчихсон. Гэтэл энэ эрх мэдлээ яадаг вэ гэхээр манай энэ гишүүд маань сүүлийн дөрөв, таван жил хулгай хийдэг, ард түмэндээ очих боломжийг нь дундаас нь завшдаг. Тухайлбал, ЖДҮ. Ийм байдлаар тэгээд хууль хүчний гарт орчихдог. Тэгээд хачин, хачин юм гаргаад яваад байдаг. Түрүүн тэр эрх мэдэл хуваарилах, хуучин хаан байхад л болдог байсан. Энийг больё, болохгүй юм байна гээд хүн төрөлхтөн маань энэ парламент гэдэг юмыг гаргаж ирсэн. Тэгээд эрх мэдлийг хуваах зарчим байгаа. Шүүх эрх мэдэл, гүйцэтгэх эрх мэдэл, хууль тогтоох эрх мэдэл. Энийг тов тодорхой болгох боломж нь бол 65-ууланд чинь ч урьд нь байсан, одоо ч 62-уланд нь байгаа. Тэр юмаа гүйцэд хийж чадаагүй ээ, ойлгомжтой болгож чадаагүй. 
Нөгөө талаар энэ хурган дарга нар, хурган дарангуйлагч нарт хэлэхэд хэрэв Үндсэн хуулийн цэц дээр та бүхний баталсан буруу хууль чинь нотлогдоод энэ загнаж байгаа ааш зан чинь нотлогдох юм бол эргүүлэн татагдах нөхцөл байдал үүснэ. Тэгэхээр одоо хийж байгаа, ярьж байгаа, хэлж байгаа үйлдэлдээ хариуцлагатай хандаж байгаач ээ, олонх. Цөөнхийг хэрвээ ажиллах, олон түмний дуу хоолойг хүргэх ийм боломжийг нь хангахгүй бол энэ ард түмэн чинь талбай дээр гараад ирдэг юм. Тэгээд та нар дараа нь яадаг вэ? Тэр Тусгаар тогтнолын ордон гээд л татвар төлөгчдийн мөнгөөр баахан байшин барьдаг, тэгээд баахан хүмүүсийг бууддаг ийм юманд хүрдэг шүү. Тэгэхээр одоо арай жаахан хариуцлагатай байгаарай. Битгий тийм юманд хүргэчихээрэй энэ дөрвөн жилд гэдгийг одоо эхнээсээ хэлээд явчихъя. Сүүлд нь ард түмэн маань л хохирдог шүү. Та нар маань арай л өөр байгаач ээ. Ийм өрөвдөлтэй байж болохгүй шүү гээд ахиад анхааруулчихъя. Баярлалаа. 
Г.Занданшатар: Гишүүд үг хэлж дууслаа. Ер нь хэлэлцэж байгаа асуудлаар гишүүд олонх, цөөнх болж эсрэг, тэсрэг аргументуудыг өрсөлдүүлж байр сууриа илэрхийлэх бол парламентын зарчим. Гэхдээ гагцхүү бусдын эрхийг хүндэтгэж, гүтгэж доромжлохгүйгээр бодитой хэлэлцүүлэг, мэтгэлцээн явуулах бол эрүүл зарчим, асуулт ч асууна, хариулт хариулахын үндсэн агуулга энэ ээ. 
Ер нь энэ асуудалтай холбогдуулаад Үндсэн хуулийн нэмэлт, өөрчлөлтийн хүрээнд яригдсан зүйл бол хууль тогтоох, гүйцэтгэх, шүүх эрх мэдлийг давхардуулан эдэлбэл эрх чөлөө үгүй болно гэсэн Үндсэн хуулийн эрх зүйн суурь зарчим. Тэгэхээр манайхтай адилхан засаглалын хэлбэртэй Финланд Улсын Ерөнхийлөгч хууль санаачлах, хориг тавих эрхгүй байх жишээтэй. Хууль санаачлах бол хууль тогтоох эрх мэдлийн нэг хэсэг. Ийм учраас энэ асуудал анх хөндөгдөж Ерөнхийлөгчийн саналаар ч гэсэн энэ орж ирж хэлэлцэгдсэн. 
Улсын Их Хурлын гишүүдийн эрхийг хязгаарласан юм нь гэхээр Улсын Их Хурлын гишүүд төсвийн анхдагч хуулийг багцаар нь санаачилсан тохиолдол байхгүй. Тэр л эрхийн асуудал яригдаж байгаа юм. Хуулийг нэмэлт, өөрчлөлт оруулах бүх эрхүүд гишүүдэд нээлттэй. Эрүүгийн анхдагч суурь зарчим, логикоороо нэг байдаг багц юмнуудыг л санаачлах эрхүүдийн асуудал яригдаж байгаа болохоос биш, хэн нэгнийхээ эрхийг хязгаарлаад, зөрчилдөөд байхгүй, Үндсэн хуулийн хяналт тэнцлийн хүрээнд тодорхой эрхүүд хязгаарлагддаг дэлхий нийтийн жишигт ч байна, энэ Үндсэн хуулийн эрх зүй, олон улсын жишиг, зарчмын дагуу л хэлэлцэгдэж байгаа асуудал. Тийм учраас энийгээ алдаа, оноо биш, олонх, цөөнхийн зарчмаар  хэлэлцэгдээд л тухайн нөхцөл байдалдаа уялдуулаад ярьж байгаа гэдгийг манай гишүүд анхаарч судалж үзэж, ойлгох нь зүйтэй байх. 
Ерөнхийлөгчийн хориг дээр ч гэсэн ийм, ийм эрхүүдийг хязгаарлах нь зөв гээд биччихсэн байгааг бас тодруулж уншихыг та бүхнээс хүсэж байна. Төсөв, эрүү, зөрчил гэх мэтчилэн. Ийм учраас цаашдаа хэрхэн шийдвэрлэх вэ гэдгийг мэргэжлийн Байнгын хороо Хууль зүйн байнгын хороо нарийвчлан ярилцах биз ээ. 
Гишүүд үг хэлж дууслаа. 
Г.Занданшатар: Байнгын хороодын саналаар Монгол Улсын Их Хурлын тухай хуулийн 38 дугаар зүйлийн 38.2 дахь хэсэгт хэсэгчлэн тавьсан Монгол Улсын Ерөнхийлөгчийн хоригийг хүлээж авах нь зүйтэй гэсэн саналын томьёоллоор санал хураалт явуулна.
 
Санал хураалт
 
Санал хураалтад 68 гишүүн оролцож, 53 гишүүн дэмжиж, 77.9 хувийн саналаар санал дэмжигдлээ.
 
Ингээд Ерөнхийлөгчийн хоригийг хүлээж авах нь зүйтэй гэж үзсэн тул тогтоолын төслийг уншиж танилцуулъя.
 
Монгол Улсын Их Хурлын тогтоол. Ерөнхийлөгчийн хоригийн тухай
 
Монгол Улсын Их Хурлын чуулганы хуралдааны дэгийн тухай хуулийн 88 дугаар зүйлийн 88.1 дэх хэсгийг үндэслэн Монгол Улсын Их Хурлаас ТОГТООХ нь:
 
1.Улсын Их Хурал 2020 оны 5 дугаар сарын 7-ны өдөр баталсан Монгол Улсын Их Хурлын тухай хуульд хэсэгчлэн тавьсан Монгол Улсын Ерөнхийлөгчийн хоригийг хүлээн авсугай.
 
2.Энэ тогтоолыг 2020 оны 8 дугаар сарын 20-ны өдрөөс эхлэн дагаж мөрдсүгэй.
 
Ерөнхийлөгчийн хоригийн тухай Улсын Их Хурлын тогтоолын төслийг батлах санал хураалт явуулъя. Тогтоолын төслийг баталъя гэсэн саналын томьёоллоор санал хураалт явуулъя.
 
Санал хураалтад 68 гишүүн оролцож, 54 гишүүн дэмжиж 79.4 хувийн саналаар санал дэмжигдлээ. Тогтоол батлагдлаа.
 
Эцсийн найруулга дээр саналтай гишүүн байна уу? Эцсийн найруулгыг сонссонд тооцлоо.
 
Дараагийн асуудалд орно.
 
Хоёр.“Монгол Улсыг 2021-2025 онд хөгжүүлэх таван жилийн үндсэн чиглэлийг батлах тухай” Улсын Их Хурлын тогтоолын төслийг хэлэлцэх эсэх асуудал.
 
Хууль санаачлагчийн илтгэлийг Монгол Улсын сайд, Засгийн газрын Хэрэг эрхлэх газрын дарга Лувсаннамсрайн Оюун-Эрдэнэ танилцуулна. Оюун-Эрдэнэ сайдыг индэрт урьж байна.
 
Л.Оюун-Эрдэнэ: Монгол Улсын Их Хурлын дарга, эрхэм гишүүд ээ,
 
Монгол Улсын Үндсэн хуулийн 25 дугаар зүйлийн 1 дэх хэсгийн 7-д хөгжлийн бодлого, төлөвлөлт тогтвортой байна гэж заасантай холбогдуулан Хөгжлийн бодлого, төлөвлөлт, түүний удирдлагын тухай хуулийг шинэчлэн баталж Монгол Улсын урт хугацааны хөгжлийн бодлогыг 30 жилээр, хөгжлийн зорилтот хөтөлбөрүүдийг 10 жилээр, Монгол Улсыг хөгжүүлэх үндсэн чиглэлийг таван жилээр тус тус төлөвлөн хэрэгжүүлэхээр хуульчилсан байдаг билээ. Зах зээлийн эдийн засагт шилжиж, нэгдсэн төлөвлөлт цаг үеэ өнгөрөөсөн гэж хэт туйлширснаас болж сүүлийн 30 жилийн хугацаанд хөгжлийн бодлого, төлөвлөлтийн асуудал бүс, салбар дундын уялдаа холбоо, залгамж чанар алдагдаж, салбарын хэмжээнд зөвхөн тухайн салбарын эрхлэх асуудлын хүрээний бодлого, хөтөлбөр боловсруулах чиг хандлага явж ирсэн нь бодлогын томоохон алдаа байсныг эрдэмтэн, судлаачид онцгойлон анхааруулж ирсэн.
 
Түүнчлэн Монгол Улсыг хөгжүүлэх үндсэн чиглэлд тусгагдаж байсан зорилт, арга хэмжээнүүд нь хэт ерөнхий, шалгуур үзүүлэлтийг хэмжих боломжгүй, санхүү, эдийн засгийн тооцоололгүй, ялангуяа техник, эдийн засгийн үндэслэл хийгдээгүй, зураг төсөвгүйгээр төсөвлөгдөж байсан зэрэг цаашид өөрчлөх шаардлагатай олон асуудлууд бидний өмнө сорилт болон тулгарч байна.
 
Дээр дурдсан зайлшгүй шаардлага, өнөөгийн нөхцөл байдал, хууль зүйн шинэ зохицуулалтыг харгалзан Хөгжлийн бодлого, төлөвлөлт, түүний удирдлагын тухай хуулийн 9.2.2 дахь заалт, Улсын Их Хурлын 2020 оны 45 дугаар тогтоолын 1 дэх хэсгийг үндэслэл болгон “Монгол Улсыг 2021-2025 онд хөгжүүлэх таван жилийн үндсэн чиглэлийг батлах тухай” Улсын Их Хурлын тогтоолын төслийг хэлэлцүүлэхээр танилцуулж байна.
 
Монгол Улсыг 2021-2025 онд хөгжүүлэх таван жилийн үндсэн чиглэлийн төслийг Монгол Улсын урт хугацааны хөгжлийн бодлого, “Алсын хараа-2050”-д нийцүүлэн боловсруулсан бөгөөд үндэсний нэгдмэл үнэт зүйл, хүний хөгжил, амьдралын чанар ба дундаж давхарга, эдийн засаг, засаглал, ногоон хөгжил, амар тайван аюулгүй нийгэм, бүс, орон нутгийн хөгжил, Улаанбаатар ба дагуул хот гэсэн 9 бүлгийн хүрээнд бодлогын зорилго зорилт, хүрэх үр дүн, шалгуур үзүүлэлт, зорилтот түвшинг тодорхойлон тусгасан болно.
 
Монгол Улсыг 2021-2025 онд хөгжүүлэх таван жилийн үндсэн чиглэлийг хэрэгжүүлэхэд шаардагдах хөрөнгө оруулалтын төсөл, арга хэмжээг санхүүжсэн эх үүсвэртэй нь уялдуулан авч үзэж, холбогдох тооцоо, судалгаа бүхий улсын хөрөнгө оруулалтын хөтөлбөрийг та бүхэнд хавсралтаар мөн хүргэсэн байгаа. Улсын хөгжилд чухал ач холбогдолтой нийгэм, эдийн засагт урт, дунд хугацаанд үр өгөөжөө өгөх томоохон төслүүдийг аль нэг нам төрийн эрхийг барьж байгаагаас үл хамааран хэрэгжүүлэх, эхлүүлснээ үргэлжлүүлэх, үр шимийг нь ард түмэндээ хүртээх улс төрийн соёл руу бид хамтдаа орох шаардлагатай байна.
 
Улсын хөрөнгө оруулалтын хөтөлбөрийн төсөлд санхүүжилтийн эх үүсвэр нь шийдэгдсэн нийт 47.2 их наяд төгрөгийн төсөвт өртөг бүхий 149 төсөл, арга хэмжээг төлөвлөн тусгаж санхүүжилтийн эх үүсвэрийг шийдвэрлүүлэх шаардлагатай 16.4 их наяд төгрөгийн төсөвт өртөг бүхий 77 төсөл, арга хэмжээ техник, эдийн засгийн үндэслэл, зураг төсөл боловсруулахад шаардлагатай 74 төсөл, арга хэмжээг хүрэх үр дүнд нь харгалзан тусгасан болно.
 
Монгол Улсыг 2021-2025 онд хөгжүүлэх таван жилийн үндсэн чиглэлийн төсөл батлагдсанаар Монгол Улсын дунд хугацааны хөгжлийн тэргүүлэх зорилт, үйл ажиллагаа тодорхой болж, урт хугацааны хөгжлийн бодлогыг хэрэгжүүлэх бодитой нөхцөл бүрдэх бөгөөд ирэх таван жилд хүний хөгжлийн үзүүлэлтийг 0.77, сургуулийн өмнөх боловсролыг хамран сургалтын цэвэр жинг 89.4, суурь боловсролын хамрах сургалтын цэвэр жинг 95.9, хүн амын дундаж наслалтыг 74, ядуурлын түвшинг 20 хувь, өрсөлдөх чадварын үзүүлэлтий 58, бизнес эрхлэлтийн үзүүлэлтийг 70, цахим эдийн засгийн хөгжлийн үзүүлэлтийг 0.64, гол нэр төрлийн бүтээгдэхүүний хэрэгцээг “Евро-5” стандартад нийцүүлэн дотооддоо хангах асуудлыг 80 хувьд хүргэх зэрэг томоохон зорилтыг дэвшүүлж байгаа болно.
 
Улсын Их Хурлын дарга, эрхэм гишүүд ээ,
 
“Монгол Улсыг 2021-2025 онд хөгжүүлэх таван жилийн үндсэн чиглэлийг батлах тухай” Улсын Их Хурлын тогтоолын төслийг хэлэлцэн шийдвэрлэж өгөхийг хүсье. Баярлалаа.
 
Г.Занданшатар: Баярлалаа. Одоо төслийн талаарх Эдийн засгийн байнгын хорооны санал, дүгнэлтийг Улсын Их Хурлын эрхэм гишүүн Баттөмөрийн Энхбаяр танилцуулна. Энхбаяр гишүүнийг индэрт урьж байна.
 
Б.Энхбаяр: Улсын Их Хурлын дарга, эрхэм гишүүд ээ,
 
Эдийн засгийн байнгын хорооны 2020 оны 8 дугаар сарын 18-ны өдрийн хуралдаанаар Монгол Улсын Засгийн газраас 2020 оны 8 дугаар сарын 14-ний өдөр Улсын Их Хуралд өргөн мэдүүлсэн “Монгол Улсыг 2021-2025 онд хөгжүүлэх таван жилийн үндсэн чиглэлийг батлах тухай” Улсын Их Хурлын тогтоолын төслийг хэлэлцэх эсэх асуудлыг хэлэлцлээ.
 
Монгол Улсын Их Хурал 2018 оны 37 дугаар тогтоолоор баталсан “Эдийн засаг, нийгмийг 2019 онд хөгжүүлэх үндсэн чиглэл”-д эдийн засаг, нийгмийн хөгжлийн нийт 5 бодлого, 20 зорилт, 135 арга хэмжээг хэрэгжүүлэхээр тусгаснаас 70 арга хэмжээ нь 100 хувь, 42 арга хэмжээ нь 70 хувь, 11 арга хэмжээ нь 40 хувийн биелэлттэй, 12 арга хэмжээ хэрэгжээгүй, нийт арга хэмжээг 76.9 хувийн биелэлттэй гэж дүгнэсэн бөгөөд тус арга хэмжээнүүдийг хэрэгжүүлэхэд нийт 8.7 их наяд төгрөг төлөвлөсөн боловч 6.1 их наяд төгрөгийн хөрөнгө зарцуулсан нь төлөвлөсөнтэй харьцуулахад 70.3 хувийн гүйцэтгэлтэй гарчээ.
 
Макро эдийн засгийн бодлого амжилттай хэрэгжсэнээр эдийн засагт өсөлт гарч, үндсэн чиглэлийн зорилт, арга хэмжээний хэрэгжилт өмнөх жилтэй харьцуулахад сайжирсан боловч санхүүжилтийн эх үүсвэр, төлөвлөгөөг үндэслэлгүй хийсэн, бэлтгэл ажил хангагдаагүй, тооцоо судалгаа дутуу зорилт, арга хэмжээг төлөвлөсөн гэсэн дүгнэлтийг Үндэсний аудитын газар хийсэн байна.
 
Уг бодлогын баримт бичиг нь Монгол Улсын Үндсэн хуулийн 25 дугаар зүйлийн 1 дэх хэсгийн “Хөгжлийн бодлого, төлөвлөлт тогтвортой байна” гэсэн 7 дахь заалт, Хөгжлийн бодлого, төлөвлөлт, түүний удирдлагын тухай хуулийн 5 дугаар зүйл, 6 дугаар зүйлийн 6.7.1, 6.7.2-т заасан хөгжлийн бодлого, төлөвлөлтөд баримтлах зарчим, шаардлагад нийцсэн байна.
 
Байнгын хорооны хуралдаанаар төслийг хэлэлцэх үед Улсын Их Хурлын гишүүн Ж.Ганбаатар, С.Чинзориг нар бодлогын баримт бичгийг “Алсын хараа-2050” Монгол Улсын урт хугацааны хөгжлийн бодлого болон Засгийн газрын үйл ажиллагааны хөтөлбөртэй уялдуулах, байгалийн баялгийг иргэдэд тэгш хүртээх, баялгийн сан байгуулахад анхаарах, Улсын Их Хурлын гишүүн Энхбаяр ирэх таван жилд төрийн өмчит компани нэмж байгуулагүй байх, ингэснээр төрд үүсдэг өндөр зардлыг багасгах, авлигад өртөх, өрсөлдөөнийг хязгаарлах, монополь байдлыг арилгах боломжтой болох, Улсын Их Хурлын гишүүн Доржханд бодлогын баримт бичгүүдийн хоорондын уялдааг хангах, бодлогыг таван жилээр төлөвлөх тохиолдолд үр дүнг хянах, үнэлэх боломжгүй тул дөрвөн жилээр төлөвлөдөг болох, банкны реформ хийхгүйгээр улсын хөгжлийг ярих боломжгүйг анхаарах, Улсын Их Хурлын гишүүн Батлут ерөнхий боловсролын сургуулийн сурагчдад нийгмийн эрүүл мэндийн боловсрол олгох асуудлыг сургалтын хөтөлбөрт тусгах, шаардлагатай хүний нөөц болон зардлын асуудлыг шийдвэрлэх, Орхон аймагт шинжлэх ухаан, технологийн чиглэлээр парк байгуулан ажиллаж, үр дүн гарч байгаа учир үүнийг бодлогоор дэмжих, Улсын Их Хурлын гишүүн Ганхуяг кембриджийн сургалтын хөтөлбөрийг нэвтрүүлэх асуудлыг боловсролын салбарын нэг чухал үзүүлэт болгож оруулах, зөвшөөрлийн тоог багасгах замаар хувийн хэвшлийг дэмжих, Эдийн засгийн байнгын хорооны эрхлэх асуудлын хүрээд гадаадын хөрөнгө оруулалтын асуудал хариуцсан түр хороо байгуулах, Улсын Их Хурлын гишүүн Б.Энх-Амгалан эрчим хүчийг дотооддоо үйлдвэрлэж, хэрэгцээгээ бүрэн хангах, бүтээгдэхүүн хуваах гэрээг байгуулах замаар газрын тосны нөөцийг нэмэгдүүлэх, хийн хоолойн асуудлыг шийдвэрлэснээр валютын урсгал нэмэгдэх боломжтой зэрэг санал гаргасан болно.
 
Байнгын хорооны хуралдаанд оролцсон гишүүдийн олонх дээрх тогтоолын төслийг үзэл баримтлалын хүрээнд хэлэлцэхийг дэмжиж, Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэж үзлээ.
 
Улсын Их Хурлын эрхэм гишүүд ээ,
 
“Монгол Улсыг 2021-2025 онд хөгжүүлэх таван жилийн үндсэн чиглэлийг батлах тухай” Улсын Их Хурлын тогтоолын төслийг хэлэлцэх эсэх хэлэлцүүлгийг явуулсан талаарх Эдийн засгийн байнгын хорооны санал, дүгнэлтийг хэлэлцэн шийдвэрлэж өгөхийг та бүхнээс хүсье. Баярлалаа.
 
Г.Занданшатар: Хууль санаачлагчийн илтгэл болон Байнгын хорооны санал, дүгнэлттэй холбогдуулан асуулт асуух Улсын Их Хурлын гишүүд. Эрхэм гишүүн Ганзоригийн Тэмүүлэн асуулт асууна.
 
Г.Тэмүүлэн: Баярлалаа. Монгол Улсын Засгийн газрын 2021-2024 оны үйл ажиллагааны хөтөлбөрийг авч танилцлаа. Энэ хөтөлбөртэй холбогдуулаад бас хэд хэдэн тодруулах, анхаарах асуудлууд байна. Нэгдүгээрт би Боловсролын яамнаас яаралтай, цаг үеийн тулгамдсан нэг асуудал байгааг тодруулаад асууя гэж бодож байгаа. Ер нь аливаа үйл ажиллагааны хөтөлбөр дээр тухайн Засгийн газрын төрийн бодлогын залгамж чанар өөрөө хамгийн чухал асуудал. Тэгэхээр бид нар өмнөх Засгийн газарт хийж хэрэгжүүлж байсан бодлогын үргэлжлэлийг хэрэгжүүлэх шаардлагатай.
 
Өнөөдөр нийгэмд тулгамдаад байгаа нэг асуудал байгаа. Оюутны хөгжлийн зээлийн асуудлууд байгаад байдаг. Би яахав авсан мэдээллээр аваад үзэхэд оюутны хөгжлийн зээл бол өөрөө зогсонги байдалд орчихлоо. Гадаад, дотоодод сурч байгаа оюутнууд гэдэг юм уу, Засгийн газартай гэрээ байгуулчихсан, хөтөлбөрт хамрагдаад явж байгаа оюутнууд тухайн төлбөр нь төлөгдөхгүй байна, хөрөнгө санхүүжилт нь байхгүй болчихлоо, оюутны хөгжлийн зээл байхгүй болчихлоо гэдэг асуудлууд яригдаад байна.
 
Хөдөө, орон нутгаас оюутнууд өргөдөл, санал хүсэлтүүдээ ирүүлээд байна. Гадаад, дотоодод сурч байгаа оюутнууд Засгийн газарт гурав, дөрвөн жилийн өмнө гэрээ байгуулаад явчихсан, төлбөр нь байдаггүй. Магадгүй чөлөөлөгдөх ийм асуудалд орчихоод байна гэдэг асуудлыг тавьж байгаа юм. Тэгэхээр энэ асуудал дээр Засгийн газрын зүгээс ямар байр суурьтай байгаа вэ? Энийг бид нар уг нь цааш нь үргэлжлүүлэх ёстой. Залуучуудын хөгжлийг дэмжих хуулийг 2015 онд баталсан. Гол энэ хуулийн үндсэн үзэл санаа, энэ хуулийн хүрээнд бас залуучуудад олгож байгаа гол том боломж маань энэ байсан юм. Тэгэхээр энийг магадгүй ажлын хэсэг гараад явахад бид нар анхаарах ёстой байх.
 
Цаашид ажлын хэсэг гараад явлаа гэхэд анхаарах хэд хэдэн асуудлууд байна. Ерөөсөө Монгол Улсын эдийн засаг ирэх дөрвөн жилийн хугацаанд хүнд байх нь ойломжтой. Гэхдээ бид нар энийг даван туулах, сорилт, бэрхшээлүүдийг боломж бололцоо болгох, давуу тал болгох нөхцөл байдлыг бий болгох шаардлага байна гэж харж байгаа. Энэнтэй холбогдуулаад уул уурхай, хүнд үйлдвэрийн салбар дээр бас хэд хэдэн заалтууд орж ирсэн. Би бичилт талаасаа ойлгогдохгүй асуудлууд орж ирсэн байх юм. Энд, Оюу толгой төслийг Монгол Улсын хууль тогтоомжид нийцүүлж далд уурхайг ашиглалтад оруулна гэчхсэн байгаад байгаа юм. Тэгэхээр би энэ зүгээр, хууль тогтоомжид нийцүүлж оруулна гэж уншигдаад байгаа юм л даа. Тэгэхээр энэ юу гэсэн үг вэ? Одоо би зүгээр далд уурхайн асуудал нь өнөөдөр хууль тогтоомжтой нийцээгүй учраас орохгүй байна гэж ойлгогдох уу? Энийг юу гэж ойлгох вэ? Энийг би логикыг нь харахгүй байгаа юм.
 
Хоёрт, Эрдэнэт үйлдвэрийн өмчлөлийн асуудлыг эцэслэн шийдвэрлэж үр өгөөжийг нэмэгдүүлнэ гэдэг юм уу, энэ заалт бас явж байгаа юм. Тэгэхээр одоо үйлдвэрлэлийн өмчлөлийн асуудал бол 100 хувь төрийн өмч болчихсон гэж ойлгоод байгаа юм. Энэ буцааж авч магадгүй гэдэг логик талаасаа энэ өмчлөлийн асуудлыг эцэслэн шийдвэрлэнэ гэсэн үг үү, эсхүл магадгүй маргаан үүсгээд байгаа, үүсэж болох санхүүжилт гэдэг юм уу, аливаа хууль бус үйлдлийн асуудлыг эцэслэн шийдвэрлэх гэсэн логик байна уу? Энийг бас тодруулмаар байгаа юм.
 
Гуравт, энэ том асуудлаар. Ерөөсөө монголчуудыг өнгөрсөн, сүүлийн 10 жилийн хугацаанд ч тэр, ирэх 20, 30 жилийн хугацаанд ч тэр тэжээгээд аваад явах том уурхай маань уул нь Тавантолгойн уурхай байгаад байгаа. Тавантолгой дээр бид нар нүүрс баяжуулах үйлдвэрийг ашиглалтад оруулах бол тэргүүний нэгдүгээр том зорилт байгаад байгаа юм. Хоёрт магадгүй төмөр зам, гуравт Тавантолгойг түшиглэсэн эрчим хүчний станц. Тэгэхээр энэнтэй холбогдуулаад угаах үйлдвэрийг ТЭЗҮ, судалгааны ажил хэр түвшинд явж байгаа юм бол доо. Би санахын л 2013 онд бид нар Австралийн компанитай хамтарч ТЭЗҮ-г нь хийсэн.
 
Хэрэв тэр бол хуучирч байж магадгүй, шинэчилж хийх шаардлага байгаа. Энэ бол ерөөсөө энэ уурхайн тэргүүний зорилго. Одоо тэгэхгүй бол Тавантолгойн уурхайн овоолго нь овоороод байдаг, тэгээд бид нар сорчилж ашиглаад байдаг. Ашигт малтмалын хуулийн 35.5-аар аливаа ордыг сорчилж ашиглах асуудлыг хориглочихсон байдаг. Тэгэхээр бид нар тэргүүнд энийг шийдчихвэл сайн чанартай нүүрсээ муу чанартайгаа хольж угаагаад, боловсруулаад эцсийн бүтээгдэхүүн болгох, эдийн засгийн чадавхаа нэмэгдүүлэх боломж гарч ирнэ. Ингэхгүйгээр өнөөдөр бид нар сул чанартай нүүрсээ хаяад ерөнхийдөө овоолго нь дүүрээд, сорчлоод өөрсдөө ашиглаад борлуулаад байгаа асуудал үүсээд байгаа юм.
 
Г.Занданшатар: Оюун-Эрдэнэ сайд асуултад хариулна.
 
Л.Оюун-Эрдэнэ: Тэтгэлэгтэй холбоотой асуудал үргэлжилжилнэ гэдэг байдлаар энэ үйл ажиллагааны чиглэлд тусгагдаж байгаа. Энэ хэлэлцэх асуудал бол Засгийн газрын үйл ажиллагааны хөтөлбөрөөс илүү үндсэн чиглэлийн таван жилийн хөтөлбөрт. Дараа нь Засгийн газрын үйл ажиллагааны хөтөлбөр хэлэлцэгдэхээр дараалалд орсон байгаа. Өмнө нь энэ тэтгэлэгт хөтөлбөрүүдтэй холбоотой асуудал дээр бас шүүмжлэлтэй асуудал ч их гардаг.
 
Тэгээд бас шалгаруулалт нь нийтэд ил тод биш байна, хүрч ирээд төрд ажиллахгүй байна гэдэг иймэрхүү шүүмжлэлүүд гарсан дээр дүгнэлт хийгээд, ерөнхийдөө Монгол Улс ирээдүйд эдийн засаг хаашаа явах юм бэ, тэрэн дээр хэчнээн ажлын байр гарах юм бэ, тэр ажлын байран дээр ямар, ямар мэргэжлийн боловсон хүчнүүдийг бэлтгэх юм бэ гэдэг ийм үнэлгээ хийж үзээд уул уурхай дээр нэмэх нь аж үйлдвэрийн салбар, хөдөө аж ахуй, тэрэн дотроо илүү хүнсний технологи, органик үйлдвэрлэлтэй холбоотой салбарууд, бүтээлч үйлдвэрлэл буюу IT, оюуны бизнес эрхэлж байгаа criti industry гэж ярьдаг энэ бүтээлч үйлдвэрлэлтэй холбоотой асуудал. Эрчим хүч, энэ дотроо ус, нар, салхитай холбоотой асуудал, илүү баруун бүс нутагт гэдэг байдлаар техник, эдийн засгийн үндэслэл хийгдэж байгаа. Аялал жуулчлалтай холбоотой асуудал. Мэдээж энэ дотроо агаарын тээврийн либералчлалтай холбоотой асуудал. Далайд гарцгүй учраас тээвэр, логистиктой холбоотой асуудал, үүнтэй холбоотой инженерүүдийн асуудал гээд нийтдээ уул уурхай дээр нэмэх долоон энэ салбарыг Монгол Улсын эдийн засгийн тэргүүлэх салбар гэж үзэх нь зүйтэй гэж эрдэмтэн, судлаачид санал нэгддэг юм билээ.
 
Тийм учраас цаашдаа гадаад, дотоодын тэтгэлэгт хөтөлбөрүүд энэ салбарын инженерийн боловсон хүчнүүдийг бэлтгэх тал дээр илүү их анхаарна. Хүрч ирээд шууд ажиллах байдлаар гэрээ хийгдэнэ гэдэг иймэрхүү байдлаар үйл ажиллагааны үндсэн чиглэлд болон Засгийн газрын үйл ажиллагаанд тусгагдсан байгаа.
 
Оюу толгойтой холбоотой асуудлыг яагаад тэгж томьёолсон бэ гэхээр Улсын Их Хурлын тогтоол нь өөрөө далд уурхайтай холбоотой, бидний нэрлэж ярьснаар Дубайн гэрээтэй холбоотой асуудлыг Монгол Улсын хууль тогтоомжид нийцүүлэн сайжруулах гэдэг байдлаар орчихсон. Тэгэхээр Улсын Их Хурлаас нэгэнтээ хууль тогтоомжид нийцүүлэн сайжруулах гэдэг томьёолол орчихоор Засгийн газрын хувьд бид нар үйл ажиллагааныхаа хөтөлбөртөө хуульд нийцүүлэх л гэж орохоос өөр ийм аргаүй томьёололтой болчихсон юм. Тийм учраас энэ маргаантай асуудлыг эцэслэн шийдвэрлэж, далд уурхайн бүтээн байгуулалтыг эхлүүлнэ гэдэг байдлаар та ойлгож болно.
 
Тавантолгойтой холбоотой ер нь энэ үйл ажиллагааны үндсэн чиглэл, Засгийн газрын үйл ажиллагааны хөтөлбөрт ч гэсэн үндсэндээ гурван зүйлийг голчлохоос өөр аргагүй болж байгаа юм. Нэгдүгээрт нь, цар тахалтай холбоотой дэлхий нийтийн ийм амаргүй нөхцөл байдлын үеийн үйл ажиллагааны төлөвлөлт болон үндсэн чиглэл. Үүнтэй холбоотой эдийн засгаа тэлэх, эдийн засгаа агшаахгүй байх ийм томоохон төслүүдийг төр, хувийн хэвшлийн түншлэлээр хэрэгжүүлэх зайлшгүй шаардлагууд байгаа юм.  Энэ дотор 15 ийм том төсөл байж байгаа. Энийг бас та бүхэнд тараасан байх гэж би бодож байна. Техник, эдийн засгийн үндэслэлтэй, үндэслэлгүй төслүүд гээд.
 
Энэ дотор Тавантолгойн цахилгаан станцтай холбоотой асуудал, мөн Тавантолгой-Гашуунсухайт чиглэлийн төмөр замтай холбоотой асуудал, мөн боловсруулах үйлдвэртэй холбоотой асуудал, Зүүнбаянгийн төмөр замтай холбоотой асуудал. Түүнийг тойрсон 100 км дотор байгаа стратегийн орд газрууд жишээлбэл, Цагаан суваргын ордоос эхлээд ашиглалтад оруулахтай холбоотой асуудал. Зарим нэгэн орд газруудын техник, эдийн засгийн үндэслэлийг зураг төсвийг нь энэ жил тавиад яаралтай хийхтэй холбоотой асуудлууд бас тусгагдсан байгаа юм гэдгийг хэлэхийг хүсэж байна.
 
Манай ажлын хэсгээс дэлгэрүүлж хариулж бас болох байх. Уул уурхай, хүнд үйлдвэрийн сайд Ёндон.
 
Г.Занданшатар: Ёндон сайд, индрийн 1 дүгээр микрофон. Гэлэнгийн Ёндон сайд асуултад тодруулж хариулна.
 
Г.Ёндон: Тэмүүлэн гишүүний асуултад нэмж тодруулга өгье. Оюу толгойн хувьд бол сая хэллээ. Хууль, эрх зүйн орчинг бид  нар зайлшгүй сайжруулах ёстой. Энэ бол улс, эх орны эрх ашигт нийцүүлнэ гэсэн асуудал явж байгаа. Далд уурхайн бүтээн байгуулалтын асуудал бол тодорхой хугацаагаар бага зэрэг хойшлоод байж байгаа. ТЭЗҮ-г нь энэ ондоо багтааж оруулах ёстой. Тэгэхдээ далд уурхайн хугацаанд нь оруулах асуудал бол давхар явж байгаа. Бүтээн байгуулалтын ажил бол жил гаруй, хоёр жилийн дараа хугацаа дуусаж далд уурхайн үйл ажиллагааг эхлүүлэх асуудал бол хууль, эрх зүйн орчинтой давхар параллель яв байх ёстой асуудал. Хууль, эрх зүйн орчноос хамаарч зогсооно гэсэн асуудал байхгүй.
 
Тавантолгойн нүүрсний баяжуулах үйлдвэрийн ТЭЗҮ хийгдэж байгаа. Энэ удахгүй дуусах ёстой. Эхний ээлжинд бид нар ямар ч байсан 30 сая тонн нүүрсийг угааж баяжуулж барих үйлдвэр байгаа. Энэ эхний 10 сая тонныг модуль, гурван модель байх ёстой юм. 10 сая тоннын модуль бол ашиглалтад орох ёстой. Яах аргагүй Тэмүүлэн гишүүний хэлдэг бол үнэн. Үнэхээр одоохондоо голдуу коксжсон нүүрс нь борлуулалтад яваад байгаа. Тийм учраас энэ баяжуулах үйлдвэр ашиглалтад орох нь ордыг иж бүрнээр нь сорчлохгүй ашиглах гэдэг асуудалд зүй ёсоор нийцэх ёстой байгаа юм.
 
Эрдэнэтийн төрийн өмчийн үйлдвэрийн газрын асуудлыг бас тодруулсан. Энэ дээр болохоор өнөөдөр төрийн өмчийн үйлдвэрийн газар гэсэн статустай яваад байгаа. Энийгээ эцэслээд нэг талд нь гаргая гэж ярьж байгаа юм. Энэ эцэслэж нэг талд нь гараад, төрийн өмчийн өмчийн үйлдвэрийн газраараа байх юм уу, эсхүл буцаад компанийн хэлбэрээр байх юм уу, энэ асуудлыг бас нэг талд нь гаргаж шийдье гэсэн тийм асуудал энэний цаана байж байгаа юм. Үйлдвэрийн үйл ажиллагаа бол үүнээс хамаарахгүйгээр улс оронд өгдөг үр ашгаа өгөөд илүү өгөөжтэйгөөр ажиллах нь тодорхой юм. Баярлалаа.
 
Г.Занданшатар: Тэмүүлэн гишүүн тодруулъя. Нэмэлт 1 минут.
 
Г.Тэмүүлэн: Баярлалаа. Сая Оюу толгойтой холбоотой хууль тогтоомжид нийцүүлж ашиглалтад оруулна гэдэг асуудлыг бас ерөнхий ойлгоод авчихлаа. Энэ нь зөв зүйтэй байх. Энэ дээр бид нар анхаарах, өмнөхөөсөө ч гэдэг юм уу, зөв зүйлүүд тусгагдсан байна. Геологи, хайгуулын судалгааны ажлыг эрчимжүүлэх гэдэг юм уу, дээрээс нь лиценз олголтыг олон нийтэд нээлттэй болгох гэдэг асуудлууд байна.
 
Энэ дээр анхаарах асуудлууд бол бид нарын гол ярьж байгаа асуудал маань газрын тосны үйлдвэр байгаа. Энэ дээрээс газрын тосны үйлдвэрийг түүхий эдээр хангах асуудал маань бас гол тулгамдаад байгаа. Энэ дээр яг төрийн зүгээс, газрын тосны эрэл хайгуулыг эрчимжүүлэх чиглэлээр бас ямар ажлууд хийх юм бол? Хувийн хэвшлээ хэрхэн дэмжих юм бол? Энэ ба тодруулах асуудал байна. Хариуцлагатай уул уурхайтай холбоотой гол анхаарах асуудал маань хөдөлмөрийн аюулгүй байдал, эрүүл ахуйн асуудал байдаг. Тэгэхээр хариуцлагатай уул уурхай бол хариуцлагатай уурхайчнаас, хариуцлагатай хүнээс эхэлдэг. Тэр тал дээрээ бас анхаарч ажиллаарай.
 
Г.Занданшатар: Эрхэм гишүүн Цэрэнпилийн Даваасүрэн гишүүн асуулт асууна.
 
Ц.Даваасүрэн: Баярлалаа. Таван жилийн гээд байгаа нь болохоор оныхоо нэр томьёоллоор хэлээд байна уу, эсхүл таван жилийн бодлого, төлөвлөлтийн тухай яриад байна уу гэдэг дээр би жаахан эргэлзээд байгаа юм. Анх хэлэлцэж байхад нь ч гэсэн. Хэрвээ яг таван жилийн бодлого, төлөвлөлттэй гэчихвэл нэг ийм асуудал гарч ирчихээд байгаа юм. Дөрвөн жилийг нь одоогийн Засгийн газар бүрэн эрхийнхээ хүрээнд хэрэгжүүлье, үлдсэн нэг жилийг нь хэрвээ 2024 онд улс төрийн өөр хүчин гараад ирвэл тэр үлдсэн нэг жилийг хэрэгжүүлэх үү гэдэг асуудал. Нэг бол тэр бүх 2024 онд сонгуульд оролцох намууд тэр үлдсэн нэг жилийн бидний төлөвлөсөн асуудлуудыг хэрхэн хэрэгжүүлэх вэ гэдгээр мөрийн хөтөлбөрөө боловсруулаад өрсөлдөх юм уу? Энийг яг юу гэж бүрэн ойлгох вэ?
 
Уг нь бид нар хэрвээ яг бодлого, төлөвлөлттэй явъя гэж байгаа бол арван жилийнхээ бодлого, төлөвлөлтөө гаргаад, улс төрийн намууд нь сонгуульд оролцохдоо тэрийг яг яаж хэрэгжүүлэх вэ гэдэг талаас нь тэр арга хэмжээнүүдээ тусгах талаасаа хөтөлбөрөө боловсруулдаг бол өөр л дөө. Манайд бол эсрэгээрээ цоо шинэ бодлогуудыг оруулаад ирж байгаа байхгүй юу, хөгжлийн. Тэгнэ, ингэнэ гээд. Ер нь өнгөрсөн хугацаанд энэ бодлого, төлөвлөлтийн хуулиуд хэрэгжээгүй нь энэ л дээ. Сүүлийн үед бас ингээд бодлого, төлөвлөлтийн тухай яриад байдаг болсон нь их сайн зүйл. Би олзуурхууштай зүйл гэж ингэж бодоод байгаа юм. Тэгэхдээ энэ дээр хэд хэдэн зүйлийг бид нар анхаарах ёстой.
 
Бидэнд яг ингээд бодлого, төлөвлөлт хийх бүтэц байхгүй. Яг орон тооны бус, ажлын хэсгийн байдлаар яамдаас хэдэн хүн цуглуулаад л бодлого, төлөвлөлт хийгээд явъя гэвэл энэ бол өөрсдийгөө хуурч байгаа хэрэг шүү гэдгийг бид бодох ёстой. Хуучин шиг Төлөвлөгөө, эдийн засгийн улсын хороо байсан шиг ийм байнгын бүх салбарын шилдгүүд орсон орон тооны бүтцээр энийг хийдэг юм. Бусад улс орнууд тийм. Тийм учраас одоогийн бидний бодлого, төлөвлөлт бол жаахан тийм орон тооны бус ажлын хэсгийн хэмжээнд хийгдээд байгаа шүү гэдгийг бид цаашдаа засах ёстой.
 
Хамгийн гол юм бол хөгжлийн загвараа тодорхойлох ёстой. Бид яг ямар замаар хөгжих юм бэ? Хуучин бол жишээлбэл, 1990 оны өмнө бол хөдөө аж ахуй, хөнгөн үйлдвэрийн орон гэж байсан. Би энийг тохиромжтой байх гэж бодож байгаа юм. Уул уурхай бол орлогоо олно биз. Яг биднийг, эдийн засгийг хямруулахгүй байх загвар нь магадгүй энэ бидний хийж чаддаг мал аж ахуй байж магадгүй шүү дээ. Тэрийгээ дагасан хөнгөн үйлдвэрлэл, арьс шир боловсруулах, сүү, сүүн бүтээгдэхүүн үйлдвэрлэх гэдэг ч юм уу. Тэгэхээр хөгжлийн загвараа тодорхойлоод, тэгээд хөгжлийн бодлого, төлөвлөлтөө томьёолох албан ёсны орон тооны бүтэц байх ёстой юм. Тэгж байж энэ бол ажил хэрэг болно.
 
Энэ дээр бас бидний нэг анхаарах ёстой юм бол Ардчилсан намынхан ингэж ярьдаг л даа. Эдийн засгийн нэг тийм уналтын үед бид таарчихаад ингээд байдаг юм гэж. Одоо тэгвэл улс төрийн цикль эргэчихсэн учраас биднийг сорьсон дөрвөн жил болж магадгүй байгаа юм. Энд бид маш анхааралтай хандаж эдийн засгийн төлөвлөлтийн зүйл дээр маш сайн анхаарахгүй бол үнэхээр эдийн засгийн уналтын цикль биднийг шалгах ийм нөхцөл байдал үүсэж магадгүй. Ялангуяа гол орлого олж байгаа Оюу толгойн тухай яриад байна шүү дээ. Оюу толгойн гэрээг тэр Дубайн гэрээг хуульд нийцүүлэн сайжруул гэдэг дотор энэ хууль бус бол хүчингүй болгох гэдэг юм чинь бас орно биз дээ?
 
Одоо болохоор бүр ингэж хэлдэг болсон, Их Хурал сайжруул гэсэн, энэ гэрээг цуцлах шаардлагагүй гэсэн зүйлийг ярьж байна шүү дээ, сая. Энийг чинь би сайжруулна гэдэг дотроо цуцлах нь ч бас орно гэж ойлгоод байгаа. Энийг бас надад тайлбарлаж өгөөч. Ялангуяа гол орлого олж байгаа энэ зүйлүүдээ бид нар бас анхаарахгүй бол болохгүй ээ. Тийм учраас одоо бүр Их Хурлаар ам тагладаг ийм л юм руу орж байгаа юм байна л даа, сайжруул гэсэн шүү дээ, одоо цуцлах шаардлагагүй гээд ингээд. Тэгэхээр энэ дотор би цуцлах гэдэг нь багтаж байгаа гэж ингэж ойлгоод байгаа шүү. Энэ дээр нэг тайлбар авъя.
 
Г.Занданшатар: Оюун-Эрдэнэ сайд асуултад хариулна.
 
Л.Оюун-Эрдэнэ: Их Хурлын тогтоолын томьёололтой холбоотой асуудал Тэмүүлэн гишүүн асуусан учраас би тэгж хэлсэн. Үүн дотор хэрвээ Монгол Улсын хууль тогтоомжид нийцээгүй бол цуцлахтай холбоотой асуудлыг бид нар судалж үзэж, ярьж байгаа. Энэ бол ийм байр суурьтай байгаа гэдгийг танд бас тодруулж хэлэх нь зүйтэй байх. Ер нь хөгжлийн бодлого, төлөвлөлтгүйгээр 30 жил яваад ирчихсэн байна. Засгийн газрын маань дундаж нас дунджаар 1.5 жил байгаад ирсэн байна. Тийм учраас Засгийн газрын болон холбогдох баримт бичгүүд хоорондоо уялдахгүй байна.
 
Тийм учраас Үндсэн хуульд нэмэлт, өөрчлөлт дээр хөгжлийн бодлого, төлөвлөлт тогтвортой байна гэж хуульчилъя. Үүний дагуу Хөгжлийн бодлого, төлөвлөлтийн хууль гарсан. Үүн дээр Монгол Улсын урт хугацааны хөгжлийн бодлого 30 жилээр, Монгол Улсыг хөгжүүлэх таван жилийн үндсэн чиглэл, улсын хөрөнгө оруулалтын хөтөлбөр бол таван жилээр, хөгжлийн зорилтот дэд хөтөлбөр 10 жилээр, Засгийн газрын үйл ажиллагааны хөтөлбөр дөрвөн жилээр, улсын хөгжлийн төлөвлөгөө, улсын төсөв нэг жилээр явна гээд ингээд хуульчлагдчихсан. Тэгэхээр Засгийн газар боловсруулж оруулж ирэхдээ бидний хувьд хуулиа л дагах ийм нөхцөл байдалтай боловсруулалт хийсэн гэдгийг бас хэлэх нь зүйтэй байх гэж бодож байна.
 
Хэлэлцүүлгийн хувьд тухайн үед би санаж байна. Монгол Улсын Ерөнхийлөгчийн бүрэн эрхийн асуудал нэг удаа Ерөнхийлөгчийн бүрэн эрхийн асуудал нэг удаа зургаан жилээр болсон. Ерөнхийлөгч маань өөрөө бас ард түмэнд мөрийн хөтөлбөр дэвшүүлж сонгогддог субъект. Тийм учраас Ерөнхийлөгчийн хөтөлбөр аль ч намын Засгийн газар байх үед тогтвортой байх, мөн 30 жилийнхээ энэхүү хөгжлийн хөтөлбөр дээр үндэслэх, 30 жилийнхээ хөтөлбөр дээр 10 жилийн дунд хугацааных нь хөтөлбөрүүд үргэлжлэх гээд ийм байдлаар явж байгаад таван жил гэдэг энэ томьёолол руу ажлын хэсэг дээр шилжиж байсныг би бас санаж байна. Энийг шаардлагатай гэвэл Улсын Их Хурал  эргэн хараад ингээд явчихаж болох байх гэж бодож байна. Хоёр тодорхой асуултад хариулахад ийм байна. Бусад асуулт дээр манай ажлын хэсэг дэлгэрэнгүй хариулаад явчихаж болох байх аа.
 
Г.Занданшатар: Даваасүрэн гишүүн тодруулж асууя.
 
Ц.Даваасүрэн: Бодлого төлөвлөлтийн тухай сүүлийн үед их ярьж байгаа нь сайн. Маш сайн. Гэхдээ би нэг зүйлийг бүр байнга хэлээд байгаа юм. Засгийн газрын гишүүн байхдаа ч хэлж байсан юм. Ярих биш юм. Ярихаас гадна тэр бүтцийг хийх ёстой юм гэж. Тэгэхээр одооноос бид нар тэр боловсон хүчнийг бэлтгэх ёстой. Салбар, салбарын бодлого төлөвлөлтийг хийх хамгийн шилдэг. Тэгээд тэр боловсон хүчнүүдээ бэлтгээд нэг дор нэг бүтцэд цуглуулах ёстой. Тэр нь яам байна уу, аль эсхүл хороо байна уу. Тэгж байж энэ салбаруудын чинь төлөвлөлт бодлогыг хийхээс биш, эдийн засагч нар ганц энэ асуудлыг хийж чадахгүй ээ. Тэгэхээр одооноос эхлээд нэг анхаарах юм бол боловсон хүчнүүдээ бэлтгэх, тэгээд тэр бүтцийн тухай бод. Тэрний дараа хууль, эрх зүйн орчныг нь харин сайн бүрдүүлээд өгөх юм бол энэ бодлого төлөвлөлттэй явах хөгжлийн асуудал яг зөв замдаа орно.
 
Бүтэцгүйгээр ийм баримт бичгүүд, ийм зүйлүүд зөндөө гарсан. Энхбаяр Ерөнхийлөгч байх үед ч гарсан, 20, 30 жилийн ч юм бий. Сүүлдээ 40 жилийн ч юм бий. Зөвхөн бүтэц нь байхгүй учраас.
 
Г.Занданшатар: Оюун-Эрдэнэ сайд.
 
Л.Оюун-Эрдэнэ: Үүн дээр үнэхээр санал нэг байгаа. Дөрвөн жилийн хугацаанд Эдийн засаг, бодлого төлөвлөлтийн яамыг цаашид тогтвортой ажиллах нөхцөл байдлыг бэлд гэдэг байдлаар Ерөнхий сайд чиглэл өгч Хөгжлийн бодлого төлөвлөлтийн хуулийн үйлчлэх хугацааг дөрвөн жилээр сунгасан. Энэ дөрвөн жилийн хугацаанд цаашид яаман дээр байгаа бүх инститүцүүд нэгдэж бодлого төлөвлөлт тогтвортой хийгддэг Монгол Улсын тинк танк гэж хэлж болохуйц ийм бүтэц бий болно. Хуулиараа байгаа. Энэ дээр дөрвөн жилийн хугацаанд бидний хувьд Үндэсний хөгжлийн газар, мөн Засгийн газраас Их Хурлын гишүүдтэйгээ нягт хамтран ажиллана. Тэгэхээр дөрвөн жил дотор энэ асуудал бүтэн шийдэгдэнэ гэж ойлгож болно.
 
Г.Занданшатар: Одоо эрхэм гишүүн Сайнхүүгийн Ганбаатар.
 
С.Ганбаатар: Таван жилийн үндсэн чиглэлийг дэмжиж байна. Энэ маш чухал зүйл. Энэ хэрэгжсэнээрээ жил болгон тойрог, тойрог руугээ нэг барилга ярьдаг асуудал нь багасах болов уу гэж бодож байна. Орхон аймагтай холбоотой зүйл байвал албан ёсоор бичгээр өгнө. Хэлэлцэх эсэх учраас бас томьёоллын саналуудаа өгнө. Асуудалд нэгдүгээрт ер нь зураг төсөл, ТЭЗҮ гэдэг асуудлууд их орж ирсэн байна. Яг зураг төсөл, ТЭЗҮ дээр жишиг төсөл гээд. Энэ олон жил 7 тэрбумаар спортын ордон барина гэчхээд одоо 24 болоод сураг алдарсан тохиолдлууд байдаг л даа, зарим аймгуудад. Энэ асуудлыг шийдэхэд хуучин арга барилаасаа шинэлэг ямар зарчмын заалтууд орсон юм бол?
 
Хоёрдугаар асуулт, ер нь энийг юуг хэнээр, хэнтэй хийх вэ, яаж хэнээр хянуулах вэ гэдэг дээр л анхаармаар байгаа юм. Өөрөө би бүгдийг нь чадна гэхээсээ илүү энийг хэн биднээс илүү чадах вэ гэдэг дээр л Засгийн газар бодлогоо боловсруулж байвал их сайн байна. Нийгэм, эдийн засгийн зөвшилцөл, түншлэлийн механизм гэдэг л үг, өгүүлбэр энд орж ирэхгүй байна. 5.5 дээр хагас дутуу байна. Мөн ухаалаг бүтэц гэдэг дотор оруулчих тийм томьёолол байж болох уу? Өөрөөр хэлбэл, улсын гурван талт хэлэлцээр гээд бидэнд байгаа механизм байгаа л даа, хуульдаа байдаг. Тэрэн дээр тогтмол, үргэлж, байнгын хянаад явдаг Ажил олгогч эздийн холбоо, танхим, тэр төлөөллийн байгууллагууд нь тэднийг чадавхжих, тэднийг хөгжих боломж бий болно гэсэн үг.
 
Үйлдвэрчний эвлэл, иргэний нийгмийн байгууллагууд нь бас оролцдог. Энэ таван жил нийгэм, эдийн засгаараа хөгжих хөтөлбөрүүдийг хэнтэй хамтарч яаж хийх вэ? Сингапур тэгж л хөгжсөн. Анх Голландаас энэ систем гарч ирсэн. Тэгэхээр томьёолол дээр энийг л оруулчихмаар байна. Нийгэм, эдийн засгийн зөвшилцөл. Трипартизмыг л амьхандаа яриад байгаа ухаантай.
 
Гуравдугаарт, орон нутгийн өөрийн удирдлага гэдэг юм л манайд үндсэндээ дампуурч байгаа. Хэдэн дарга нар би мэднэ гээд л давхиад байдаг. Яг аймаг дээр, дүүрэг дээр, бизнес эрхлэгчдийн төлөөллийн байгууллага, ард иргэд, хөдөлмөрчдийн төлөөллийн байгууллагууд нь оролцдог, хянадаг юм байхгүй учраас Хэрэг эрхлэх газрын дарга ч юм уу, сайд бүгдийг нь хянаж чаддаггүй. Энэ механизмын шинж чанартай энэ гурван зүйл. Эхнийх нь яахав асуулт юм даа. Хоёр зүйлийг оруулах боломж байна уу? Томьёоллын тал дээр бичгээр би зарим томьёоллуудаа өгнө. Хэлэлцэх эсэх учраас би оройтоогүй гэж найдаж байгаа.
 
Г.Занданшатар: Эдийн засгийн байнгын хорооны дарга Ганбаатар.
 
Ж.Ганбаатар: Би богинохон хариулъя. Энэ асуудлаар Их Хурлын даргаас ажлын хэсэг байгуулагдсан байгаа. Та саяын гаргасан саналаа бичгээр өгвөл бид, ажлын хэсэг хүлээж аваад, нэг дэх, хоёр дахь өдөр хуралдаад, дөрөв, тав дахиас шууд Их Хурал руу орох ёстой. Тэгэхээр та яаралтай саналаа өгчих нь зөв байх аа.
 
Тантай санал нэг зүйл байгаа нь Засгийн газар буюу төр, ер нь төр гэдгийг томьёолоод хэлэхэд, хатуухан хэлэхэд ялсан нам шүү дээ. Бид өөрсдөө бүгдийг чадна, хэн нэгэнд боломж олгохгүй гэдэг дээр тантай санал нэг байна. Уул нь бол бид чадна гэдгээр биш хэн нэгэнд боломж олгох ёстой гэдэг чиглэлээр чиглэл болгоод хөтөлбөрүүд хэрэгжих ёстой гэдэг дээр саналаа хэлж байгаагаа хэлье. Хөтөлбөрийг хэнтэй хамтарч хийх талаар уул нь хөтөлбөр болгон, чиглэл болгоны ард талд төр, хувийн хэвшил хамтраад хийх үү, ихэнх дээр нь гаднын зээл, тусламж гээд биччихсэн байгаа. Бараг 99 хувь дээр нь гаднын зээл, тусламж эсхүл төр гэсэн байгаа. Ганц хоёр дээр нь хувийн хэвшил гэсэн зүйлүүд задаргаан дээр нь байгаа. Энийг бас эргэж харах ёстой гэж Эдийн засгийн байнгын хороо үзсэн гэдгээ хэлье. Баярлалаа.
 
Г.Занданшатар: Баярлалаа. Одоо Оюун-Эрдэнэ сайд асуултад хариулна.
 
Л.Оюун-Эрдэнэ: Ганбаатар гишүүний асуултад хариулъя. Ийм хэд хэдэн зарчмын өөрчлөлт хийх гэж оролдсон. Та энийг олж харж байгаад маш их баяртай байна. Техник, эдийн засгийн үндэслэл гэдэг энэ зүйлийг хэдүүлээ одоо ярьж эхлэхгүй бол ерөөсөө болохгүй байгаа юм. Яагаад гэхээр том төслүүд маань бүгдээрээ, дийлэнх нь техник, эдийн засгийн үндэслэл нь боловсруулагдаагүй байгаад байдаг. Тэгээд техник, эдийн засгийн үндэслэл гэхээр манайхан төслийн товч танилцуулга гэж ойлгоод ингээд яваад байдаг. Присендаци танилцуулаад ийм, ийм болно гээд.
 
Гэтэл энэ маань эрчим хүчтэй холбоотой, дэд бүтэцтэй холбоотой, ажиллах хүчтэй холбоотой, олон улсын зах зээлтэй холбоотой ийм маш нарийвчилсан бичиг баримт байгаад байдаг. Энийг боловсруулахад хамгийн багадаа 1.5-2 жилийн хугацаа ордог. Техник, эдийн засгийн үндэслэл нь сайн боловсруулагдсан бол аль ч нам ялсан тухайн техник, эдийн засгийн үндэслэлийг ашиглаад явах ийм боломжтой болдог. Тийм учраас энэ удаа техник, эдийн засгийн үндэслэлийг боловсруулна гэдэг ийм заалтууд нэлээдгүй их орсон. Энэ дээр хэдүүлээ бүтээлч байдлаар бас хамтарч ажиллах ёстой. Адаглаад Улаанбаатар хот хаашаа тэлэх юм бэ, энд техник, эдийн засгийн үндэслэл хэрэгтэй. Тойрсон дэд бүтцүүд хаана байх юм бэ, энд техник, эдийн засгийн үндэслэл. Орон сууцны хорооллууд хаана, хаана баригдах юм бэ, тэр нь аж үйлдвэрийн цогцолбор паркууд, ажлын байр нэмэгдэх том төслүүдтэйгээ хэрхэн уялдах вэ. Энэ бүгдэд техник, эдийн засгийн үндэслэл хэрэгтэй. Эрчим хүчний эх үүсвэрт техник, эдийн засгийн үндэслэл хэрэгтэй.
 
Энэ зүйл дээр бас Их Хурлын гишүүдтэйгээ бид нар нэлээн бүтээлч байдлаар хамтран ажиллана. Сая Сангийн сайд бас санаачлаад Барилга, хот байгуулалтын сайдын багцад зураг төсвийн мөнгийг оруулж ирэхээр болж байгаа юм. Тэгэхээр цаашдаа ер нь зураг төсөвтэй, техник, эдийн засгийн үндэслэлтэй л зүйл Их Хурлаар батлагддаг, тэр нь хэрэгждэг. Том төслүүд бол дөрвөн жилийн хугацаанд хэрэгжээд бас дуусахгүй. Тийм учраас багадаа наймаас дээш жил хэрэгжиж байж л энэ том төслүүд бодит утгаараа үр дүнгээ өгнө. Тэгэхээр тэр тал дээр хамтран ажиллахад бэлэн.
 
Нийгэм, эдийн засгийн зөвшилцөл, төр, хувийн хэвшлийн түншлэлтэй холбоотой асуудлыг нягт дэмжиж ажиллах болно. Яахав, энэ мэдээж Засгийн газрын үйл ажиллагааны хөтөлбөр болон үндсэн чиглэл бодлогын баримт бичиг учраас дэлгэрэнгүй ороогүй юмнууд бас байгаа. Суурь зарчмууд энд тусгагдсан байна. Ер нь төр бүгдийг хийхгүй, үүнийг хувийн хэвшлээр дамжуулж хийх, мөн төрийн бус байгууллагуудаар төр зарим үүргээ шилжүүлж хийх, мөн түншилж зохион байгуулах, татвар болон бусад хөнгөлөлтөөр хувийн хэвшлүүдээ дэмжихтэй холбоотой асуудал гэдэг байдлаар бидний хувьд томьёолж үзэж байгаа юм гэдгээ бас танд хэлэхийг хүсэж байна. Баярлалаа.
 
Г.Занданшатар: Одоо эрхэм гишүүн Цэндийн Мөнх-Оргил асуулт асууна.
 
Ц.Мөнх-Оргил: Баярлалаа. Энэ чухал баримт бичигт ганц нэг санаанууд уул нь нэммээр санагдаад байгаа юм. Тэгээд хоёр санаа хэлье. Нэгдүгээрт, иргэний нийгмийн хөгжлийн асуудлаар энд тодорхой зорилго тусгамаар байна. Энэ Монгол Улс гэдэг чинь үндсэндээ төр, төрийн нөгөө талд нь иргэний нийгэм. Энэ хоёр л юм байж байгаа шүү дээ. Тэгээд төр бүх асуудлыг шийдэж чадахгүй ээ. Иргэний нийгэм өөрөө өөрийгөө зохион байгуулаад, өөрийгөө авч яваад төртэй хамтарч нэг хэсэг асуудлыг нь шийднэ, төрийн оролцоогүйгээр өөрийнхөө нэлээн олон асуудлуудыг шийднэ. Тэгээд энэ хуульд ерөөсөө иргэний нийгмийн оролцоо гэдэг үг ганцхан гэмт хэрэгтэй тэмцэх, гэмт хэргээс урьдчилан сэргийлэх гэсэн тэр хэсэгт л байгаа байхгүй юу.
 
Гэтэл болдог бол төр, иргэний нийгмийн түншлэлийн үзэл баримтлал гэж бүр концепцийн баримт бичиг гаргамаар байна Улсын Их Хурал. Энийг Засгийн газар удирдаад зохион байгуулаад явбал сайн байна. Их Хурлын гишүүд бид нар анхны төслийг нь боловсруулаад одоо Засгийн газраасаа бас санал авна. Энэ дээр хамтарч ажиллаач. Гол санаа нь бол төр нь иргэний нийгмээ дэмжье, иргэний нийгэм нь өөрийнхөө ингэж, ингэж зохион байгуулъя, ийм, ийм ажлыг хамтарч хийе гэдэг энэ дэмжсэн, зүгээр үгээр дэмжих биш санхүүгийн, татварын, хүний нөөцийн, үйл ажиллагааны ямар дэмжлэгүүд байдаг вэ, энэ санаануудыг тусгаж өгмөөр байна.
 
Хоёрт нь, сая Ганбаатар гишүүн хэлчихлээ. Нутгийн өөрийн удирдах ёсыг хөгжүүлэх асуудал энэ үндсэн чиглэлийн нэг том зарчим, зорилго болж ормоор байна. Тэр тусмаа одоо хэдхэн хоногийн дотор бид нар энэ ээлжит бус чуулганаараа Монгол Улсын засаг захиргаа, нутаг дэвсгэрийн нэгж, түүний удирдлагын тухай хуулийн шинэчилсэн найруулгыг батлах гэж байна шүү дээ. Тэр дотор маш их зарчмын өөрчлөлтүүд орж байгаа. Энэ засаг захиргааны гурван шатлалын чиг үүргийг бид нар тодорхойлж өгч байгаа. Өөрөөр хэлбэл, баг нь юугаа хийх вэ, сум нь юугаа хийх вэ, аймаг нь юугаа хийх вэ, төв засаг нь юугаа хийх юм бэ. Энийгээ дагасан эрх мэдлийн хуваарилалтууд явж байгаа. Энийг дагаад хөрөнгө мөнгөний, хүний нөөцийн маш их дахин хуваарилалтууд хийнэ. Тэгэхээр шинэ гарч байгаа хуультайгаа нийцүүлээд үндсэн чиглэлдээ санаанууд нэмж тусгамаар байна.
 
Гуравдугаарт, авлига, хээл хахуультай тэмцэх асуудал дээр нэг ийм санаа тусгамаар байгаа юм. Бүх нийтийн боловсролыг дээшлүүлнэ, урьдчилан сэргийлэх арга хэмжээ авна гэдэг үгээсээ илүү ил тод байдал, нөгөө Шилэн дансны хууль, тэр маань хаана байна вэ? Засгийн газар энийг бүрэн хэрэгжүүлж чадаж байна уу? Хүн болгонд, иргэн болгонд, аж ахуйн нэгж болгонд төрийн нэрийн өмнөөс үйл ажиллагаа явуулж байгаа байгууллага, албан хаагчдын үйл ажиллагаа, зарцуулж байгаа хөрөнгө мөнгө, зориулалт нь ил тод болоод явчих юм бол энэ бол авлигатай тэмцэх хамгийн том арга. Гэрэл тусгаж байна л гэсэн үг шүү дээ. Харанхуйд юу болоод байгаа нь мэдэгдэхгүй юманд л гэрэл тусгаад байна гэсэн үг.
 
Хоёрдугаарт, мэдээллийн эрх чөлөөний асуудал их чухал байгаа юм. Бид бол мэдээллийн эрх чөлөөний тухай хууль баталсан. Хэрэгжилт нь хоцроод байна. Засгийн газар ялангуяа Хэрэг эрхлэхийн дарга та энэ дээр анхаараач ээ. Монгол Улсад өнөөдөр хүчин төгөлдөр үйлчилж байгаа хуулиар тодорхой нөхцөл шаардлагыг хангаад иргэн болгон төрийн үйл ажиллагаатай холбоотой мэдээллийг авах эрхтэй байгаа. Бичгээр өргөдлөө өгөөд. Энэ хуулийн хэрэгжилтийг хангах асуудал энэ үндсэн чиглэлд ормоор байна. Тэгээд бизнесийн үйл ажиллагаанд төр оролцоно. Оролцохдоо хязгаартай оролцоно. Бүх юмыг лицензлэхгүй ээ, бүх юмыг зөвшөөрөхгүй ээ. Хуулиар олгогдсон эрхийнхээ хүрээнд хязгаартай оролцоно. Аж ахуйн нэгж, байгууллага хувийн сектортой өрсөлдөөд уралдаад бизнес хийгээд байдаг юмнуудыг л бид нар.
 
Г.Занданшатар: Мөнх-Оргил гишүүн нэмэлт 1 минут.
 
Ц.Мөнх-Оргил: Баярлалаа. Үндсэн чиглэл гэсэн энэ таван жилийн гол баримт бичигтэй бодлого болгож оруулмаар байна. Хамгийн сүүлд нь энэ бичиг баримтад ороогүй ч гэсэн Засгийн газрын үйл ажиллагааны хөтөлбөрийн төсөлд нэг ийм санаа орчихсон байгаа юм. Захиргааны болон иргэний хэргийн шүүхийн шийдвэр биелүүлэх ажлыг Шүүхийн ерөнхий зөвлөлд шилжүүлнэ гэсэн санаа орчихсон байгаа юм. Энэ бол болохгүй ээ. Энийг болохгүй гэдгийг яагаад хэлж байгаа вэ гэхээр Шүүхийн ерөнхий зөвлөл бол шийдвэр гүйцэтгэдэг байгууллага биш ээ. Үндсэн хуулийн 49.3-аараа шүүгчийн хараат бус шүүхийн бие даасан байдлыг хангах зорилгоор Шүүхийн ерөнхий зөвлөл ажиллана гээд энэ Шүүхийн ерөнхий зөвлөлийн хийх ажлыг нь Үндсэн хуулиар хязгаарлаад өгчихсөн байгаа байхгүй юу. Үндсэн хуульд Шүүхийн ерөнхий зөвлөл шүүхийн шийдвэрийг хэрэгжүүлэх ажилд оролцоно гээд бичсэн бол бид нар ийм юм ярьж болж байгаа юм. Тэгээд Үндсэн хуулиа ийм юм хийж болохгүй нэгдүгээрт. Хоёрдугаарт, энэ шийдвэр гүйцэтгэх ажлыг одоо дахиад бужигнуулаад самнаад байх хэрэггүй.
 
Г.Занданшатар: Оюун-Эрдэнэ сайд асуултад хариулна.
 
Л.Оюун-Эрдэнэ: Иргэний нийгмийн байгууллагуудтай хамтарч ажиллах энэ асуудал засаглал хэсэгт тусгагдсан байгаа. Гэхдээ энийг бид нар илүү дэлгэрэнгүй оруулъя гэвэл ажлын хэсэг дээр Засаглал хэсгийн дөрөвдүгээр хэсэгт нэмж оруулах боломжтой гэж бодож байна. Энийг ажлын хэсгийн ахлагч манай Ганбаатар гишүүн оруулаад ингээд явчихаж болох байх. Бидний зүгээс татгалзах зүйл байхгүй. Энийг илүү тодорхой болгох боломжтой. Зарчмыг дэмжиж байна.
 
Иргэний мэдээллийн дэлгэрэнгүй байдалтай холбоотой, авлигатай холбоотой, төрийн хүнд сурталтай холбоотой асуудал дээр томоохон шинэчлэлт энэ дөрвөн жилийн хувьд хийгдэнэ. Гэхдээ бид нар энийг цахимжуулах байдлаар хийх нь хамгийн оновчтой юм гэдэг ийм судлаачдын дүгнэлт гарсан. Авилгатай холбоотой асуудал гэхээр зөвхөн улс төрийн өндөр түвшний авлигатай холбоотой  асуудлыг гэж хэт ойлгоод яг энийг сахиулах байгууллагууд нь ч гэсэн анхан, дунд шат руугаа хандахгүй байна. Гэтэл төрийн дунд шатанд жинхэнэ ийм авлигал, нугалаа үүсэж байна гэдэг ийм асуудал маш их иргэний байгууллагуудаас, 1111 төв дээр байгаа гомдлуудыг хэрвээ дараалалд оруулаад харвал ийм асуудал нэлээдгүй их гардаг юм байна лээ. Энийг бид нар цахимжуулна гэж байгаа юм.
 
Цахимжуулна гэдэг нь юу гэсэн үг вэ гэхээр төрийн үйлчилгээг хувь хүнээс хамааралгүй байдлаар стандарт тогтоож өгнө. Ингээд энэ жилдээ багтаад гэдэг нь 1 сарын 1-нээс өмнө Монгол Улсын төр, засгийн дийлэнх үйлчилгээ И-Монгол гэдэг цонхонд нэгдсэн, ийм нэгдсэн вэб сайттай болно. Тэндээс төрийн үйлчилгээ жишээлбэл, хүүхдийн гэрчилгээ бүртгүүлэхтэй холбоотой, жолооны үнэмлэхтэй холбоотой ч юм уу, и-баримттай холбоотой энэ бүх асуудлууд хийгдээд явна. Энийг хийгдсэнээр хоёр томоохон үр дагавар гарна гэж үзэж байгаа юм.
 
Нэгдүгээрт, төрийн нэн шаардлагагүй орон тоо шат дараалан буурна. Нэг үгээр хэлбэл, төрийн албаны данхайсан хүнд бүтэц багасна гэсэн үг. Шаардлагагүй орон тоонууд цахимжих тусам буурдаг ийм жишигтэй юм билээ. Энийг Эстони, Гүрж гээд орнууд хийчихсэн. Бид нар энэ дээр бас томоохон судалгааны ажил эхлүүлээд ингээд явж байгаа.
 
Хоёрдугаарт, хувь хүнтэй харьцдаггүй учраас дунд шатны болон анхан шатны авлига буурна. Энэ нь өөрөө сайн засаглалд нөлөөлөх  ийм үзүүлэлтэд томоохон зүйл болно. Энэ дээр дэмжиж байгаа Дэлхийн банк болон Азийн хөгжлийн банк, бусад олон улсын байгууллагууд байгаа. Тэгэхээр ирэх дөрвөн жилийн хугацаанд бид нар үндсэндээ цахимжих томоохон эрх зүйн реформыг бид нарын хувьд хамтдаа хийнэ. Их Хурал дээр энэ утгаараа Цахим бодлогын ийм Байнгын хороо байгуулагдсан байгаа. 5-6 хуулийг бид нарын хувьд батлах ёстой юм байна лээ. Ингэж байж бид нарын хувьд хувь хүний нууцлалтай, цахим гарын үсэгтэй, хүн бүхэн өөрийгөө таньдаг ийм байдлаар төр, хувийн хэвшлийн үйлчилгээг хурдтай болгосноор маш их хэмжээний хугацаа хэмнэх ийм боломжтой юм байна лээ. Энийг би хариулъя. Хууль зүй, дотоод хэргийн сайд шүүхийн шинэчлэлтэй холбоотой Мөнх-Оргил гишүүний асуусан асуултад хариулна.
 
Г.Занданшатар: Хишгээгийн Нямбаатар сайд.
 
Х.Нямбаатар: Баярлалаа. Мөнх-Оргил гишүүний асуултад хариулъя. Өнөөдөр бол үндсэн чиглэл хэлэлцэж байгаа. Үндсэн чиглэлийн хүрээнд шүүхийн шийдвэр гүйцэтгэлтэй холбоотой зүйл тусгагдаагүй байгаа. Засгийн газрын үйл ажиллагааны хөтөлбөрт шүүхийн шинэчлэлийн асуудал болон шүүхийн иргэний болон захиргааны шийдвэр гүйцэтгэлийг шүүх эрх мэдлийн харьяанд харьяалуулж шүүхийн шийдвэр гарцаагүй хэрэгждэг ийм зарчмыг хэрэгжүүлье гэдэг ийм зорилтууд тусгагдсан.
 
2019 онд Монгол Улсын Үндсэн хуульд орсон нэмэлт, өөрчлөлтийн хүрээнд шүүх эрх мэдлийн бүлэгт гурван тодорхой нэмэлт, өөрчлөлт туссан. Нэгдүгээрт, шүүхийг тойргийн зарчмаар байгуулах эрх зүйн орчинг бий болгож өгсөн. Хоёрдугаарт, Шүүхийн ерөнхий зөвлөлийн бүтэц, бүрэлдэхүүнийг Үндсэн хуульд хуульчлан тодорхойлж өгсөн. Гуравдугаарт, шүүгчид хариуцлага тооцдог шүүгчийн бүрэн эрхийг түдгэлзүүлдэг шүүгчийн сахилгын хороо гэдэг байгууллагыг Үндсэн хуулийн байгууллагын түвшинд бас хуульчилж өгсөн.
 
1997 он хүртэл шийдвэр гүйцэтгэлийн тогтолцоо нь ял эдлүүлэх байгууллагын тогтолцоо, шүүхийн шийдвэр биелүүлэх байгууллагын тогтолцоо гэсэн ийм хоёр тусдаа тогтолцоотой. Шүүхийн шийдвэр биелүүлэх байгууллага нь шүүхдээ харьяалагдаж ирсэн ийм уламжлалтай. Өөрөөр хэлбэл, шинэ Үндсэн хууль үйлчилж эхэлснээс хойш таван жилийн хугацаанд яг энэ зарчмаар явсан. Өнөөдөр иргэний болон захиргааны шийдвэр гүйцэтгэлийн хувь маш хангалтгүй байгаа. Миний сүүлд авсан мэдээллээр иргэний шийдвэр гүйцэтгэлийн хувь 28.4 хувьтай, захиргааны шийдвэр гүйцэтгэлийн хувь 10 хүрэхгүй хувьтай байна гэсэн ийм статистик байгаа. Тэгэхээр захиргааны шийдвэр гүйцэтгэл ийм бага хувьтай байгаа нь иргэн, хуулийн этгээд хууль ёсны эрх ашгаа хамгаалуулахаар шүүхэд хандаад, төрийн болон төрийн захиргааны байгууллага, албан тушаалтны буруутай үйл ажиллагааны улмаас зөрчигдсөн эрхээ сэргээлгэсэн шүүхийн шийдвэр нь үндсэндээ хэрэгжихгүй байгаа гэсэн үг.
 
Өнөөдөр Шүүхийн шийдвэр биелүүлэх байгууллага бүхэлдээ гүйцэтгэх эрх мэдэлд харьяалагдаж байгаа юм. Тэгэхээр гүйцэтгэх эрх мэдэлд даалгасан шийдвэрийг гүйцэтгэх эрх мэдлийн харьяаны шийдвэр биелүүлэх байгууллага биелүүлнэ гэдэг бол боломжгүй гэдэг өнөөдрийн статистик тооноос харагдана. Би Мөнх-Оргил гишүүнд дараа нь бид нар Засгийн газрын үйл ажиллагааны 2020-2024 оны хөтөлбөрийг хэлэлцэхэд бас нэмж энэ тал дээр тайлбар өгье гэж хэлье.
 
Г.Занданшатар: Одоо эрхэм гишүүн Жамъянхорлоогийн Сүхбаатар
 
Ж.Сүхбаатар: Баярлалаа. Үндсэн чиглэлийг харсан, мөрийн хөтөлбөрийг харсан байгаа. Улаанбаатар хотын асуудлууд аль, алинд нь тодорхой хэмжээнд тусгагдсан. Энэ дээр нийслэл Улаанбаатар хотод амьдарч байгаа хүмүүсийн хувьд хөгжлийн асуудал дээр хамгийн чухал асуудал бол нийтийн тээврийн менежментийн асуудал байгаа юм. Мөрийн хөтөлбөр дээр эко цахилгаан автобус хэрэглээнд нэвтрүүлэх тухай л орсон. Дараа нь Үндсэн чиглэлийн зорилтын 9.3 дээр олон төрөлт ухаалаг нийтийн тээвэр хэрэглээнд нэвтэрсэн байна л гэж үг оруулж байгаа юм. Их ядмаг ийм томьёололтой байгаад байгаа юм.
 
Одоо манай энэ хүмүүс 7 буудлын наад талыг, Чингэлтэй дүүргээр яваад Чингэлтэйн эцэс рүү автобусанд суугаад явах юм бол эцэс хүртэл явахад жорлон байхгүй байна шүү дээ. Тэгээд тэр автобусны жолооч бие засахдаа яах юм бүү мэд, зорчигч бие засах нь бүү мэд. 7 буудлын наана нэг жорлон байгаа юм, цоожтой. Миний мэдэхийн тэр гурван жил лав цоожтой байгаа. Тэгтэл нэг автобус хэрэглээнд нэвтрүүлнэ гээд ингээд тавиад байдаг. Би Канадад бас нийтийн тээврээр нэг хэсэг хугацаанд байгаад үйлчлүүлж байсан. Нийтийн тээвэр гэдэг чинь автобусны буудал шүү дээ, бас. Автобусны буудал дээр хүртэл хүн удаан хүлээхэд тэр тохилог сүүдрэвчээсээ гадна бохирдлын асуудал яригддаг байхгүй юу. Агаарын бохирдолтой орчин, тэнд автобусны хаяж байгаа утаанд жишээлэхэд хордож байгаа юм.
 
Тэгээд энд хэрэглээнд хэдэн автобус олж ирээд тавих л тухай тусгагдаад байгаа юм. Ийм байгаад байгаа байхгүй юу, үндсэн чиглэл, мөрийн хөтөлбөр чинь. Улаанбаатар хот чинь дөрвөн жилдээ, таван жилдээ нийтийн тээврийнхээ юмыг хэдэн автобусаар биш, сүүдрэвчтэй нь, жорлонтой нь ч гэдэг юм уу шийдэх юм уу, шийдэхгүй юм уу? Энэ чинь амьдрал шүү дээ. Бид нар том, том юм яриад л байдаг. Өнөөдөр өглөө болгон олон зуун мянган хүн автобусаар явж байна. Одоо ингээд орой 7, 8 цаг гэхэд бөөнөөрөө буудаг. Юу ч энд дурдагдахгүй. Энэ чинь төлөвлөлт шүү дээ. Энэ чинь менежмент, энэ чинь хөгжлийн асуудал. Энэ яах юм бэ? Энэ аль, алинд чинь ийм байна. Нийтийн тээврээр үйлчлүүлдэггүй хүмүүсийн төлөвлөлт юм шиг л харагдаж байна.
 
Хоёр дахь асуудал байж байгаа юм, дижитал эдийн засгийн тухай асуудлыг ерөөсөө хөндөөгүй байгаад байгаа юм. Мэдээллийн технологийн эдийн засагт оруулах хувь нэмрийг нэмэгдүүлнэ л гэсэн байна. Энд баахан орчин үеийн хүмүүс ажиллаад, амьдраад байдаг. Дэлхий дахин, энэ улс орны чинь эдийн засгийн цөм нь дижитал эдийн засгийн хөгжил, интернэт эдийн засаг, вэб эдийн засаг гээд ярьж байна. Нэг ч үг байхгүй. Дижитал эдийн засгийн хөгжлийн асуудал чинь чухал байна. Өнөөдөр яг та биднийг ингээд сууж байхад Apple компанийн зах зээлийн үнэлгээ 2 триллионд хүрсэн, анхны дэлхийн компани боллоо гээд ярьж байна. Дандаа хэрэглэдэг, цахимыг болохоор үйлчилгээнд нэвтрүүлнэ гэж боддог. Одоогийн манай залуучууд чинь мундаг амбицтай байна шүү дээ. Энэ үндэстэн чинь бас таван жилийн хугацаанд амбиц нь бас байх ёстой байх аа. Дижитал эдийн засгийн асуудал гээд. Энэ хөгжлийн асуудал чинь яагаад тусгагдаагүй юм бэ?
 
Бас үг хэллэг, цаад зорилт чинь хүмүүстээ уриа дуудлага болдог шүү дээ. Энэ ингээд байхгүй. Хотын соёл, хотын амьдрал гээд. Энд хотын сайн засаглал, дагуул хот, төлөвлөлт төвтэй хөгжил гээд, нэг их тийм уламжлалт. Одоо манайхан чинь тэгээд байна шүү дээ, хоцрогдсон хүмүүс энэ улс төрд дүүрэн байна. Нэг харахад мундаг нэртэй юм санаачлаад байдаг, доторх агуулгыг нь харахаар яг нөгөө бахь байдаг үг хэллэг, нэр томьёо нь байж байна “тэгнэ, хэрэглээнд нэвтрүүлнэ, хувь нэмрээ оруулна” гээд л боллоо. Би 1 минутаа нэмээд авчихъя.
 
Г.Занданшатар: Сүхбаатар гишүүнд 1 минут.
 
Ж.Сүхбаатар: Дээр нь бас нэг асуудал байгаа юм. Гадаад харилцааны асуудал байгаа. Энэ нийгэм, эдийн засгийг хөгжүүлэх үндсэн чиглэл дотор нэг чухал асуудал байна л даа. Евразийн эдийн засгийн холбоо, Солонгос Улстай чөлөөт худалдааны хэлэлцээр байгуулах эсэх талаар урьдчилсан судалгааны ажил эхлүүлнэ гэж байна. БНСУ-тай бол урьдчилсан судалгаа эхлүүлэх битгий хэл шатандаа ажилламаар байгаа юм. Евразийн эдийн засгийн холбоотой судалгаа эхлүүлэх нь зөв байх. Бас хойд хөрштэй бид нар тарифын хөнгөлөлт авч чаддаггүй. Ингээд үндсэндээ бид нарыг 50 сая доллар хүрэхтэй үгүйтэй, заримдаа 40 сая долларын экспорт л хийдэг. Өөрсдөө тэрбум долларын импорт хийдэг айл болчихоод байгаа юм. Энэ бол зөв байх. Солонгос Улстай яагаад ийм энэ таван жилд судалгаа хийх түвшинд ажиллана гэсэн бэ? Энэ чинь бидэнд бас том боломж шүү дээ. Энийг бас хэлж өгөх үү?
 
Г.Занданшатар: Оюун-Эрдэнэ сайд асуултад хариулна.
 
Л.Оюун-Эрдэнэ: Дижитал эдийн засагтай холбоотой асуудал, цахим шилжилттэй холбоотой асуудал, энэ тусгагдсан гэж би үзэж байгаа юм. Эдийн засгийн заалт дээр тэргүүлэх чиглэл дээр та харж болно. Хоёр баримт бичиг дээр хоёуланд нь тусгагдсан байгаа. Эдийн засгийн тэргүүлэх чиглэлийг дэмжсэн хууль гаргана гэж байгаа юм. Тэр хууль дотор уул уурхай дээр нэмэх нь дахиад зургаан салбарыг зарлана. Энэ дотор бүтээлч эдийн засаг буюу krieti industry гэдэг зүйл орно. Энэ бол дижитал эдийн засгийн ойлголт юм, IT-гийн ойлголт юм, энэ бол оюунлаг бизнесийг дэмжих тухай ойлголт юм. Энэ бол шинжлэх ухаан, инновацид тулгуурласан шинэ технологи нэвтрүүлэх асуудал юм гэж ойлгоно гэж байгаа юм. Тэгэхээр энэ бол тусгагдсан гэдгийг хэлэхийг хүсэж байна.
 
Нийтийн тээвэртэй холбоотой асуудал олон төрөлт тээвэр гэдэг байдлаар тусгагдсан байгаа. Олон төрөлт тээвэр гэдэг маань энэ дөрвөн жилийн хугацаанд бидний хийж чадах шийдэл юм гэдэг байдлаар. Яг таны хажууд Амарсайхан дарга сууж байна, энэ тал дээр нэлээдгүй анхаарч хамтарч ажиллаж байсан. Шууд дөрвөн жилийн дотор метро барина гэдэг бол худлаа болчихоод байгаа юм. Тэгэхээр бидний хувьд гэр хороолол хэсэг рүүгээ дүүжин тээврийн асуудлаар Улаанбаатар хотын баруунаас зүүн тийшээ соронзон тээврийн асуудлаар холбоос хийгээд бага цэгт эргэх автобусны төрөл, тоог олшруулж байж энэ асуудал маань энэ дөрвөн жилийн хугацаанд илүү бодитой шийдвэрлэгдэнэ гэдэг ийм байдлаар л энэ техник, эдийн засгийн үндэслэлүүд нь гарч байгаа юм. Та тэрийг аваад үзчихвэл болох болов уу. Бидний хувьд бас бодитой зүйлийг ярихгүй бол бас болохгүй байгаа юм.
 
Өөр нэг зүйл, Улаанбаатар хоттой холбоотой ер нь цаашид дэд бүтэцтэй холбоотой, түгжрэлтэй холбоотой ямар стратеги байгаа юм бэ гэж байна. Энэ дээр Улаанбаатар хот, манай Барилга, хот байгуулалтын сайд хариулаад явчихаж болох байх. Цаашдаа Улаанбаатар хотыг Тэрэлж, Налайх, Майдар, Аэро сити, Багахангай, Био Сонгино, Туул Шувуу тосгон, Аргалан Эмээлт хот, Жаргалант рашаан, 361 дүгээр гарамыг тойрсон дэд бүтцийн ийм төсөл техник, эдийн засгийн үндэслэл нь одоо хийгдэнэ гэдэг байдлаар орсон байгаа. Нэг үгээр хэлбэл, нэгдүгээр гарцаар гарвал нэг төрөлжсөн суурин газар, хоёрдугаар гарцаар гарвал өөр нэг төрөлжсөн байх байдлаар дагуул хотуудаа дэд бүтцээр холбъё. Ингэх юм бол Улаанбаатар хотын хэмжээнд явж байгаа энэ урсгал илүү хурдны замаараа явчих ийм боломжтой, бусад хотын жишгээр хөгжих боломжтой юм гэдэг ийм урсгалын томоохон асуудлуудыг бас оруулсан байгаа юм гэдгийг хэлэхийг хүсэж байна. Нэг үгээр хэлбэл, 100 км-ийн радус.
 
Үүнээс цааш Улаанбаатар хотыг тэлж хөгжихөд туйлын амаргүй гэдэг байдлаар судлаачид томьёолдог юм байна лээ. Илүү бид нарын хувьд хөдөөгийн хөгжлөө дэмжих бүсчилсэн хөгжилтэйгөө хот төлөвлөлтийн асуудлыг уях байдлаар асуудлаа шийдэх нь илүү оновчтой юм.  Энэ дээр мэдээж эрчим хүч болон дэд бүтцийн томоохон судалгаа шинжилгээнүүд хийх ийм зайлшгүй шаардлага байгаа. Солонгостой холбоотой болон гадаад харилцаатай холбоотой асуудлаар Гадаад хэргийн сайд дэлгэрэнгүй хариулах нь зүйтэй байх аа гэж бодож байна. Баярлалаа.
 
 
Г.Занданшатар: Энхтайван сайд баруун индрийн 1 дүгээр микрофон.
 
Н.Энхтайван: Өнөөдөр Гадаад харилцаа, түүн дотроо гадаад худалдаа, эдийн засгийн харилцааг нэмэгдүүлэх маш том шаардлага тавьж байгаа. Энэ хүрээндээ Гадаад харилцааны яамнаас Евраз болон Солонгостой чөлөөт худалдааны хэлэлцээрийг эхлүүлэх ийм том зорилт тавьж байгаа. Үүн дотроо судалгааны ажлыг дотооддоо энэ процедурын ажлыг нэмэгдүүлэх ийм өндөр шаардлага байгаа. Тэгээд ер нь худалдаа маань 2019 онд 13.7 тэрбум америк доллар байгаа. Үүн дотроо манай экспортын хэмжээ 7.6 тэрбум, импортын хэмжээ 6 аравны тэрбум буюу Монголын гадаад худалдаа эерэг ийм үзүүлэлттэй байгаа. Тэгэхдээ бид Солонгостой чөлөөт худалдааны хэлэлцээрийг эхлүүлэхээс өмнө эхлээд судалгаа хийх ийм зайлшгүй шаардлага байгаа. Судалгааныхаа үндсэн дээр хэлэлцээрийг эхлүүлэх ийм зорилготой байгаа. Тийм учраас Засгийн газрын үйл ажиллагааны хөтөлбөртөө бас Солонгостой, Евразтай чөлөөт худалдааны хэлэлцээрийг эхлүүлэх ийм заалтууд байгаа юм.
 
Ер нь Засгийн газрын үйл ажиллагааны хөтөлбөрийн гадаад харилцааны хэсэгт 10 тодорхой ажлыг төлөвлөсөн байгаа. Үүний хоёр буюу гуравдугаар хэсэг нь чөлөөт худалдаа, эдийн засгийн салбарын хамтын ажиллагаанд илүү чухал ач холбогдол өгөх ийм заалтууд байгаа. Тэгээд Сүхбаатар гишүүний тавьсан саналыг анхаарч ажиллах болно.
 
Г.Занданшатар: Одоо Лувсанцэрэнгийн Энх-Амгалан гишүүн асуулт асууна.
 
Л.Энх-Амгалан: Таван жилийн төлөвлөгөөг анх удаа Улсын Их Хурал баталж байгаа юм. Энэ бол их чухал хөтөлбөр. Манай Засгийн газрын ирэх дөрвөн жилд хийх мөрийн хөтөлбөрийн таван жилийнх нь дөрвөн жилийг бид нар хэрэгжүүлнэ. Тэгээд бид нарын тавьж байгаа зорилт бол бас томоохон зорилт. Одоо байгаа манай Монголын эдийн засгийн хэмжээ бол 13 тэрбум долларыг бид нар 23 тэрбум доллар болгоно. Нэг хүнд ногдох ДНБ-ийг 6520 доллар болгоно гээд томоохон зорилтууд тавьж байгаа юм. Таван жилийн дараа Монгол Улс ийм байх юм гэдэг ийм зорилтуудаа өнөөдөр баталж байгаа байхгүй юу.
 
Улс орны хөгжлүүдийг хэмждэг хэдхэн хэмжүүр байгаа юм. Цөөхөн хэдэн хэмжүүр байгаа. Нэгдүгээрт нь хүний хөгжлийн индекс гээд хүний хөгжлийн шалгуур. Орлогын тэгш байдлын хуваарилалт, эрүүл мэнд, боловсролын түвшин гэдгээр нь хэмждэг. Хоёрдугаарт нь өрсөлдөх чадварын хэмжүүр, итгэлцүүр. Гуравдугаарт нь засаглалын үзүүлэлт гээд. Хуулийн засаглал тэр тухайн улс оронд байна уу, байхгүй юу гэдэг.
 
Миний нэг олзуурхаж байгаа юм бол энэ таван жилийн хөгжлийн хөтөлбөрт энэ гол индексүүдийг оруулсан байгаа юм. Гэхдээ энэ индексүүдээс хэмжих ёстой гол, гол зарим нэг хэмжүүрүүд энэ дээр бас орхигдсон байна. Бид нар ингээд энэ гурван хэмжүүр дээр нэмэх нь дахиад баян, хоосны ялгаа гээд Женийн конвенц гэж ярьдаг, энэ ялгаагаа бид нар хараад яваад байвал зөв чиг баримжаатай, дундаж давхаргатай ийм нийгэм байгуулчихаж болох ийм бүрэн боломж бид нарт байгаа гэж харж байгаа юм.
 
Ер нь баялгийн тэгш хуваарилалт гэдгийг одоо бид нар 1072 ширхэг хувьцааны ноогдол ашиг гэж харж болохгүй л дээ. Баялгийн тэгш хуваарилалт хэзээ яаж явагдах вэ гэвэл монгол хүн эрүүл, монгол хүн боловсролтой байж байж л энэ баялгийн тэгш хуваарилалт явагдана гэж бодож байгаа юм. Тэгээд ингээд хөрөнгө оруулалтын санхүүжилтийг нь харахаар эрүүл мэндийн салбарт хийх гэж байгаа хөрөнгө оруулалт, боловсролын салбарт хийх гэж байгаа хөрөнгө оруулалт бол цөөхөн хэдэн хөрөнгө оруулалт дурдчихсан байгаа юм. Эрүүл мэндийн салбарынх уул нь Азийн хөгжлийн банкны хэдэн төсөл л дурдсан байгаа байхгүй юу. Ингэж байж бид нар яаж монгол хүнээ эрүүл болгох юм бэ, яаж боловсролтой болгох юм бэ?
 
Өнөөдөр Монголын энэ ядуурал, ажилгүйдлийн хамгийн том шалтгаан бол ерөөсөө боловсролын тогтолцоо л гэж ойлгоод байгаа шүү дээ. Цаашдаа бид нар энэ ажилгүйдлийг хэмжих юм бол ажилгүйдлийн дунд байгаа залуучуудын дунд байгаа ажилгүйдлийн хувь хэмжээг хамгийн том харж үзэх ёстой юм байна лээ. Их, дээд сургуулиудынхаа боловсролын тогтолцоог өөрчлөхгүй бол өнөөдрийн Монголын ажилгүйдэл, ядуурлын хамгийн том шалтгаан бол их, дээд сургуулиуд байгаа байхгүй юу.
 
Дэлхийн их, дээд сургуулиудын хэмждэг хамгийн том шалгуур бол хэдэн төгсөгчид чинь төгсөөд ажлын байртай болсон юм бэ л гэдэг энэ хэмжүүрээр хэмждэг. Гэтэл энэ хэмжүүр өнөөдөр Монгол Улсад байхгүй байж байгаа юм. Хамгийн байх ёстой хэмжүүр нь энэ гэж бодоод байгаа юм. Тэгээд бид нар ядуурлыг олон талаас нь өргөн хүрээнд авч үзэх ёстой юм. Ганцхан орлого талаас нь авч үзэж болохгүй. Өнөөдөр ёс суртахууны ядуурал байна, сэтгэлгээний ядуурал байна, боловсролын ядуурал байна, шударга бус ёсны ядуурал нүүрлэчихээд байж байгаа ийм л улс орон байна. Тэгэхээр би боловсролын салбар дээр их том амбиц, тодорхой зорилтууд тавих ёстой юм биш үү?
 
XXI зуунд бид нар ямар боловсролтой иргэдээ Монгол Улсад бэлтгэх юм бэ гэдэг их чухал байгаа юм. Ингэж байж бид нар ядууралгүй, ажилгүйдэлгүй улс болно гэж би харж байгаа юм. Тэгээд өнөдөр хүний хөгжил, тэр тусмаа боловсролын зорилгын хүрээнд ийм амбицтай хөтөлбөрүүд бага тусгагдаад байна шүү дээ. Хөдөлмөрийн зах зээл дээр одоогийн байгаа нийт ажил, мэргэжлийн 60 хувь нь ирэх таван жилд байхгүй болно гэж байна шүү дээ. Тэгэхээр энэнтэйгээ уялдуулж энэ боловсролоо бид нар өөрчлөх ёстой биз дээ?

 

Насан туршийн боловсрол гэж ярьж байна. Хуучин бид нар амьдрал дээр ганцхан боловсрол мэргэжил олдог байсан бол одоо амьдрал өөрөө, ирэх зуун бол хамгийн багадаа 2-3 мэргэжил эзэмшихийг шаардаж байна. Ингэж байж монгол хүн өрсөлдөх чадвартай байх, ажлын байртай байх, орлоготой байх ийм загвар. Боловсролын хөгжлийн загвараа одоо бид нар энэ дээр зайлшгүй тодорхойлж оруулах ёстой. Тэрнээс биш ингээд 200 гаруй сургууль, цэцэрлэг барина.

 
Г.Занданшатар: Лувсаннамсрайн Оюун-Эрдэнэ сайд асуултад хариулна.
 
Л.Оюун-Эрдэнэ: Баярлалаа. Ер нь хөгжлийн гол үзүүлэлтүүдийг бид нарын хувьд аваад явж байгаа. Хэрэглээний тэгш бус байдлын үзүүлэлтийг нэгжээр хэмжих асуудлыг 30 жилээр бид нар тусгаад 10, 10 жилээр оруулаад ингээд 5 жилээр энд орж ирсэн байж байгаа. Женийн коэффициентийн асуудлыг ер нь тусгаад явчихаж болно. Энэ бол чухал. Манайх шиг ийм уул уурхайн эдийн засагтай, энэ нь өөрөө байгалийн баялаг гэж бидний хувьд үздэг улс орны хувьд яалт ч үгүй байгалийн баялаг илүү хүмүүсийг боловсролтой, эрүүл, нийгмийн оролцоотой ийм дундаж давхаргад орсон ийм иргэн болохтой холбоотой энэ асуудал дээр зарцуулагдах нь зөв. Энэ ч утгаараа баялгийн сантай холбоотой асуудал Үндсэн хуульд ороод одоо энд бас бид нарын хувьд дагах хуульд оруулж ирж тусгасан нь үүнтэй холбоотой асуудал юм.
Эрүүл мэнд, Боловсролын сайд нар дэлгэрэнгүй хариулна биз. Эрүүл мэнд, боловсролын салбар бас нэлээдгүй амбицтай хэд хэдэн зорилтыг дэвшүүлж байгаа юм. Жишээлбэл, эрүүл мэнд. Жилд нэг удаа бүгдээрээ medical chick up буюу эрүүл мэндийн үзлэгт тогтмол хамрагддаг байх энэ зүйл рүү оръё. Энэ дээрээ бид нарын хувьд улсын хэмжээнд жишээлбэл аж ахуйн нэгжүүддээ эрүүл мэндийн үзлэгт ажилчдаа хамруулдаг бол дэмжлэг үзүүлдэг болъё, төрийн албан хаагчид бас ордог байя. Томоохон эмнэлгүүд дээрээ шууд ороод үзлэгт хамрагдаад бүрэн оношилгоо авдаг.
 
Гэхдээ хувь хүний нууцлал хадгалагддаг, тэрийгээ цахимаар авдаг, Оюун-Эрдэнэ гэдэг нэр байхгүйгээр кодтойгоор тэр шинжилгээний хариу ирдэг. Тэрийг бусад эмнэлэг болон олон улс руу шилжүүлж чаддаг ийм том тогтолцоо хийж байж бид нарын хувьд ярьдаг зүрх судасны өвчлөлтэй холбоотой асуудал, хавдартай холбоотой асуудал бууна гэдэг байдлаар судлаачид үзэж байгаа юм. Тэгэхээр эрүүл мэнд дээр энэ бол нэлээн томоохон зорилт юм. Яаралтай тусламжийн асуудлыг стандартчилъя гэж байгаа юм. Энэ хийхэд одоо бас нэлээн том асуудал болно. Хуримтлалын нэгдсэн сангийн тогтолцоогоор тулгуурлаад орон сууц, эрүүл мэндийн тусламж үйлчилгээ, боловсролын зээл тусламжтай холбоотой асуудлыг нэг сангаар авдаг Сингапур маягийн тогтолцоо руу оръё гэж байгаа юм. Энэ нь бас л нэлээн том реформын шинж чанартай холбоотой асуудал.
 
Боловсролын хувьд бол боловсролын үнэлгээг олон улсын жишгээр хийдэг байя. Цэцэрлэгийн, сургуулийн өмнөх боловсролыг ч тэр, сургуулийн ЕБС-ийг ч тэр, их, дээд сургуулийн өрсөлдөх чадварын үнэлгээг ч тэр шууд олон улстай нь харьцуулъя гэдэг байдлаар одоо энэ дээр бас томьёолж оруулж ирсэн байгаа. Энэ дээр Цэдэвсүрэн сайд дэлгэрэнгүй хариулаад явчих байх. Энэ бол бас нэлээн томоохон хэмжээний шинэчлэлт юм билээ. Кембриджийн стандартын дөрвөн сургууль нэлээдгүй амжилттай хэрэгжиж байгаа. Энийг бас бид нарын хувьд яаж бүсчилж бусад орон нутгуудад илүү оруулж болох вэ гэдэг зүйлийг бас энэ дээр тусгаад явчихсан байгаа гэдгийг бас хэлэхийг хүсэж байна.
 
Дундаж давхаргатай холбоотой, дундаж орлоготой иргэдээ дэмжихтэй холбоотой, ялангуяа манайх шиг залуучууд ихтэй улс орны хувьд бол хоёр зүйл яалт ч үгүй дундаж орлоготой иргэдийг дэмжих гэдэг асуудал дээр шийдэхгүй бол болохгүй гэдэг ийм дүгнэлт гарч ирж байгаа юм. Энэ нь нэгдүгээрт, яаж зээлийн хүүг бууруулсан энэ банкны реформыг хийх вэ, тухайн хувь хүн дээр. Хоёрдугаарт, орон сууцыг яаж орлогод нь нийцүүлсэн байдлаар уяж орон сууцжуулах асуудлыг шийдэх вэ. Орон сууцны асуудал гэдэг бол өөрөө их цогц ойлголт юм байна лээ.
 
Энэ нь эрүүл мэндтэй ч холбоотой, хэрвээ орон сууцны асуудлыг бид нар 100 хувь шийдчихвэл. Энэ агаарын бохирдолтой холбоотой, хот төлөвлөлттэй холбоотой асуудал. Энэ өөрөө тухайн хүн өөрөө өөртөө илүү өөрөө өөрийгөө боловсруулдаг байх, идэвхтэй амьдрах хэв маягтай холбоотой асуудал гэдэг байдлаар бас энэ дээр орлогод нийцсэн орон суутай холбоотой асуудлыг бүсчилсэн хөгжлийн үзэл баримтлалд тулгуурлан үе шаттай шийдэх нь зүйтэй юм. Энэ дээр бас төр, засгаас хувийн хэвшилтэйгээ хамтарч ажиллах нь зүйтэй юм. Цемент арматур гээд барилгын үнэтэй байдаг, газар олголт дээр их хэмжээний бас.
 
Г.Занданшатар: Цэдэвсүрэн сайд.
 
Л.Цэдэвсүрэн: Гишүүний асуултад хариулъя. Ер нь эдийн засаг, нийгмийг хөгжүүлэх үндсэн чиглэл болон Засгийн газрын үйл ажиллагааны хөтөлбөрт Монгол Улсын боловсролын чанарт ахиц гаргая, боловсролын чанарыг сайжруулж, Монгол Улсынхаа ялангуяа ерөнхий боловсролын сургуулийн чанарыг дэлхийн жишигт нийцүүлэх талаар нэлээн томоохон зорилтот ажлууд тусгагдаад явж байгаа. Сая Оюун-Эрдэнэ сайдын хэлдэг PSA үнэлгээ байна. Бид нар 2018 оноос эхлээд дотоодын боловсролын чанарын үнэлгээгээ өөрсдөө хөндлөнгийн хэлбэрээр хийгээд эхэлсэн.
 
Өнөөдрийн байдлаар Монгол Улсын ерөнхий боловсролын сургалтын чанар 40.5 хувьтай байна. Энийг бид нар дөрвөн жил, таван жилийн хугацаанд 60 хувь руу оруулна гээд. Их, дээд сургуулийн хувьд эрэлт ихтэй буюу тэргүүлэх чиглэлийн эрэлт ихтэй мэргэжил гээд Засгийн газраас баталчихсан байгаа. Энэ мэргэжлийн чиглэлээ нэлээн барьж, энэ чиглэлээр сургалт эрхлэх асуудлыг нэлээн дэмжинэ.
 
Хийсэн судалгаанаас үзэхэд мэргэжилтэн бэлтгэж байгаа байдлууд болон төгсөөд гарч байгаа оюутнуудын маань яг төгсөнгүүтээ ажлын байраар хангагдаж байгаа нөхцөл байдал маш хангалттай биш байгаа. Тэгэхээр мэргэжилтэн бэлтгэх энэ тогтолцоог нь төгсөгчдийнхөө яг мэргэжлээрээ хөдөлмөр эрхлэхтэй уялдуулаад судалгаа боловсруулалтын ажил дээр дээр нь ахиц гаргах, ялангуяа ахьсан түвшний сургалтыг илүү явуулах зорилгоор их сургуулиудын чанар чансааг нэлээн сайжруулна гэж төлөвлөсөн байгаа. Энэнтэйгээ уялдуулаад судалгаанд суурилсан судалгааны их сургуулийг өргөжүүлэх, ялангуяа олон улсад болон Азид хүлээн зөвшөөрөх хэмжээнд топ сургуулиудынхаа тоог нэмэгдүүлнэ гэж зорьж байгаа.
 
Мөн их, дээд сургуульд бэлтгэж байгаа мэргэжлийн индексийг шинэчлэхээр төлөвлөж байгаа. Яагаад гэхээр бид нарын 2004 онд баталсан индекс бол одоо дэлхийн хэмжээнд бэлтгэгдэж байгаа мэргэжилтэн болон Монгол Улсад нэн хэрэгцээтэй байгаа энэ мэргэжлийн чиглэлийн индексүүдтэй төдийлөн маш сайн нийцэхгүй байгаа гэсэн ийм судалгааг хийсэн, 2019 онд. Энэнтэй уялдуулаад бид нар мэргэжлийн индексийг батална. Энэ нь юу вэ гэхээр таны саяын хэлдэг, бид нарын өмнө нь хэрэгжээд яваад байдаг байсан гурав, дөрвөн мэргэжлүүд нийлээд нэг мэргэжил болдог. Шинээр яг дэлхий даяараа бас шинэ, шинэ өгөгдлийн болон янз янзын шинэ индексүүд гараад ирчихсэн байгаатай уялдуулна гэж байгаа.
 
Их, дээд сургуулиудын хувьд бол олон улсын хөтөлбөрийн магадлан итгэмжлэлүүдийг нэлээн идэвхжүүлнэ гэж төлөвлөсөн. Өнөөдрийн байдлаар Монгол Улсын төрийн болон төрийн бус өмчийн нийт 16 их сургууль Америк, Герман болон Азийн олон улсын магадлан итгэмжлэлийн төвөөр 108 хөтөлбөрөө итгэмжлүүлчихсэн байгаа. Хэрвээ бид нар дэлхийд олон улсын хөтөлбөрүүдээр магадлан итгэмжлүүлэх ажлыг амжилттай хэрэгжүүлж чадвал энэ нь бас дээд боловсролын салбарт хийж байгаа нэлээн томоохон ажил болох юм.
 
Г.Занданшатар: Эрүүл мэндийн сайд Тогтмолын Мөнхсайхан.
 
Т.Мөнхсайхан: Та бүхэнд энэ өдрийн мэндийг хүргэе. Эрүүл мэндийн салбарт нийт ард иргэдэд хүрч байгаа эрүүл мэндийн тусламж үйлчилгээний чанар, хүртээмжийг нэмэгдүүлэх, зөв тогтолцоог бий болгох тал дээр нэлээдгүй ажлуудыг төлөвлөөд одоо эхнээсээ хийгдээд эхэлж байгаа. Энэ дээр хамгийн гол тулгамддаг асуудал бол эрүүл мэндийн байгууллагуудын санхүүжилтийн асуудал байдаг. Энэ дээр бид бүхэн бас нэг худалдан авагчийн тогтолцоо буюу стратегийн худалдан авалтыг хийснээрээ бид бүхэн эмнэлгүүд, эрүүл мэндийн салбарын байгууллагууд маань гүйцэтгэлээрээ санхүүждэг болдог. Ингэснээрээ ард иргэдэд хүрэх тусламжийн хүртээмжээ сайжруулдаг. Энийг орон нутагт бас дүүргийн эмнэлгүүдэд илүү их өртгийн тооцоо нь өндөр байх ийм тооцооллоор хийж байгаа.
 
Ингэснээрээ эрүүл мэндийн салбарын хэт их төвлөрөл саарах, дүүрэг, орон нутгийг сум, өрхийн хэмжээнд эрүүл мэндийн тусламж үйлчилгээ, хүртээмж сайжрах, ингэснээрээ бүхий л шатанд зөв тусламж үйлчилгээг үзүүлдэг. Эрүүл мэндийн даатгалын сангийн зарцуулалтын үр ашиг маань нэмэгдэх зэрэг ийм боломжууд бүрдэх энэ шинэчлэлийн асуудлууд бас хийгдээд эхэлж байгаа гэж хэлэхийг хүсэж байна.
 
Г.Занданшатар: Энх-Амгалан гишүүн 1 минут тодруулъя.
 
Л.Энх-Амгалан: Хамгийн гол нэг үзүүлэлтүүдийн нэг бол засалалын үзүүлэлт байгаа юм, Оюун-Эрдэнэ сайд аа? Тэгэхээр яг энэ засаглалын үзүүлэлт Дэлхийн банкнаас гаргаад байгаа засаглалын үзүүлэлтүүд дээр бид нар бас яг санасан хэмжээндээ хүрч чадахгүй ийм зовлон бас байгаад байна. Авлигын индексийн асуудлууд байж байгаа юм, төрийн үйлчилгээний чанарын асуудал, хүртээмжийн асуудлууд байж байгаа юм. Гуравдугаарт нь бол хамгийн гол нь Монгол Улсад хуулийн засаглал байна уу, байхгүй юу гэдэг л асуулт байгаа байхгүй юу. Энэ чиглэл рүү бид нар тавьж байгаа томоохон зорилтууд, бид нарын ирэх дөрвөн жил хийгээд амжчих томоохон зорилтууд одоо яг юу байна гэж харж байна вэ?
 
Г.Занданшатар: Оюун-Эрдэнэ сайд асуултад хариулна.
 
Л.Оюун-Эрдэнэ: 1 минут учраас нэгдүгээрт, цахим шинэчлэлт хийгдэнэ. Энэ бол төрийн хүнд суртал болон орон тооны давхцал, маш тийм олон ажил үүргийн хуваарь дээр томоохон дэвшил гарна. Хоёрдугаарт, төрийн албаны чадавхжуулахтай холбоотой гурван томоохон хөтөлбөр хэрэгжихээр тусгагдсан байж байгаа юм. Гуравдугаарт, Үндсэн хуулийн нэмэлт, өөрчлөлттэй холбоотой дагах хууль байгаа. Үүнтэй холбоотой засаглалтай хууль нь 7 хууль байгаа. Тэгээд дэлгэрэнгүй мэдээллийг би дараагийнх дээр ярихгүй бол цаг хүрэхгүй болж байх шиг байна. Баярлалаа.
 
Г.Занданшатар: Одоо эрхэм гишүүн Цэдэндамбын Цэрэнпунцаг асуулт асууна.
 
Ц.Цэрэнпунцаг: Занданшатар дарга аа, дараа нь Засгийн газрын үйл ажиллагааны хөтөлбөр яригдахад бас асуулт асууна тийм ээ? Тэгэхээр нарийсгаж асууж болох байх. Энэ үндсэн чиглэлийн талаар ярьж байгаа учраас үндсэн чиглэл дээр Оюун-Эрдэнэ сайдаас нэг асуулт асууя. Энэ үндсэн чиглэл хугацаа нь таван жил, бидний Засгийн газрын үйл ажиллагаа дөрвөн жил. Ингээд нэг жилийн зөрүүтэй байна гээд цаг хугацааны хувьд зөрүүтэй байна, ер нь давхацсан юм биш үү гээд бас гишүүд асуугаад нэлээн эргэлзээтэй байх шиг байна. Би үндсэн чиглэлийн бодлогыг гаргаж тавихдаа энэ үндсэн чиглэлээ ер нь зүгээр тунхаглалын хэлбэртэй байна, тодорхой нарийн харагдахгүй. Засгийн газрынхаа үйл ажиллагааны хөтөлбөртэй давхцаад байна гээд байгаа юм. Тэгэхээр энэ үндсэн чиглэл дээр байгаа чиглэлүүд дээрээ нэг, нэг сайхан тодорхой туг хатгаж болдоггүй юм уу?
 
Яагаад гэвэл бид нар чинь таван жилийн дараа энэ эдийн засаг хаана байна вэ, нийгмийн хөгжил хаана байна вэ, ард түмний амьдрал хаана очсон байх вэ гээд энэ чинь тодорхой юм харах гээд байна шүү дээ. Тэгэхээр жишээлбэл 3 сая ард түмэн зэрэгцэж зогсчихоод гүйх гээд байдаг, хаашаа гүйх тэр чиглэл нь байдаггүй. Тэгэхээр нэг туг хатгахын тулд чиглэл болгон дээрээ нэг, нэг том төсөл, амбицтай төсөл тавьж болохгүй юу. Жишээлбэл, Америк гэхэд л саран дээр бааз байгуулна гээд, энэ саран дээр бааз байгуулах нь гол биш байдаг байх. Энэ чиглэл рүү нэг хандуулаад өгөхөөр тэр чиглэл рүү чинь чиглэсэн технологи, шинжлэх ухаан, хөрөнгө оруулалт хүний анхаарал нь. Ялангуяа боловсролоо хүртэл ямар боловсрол ямар чиглэлээр суралцах вэ гэж бодож байгаа залуучууд хүртэл мэргэжлээ сонгоход төсөөлөлтэй болно. Тийм учраас чиглэл, чиглэл дээрээ нэг тийм туг хатгаж өгөх хэрэгтэй байна. Ингэж өөрчилж болох уу? Энд жишээлбэл, дижитал төрийн үйлчилгээг үзүүлнэ гээд байгаа.
 
Энэ дээрээ дижитал платформ гээд, ямар платформ хийх энэ нь нээлттэй. Олон сайхан программист залуучууд жишээлбэл  нэг апп бичээд, энэ үйлчилгээгээ зарчихаар ийм сайхан бололцоотой ийм төсөл хийнэ гээд нэг тодорхой төсөл. Улаанбаатар хотод юу хийх хэрэгтэй нэг туг нь бол нийслэл Улаанбаатарт энэ Туул гол дээрээ том далан барья гээд нэг биччих, жишээлбэл санхүүгийн зах зээлийг яаж хөгжүүлэх вэ гэхээр энэ үүссэн санхүүгийн зах зээл дээр хийгдэж байгаа арилжааны үр дүнг өссөн байна гээд биччихэж. Энэний оронд жишээлбэл, яг тодорхой ямар санхүүгийн бүтээгдэхүүн бий болох юм бэ, энэ үүсмэл санхүүгийн тодорхой хоёр, гурван бүтээгдэхүүн бичээд ингээд ийм бид нар харахад, ард түмэн харахад, бизнесчүүд харахад, хувь хүмүүс ч гэсэн харж өөрийнхөө амьдралд цаашдаа амьдралаа төлөвлөхөд нь хүртэл бид нар бас нэг зүг чигтэй болгох ийм туг хатгаж ийм төслүүд энэндээ оруулж өгвөл энэ үндсэн чиглэлийн бичиг баримт, энэ дөрвөн жилийн Засгийн газрын үйл ажиллагааны бичиг баримтаас чинь ялгарч ямар давуу талтай юм бэ, яагаад энэ байх ёстой юм бэ, яагаад бид нар энийг батлах ёстой вэ гэдэг нь тодорхой болох юм биш үү? Та энэ дээр нэг хариулж өгөөч.
 
Г.Занданшатар: Оюун-Эрдэнэ сайд асуултад хариулна.
 
Л.Оюун-Эрдэнэ: Ер нь бид нар Алсын хараа-2050 гээд 30 жилийнхээ бодлогыг тодорхойлоод Улсын Их Хурлаар баталчихсан. Энэ бол нэлээн томоохон хэлэлцүүлэг болж, нэг жилийн хугацаанд манайд хэрэгжих боломжтой, хэрэгжиж байсан төслүүд дээр дүн шинжилгээ хийж, манай бараг 1000 гаруй эрдэмтэн, судлаачид 9 ажлын хэсэгт хуваагдаж ингэж байж энэ зүйл гарч ирээд, үүн дээрээ тулгуурлаад л одоо бид нар 10 жилийн дунд хугацааны хөтөлбөр, 5 жилийн үйл ажиллагааны үндсэн чиглэл гэдгийг шалгуур үзүүлэлтүүдийг нь яаж энэ таван жил дотор тавьсан тийм том зорилтдоо хүрэх вэ гэдэг байдлаар ингээд уяад явж байгаа.
 
Ер нь мэдээж өөрөө бодлогын баримт бичиг Их Хурал руу орж байгаа учраас албаны хэллэгээр бичигдэж л таарна, хуулийн дагуу. Зүгээр, би ажлын хэсгийг ахалж ажиллаж байсан хүний хувьд энэ дээр ерөнхийдөө 100 төсөл л байгаа. Энэ 100 төсөл нь эдийн засгийг төрөлжүүлэх тал дээр гээд хуваагдана, засаглалын тал дээр гээд хуваагдана. Гэхдээ энэ 100 төсөл бол дөрвөн жилийн хугацаанд хэрэгжихгүй, цаашлаад үргэлжлээд явах ийм л томоохон төслүүдээ л авах нь зүйтэй юм гэдэг байдлаар харин төслүүд нь нэлээн тодорхой ийм л анхны баримт бичиг орж ирж байгаа гэж би бодоод байгаа юм. Хавсралттай, аль төсөл нь техник, эдийн засгийн үндэслэлтэй юм бэ, аль нь техник, эдийн засгийн үндэслэлгүй юм бэ, энэ дээр ямар ажлын байрууд гарах боломжтой юм бэ, алийг нь төр, хувийн хэвшлийн түншлэлээр хийх вэ, алийг нь төр дангаараа хийх вэ, алийг нь хамтарч хийх вэ гээд энэ бүх зүйлүүдийг л нарийвчилж тооцох гэсэн бас анхны оролдлого юм.
 
Энэ бодлогын баримт бичгүүд ингээд батлагдчихна. Миний бодлоор 8 сарын 31-ний өдрөөс өмнө батлагдах байх. Үүний дараа Засгийн газар олон нийтэд хүргэх тал дээр мэргэжлийн байгууллагууд ажиллана. Жишээлбэл, энэ дөрвөөс таван жилийн хугацаанд миний саяын ярьсан Богд уулыг тойрсон дэд бүтцийн замын техник, эдийн засгийн үндэслэл гэдэг бол энэ чинь одоо бас нийслэлчүүдэд хэлж болохуйц таны хэлдэг бас нэг том мессэж байж болно. Энэ бүх зүйлүүдийг бид нарын хувьд түүнэ. Одоо бид нарын хувьд хүмүүст яаж хүрэх вэ гэхээсээ илүүтэйгээр энэ төслүүд маань яаж уялдаатай, илүү хэрэгжихүйц хэмжигдэхүйц бодитой төсөвтэй, хэн хийх вэ, хэзээ хийх вэ гэдгээ гаргасан ийм смарт буюу энэ шалгуур үзүүлэлтэд яаж нийцүүлэх вэ гэдэг дээрээ л илүү төвлөрч энэ хэлэлцүүлэг явж байгаа юм гэдгийг бас танд хэлэх нь зүйтэй байх аа.
 
Г.Занданшатар: Эдийн засгийн байнгын хорооны дарга Ганбаатар хариулна.
 
Ж.Ганбаатар: Маш товчхон хэлье. Ер нь чиглэл болоод хөтөлбөр маш сайн болсон. Тэрэн дээр маргах зүйл байхгүй байна. Гэхдээ Улсын Их Хуралд өргөн баригдсанаас хойш Улсын Их Хурлын гишүүд, ялангуяа Цэрэнпунцаг гишүүн та өөрөө саналаа гаргаад ажлын хэсэгт өгөөд өөрчлүүлэх боломж, эрх нь танд хадгалагдаж байгаа. Чиглэл дээр бас төсөл, хөтөлбөрүүдээ зоогоод явах бүрэн боломжтой. Хөтөлбөр дээр ч гэсэн боломжтой гэж би ажлын хэсгийн даргын хувьд харж байгаа юм. Тийм болохоор таны хэлсний дагуу туг хатгаад тодорхой, тодорхой хөтөлбөрүүдийг чиглэл дээрээ зоогоод явахад болохгүй зүйл байхгүй байх.
 
Гэхдээ энэ Их Хуралд өөрөө эрх мэдэл нь хадгалагдаж байгаа. Өргөн барьснаас хойш Их Хурлын асуудал болсон гэдгийг гишүүд бас ойлгож ажиллах ёстой. Санаачилгатай ажиллах ёстой гэдгийг бас ажлын хэсгийн даргын хувьд хэлье. Ажлын хэсгийн дарга бол зөвхөн дэг бариулна. Гишүүд санал санаачилгатай өөрсдөө саналаа хэлээд ажлын хэсэг дээр асуудлуудаа оруулах бүрэн эрх нь байгаа. Идэвхтэй оролцохыг би уриалъя. Баярлалаа.
 
Г.Занданшатар: Хоёр ажлын хэсэг байгаа. Мөрийн хөтөлбөр, үндсэн чиглэлийн ажлын хэсэг яаж уялдуулах вэ гэдэг бас чухал асуудал байгаа шүү.
 
Одоо эрхэм гишүүн Сүхбаатарын Батболд.
 
С.Батболд: Ингээд энэ чухал бас том, таван жилийн асуудал ярьж байгаа болохоор. Гишүүд хэлж байгаа давхцлын асуудал ярьж байна. Ер нь бид өмнө нь яриад байсан шүү дээ. Хөгжлийн бодлого гэдэг юм маань нэг тийм уриа лоонзон маягтай, тунхаг маягтай яваад байдгаа өөрчлөх ийм хандлагыг хийх ёстой гээд. Тэрийг өөрчлөх үндсэн шалгуур нь дүгнэдэх байдаг боломжтой болгоё гэсэн юм. Тэгж ойлгож байгаа юм. Тэгээд энэ дүгнэдэг байх боломжоо шалгуур үзүүлэлт гаргаад салбар болгоноор хийнэ гэж. Тэгэхээр энэ маань яг бодит байдалд юун дээр үндэслэж тоон үзүүлэлтүүдээр дүгнэгдэх үү? Энэ хэр ойлгомжтой байх вэ? Энэ маань ил тод байж, нээлттэй ил тодоор харагдах уу гэсэн ийм асуултыг эхлээд асуумаар байгаа юм.
 
Хоёр дахь нь ер нь энд засаглалын тухай яриад, бид аль ч засгийн үед ер нь сайн засаглал байх ёстой, авлига хээл хахуулаас ангид байх ёстой гээд олон зүйл ярьдаг л даа. Тэгээд энэ дотор орж ирж байгаа нэг онцлог бол ер нь цахим технологи ашиглаад нэлээн нээлттэй болгоё гэсэн санаа нэлээн түлхүү орж ирж байх шиг байна. Ер нь асуудал үүсгээд байдаг юм бол хүнд суртал, зөвшөөрлийн тогтолцоо гэж байгаа. Энийгээ бид ер нь бүртгэлийн тогтолцоо руу явах алхам бол энэ цахимаар дамжиж явна гэж. Энэ маань юун дээр суурилах юм бэ? Аливаа юм бол суурь нь юу байх гэж. Тэгэхээр стандарт гэдэг юман дээр үндэслэх үү? Стандартын бодлого маш тодорхой орж ирж байгаа юу? Өмнө нь бид Европын стандарт гээд асуудлыг хөндөж, үүн дээр суурилсан ийм бүртгэлийн тогтолцоо руу явж байх ёстой гэдэг ийм зүйл орж ирсэн. Энэ бодлого ер нь орж байгаа юу гэж асуумаар байна.
 
Боловсролын тухай гишүүд асууж байгаа. Би тодотгоод энэ дээр тодорхой болгох үүднээс өрсөлдөх чадвартай боловсрол, мөн өөрийн орны онцлогийг оруулсан кембриджийн тогтолцоог ер нь наанатай цаанатай яриад хувь, тоо яриад байх шиг байна. Яг энийгээ тодорхой болгож оруулж чадаж байгаа юу? Ерөнхий тийм харагдаад байгаа учраас би энийг маш тодорхой болгож хариулж өгөөч гэж асуумаар байна.
 
Тэгээд байнга л ярьдаг л даа. Төрийн өмчийн компаниудын ашиглалт, ер нь олон нийтэд нээлттэй ил тод байх асуудал гээд. Энэ асуудлууд хаана очиж шийдлээ очих ёстой вэ гэхээр ер нь хөрөнгийн зах зээл дээр. Энэ асуудал тэгээд их ерөнхий ороод байдаг. Аль ч засгийн үед яригддаг мөртлөө шийдэл нь ерөөсөө гардаггүй. Тийм учраас хөрөнгийн зах зээл, хөрөнгийн биржээ олон улсын жинхэнэ стандартад нийцүүлээд нээлттэй, бодитой ажиллах ийм нөхцөл боломжийг нь бид нар хийж чадах юм уу, үгүй юм уу? Энэ дөрвөн жилдээ энэ маань маш тодорхой орж чадсан уу гэж ингэж бас асуумаар байгаа юм.
 
Сүүлд нь нэг ийм зүйл байна, бүсчилсэн хөгжлийн үзэл баримтлал гээд нэлээн яриад байгаа бид нар. Ер нь төвлөрсөн, стратегийн томоохон юмнууд ярьдаг бол хөгжлийг харьцангуй тэгш байлгах ёстой, бүсчилсэн хөгжил дээр суурилах ёстой гэж. Аймгуудыг хараад байхад янз бүр юм байна лээ. Зарим аймгууд дэд бүтцийн хөгжлөөрөө бүр маш их өндөр хэмжээнд ирчихсэн. Тэгэхэд зарим аймаг нь ер нь зам харгуйгаар үндсэндээ холбогдож олигтой чадаагүй, тэр дотроо байгаа ганц нэг дэд бүтэц нь үндсэндээ маш муудсан ийм түвшинд байгаа. Тухайлбал, би Дундговийн жишээгээр ярихад. Тэгэхээр энэ бүсчилсэн хөгжил, аймгуудын хөрөнгө оруулалт, төсвийн хөрөнгө оруулалт, үндсэн чиглэлээр тийм индекс гаргаж болох уу? Дэд бүтцийн хөгжлөөр нь аймгууд ийм түвшинд байна, тэгэхээр энэ аймаг бол нэлээн хоцорсон байгаа учраас энэ жилүүдэд нь аймгуудыг харьцангуй тэгшхэн хөрөнгө оруулалттай хөгжил, дэд бүтэц, эрүүл мэнд, бусад юугаар нь анхаарахын тулд энэ бүсчилсэн хөгжлийн үзэл баримтлал, түүний дагуу хөрөнгө оруулалт, хөгжлийн индексийг аймаг бүрээр нь гаргаж салбаруудаар нь тодорхой.
 
Г.Занданшатар: Оюун-Эрдэнэ сайд хариулна.
 
Л.Оюун-Эрдэнэ: Цахим шилжилт бол стандарт мөн. Энийг, стандартыг л тогтоож байж цахим шилжилт хийгдэнэ. Жишээлбэл, одоо яг цахим шилжилт хийгдсэн орнууд жолооны үнэмлэх авахад үндсэндээ бараг 5 минутын дотор шууд хиймэл оюун ухаан нь ажиллаад авчихдаг юм байна лээ. Тэр нь юу вэ гэхээр би жолооч болох стандартад хангагдсан уу, үгүй юу гэдэг датаг л нэгдсэн байдлаар хоорондоо холбочихсон байна л гэсэн үг юм байна лээ, цахим шилжилт гэдэг маань. Тэгэхээр таны ярьж байгаа Евро стандарт, ерөнхийдөө одоо Улаанбаатар хот ч бай, стандартууд, үйлчилгээний стандартууд энэ бүх зүйлүүд нэгдсэн дата дээр төвлөрнө гэдэг нь өөрөө стандартад орохоос өөр гарцгүй болох юм байна лээ. Тэр цахим шилжилт хийсэн Эстони гээд улс бол манайхаас бага хүн амтай, манайхаас бага хүн амтай гэдэг нь илүү бие биеэ таньдаг, илүү авлига үүсэх ийм нөхцөл байдалтай, илүү танил тал, тал тохой татах ийм нөхцөл байдалтай л байсан юм байна лээ. Гэтэл яах вэ гэхээр энэ цахим шилжилтийг хийгээд л, дунд нь байгаа хүнтэй харилцах харилцааг л байхгүй болгочихоор өөрөө хамгийн авлигагүй улс орнуудын нэг болж, сайн засаглалынх нь индекс дэлхийд нэлээн том түвшинд өссөн бас сайн туршлага байна.
 
Тэр бол цахим шилжилт гэдэг бол технологи биш юм. Цахим шилжилт гэдэг бол стандарт юм, цахим шилжилт гэдэг бол төрийн эрх мэдлийг авч иргэдэд өгч байгаа улс төрчдийн манлайлал юм гэж хэлсэн байгаа юм. Ерөнхий сайдынх нь хэлсэн үг юм билээ. Тийм учраас энэ бас энэ танхимд сууж байгаа биднээс ч гэсэн их юм хамаарна. Одоо Хууль зүйн яамнаас гэхэд бид нар ярьж байсан, жишээлбэл, цагдаагийн газар жолооны үнэмлэх олгодог энэ байдлыг бид нар байхгүй болгоно л гэсэн үг. Тэр маань өөрөө илүү цахимаар хялбар байдлаар шийдэгдэнэ. Жишээлбэл, бүртгэлийн газар гадаад паспорт хэвлэдэг энэ эрх мэдэл өөрөө байхгүй болно л гэсэн үг. Энэ бүх зүйлүүд нэгдсэн байдал руу орох тал дээр л энэ хүнд суртал гэдэг зүйл маань өөрөө энэ цахимжиж буудаг ийм учиртай юм билээ. Стандарт гэдэг нэгдүгээр асуудал.
 
Кембриджийн туршилттай холбоотой асуудал бол сайн дүнтэй гарсан гэдгийг сая бид нар Боловсролын яаман дээр бас ярилцаад ерөнхийдөө одоо судалгааны байгууллагуудын дүгнэлтээр ч гэсэн гарсан, асар их олон хүмүүс тэр сургуульд орохыг хүсдэг болсон. Тийм учраас энийг бүсчилсэн хөгжлийнхөө үзэл баримтлалд тулгуурлаад үе шаттай тэлэх ийм бодлогыг энэ дөрвөн жилийн хугацаанд барина.
 
Шууд тоо тавих боломжгүй байгаа нь энийг кембриджийн олон улсын стандартынх нь хүмүүс өөрсдөө үнэлгээ хийдэгтэй холбоотой. Багш нараа сургахтай холбоотой нэлээдгүй хугацаа зардаг юм байна лээ. Энэ дээр бас Шинэ эрин болон бусад сургуулийн багш нартаа бид нарын хувьд мөрийн хөтөлбөр боловсруулах үеэр уулзсан гэдгийг бас танд хэлэхийг хүсэж байна.
 
Төрийн өмчийн үйлдвэрүүдтэй холбоотой асуудал дээр Сангийн сайд өөрийнхөө байр суурийг бас хэлчих нь зүйтэй болов уу гэж бодож байна. Бид нар энэ тал дээр ярилцсан. Хамгийн гол нь өмнө нь өмч хувьчлал болон бусад төрийн өмчит үйлдвэрийн газруудын хувьчлал төдийлөн сайн үр дүнтэй яваагүй нь өөрөө нийгэмд буруу ойлголт төрүүлсэн. Тэгэхээр яаж бид нар энийг дотоодын хөрөнгийн биржээр ч юм уу, зөв зохистой хэн нэгэн хүнд тал татаж тэр төрийн өмчит үйлдвэрийн газрыг өгч тэр үйл ажиллагааг доголдуулах байдлаар биш, яаж илүү хяналттай, шилэн компанийн засаглалыг сайжруулах вэ гэдэг зүйл рүү оролдлого хийж үзэх ийм итгэл үнэмшил бас Засгийн газарт байгаа. Мөн энэ дээр тусгагдсан зүйлүүд байгаа юм гэдгийг хэлэхийг хүсэж байна.
 
2001 оны Улсын Их Хурлын 57 дугаар тогтоолоор батлагдсан бүсчилсэн хөгжлийн үзэл баримтлалын энэ концепц бол үүргээ гүйцэтгэсэн. Үүнийг дахиж шинэчлэх зайлшгүй шаардлагатай гэж үздэг юм байна лээ, судлаачид нь. Жишээлбэл, Төв аймаг, Улаанбаатар хот хоёр нэг бүс байж байж илүү интеграцид орох, энэ дээр Майдар, Айр сити гээд байгуулагдаж байгаатай холбогдуулаад ч юм уу, ийм олон ярилцах асуудлууд гарч байгаа учраас Засгийн газрын үйл ажиллагааны хөтөлбөр болон үндсэн чиглэл дээр.
 
Г.Занданшатар: Хүрэлбаатар сайд хариулна.
 
Ч.Хүрэлбаатар: Батболд гишүүний асуултад хариулъя. Ер нь дэлхийн эдийн засаг цаашдаа хаашаа явж байгаа вэ гэдгийг бид нар нэлээн сайн харах ёстой юм байна лээ. Ингээд үзэхээр дэлхийн бүх эдийн засаг инновац дээр тулгуурлагдаж явагдах юм байна, дижитал болох юм байна гэдэг нь ойлгомжтой болоод эхэлж байгаа юм. Яг дэлхийн эдийн засгийн хандлага нь ийм байхад бид нар төрийн хөшүүн системтэйгээр ер нь цаашдаа явж амжих уу гэвэл амжихгүй. Тэгэхээр цаашдаа хөгжихийн тулд яах аргагүй дэлхий нийтийн хандлагыг харах ёстой болж байгаа. Яг үүнтэйгээ нийцүүлж бид нар төрийн өмчийнхөө бүтцийг хийж явах ёстой.
 
Ингээд сая бол ерөнхий агуулгаар нь Оюун-Эрдэнэ сайд ярьчихсан. Юу вэ гэхээр бид  нар төрийн өмчит аж ахуйн нэгжүүдийг Хөрөнгийн биржээр тодорхой хувьцаануудыг нь олон нийтэд санал болгоё гэж байгаа юм. Өөрөөр хэлбэл, хуучин өмч хувьчлал гээд нэг, нэг эзэн авчихдаг байсан бол одоо үүнийг болиод төрийн өмчийн аж ахуйн нэгжүүдээсээ тодорхой хэмжээний хувийг нь нэлээн судалгаа хийж байгаад олон нийтэд санал болгох ийм замаар төрийн өмчит аж ахуйн нэгжүүдийг ил тод болгож, нээлттэй хувьцаат хэлбэрийн аж ахуйн нэгжүүд болгож өөрчлөх үнэхээр зайлшгүй шаардлага байгаа. Энэ бол дөрвөн жилдээ бид нарын хувьд энэ эдийн засагт хийх томоохон зарчмын өөрчлөлт гэж үзэж байгаа юм. Санал болгох үед тэр нь гадаад нь байна уу, дотоод нь байна уу, хэн сонирхож байгаа нь орж ирээд аваад явчих ийм боломж байгаа. Ингэж байж бид нар энэ төрийн өмчит аж ахуйн нэгжийг нээлттэй болгож байж үр ашиг байж, ирээдүйн хандлагаа харж хөгжинө гэж бодож байгаа. Баярлалаа.
 
Г.Занданшатар: Сүхбаатарын Батболд гишүүн тодруулна.
 
С.Батболд: Нэг асуултыг би тодруулах гэсэн юм. 21 аймгийн хөрөнгө оруулалтыг ингээд аваад үзэхээр харьцангуй их эрс тэс ялгаатай байгаад байгаа юм л даа. Жишээлбэл, манай Дундговь аймгийн жишээг би авч байна. Ер нь хөрөнгө оруулалтын хэмжээ, объёмоор сүүлийн 10 жилийг аваад үзэхэд 20, 21 дүгээр байранд л байнга байж байх жишээтэй. Тэгэхээр энийг тэгш болгох бодлого, энэ хөрөнгө оруулалт чинь тухайн аймаг орны хөгжил, бүс нутгийн хөгжил, зам тээвэр, эрүүл мэнд бүх талаараа орж байгаа шүү дээ, бүтээн байгуулалт. Тэгэхээр энэ аймгуудын хөгжлийн индекс, тэр хөрөнгө оруулалт энэ бүгдийг арай тодорхой болгож ингэж харуулж, тэрэн дээрээ үндэслээд дараагийн жилийн төсөв, хөрөнгө оруулалтаа ярихад суурь болж байх ийм бодлого энд хангагдаж орох ёстой юм биш үү гэсэн ийм ойлголт байгаа юм. Энэ аймгуудын хөгжлийн.
 
Г.Занданшатар: Оюун-Эрдэнэ сайд асуултад хариулна.
 
Л.Оюун-Эрдэнэ: Аймгуудын хөгжлийн индекс орон нутгийн хөгжлийн индекс аймаг, сумдаар одоо гарч байгаа. Хөрөнгө оруулалтууд ч гэсэн үүнтэй зохих түвшинд уялдаад явж байгаа гэдэг тайлбарыг өгдөг. Илүү бүсчилсэн хөгжлийн үзэл баримтлалаар аймгуудын өрсөлдөх чадвар дээр тулгуурлаж ерөнхийдөө дэд бүтэц дутуу байгаа газруудаа илүү хөгжүүлэх, энэ талын тэгш зарчмыг барих нь зүйтэй. Мэдээж, томоохон төслүүд хэрэгжиж байгаа газрууд байна л даа, Өмнөговь, Дорноговь аймаг ч юм уу.
Эдгээр нь улсын чанартай томоохон хөрөнгө оруулалтууд  хийгдэж байгаа учраас дагаад өрсөлдөх чадвар нь жишээ нь Эрдэнэтийнх өндөр байдаг, Өмнөговийнх сүүлийн үед их өндөр болж байгаа, Дорноговь сүүлийн үед их өндөр болж байгаа ийм зүйлүүд бас үндэсний хэмжээний том бүтээн байгуулалтуудтайгаа холбогдоод байгаа ийм зүйл бас байгаа. Энийг цаашдаа, одоо үндсэн чиглэл болон хөтөлбөрийн шалгуур үзүүлэлтүүдийн нэгд нь ч гэсэн аймгуудын хөгжлийн индексийг нэг суурь үндэслэл болгож явж байгаа.
 
Г.Занданшатар: Одоо эрхэм гишүүн Норовын Алтанхуяг
 
Н.Алтанхуяг: Оюун-Эрдэнэ сайд албан бичиг ирүүлсэн байсан. Би тэгээд, одоо бол үндсэн чиглэл хэлэлцэж байгаа л даа. Засгийн газрын мөрийн хөтөлбөрт нь би 4 бүлэг, 45 зүйл бичиж өгсөн юм. Чиний, миний Засгийн газар гэхээсээ илүүтэй Монголын Засгийн газар учраас хэрэгтэй юм байвал аваг гэж бодсон юм. Зарим нэгийг нь авсан юм шиг байна, олонх нь алга байна. Ингэж болохгүй юу, энэ бас шинэ юм гараад ирсэн л юм байна. Таван жилээр төлөвлөнө, дөрвөн жилийн Засгийн газрын мөрийн хөтөлбөр. Энэ хоёрын хооронд нэг их зарчмын том ялгаа байхгүй шүү дээ. Ганц жилийн л асуудал шүү дээ. Тэгэхээр одоо би хайран цаас, цаг хоёр л харж байна.
 
Оюун-Эрдэнэ сайд аа, та нар энийг уг нь ингээд нэг л болгоод дөрвөн жилдээ хийх Засгийн газрынхаа юмыг яриад л, үлдэж байгаа нэг жилийнх нь юм энэ, энэ нь ингээд амжихгүй үлдэнэ гэдэг юм уу. Ингэсэн бол ярихад мөн амархан л байна даа. Би горимын санал хэлж байгаа юм шүү. Одоо боломжгүй, энэ чигээр нь ингээд ярья гэвэл миний асуух, ярих цаг нэмэгдэх учраас надад бол хожоотой л байна. Энэ нэгдүгээр санаа.
 
Хоёр дахь нь, үнэхээр мэдээллийн технологи гэдэг юмыг л, одоо мэдээллийн технологи Оюун-Эрдэнэ сайдын хажууд л байх шиг байгаа юм. Уг нь их зөв байгаа юм. Би энэ доторхыг уншихаар манай эрүүл мэндийн салбар тэгж мэдээлэл өгнө, манай боловсрол тэгнэ. Худлаа шүү, бүгд тал талдаа хажуудаа нэг овоохой босгож аваад хөрөнгө мөнгө үрээд байдаг юм. Тийм учраас Засгийн газар дээр тийм координац хийдэг. Би хуучин байхдаа Ерөнхий сайдын дэргэд Мэдээллийн технологийн зөвлөл гэж байгуулж ажиллаж байсан. Албан бус бүтэц л дээ. Тэгэхдээ ядаж энд тэнд байдаг мэдээллийн технологийнхныг бөөгнүүлээд 7 хоног бүр гараг, цаг тавиад цуглуулаад байвал Монголын асар их хэмжээний ажил хөнгөвчлөгдөх юм байна лээ. Дээр нь хөрөнгө мөнгө хэмнэгдэх юм байна лээ шүү. Би зүгээр санал хэлж байгаа юм.
 
Одоо өөр нэг юм хэлэхгүй бол болохгүй. Энэ дотор маш их олон ТЭЗҮ, төсөвт өртөг ярьжээ. Монголд өнөөдөр энэ юмны төсөвт өртөг гэдэг юм замбараа алдсан. 2012 онд 1 км хөдөө, орон нутгийн зам 400-н хэдэн сая байсан, тэрнийг 500 сая болгож байсан. Одоо хэд болсон юм бэ мэдэхгүй. Одоо та нарын ТЭЗҮ-ийн мөнгийг харахаар ухаан алдаж унамаар, 200 гаруй тэрбум төгрөг тавьж байна. Энэ болохгүй ээ. Дахиад нөгөө хөгжлийн байгууллага, хөгжлийн төлөвлөлтийн асуудал хаягдаж байгаатай холбоотой юм болов уу гэж бодож байна. Тэгэхээр би байгууллагын хувьд, түрүүн хэлсэн Даваасүрэн гишүүнтэй би санал нэг байна. Хэдүүлээ энэ хөгжлийнхөө байгууллагыг, би эртээд чуулган дээр хэлсэн. Дахиад нэг янзлахгүй юм уу? Агентлаг байгуулж үзсэн, манай Засгийн газар яам байгуулж үзсэн. Эд нар бүгдээрээ улс төрийн шинжтэй тогтворгүй байгууллага байдаг.
 
Тэгээд би эртээд чуулган дээр хэлж байсан. KDI буюу Korea Devolpment Institute маягийн юмыг байгуулаад тэр нь энэ салбарт байдаг эсхүл гадаад дотоодод төгссөн сайн чадалтай залуучуудаа цуглуулаад. Тэд нар бол бодлого гаргахгүй юм шүү. Мемори, санах байгууламж ба бусад улсуудын хөгжсөн туршлага, манайд энийг нь ингэчихвэл дээр байдаг юм гэсэн хувилбарууд гаргадаг л байгууллага. Судалгаа, шинжилгээ, харьцуулалт, анализ. Энэ бол бодлого гаргагчдад асар том дэмжлэг үзүүлнэ. Би Ерөнхий сайдын ажил хийж байхад их доголдож байсан юм бол энэ. Тэгээд дандаа ажлын хэсэг байгуулдаг. Нөгөө яамныхаа хэдэн мэргэжилтнүүд, Засгийн газрын хэдэн мэргэжилтнүүдээ оруулаад л мөлжөөд байдаг. Тэд нар нь үндсэн ажилтан, хажуугаар нь чааваас нэг ажлын хэсэг. Чи 16, 17 хувийн хүүтэй зээлийг буулгамаар байна, та нар ажилла гээд. Одоо ингэж ажилламааргүй байна. Энэ Монгол Улсын төр, засгийн газар үүрд байх юм чинь ийм дэмждэг, саппорт хийдэг ийм бүтэцтэй болох хэрэгтэй байна.
 
Г.Занданшатар: Эхлээд хариулчих Оюун-Эрдэнэ сайд асуултад хариулна.
 
Л.Оюун-Эрдэнэ: Алтанхуяг гишүүний асуултад хариулъя. Танд их баярлаж байгаа. Таны 8 сарын 12-ны бичгийг авсан, 03/1423 дугаартай. Энэ санал дээр бид нар нухацтай хандаж холбогдох саналуудыг тусгасан. Бид нар Ерөнхийлөгч рүү, улс төрийн намуудаас суудал авсан бүх гишүүд рүү бичиг өгсөн. Ерөнхийлөгчийн Тамгын газар Алтанхуяг гишүүн нар маш ажил хэрэгчээр саналаа өгсөн. Би бас ажлын хэсгийг ахалж ажилласан хүний зүгээс танд талархаж байгаагаа илэрхийлье.
 
Мэдээлэл, технологитой холбоотой энэ шинэчлэлд энэ дөрвөн жилийн хугацаанд нэлээдгүй ахиц гарна. Эстонийн бүтэн бага ирж энд ажиллаад явсан. Монгол Улс цахим шинэчлэлтийг хийхэд үндсэндээ долоо орчим жилийн хугацаа орно гэж тэд нар бидэнд ийм дүгнэлт гаргаж өгсөн. Цахим шинэчлэлттэй холбоотой энэ асуудал бол энэ Засгийн газрын үед эхэлсэн юм биш ээ. Энэ бол өмнөх Засгийн газрууд бүгдээрээ л энэ дээр хувь нэмрээ оруулсан. Таны ч гэсэн Засгийн газар энэ дээр хувь нэмрээ оруулсан, Сайханбилэгийн Засгийн газар ч гэсэн энэ дээр хув нэмрээ оруулсан.
 
Бид нар энэ бүх явсан аль ч зүйлийг үгүйсгээгүй. Бас бид нар өмнө нь эхэлсэн зүйлийг ямар нэгэн байдлаар зөвхөн бидний үед цахим засаглал гэж ярихыг ч хүсэхгүй байгаа юм. Яагаад вэ гэхээр дөрвөн жилийн хугацаанд энэ том төслүүд хэрэгжиж амжихгүй юм байна лээ. Тийм учраас бид нар залгамж чанараа аваад л, сайн зүйлээ аваад л явах ёстой. Тэгэхээр бид нар энэ л залгамж бодлогыг хэрэгжүүлээд явж байгаа юм. Тэгэхээр яамдын координац нэлээдгүй их хэрэгтэй байгаа учраас Ерөнхий сайд Засгийн газрын Хэрэг эрхлэх газар дээр энэ мэдээлэл, технологитой холбоотой цахим шинэчлэлтийн асуудлыг энэ дөрвөн жилд хийх нь зүйтэй, хууль, эрх зүй, Их Хуралтай хамтарч ажиллах зүйл байгаа гэдэг утгаараа Хэрэг эрхлэх газрын харьяанд өгчихсөн байгаа ийм зүйл байгаа.
 
Хоёр дахь нь, Үндэсний хөгжлийн газар бас Засгийн газрын Хэрэг эрхлэх газар дээр ирээд явж байгаа. Энэ бол яг таны ярьсан асуудалтай миний хувьд санал нэг байгаа юм. Ер нь үндэсний тинк танк гэнэ үү, үндэсний институц гэнэ үү, юутай ч их, дээд сургууль дээр түшиглэсэн статистик, яамдын дэргэдэх хүрээлэнгүүд, Шинжлэх ухааны академи, инновац, шинжлэх ухааны энэ байгууллагууд нэгдмэл байдлаар хамтарч ажилладаг, нэг оффис байдаг. Тэндээ жишээлбэл, төр, засгийн томоохон шийдвэрүүд гаргахаас өмнө очиж номын санд суудаг, тэндээсээ шинжилгээ авдаг. Магадгүй тэнд том техник, эдийн засгийн үндэслэлүүдээр мэтгэлцдэг, төр, олон нийт хамтарч ажилладаг ийм бүтэц зайлшгүй шаардлагатай байгаа юм.
 
Дөрвөн жилийн хугацаанд энийг судалж хийх ийм үүргийг Ерөнхий сайдын зүгээс надад өгсөн байгаа. Энийг би сайд нартай ярьж байгаа. Зураг, төсөл болон бусад зүйлүүд хийгдээд явж байгаа. Тэгэхээр энэ бол дөрвөн жил дотор шийдлээ олно. Энийг зөвхөн МАН дангаараа шийдэхгүй ээ. Та бүхэнтэйгээ ярьж байж, яаж тогтвортой байлгах вэ, яаж цаашдаа бид нар үгүйсгэхгүйгээр явах боломжийг бүрдүүлэх вэ гэдэг дээр томоохон ажлын хэсэг гарч хэлэлцүүлгийн явцад үүнийг шийдвэрлэх юм. Та тэрэн дээр идэвхтэй оролцоорой гэж хэлэхийг хүсэж байна.
 
Төсөвт өртөгтэй холбоотой асуудлыг Сангийн сайд эсхүл ажлын хэсэг хариулаад явах нь зүйтэй болов уу гэж бодож байна. Техник, эдийн засгийн үндэслэл дээр мөнгө тавихыг би зөв юм гэж боддог болсон. Яагаад гэхээр хэрэгжүүлье гээд ярьдаг, цаг хугацаа хэрэгтэй болдог. Дандаа техник, эдийн засгийн үндэслэлүүд ихэнх нь байхгүй төслүүд байгаа юм. Зүгээр ийм санаанууд явдаг. Тэр санаа техник, эдийн засгийн үндэслэл болтлоо хамгийн багадаа хоёр жил ордог юм байна лээ. Тэгэхээр бид нар энийг одоо л хийж байж, одоо бид нар боловсруулж байгаа техник, эдийн засгийн үндэслэлүүд магадгүй энэ Засгийн газрын үйл ажиллагааны суурь төдийгүй дараа дараагийн Засгийн газрын.
 
Г.Занданшатар: Норовын Алтанхуяг гишүүн 1 минут.
 
Н.Алтанхуяг: Цахим шилжилт дээрээ та нар нөгөө цахим гарын үсэг гэдэг юм л их саатсан шүү дээ. Тэрийг ядаж нэг гүйцээчихдэг бол гайгүй цаашаа явах байх аа. Энэ чиглэлээр ямар ч байсан Засгийн газрын Хэрэг эрхлэх газрыг энийгээ координац хийгээд авч байгаа нь зөв гэж би ингэж харж байгаа юм. Дахиад хэлэхэд, наад ТЭЗҮ чинь, манайд нэг ийм хариуцлагагүй юм болчихоод байна. Тэнд хэдэн нөхдүүд ТЭЗҮ маягийн юм хийгээд л хаядаг байхгүй юу. Одоо “Гудамж” төсөл Хүрэлбаатар сайд руу явчихсан сурагтай байна лээ. Би хаана явааг мэдэхгүй байна. Уг нь ийм “Гудамж” төсөл шиг мэргэшсэн тийм юм бий болгоод, тэрэн дээрээ тулгуурлаж, тэр чинь нэг төрлийн зураг, хүчин чадал бүх юмаа нарийн мэддэг байхгүй юу. Ингэж ажилладаг бол би их эвтэйхэн бүтэц байдаг. Заавал “Гудамж” гэж нэрлэх шаардлагагүй л дээ та нар. Та нар тэрний нэрийг нь солиод шал өөр болгоод, мэргэжлийн бус хүнээр дүүргээд л, тэгээд Сангийн яам руу явуулаад. Сангийн яам тэр “Гудамж” төслөөр яах вэ дээ. Тэгэхээр иймэрхүү байдлаар завхруулахгүйгээр уг нь хийвэл мэргэшсэн шинжтэй юмнууд л байгуулмаар байна.
 
Одоо сумын төвийг өөрчилье гэдэг дээр чинь дахиад сумын төвийн тийм “Гудамж” төсөл шиг төслийн нэгж л байгуулах ёстой. Эрдэнэбүрэн чааваас нэг юм хийгээд, иргэдийн оролцоо гээд л яваад байна. Одоо Батлут гишүүн байна, бид хоёр Эрдэнэт дээр нь очоод юм хийх гэхээр дахиад хэдэн амьтан цуглуулах юм уу? Мэргэшсэн ийм бүтцийг бий болгож өгөөч ээ. Ингэх юм бол маш олон сум, олон аймаг, олон юмыг сайхан төлөвлөж чаддаг. Тэр “Гудамж” төсөл чинь Архангай, Увс хоёрын төвийг хийчихсэн газар байхгүй юу. Улаанбаатар хотод өчнөөн уулзвар янзалчихсан.
 
Дахиад нэг юм мартаагүй дээрээ хэлэхэд манайх ер нь хяналтаа гадныханд өгмөөр юм байна лээ. Зам харгуй, барилга бүх юмныхаа хяналтыг. Төсвийг завсрын хувийн компаниуд өсгөж тавьдгийг л Хүрэлбаатар сайд аа та болиулмаар л юм байна лээ. Бид нар дийлээгүй хаясан шүү. Энэ бол Монголын.
 
Г.Занданшатар: Одоо эрхэм гишүүн Бямбасүрэнгийн Энх-Амгалан.
 
Б.Энх-Амгалан: Монгол Улсын урт хугацааны тогтвортой хөгжлийн бодлогын бичиг баримт буюу “Алсын хараа-2050” Улсын Их Хурлын 2020 оны 52 дугаар тогтоолоор батлагдсан. Үүнтэй уялдаад Монгол Улсыг 2021-2025 онд хөгжүүлэх таван жилийн үндсэн чиглэлийг батлах тухай тогтоолын төслийг бид нар хэлэлцэж байна. Үндсэн чиглэлд бодлогын зорилго, зорилтууд сайн тусгагдсан. Энэ дээр Оюун-Эрдэнэ сайд ажлын хэсгийг ахалж байсны хувьд маш сайн тусгасан. Гэхдээ бид  нар энэ бодлогын зорилтот ганц нэг зүйл нэмэх шаардлага байна гэж ингэж үзэж байна. Эрүүл мэндийн зорилт байна, хүнд ээлтэй амьдрах орчны зорилт байна. Энэ дээр бид нар нийгмийн эрүүл мэндийг хамгаалах, нийгмийн эрүүл мэндийн тогтолцоог бэхжүүлэх, халдварт болон халдварт бус өвчнөөс урьдчилан сэргийлэх, эрт илрүүлэлтийг явуулах, оношлох, хүн амд эрүүл мэндийн боловсролыг олгох, яаралтай тусламжийн чанар, хүртээмжийг нэмэгдүүлэх, хүний нөөцийг чадавхжуулах гээд асуудлууд тавигдсан л даа. Тэгэхдээ энэ өвчлөлийг үүсгэж байгаа эх үүсвэр, энэ голомтыг яаж устгах вэ гэдэг асуудал дээр бас нэг зүйл оруулмаар санагдаад байгаа юм.
 
Өнөөдөр Монгол Улсад 30-40 сая га бэлчээр үлийн цагаан оготнод талхлагдсан. Энэ бол тархсан ийм байгаа. Энэнээс болоод мал идэх юмгүй болоод мал оготно барьж идэж бөөндөж үхэж байгаа. Царцааны нүүдэл их болж байгаа. Энэнээс болоод ургац болоод бэлчээрийн гарцад сөргөөр нөлөөлж байгаа. Бид нар ургамлын гаралтай хүнсний бүтээгдэхүүнийхээ бараг 50 хувийг, жимс, жимсгэнийн 90 орчим хувийг, үр суулгацынхаа ихэнхийг импортоор авч байгаа. Энийг дагалдаад хорио цээртэй өвчин, хортон шавж, хог ургамал, мэрэгч амьтан ингэж дагалдаж орж ирдэг, тархдаг ийм нөхцөл байдал үүсэж байгаа юм. Мөн манай экспортын нэрийн гол бүтээгдэхүүн болсон чацарганы жимсний 70-80 хувийг цоохор ялаа устгаж байгаа юм л даа. Тэгээд энэ хортон шавжнаасаа хамгаалах гээд, сэргийлэх гээд манай тариаланчид химийн бодисыг хяналтгүйгээр зарцуулж байгаа нөхцөл байдлууд ажиглагдаж байгаа юм.
 
Энэ нь цаашдаа юу үүсгэж байна вэ гэхээр нөгөө хорт хавдрыг, хүн амын өвчлөлийг үүсгэх ийм шалтгаан нөхцөл болоод байгаа юм. Тэгэхээр бид нар энийг цаашдаа хүн амыг эрүүл, экологийн цэвэр хүнсний бүтээгдэхүүнээр хангах, байгаль экологийн тэнцвэрт байдлыг хадгалах үүднээс Монгол Улс бол Олон улсын ургамал хамгааллын конвенцийн гишүүн орны хувьд ч тэр, өөрөө бас ургамал хамгааллын эрдэм шинжилгээний судалгааны том хүрээлэнтэй улсын хувьд ч тэр үүнд шинжлэх ухаанч байдлаар хандаж жаахан өөрчлөлт хиймээр ийм шаардлага хэрэгцээ байгаа юм. Нэг ёсондоо эх үүсвэрээ, голомтоо бид нар арилгах ёстой гэж.
 
Хоёрдугаарт, орчны эрүүл ахуйг сайжруулах тал дээр бид нар онцгой анхаарахгүй бол болохгүй байгаа юм. Агаарын бохирдол Монголд байна уу, байна. Усны бохирдол байна уу, байна. Хөрсний бохирдол байна уу, байна. Экологийн тэнцвэрт байдал алдагдсан уу, алдсан. Энэ нөхцөл байдлаас урьдчилан сэргийлэх зайлшгүй шаардлага хэрэгцээ байгаа учраас энэ тал дээр тодорхой зорилт оруулж өгөөч ээ гэж хүсэж байгаа юм.
 
Дараагийн нэг бүлэг зүйл юу вэ гэхээр бид нар гаднын эдийн засгаас хамаардаг энэ хамаарлаа багасгах л маш чухал хэрэгцээ шаардлагатай байгаа. Энэ дээр л онцгой анхаарч ажиллах шаардлагатай. Нефть бүтээгдэхүүн, шатах, тослох материал, эрчим хүч, тээвэр харилцаа гээд ингээд гадна талдаа хамааралтай байдаг энэ зүйлүүд дээрээ бид нар нэлээн сайн анхаарч улс орныхоо бие даасан эдийн засгийг хангах тал дээр нэлээн анхаарах ийм зүйлүүд байгаа гэдгийг онцолж хэлье. Баярлалаа.
Г.Занданшатар: Санал хэллээ. Одоо эрхэм гишүүн Сайнбуянгийн Амарсайхан.
 
С.Амарсайхан: Үндсэн чиглэл бол үндсэндээ Засгийн газрын манай улсын эдийн засгийн томоохон зорилттой байгаа. Дөрвөн жилд, таван жилдээ яах вэ гэдэг. Тэгээд эдийн засгийн бодлогын зорилтоо үндсэн гурав, дөрвөн чиглэлд тодорхойлдог дэлхийн жишиг бий. Үндсэндээ зах зээл, үнийн тогтвортой байдал, дээрээс нь ажилгүйдэл, ядууралд цэг тавих, хөдөлмөр эрхлэлтийг бүрэн хангах, мөн аюулгүй, тогтвортой байх гэсэн. Энэ хүрээнд нэлээн асуудлууд тусгагдаж нуруу нь их аятайхан гарч ирсэн ийм үндсэн чиглэл байна гэж харж байгаа юм.  Тэгээд дурдах хэд хэдэн асуудал байгаа юм.
 
Саяын Оюун-Эрдэнэ сайдын хэлдэг ТЭЗҮ. Бид ингээд аливаа зүйл чанаргүй боллоо, асуудалтай боллоо, муу байна гээд байдгийн гол үндэс бол бэлтгэл ажил хангагддаггүй, тооцоо судалгаа, бэлтгэл ажилдаа хөрөнгө оруулалт оруулдаггүй, өнөөдөр яриад маргааш эхлүүлдэгтэй шууд холбоотой учраас ажил ч явдаггүй, хийсэн ажил нь шаардлага хангадаггүй ийм гурван жишиг тогтчихсон. Тэгэхээр энэ судалгаа тооцоондоо хангалттай хөрөнгө оруулалт, төсөв хөрөнгө тавьж байх ёстой, аль ч Засгийн газрын үед. Бас нэг чухал асуудал бол цахим шилжилт. Энэ бол төрийн албаны хүнд суртлыг таслан зогсоох, ил тод нээлттэй болгох, дээрээс нь иргэдэд түргэн шуурхай үйлчлэх.
 
Одоо төрийн албаны доод, дунд шатанд авлига, хүнд суртал гэдэг бол ерөөсөө дийлдэхээ больсон, бүх шатанд. Бид бүгдээрээ мэдэж байгаа. Болох юмыг болохгүй гэж хэлдэг, болох байсан ч ширээн дээрээ дараад хаячихдаг. Ар, өврөөс нь хөөцөлдөж хөөж тууж байж бараг загнахаас наагуур юм болж байж нэг хөдөлбөл хөдөлдөг, хөдлөхгүй бол хөдөлдөггүй. Иргэд бүр залхчихсан байгаа. Тэгэхээр энэ бол энийг таслан зогсоох, авлигагүй байх төрийн ганц шийдэл бол цахим орчинд шилжүүлэх. Тендерийг илүү нээлттэй болгох, богино хугацаанд болгодог, тэр янз, янзын лобби хийдэг хугацаагүй болгох, чадвартай, боловсролтой, хүний нөөцтэй аж ахуйн нэгжүүд нь аваад хийдэг байх энэ тал дээр чухал ийм өөрчлөлт хийгдэх нь ээ гэж харж байгаа юм.
 
Хоёр, гурван асуулт байгаа. Үндсэндээ хүний хөгжлийн асуудал байгаа. Боловсрол дээр их, дээд сургуулиудыг яах вэ? Энэ олон замбараагүй шаардлага хангадаггүй дээд сургуулиудыг цэгцлэх ямар бодлого байна вэ нэгдүгээрт. Хоёрдугаарт бид кембриджийн хөтөлбөр гэж яриад байгаа. Энийг маш тодорхой тусгаж өгөх хэрэгтэй. Энэ улсын ирээдүй болсон хүүхдүүдээс гар татах ёсгүй. Хөрөнгө мөнгө байдаг бол хангалттай хийгээд, тэр багш, сурган хүмүүжүүлэгчийг нь боловсруулаад, бэлтгээд орон байрыг нь бэлтгээд бүх сургуулиудыг энэ хөтөлбөрт оруулах зорилтыг тавьж боломжтой хувилбараар хэрэгжүүлнэ гэдэг бүр тодорхой үг, үсэг оруулах хэрэгтэй байгаа юм.
 
Одоо PSA тест гэж байгаа. Олон улсын байгууллагын хяналт дор явагддаг, дэлхийд цор ганц, ерөөсөө 15-тай хүүхдүүдээс эхлээд бүх сургалтын чанарыг тодорхойлдог, чадавхыг тодорхойлдог. Тэр битгий хэл улс орны боловсролын бодлогыг тодорхойлж тохиргоо хийдэг дэлхийд цор ганц ийм шилдэг тест байгаа юм. Энийг иргэдийн Төлөөлөгчдийн Хурлын даргаар би нийслэлд ажиллаж байхдаа Германаас хоёр удаа мэргэжилтэн урьж авчруулаад, төлөөлөгчидтэй хамтраад, Боловсролын яамтай холбож өгөөд ингээд энийг зайлшгүй хэрэгжүүлэх ёстой гэдэг асуудал яригдсан. Энд тусчихсан явж байх шиг байна. Энийг бас маш тодорхой, зөвхөн PSA гээд ойлгомжгүй, жендэр гэж яриад ойлгомжгүй юм яваад байдаг шиг биш, ерөөсөө хүүхдийн сэтгэн бодох чадвар, сургалтын чанар, тэгээд бүх төрлийн чадавхыг сайжруулах ийм олон улсын тест гэдгээр нь иргэдэд, ээж, аавуудад маш тодорхой ойлголт өгдөг байх зайлшгүй ийм шаардлага байгаа юм.
 
Нөгөө талаар хүний хөгжил дээр эрүүл мэнд, стандарт. Энэ дундаа бид нар асаргаа сувилгааны стандартыг.
 
Г.Занданшатар: Амарсайхан гишүүн 1 минут
 
С.Амарсайхан: Энэ эрүүл мэндийн асаргаа сувилгааны стандартыг шинэ түвшинд гаргана гэж маш тодорхой зааж өгөх хэрэгтэй. Тэгэхгүй бол одоо жишээ нь эмнэлэгт хүн эрчимт эмчилгээнд хэвтэхэд л наад захын үйлчилгээ алга байна шүү дээ, шалдлаад хаячихдаг. Халад ч байдаггүй, дотуур хувцас ч байдаггүй, өвчлүүлэгч эмч нараасаа ичих үү, зовох уу, хэнд яаж хандах вэ гэдгээ мэддэггүй хүртэл ийм наад захын стандарт байхгүй байгаа юм.
 
Энэ стандарт гэдэг хөгжлийн хэмжүүр болсон асуудлыг бид ярихгүйгээр цаашаа өөрчлөлт шинэчлэлт, улсын хөгжлийн тухай ярих тийм ямар ч боломж байхгүй учраас энийг бас Улаанбаатар хот дээр нэлээн эрчимтэй эхлүүлээд, бүр шинэ бүтэц хүртэл байгуулаад явж байгаа. Энийг Засгийн газрын түвшинд бас тодорхой зорилт болгож оруулах хэрэгтэй байна. Тэгээд энэ хорт хавдрыг ерөөсөө байхгүй болгоно гэдэг үг, үсгээ тодорхой оруулахгүй бол бас л нас баралтын түвшинг бууруулна гээд ерөнхий заагаад өгчихсөн ийм асуудал байна. Түрээсийн орон сууц гэдгийг оруулахгүй бол энд орхигдсон байна. Энийг оруулах боломж байна уу?
 
Г.Занданшатар: Оюун-Эрдэнэ сайд асуултад хариулна.
 
Л.Оюун-Эрдэнэ: Маш тодорхой саналууд байна гэж ойлгож байна. Би хариултууд давхцаж байна. Кембриджтэй холбоотой асуудлыг дэмжиж байгаа. Бид нарын хувьд үнэлгээ хийсэн гээд, сүүлд бас Боловсролын сайд хариулсан тийм ээ? Энэ PSA үнэлгээг оруулсан талаар бас Боловсролын сайд хариулсан. Их, дэд сургуулийн чанарыг олон улсын стандартад нийцүүлэхтэй холбоотой, эрүүл мэнд дээр асаргаа сувилгаатай холбоотой стандарттай холбоотой асуудлыг бас өмнө нь хариулсан. Тэгэхээр ажлын хэсэг дээр хэдүүлээ энийг ярилцаад давхцаж байгааг нь нэмээд, заримынх нь томьёоллыг сайжруулаад тэгээд мэргэжлийн хүмүүстэй нь хамтраад Улсын Их Хурлын даргын захирамжаар байгуулагдсан ажлын хэсэг дээр яриад явчихвал болох боломжтой гэж хэлэхийг хүсэж байна. Баярлалаа.
 
Г.Занданшатар: Одоо Энхтайваны Бат-Амгалан гишүүн асуулт асууна.
 
Э.Бат-Амгалан: Монгол Улсыг хөгжүүлэх таван жилийн үндсэн чиглэл нь төрийн бодлогын уялдааг хангасан байх олон шалгуур үзүүлэлт бүхий төлөвлөлтийн баримт бичиг гэж ойлгож байгаа. Энэ үндсэн чиглэлд туссан асуудлууд цаашдаа Засгийн газрын үйл ажиллагааны хөтөлбөр болоод явна. Жил бүрийн үндсэн чиглэлд бас тусгагдаад явна. Үндсэн чиглэлд үндэслээд нийслэл Улаанбаатар хотыг хөгжүүлэх үндсэн чиглэлүүд нийслэлийн иргэдийн Төлөөлөгчдийн Хурлаар бас батлагдаад ингээд явах байх. Тэгэхээр ирэх таван жилд үндсэн чиглэлд тусгагдсан зорилго, зорилтыг хэрэгжүүлэхэд төрийн үйл ажиллагаа чиглэгдэж ажиллана. Төсөв, санхүүгийн эх үүсвэрийг үндсэн чиглэлд түлхүү зарцуулах нь тодорхой, ойлгомжтой байна.
 
Энэ ч утгаараа Улаанбаатар хотын хөгжүүлэхтэй холбоотой төсөлд зорилгууд тодорхой хэмжээнд орсон байгааг харлаа. Гэхдээ нийслэл Улаанбаатар хотыг эдийн засгийн хувьд бие даалгах, төсөв санхүүгийн эрх мэдлийг нь өгөх асуудал тодорхой харагдахгүй байна гэж харлаа. Улаанбаатар хот бол Монгол Улсын нийт хүн амын 50 орчим хувь буюу хоёр хүн тутмын нэг нь төвлөрөн амьдран оршин суурьшиж байдаг. Хүн амын төвлөрөл ихэссэнтэй холбоотой сургууль, цэцэрлэг, эмнэлгүүд ачааллаа даахаа больсон. Мөн авто замын ачаалал хэтэрсэн, түгжрэл, иргэдийн цаг зав, хөрөнгө мөнгийг хий дэмий үрж байгаа.
 
Мөн цаашлаад өрх гэрийг цахилгаан, дулааны тогтвортой эх үүсвэрээр хангах, гэр хорооллын дундах авто замын асуудлуудыг нэг мөр шийдвэрлэх, мөн ногоон байгууламжийн асуудлыг нэмэх зэрэг маш олон тулгамдсан асуудлууд Улаанбаатар хотод байна. Энэ бүх асуудлыг бас улсын төсвөөс шийдэх боломжгүй гэж харж байгаа юм. Гэтэл 2009 оноос эхлээд өнгөрсөн 10, 11 жилийн хугацаанд Улаанбаатар хотын татварын орлогоос улсын төсөвт тодорхой хэмжээний хөрөнгийг төвлөрүүлэн татаж ирсэн.
 
Одоо Их Хурлаар хэлэлцэгдэж байгаа энэ төсвийн тодотголын төсөлд тусгагдсанаар энэ онд нийслэлийн төсвөөс улсын төсөвт 275 тэрбум төгрөг төвлөрүүлэхээр суугдсан байна. Улсын төсвийн орлого нийслэлээс татаас авахгүйгээр бүрдэх бүрэн боломжтой гэж харж байгаа юм. Дээр нь одоо Улсын Их Хурлаар хэлэлцэгдэж байгаа нэгжийн хуулийн шинэчилсэн найруулгын төсөлд нийслэлийн төсвийн энэ эрх мэдлийг нэмэгдүүлэх, мөн бонд гаргах, түүнтэй уялдуулаад Төсвийн тухай хуульд бас өөрчлөлт оруулах, Татварын тухай хуулиудад өөрчлөлт хийх шаардлагатай гэж бас үзэж байна.
 
Эдгээр асуудлуудыг багцлаад энэ таван жилийн үндсэн чиглэлийн төсөлд энэ асуудлуудыг тусгах боломжтой юу? Эсхүл одоо төсөлд туссан зорилго, зорилтуудыг хүрээнд энэ асуудлуудыг шийднэ гэж төлөвлөж байгаа юм уу гэсэн асуулт байна. Баярлалаа.
 
Г.Занданшатар: Оюун-Эрдэнэ сайд асуултад хариулна.
 
Л.Оюун-Эрдэнэ: Баярлалаа. Бат-Амгалан гишүүний асуултад хариулъя. Улаанбаатар хот Монгол Улсын газар нутгийн 10.3 хувийг эзэлдэг ч гэсэн нийт хүн амын 45, оюутнууд орвол бараг 50 хувийг эзэлдэг ийм өргөн уудам газар нутагтай мөртлөө хүн амынх нь 50 хувь төвлөрдөг ийм хот болчихсон. Энийг бид нарын хувьд эхлээд орон зайн оновчтой шийдлийн төлөвлөлт гээд эхний 5-10 жилийн зорилт нь ийм байхаас өөр гарцгүй болж байгаа гэж үзэж байгаа юм.
 
Үүний дараа илүү олон төвт тулгууртай болж байж энэ хот маань өөрөө задарна гэдэг ийм. Үүний дараа метрополитан хот болох ийм чиглэл рүү орно гэдэг ийм гурван үе шаттайгаар Улаанбаатар хотын ерөнхий төлөвлөгөөг одоо ингээд авч үзэж байгаа юм. Тэгэхээр энэ хүрээнд, одоо жишээлбэл, сая бид нар нэлээдгүй юм болж байж энэ агаарын бохирдлын асуудлыг ерөнхийдөө яаж багасгах вэ гэдэг ийм эхний шийдлээ олоод явж байна. Нэг үгээр хэлбэл, түлшээ солих. Тэрнээс бүх гэр хорооллыг байхгүй болгоно гэж хүлээвэл энэ бараг 20 жилийн хугацаа орох юм байна лээ. Яг ингээд судлаачдын үзэж байгаагаар. Түүн шиг түгжрэлийг яах вэ. Энэ олон дэд бүтэцтэй холбоотой энэ асуудлууд дээр Улаанбаатар хот яаж өөрөө бие даасан санхүүгийн эх үүсвэртэй болох вэ гэдэг энэ бүх зүйлүүд цогцоороо ингээд шийдэгдээд яв байгаа юм.
 
Хэрвээ та ажиглаж байгаа бол Монгол Улсын түүхэнд үндсэн чиглэл дээр Улаанбаатар хот ба дагуул хот гэж орж байгаа хамгийн анхны тохиолдол. Нэг үгээр хэлбэл, Монгол Улсыг хөгжүүлэх есөн тулгуур баганын нэг нь Улаанбаатар хотын асуудал өөрөө орон нутгаас салж орж байгаа гэдгээрээ ихээхэн ач холбогдол өгч байгаагийн л нэг илэрхийлэл юм. Цаашдаа энэ талаар олон ийм хэлэлцүүлгүүд хийгдэнэ. Барилга, хот байгуулалтын яам, Зам, тээврийн яам, Эрчим хүчний яам, Улаанбаатар хотын Тамгын газар, мөн бүсчилсэн хөгжлийн үзэл баримтлалтай нийлсэн орон нутгийн томоохон төслүүдтэй зайлшгүй уялдах ёстой юм байна лээ.
 
Улаанбаатар хотын асуудлыг шийднэ гэдэг бол нэг талдаа бас бүсчилсэн хөгжлийн асуудал юм байна лээ. Яаж бид нар төвлөрлийг багасгаж, хотоос хөдөө рүү гарах вэ гэдэг бол бас өөрөө Улаанбаатар хотын асуудал. Нийтийн тээвэр болон түрүүн Сүхбаатар гишүүний хэлдгээр жишээлбэл одоо автобусны буудлаас авахуулаад бүх зүйл нэгдсэн стандартад орохтой холбоотой асуудал бас энэ дээр ингээд тусгагдаад явсан байж байгаа. Энэ бас л их тийм нарийн төлөвлөлттэй холбоотой асуудал юм байна лээ. Энэ дээр бас Улаанбаатар хот маань өөрөө Засгийн газартай дүйцэхүйц хэмжээний том бүтэцтэй ийм институц. Тэгээд маш их ойрхон уялдаж ажиллахыг сүүлийн жилүүдэд их хичээж байгаа.
 
Анх удаа Монгол Улсын Засгийн газар бүрэн бүрэлдэхүүнээрээ кабинет дээрээ Улаанбаатар хот дээрээ очиж бас хамтарч ажилласан ийм төлөвлөлтийг хийсэн ийм зүйлүүд болж байгаа юм гэдгийг танд хэлэхийг хүсэж байна. Мөнхбаатар сайд, Эрчим хүчний сайд, Батбаясгалан дарга бас Улаанбаатар хотын хөгжилтэй холбоотой цаашдын чиг хандлага, дэд бүтэцтэй холбоотой, ялангуяа орон сууц барьж байгаа компаниуд их асууж байгаа. Цаашдаа бид нарын хувьд энэ ундны ус нь яах вэ, төлөвлөлт нь яах вэ, газар нутаг хаашаа тэлэх вэ гээд. Энэ дээр нэг ойлголт өгчих нь зүйтэй болов уу гэж бодож байна, нийслэлчүүддээ хандаад.
 
Г.Занданшатар: Батбаясгалан дарга.

 

Ж.Батбаясгалан: Бат-Амгалан гишүүний асуултад хариулъя. Сая Оюун-Эрдэнэ сайд ерөнхийдөө тодорхой мэдээллүүдийг өгсөн. Дэлгэрэнгүй бөгөөд товчхон утгаараа ерөнхийдөө Улаанбаатар хотын хөгжлийг хүн төвтэй шийдэл, орчин төвтэй хөгжил, төлөвлөлт төвтэй хөгжил, сайн засаглал гэсэн үндсэн гол концепцийн дагуу явж байгаа. Энэ үндсэн дөрвөн асуудлаа шийдэхийн тулд Улаанбаатар хот төдийгүй ер нь орон нутагт ч ялгаагүй нэг стандартыг мөрдөж ажиллах, дээр нь улс орон төрөөс хийж байгаа бүх зүйлийг иргэндээ чиглүүлсэн стандарт, хууль дүрмээ мөрдсөн ийм хөгжил рүү шилжье гэсэн гол зорилгыг агуулж байгаа.

 

Хүн төвтэй шийдлийн хүрээнд ялангуяа нийгмийн үйлчилгээг хүргэж байгаа дэд бүтцийн асуудал буюу нийгмийн үйлчилгээ, төрийн үйлчилгээг иргэдэд сайжруулж хүргэе. Дээр нь нэмээд иргэдийнхээ оролцоог хангах ийм гол агуулгыг хандуулж байгаа. Орчин төвтэй хөгжлийн хүрээнд эрүүл, аюулгүй орчныг бүрдүүлэх ёстой. Ялангуяа өнөөдөр энэ орчны бохирдол, доройтол үндсэндээ туйлдаа хүрсэн байгаатай бид нар тэмцэж байгаа. Нэгдүгээрт, бид нар агаарын бохирдолтой тэмцэж байгаа, хоёрдугаарт, орчин. Дээр нь нэмээд хүн амын аюулгүй ундны усны асуудал яригдаж байгаа.

 

Энэ орчныг доройтуулж байгаа гол асуудлууд бол хог хаягдал байгаа. Дээр нь нэмээд өнөөдрийн дэд бүтэц болоод бусад хүндээ хандсан чиглэлийн нөөцөө хамгаалах, ногоон хөгжил рүүгээ хүрэх гэсэн ийм зорилгыг тавьж байгаа. Төлөвлөлтийн хүрээнд олон дэд төвтэй холбоотой хөгжлийг ихээр төлөвлөрсөн байгаа энэ доройтолд хүргээд байгаа, бохирдолд хүргээд байгаа энэ асуудлаа задлах нь хамгийн гол зүйл болж байгаа юм. Үүнтэй холбогдуулаад иргэдийнхээ эрүүл, аюулгүй орчныг орон сууцны хөгжил, бие даасан дэд бүтэцтэй, төвлөрсөн дэд бүтэцтэй байлгах энэ чиглэлээр. Дээр нь нэмээд нийтийн тээвэр, ерөнхийдөө Богд уулыг тойрсон дагуул хоттой холбоотой асуудлаар энэ төлөвлөлтийнхөө хөгжлийг явуулъя. Дээр нь гол энэ гурван хөгжлийн хүрээнд сайн засаглалаа, Монгол Улсын хөгжлийн гол чиг хандлагад үндсэн цахим засаглал, ухаалаг Улаанбаатар болох, зөв бүтэцтэй хөгжлөөр удирдлагаа зохион байгуулах гэсэн үндсэн чиг хандлагаар энэ бичиг баримтдаа дурдсан байгаа.

 
Г.Занданшатар: Одоо эрхэм гишүүн Ням-Осорын Учрал.
 
Н.Учрал: Үндсэн чиглэл дээр өмнө нь бас саналаа хэлсэн. Бид энэ үндсэн чиглэл дээр ер нь хөрөнгийн зах зээлийг дэмжих чиглэлээр ер нь ямар бодлого барьж ажиллах вэ гэдэг дээр их эргэлзээд байгаа юм. 25 жилд Монголын төр банкыг дэмжсэн. Хөрөнгийн зах зээл чинь одоо 25, 26 жил болчихлоо. Одоо хүртэл нэг ТҮЦ шиг л ажиллаж байгаа шүү дээ. Ямар ч тийм дэвшил гарахгүй. Тэгээд хөрөнгийн зах зээлдээ иргэд нь өөрсдөө итгэхгүй. Уг нь шинэ санаа, патент авч байгаа тэр эзэмшигч нарыг хөрөнгө оруулагч нартай уулзуулдаг зөв талбар. Энэ хөрөнгийн зах зээлээ хөгжүүлэх юм бол бид арай илүү урагшилж, эдийн засаг чинь төрөлжих, иргэдэд бас амьдрал ахуйд нь нөлөөлөх ийм бололцоонууд харагдаад байгаа юм. Тэгэхгүйгээр яг энэ уул уурхайн бүтээгдэхүүнээс хамааралтай эдийн засаг дахиад таван жил энэ хэлбэрээр явбал цаашдаа иргэдийн хөргөгчид байгаа хүнсний тоо нэмэгдэхгүй ээ.
 
Хөрөнгийн зах зээлийг дэмжих чиглэлээр юу хийх вэ гэдэг бол тодорхой байр суурийг бас Засгийн газраас илэрхийлээсэй гэж хүсэж байгаа юм. Тунгалаг тамир кинон дээр хүртэл гардаг шүү дээ. Хөрөнгийг хөдөлгөхгүй байгаад байвал илжирдэг шүү гэж тэр Итгэлт баян хэлсэн шүү дээ. Ер нь ирээдүйн өв санд 1.2 их наяд төгрөг байгаа гээд байгаа юм. Тэр мөнгийг нь тэгээд байлгаад байх юм уу? Тэр чинь уг нь өсгөж үржүүлж, тэр хишиг буяныг нь үр хойчдоо үлдээмээр байна шүү дээ. Гэтэл тэрийг нь байгаагаар нь хуучин шиг гудсан доор мөнгөө хадгалаад суугаад байх юм уу? Энэ олон сангууд байгаа чинь хөрөнгө оруулалт, менежментийн хөндлөнгийн компани байгуулаад Хөрөнгө оруулалтын хуулийн дагуу хөрөнгийг эргэлдүүлэх менежмент хиймээр байна шүү дээ. Энэ төрийн өмчийн компаниудаа тийм эргэлтэд оруулж ингэж ажиллахгүй бол бид цаашдаа дэлхийн эдийн засаг дээр уул уурхайн бүтээгдэхүүн ямар байна вэ гэдгээс хамааралтайгаар яваад байх юм бол энэ иргэдийн амьдрал чинь сайжрахгүй юм. Тийм учраас хөрөнгийн зах зээл дээр ямар бодлого барьж байна вэ гэдэг асуулт байна.
 
Хоёрт, төрийн өмчийн компаниудын үйл ажиллагааг цаашаа ямар хэлбэрээр авч явах юм бэ? Төрийн өмчийн компаниуд дээр ашиг сонирхол маш их давамгайлсан. Тэгээд бид нар сая ярьж байна шүү дээ. Энэ цахим шинэчлэлийг хийж байгаа компаниуд чинь нэг зүйлийг хүсэж байгаа шүү дээ. Төр бидний үйл ажиллагаанд саад болохгүй байвал бид нарт том тус шүү гэж. Та нар бид нарт битгий саад бол гэж байгаа шүү дээ. Тэр ашиг сонирхлоос нь холдуулж өгөөч ээ гэдэг ийм хүсэлттэй байгаа. Тэгээд өөрсдөө санаачлаад маш олон төрийн үйлчилгээнүүдийг нь цахимжуулаад олон салбарууд дээр хийгээд эхэлчихсэн. Одоо энэ Сангийн яаман дээр хүртэл үнэт цаасыг блокчейн дээрээс тулгуурлаад гаргая, авто тээврийн үйлчилгээ гээд олон салбарт хувийн байгууллагууд өөрсдөө манлайлал үзүүлээд ажиллаад болоод байдаг. Гэтэл нөгөө нь төрийн өмчийн компанийг удирдаж байгаа зарим нөхдүүд хувийн ашиг сонирхол нь давамгайлаад ах, дүү, амран садандаа тэр тендер нэрийдлээр ингээд ажил хийж байгаа хүмүүсийг хавьтуулдаггүй, оруулдаггүй ийм байдалтай. Тэгэхээр энэ засаглалыг өөрчлөхгүй бол болохгүй байгаа юм.
 
Тэгээд хоёрдугаар асуулт бол ухаалаг засаглал гээд байгаа энэ зорилт дээр Мэргэжлийн холбооны хуулийг өмнөх парламент хэлэлцэх эсэхийг дэмжсэн. Одоо энэ анхны хэлэлцүүлгийг нь хийж өгвөл их сайн байгаа юм. Энэ хууль дээр хамт суугаад, хоёр Байнгын хорооон дээр ажлын хэсэг гаргаад, төрийн зарим чиг үүргийг мэргэжлийн холбоогоор гүйцэтгүүлэх, төр, хувийн түншлэлээ илүү бодитой болгож ухаалаг засаглалаа хөгжүүлэх бодлого баривал яасан юм бэ? Тэгж байж төрд заавал орж ирж ажил хийх биш, нөгөө нэг гадаад, дотоодод төгссөн гээд байгаа боловсролтой, мэдлэгтэй залуучуудыг чинь Мэргэжлийн холбоогоор нь дамжуулаад хөндлөнгийн зөвлөх маягаар төсөл, хөтөлбөрүүд дээр ажиллах маягаар ажиллуулаад эхлэх юм бол заавал төрд орохгүйгээр ажиллая гэдэг ийм сайн залуучууд зөндөө байна шүү дээ. Энэ хүмүүст бас нэг зам мөрийг нь нээмээр байна. Тэгэхээр энэ ухаалаг засаглал дээр.
 
Г.Занданшатар: Учрал гишүүн 1 минут.
 
Н.Учрал: Салбар бүр дээр энэ мэргэжлийн холбоодыг байгуулаад, тэр Мэргэжлийн холбооны анхны хэлэлцэх эсэхийг дэмжсэн хууль дээр ТББ биш, МНХ гэдэг статустай болгоод төрийн зарим чиг үүргийг зөвхөн мэргэжлийн холбоотой, нэг л холбоотой харилцдаг. Тэр олон төрийн бус байгууллагууд мэргэжлийн холбоондоо нэгдээд ажилладаг хэлбэр рүү явуулъя гээд энэ хуулийн хэлэлцэх эсэхийг нь дэмжсэн юм. Энэ миний санаачилсан хууль. Энэ хууль дээр энэ Засгийн газрын зүгээс, одоо хоёр Байнгын хороон дээр ажлын хэсэг гаргаад ингээд хамтраад энэ ухаалаг засаглалыг хөгжүүлэх чиглэлээр мэргэжлийн холбоодтойгоо хамтарч ажиллах дээр ямар байр суурьтай байгаа вэ гэдэг дээр бас Засгийн газрын зүгээс санал сонсъё.
 
Г.Занданшатар: Оюун-Эрдэнэ сайд асуултад хариулна.
 
Л.Оюун-Эрдэнэ: Сангийн яам, Батхүрэл дарга хариулна.
 
Г.Занданшатар: Наранцогт дарга, 84 дүгээр микрофон.
 
С.Наранцогт: Учрал гишүүний асуултад хариулъя. Үндсэн чиглэлд бол яахав ухаалаг санхүүгийн зах зээл гэсэн ийм ерөнхий хэлбэрээр орсон. Засгийн газрын мөрийн хөтөлбөрт бас тодорхой, арай дэлгэрэнгүй хэлбэрээр хөрөнгийн зах зээлийг хөгжүүлэх талаар Засгийн газраас хийх гэж байгаа арга хэмжээний талаар орж байгаа. Тэгэхээр энэ ажлын хэсэг дээр бол тодорхой дэлгэрэнгүй томьёолол оруулах боломжтой.
 
Засгийн газрын хувьд үнэт цаасны хөрөнгийн зах зээл дээр тодорхой бодлогуудыг хэрэгжүүлж байгаа, үйл ажиллагаа хийж байгаа. Үнэт цаасны зах зээлийн хуульд нэмэлт, өөрчлөлт оруулах тухай хуулийн төслийг хөрөнгийн зах зээлд оролцогч байгууллагууд, мэргэжилтнүүдтэй хэлэлцүүлэг хийх замаар боловсруулсан. Энийг Засгийн газар Улсын Их Хурлаар хэлэлцүүлнэ. Хуулийн төсөлд шинэ бүтээгдэхүүний зохицуулалт бий болгох, зохицуулалтыг уян хатан болгох, мэргэжлийн урт хугацаат хөрөнгө оруулагчдыг бий болгох, хөрөнгө оруулагчийн эрх ашгийг хамгаалах зэрэг зохицуулалтууд нэмж тусгагдсан байж байгаа.
 
Таны хэлсэнчлэн дэд бүтцийн системийн шинэчлэлийг цахим, тэр тусмаа блокчейн технологид суурилуулсан системээр бүрэн шинэчилье гэсэн ийм бодлого барьж байгаа. Эхний ээлжид Засгийн газрын үнэт цаасны борлуулах блокчейн технолгид суурилсан платформыг хөгжүүлээд дууссан. Энийг бол арилжаа эхлэхэд үндсэндээ бэлэн болсон. Энэ 8 сардаа багтаад арилжаа эхлүүлнэ гэсэн ийм төлөвлөгөөтэй байна. Түүнээс гадна биржийн бус зах зээлийг хөгжүүлэх, бүтээгдэхүүн үйлчилгээний зохицуулалтыг бас шинээр бий болгоно гэж бодож байгаа. Нөгөө талаас бас хувьцаат компаниудын ил тод байдал, засаглалыг сайжруулах, үнэт цаас гаргагчийн мэдээллийн тайлагналыг олон улсын жишигт нийцүүлэх ийм системтэй болох талаар тодорхой ажлууд хийхээр төлөвлөж байна.
 
Г.Занданшатар: Одоо эрхэм гишүүн Бадмаанямбуугийн Бат-Эрдэнэ асуулт асууна.
 
Б.Бат-Эрдэнэ: Баярлалаа. Би гурван зүйл асууя. Нэгдүгээрт, “Алсын хараа 2050” хөтөлбөрийг Их Хурал баталсан. Тэр үеэр хоорондоо уялдаа хангагдахгүй салангид, тэгээд бодит хэрэгжилт, үр дүн муутай 500 гаруй хөтөлбөрүүдийг нэгтгэсэн гэж ингэж ойлгож байгаа юм. Тэгэхээр энэ хөтөлбөрүүдийн уялдаа хэрхэн хангагдах юм бэ? Засгийн газрын үйл ажиллагааны мөрийн хөтөлбөрөө хэлэлцэнэ. Үүнтэй холбогдоод саяхан хэдхэн хоногийн өмнө сонгуулийн үеэр иргэд олон түмэндээ амласан, саналыг нь авсан энэ намын мөрийн хөтөлбөр, энэ заалтууд бодитоор хэрхэн уялдаж хэрэгжих вэ?
 
Би Хэрэг эрхлэхийн сайдыг “Алсын хараа 2050” том хөтөлбөрийг гардаж боловсруулсан хүн. Үүний зэрэгцээгээр 2020 оны Улсын Их Хурлын сонгуульд МАН-аас дэвшүүлж байгаа энэ мөрийн хөтөлбөрийг мөн ахалсан. Энэ хөтөлбөрүүд хоорондоо яв цав уялдаатай байгаа байх гэж би ингэж л найдаад байгаа юм. Тэгэхээр энэ эдийн засгийн хүндрэлтэй холбоотой, өнөөдөр дэлхий нийтэд тулгамдсан ковидтой холбоотойгоор энэ нөгөө дэвшүүлсэн мөрийн хөтөлбөр, бодлого, зорилтууд маань хоорондоо хэрэгжихгүй, амласан амлалт маань биелэхгүй тийм зүйл болох вий гэж. Энэ үүднээсээ би нэгдүгээрт ийм зүйл асуух гээд байгаа юм.
 
Хоёрдугаарт, одоо энэ дэвшүүлж байгаа хөтөлбөр маань хэрэгжих мэдээж санхүүгийн эх үүсвэр дээр тулгуурлана. Тэгэхээр энийг хэрхэн яаж тооцож байгаа вэ? Бид олон сайхан хөтөлбөрүүдийг баталж байсан. Тэгээд хэрэгжилт нь муу. Санжийн Баяр Ерөнхий сайд байж байхдаа бас том хөтөлбөр 30 гаруй их наяд төгрөгийн хөрөнгө, эх үүсвэр шаардсан ч билүү ийм хөтөлбөр батлуулж байсан. Тэгээд тэр нь мөн ялгаа байхгүй хувийн хэвшил, гадаадын хөрөнгө оруулалт гэсэн ийм тодорхой биш эх үүсвэр заачхаад тэгээд хэрэгждэггүй ээ. Тийм учраас энэ дээр ямар зүйл байгаа вэ? Энийг тодорхой хэлж болох уу?
 
Үүнтэй уялдуулаад томоохон хэрэгжиж байгаа энэ төсөл, хөтөлбөрүүдийн үр ашгийг нь авмаар байна, хүртмээр байна. Эрдэнэтийн 49 хувийг төрийн мэдэлд авснаар өмнө нь хэдхэн зуун тэрбум төгрөг төсөвт төвлөрүүлж байсан бол 1 их наяд төгрөг төвлөрүүлж байгаа ийм сайны жишиг байгаа юм. Үүнтэй ижилхэн Оюу толгойгоос үр ашиг, татвар ийм зүйлээ авах ямар санаачилга бололцоо байна вэ? Энэ Их Хурлын индэр дээрээс төрийн тулхтай зүтгэлтэн Дамдины Дэмбэрэл гэдэг хүн бол гэнэтийн ашгийн татварыг хүчингүй болголоо, үүнийг орлох татварыг оруулж ир, энэ бол Оюу толгойд хамаарагдана шүү гэж хэлээд алх цохисон. Гэтэл энэ шийдвэр нь Их Хурлын Тамгын газар архиваас алга болчихсон гэж ингэж яригдаад байгаа юм.
 
Тэр байтугай бид нар Оюу толгойн гэрээтэй холбоотойгоор санал өгсөн Их Хурлын гишүүдийн материалыг архиваас олох гэхээр бас байхгүй, тэндээс алга болчихсон байж байгаа ийм зүйлүүд бий. Даваасүрэн гишүүн асуугаад, эрээд олоогүй байх жишээтэй. Тэгэхээр нийгэмд дуулиан тавьсан авлига, албан тушаалын хөрөнгө мөнгө зувцуулсан энэ хэргүүдийг шийдэж эхэлж байгаа нь сайн хэрэг боловч би өмнөх Их Хурлын үеэр ч энд асуудал тавьж байсан. Улсыг хохироосон хохирол, хөрөнгө мөнгийг нь яагаад татан төвлөрүүлэхгүй байна вэ?
 
Г.Занданшатар: Оюун-Эрдэнэ сайд асуултад хариулна.
 
Л.Оюун-Эрдэнэ: Энэ үндсэн чиглэл, “Алсын хараа 2050” Монгол Улсын урт хугацааны Улсын Их Хурлаар баталсан хөгжлийн хөтөлбөр, мөн Засгийн газрын мөрийн хөтөлбөрийн суурь болж байгаа Улсын Их Хуралд дэвшүүлсэн МАН-ын мөрийн хөтөлбөр, мөн бусад улс төрийн намуудын мөрийн хөтөлбөрөөс түүвэрлэн авсан ийм ололттой, дэвшилттэй саналууд бүгд нийцсэн гэж би одоо итгэл төгс хариулна. Засгийн газрын хөтөлбөр дээр Нутгийн зам хөтөлбөр хэрэгжүүлнэ гэдэг тодор жишээлбэл орон нутгийн замуудыг бүгдийг нь мэдээж жирийтэл бичээгүй. Энийг нэг жилийнхээ үндсэн чиглэл болон төсөвт суулгаад ингээд явах нь зүйтэй юм гээд Засгийн газрын үйл ажиллагааны хөтөлбөрийн хавсралтад оруулах байдлаар ингээд явчихаж байгаа.
 
Энийг хүмүүс буруу зөрүү ойлгож байгаа эсхүл зориудаар орон нутгийн сонгууль болж байгаатай холбогдуулаад улс төржүүлэх сонирхолтой ийм байдлаар тайлбарлагдаад байгаа байж магадгүй болохоос биш энэ дээр бидний дэвшүүлэн тавьсан зорилтууд бүгд ороод явж байгаа. Мэдээж Засгийн газрын үйл ажиллагааны хөтөлбөр бол өөрөө төрийн хэллэгээр бичигддэг учраас зарим нэг зүйлийг нэгтгэсэн, зарим нэг томьёоллыг илүү Улсын Их Хуралд оруулж бэлтгэх хүрээнд найруулгын өөрчлөлт орсон ийм зүйлүүд байж байгаа гэдгийг танд хэлэхийг хүсэж байна.
 
Санхүүжилттэй холбоотой асуудал ер нь эдийн засгийг тэлэхтэй холбоотой төслүүд рүүгээ эхэлж санхүүжилт хийх ийм ерөнхий зарчмаар явж байгаа. Нэг үгээр хэлбэл хамгийн нэн тэргүүнд илүү мөнгө олох төслүүд рүүгээ томоохон хэмжээний санхүүжилтүүдийг төрөөс хийнэ. Ингээд ерөнхийдөө нийгмийн зорилтуудаа хангана гэдэг ерөнхий дэс дараалалтай явж байгаа. Мэдээж сорилтууд байгаа. Одоо нэлээдгүй том бондуудын өр төлөлтийн асуудал, дэлхий даяар байгаа цар тахалтай холбоотой асуудлууд байгаа. Энийг бид нар эрсдэлийн үнэлгээнд бас оруулж тооцсон байж байгаа. Тэгэхээр мөрийн хөтөлбөрүүд хэрэгжих бүрэн үндэслэлтэй гэж ойлгож болно.
 
Оюу толгойтой холбоотой асуудлыг би бас тайлбарлаж байгаа. Энэ бол ажлын хэсэг байгуулагдаад явж байна. Бидний хувьд бол Дубайн гэрээ гэдэг баримт бичгээр хойшлуулчихсан байгаа ноогдол ашиг, зардал өсвөл ноогдол ашиг хойшлоод байхаар, ер нь бид нар ноогдол ашиг авахгүй байсаар байгаад Оюу толгойн төсөл хэрэгжээд дуусах ийм эрх зүйн түвшинд бид нар өнөөдөр явж байгаа нь нууц биш. Энийг л бид нар хэлэлцүүлгийн шатанд эхний ээлжид засах гэж байгаа юм. Нэг үгээр хэлбэл ноогдол ашгийг бид нар Монгол Улсад нааштай байдлаар урьдчилж авах эсхүл энийг бид нар нийгмийн хариуцлагыг сошиал дивидент байдлаар томьёолж тохиролцох ийм асуудлуудтай хэлэлцээрийн дөрвөн том маргаантай асуудал байгаа.
 
Татварын маргаантай холбоотой асуудал, ноогдол ашигтай холбоотой асуудал, далд уурхайн бүтээн байгуулалтын техник, эдийн засгийн үндэслэлтэй холбоотой асуудал, байгаль орчны үнэлгээ болон металлтай холбоотой асуудал дээр байгаа нарийвчилсан дүн шинжилгээ гээд. Энэ дөрвөн зүйлийн нэг дээр таны яриад байгаа шууд Монгол Улсыг хөгжүүлэх хөрөнгө оруулалтад энэ байгаа төслөөс нийгмийн хариуцлагын хэмжээнд шууд Засгийн газартай хамтарсан төсөл хэрэгжүүлэх гэдэг ийм байдал ерөнхий хэлэлцээрийн төслүүдийн нэг бүлэг дээр ороод явж байгаа гэдгийг бас хэлэхийг хүсэж байна. Гэхдээ энэ зарим нь нууцлалтай, зарим нь бас хугацаа шаардсан, зарим нь хууль хяналтын байгууллага дээр, зарим нь арбитр дээр явж байгаа учраас би шууд өнөөдөр дөрвөн жилийн хугацаанд тэгнэ, ингэнэ гэдэг зүйлийг шууд тодорхой хэлэхэд миний эрх мэдэл хүрэхгүй гэдгийг та бас зөвөөр ойлгоорой гэж хэлэхийг хүсэж байна.
 
Г.Занданшатар: Бадмаанямбуугийн Бат-Эрдэнэ гишүүн нэмэлт 1 минут.
 
Б.Бат-Эрдэнэ: Баярлалаа. Би үргэлжлүүлээд асуух гээд, санал ч хэлээд байгаа юм бол авлига хээл хахуултай холбоотой, хүнд суртлыг арилгахтай холбоотой нэлээн эрс шийдэмгий арга хэмжээнүүдийг авч байгаа. Тэгээд энэ хүрээндээ дэлхийн бусад улс орнууд авлига, хүнд суртлыг халсан ийм сайн жишгийг авах, ялангуяа төрийн өндөр дээд албан тушаалтнуудын хэрэглээн дээр нь хяналт тавьдаг, төрд насаараа ажилласан мөртлөө яахаараа ийм тансаг, өндөр хэрэглээтэй амьдардаг юм бэ, энэ хэрэглээнийхээ эх үүсвэрийг тайлбарлаж чадахгүй бол шууд асуудал тавигддаг ийм жишгийг авч энийг дээд талаасаа жаахан цэгцлэхгүй бол энэ дунд, доод шатанд байж байгаа хүнд суртал, хээл хахуул, хууль бус юмтай тэмцэхэд маш хүнд байгаа. Тийм учраас энэ тал дээр ямар байр суурьтай.
 
Г.Занданшатар: Оюун-Эрдэнэ сайд асуултад хариулна.
 
Л.Оюун-Эрдэнэ: Авлигатай холбоотой асуудлаар Сайн засаглал гэдэг хэсгийн 3 дугаар бүлэг дээр байж байгаа. Энэ дээр тухайн төрийн албан хаагч эсхүл улс төрийн албан тушаалтан тухайн хөрөнгөө нотолж чадахгүй бол улсын орлого болгохтой холбоотой Сингапурт байдаг энэ хуулийн асуудлыг оруулж ирэхээр ерөнхийдөө энэ байдал дээр тусгагдаад явж байгаа. Өөр нэг байдал нь илүү сонгуультай холбоотой асуудлаар бүртгэлгүй мөнгө ашиглах нь, бүртгэлгүй мөнгө хандивлах нь өөрөө авлигын хэрэг болж шалгагдах ийм эрх зүйн том шинэчлэлтэй холбоотой асуудал бас энэ хүрээнд тусгагдаад явж байгаа. Ер нь бид нар улс төрийн намын санхүүжилттэй холбоотой асуудлыг бас авч үзэж байгаа. Энэ дээрээ улс төрийн намынхаа санхүүжилтийн асуудлыг ил тод болгох нь өөрөө дээд шатны авлигын асуудал бас шийдэгдэх үндсэн зарчим.

 

Г.Занданшатар: Одоо эрхэм гишүүн Одонгийн Цогтгэрэл асуулт асууна.
 
О.Цогтгэрэл: Баярлалаа. Ирэх таван жилийн үндсэн чиглэлийн тухай ярилцаж байна. Эндээс хоёр, гурван асуулт байна. Эхний асуулт нь ирэх таван жилд Монгол Улс юу хийх вэ гэдэг баримт бичиг гэж ойлгож байна л даа. Монгол Улс юу хийх вэ гэдэг дотор Засгийн газар нь юу хийх вэ, Улсын Их Хурал нь юу хийх вэ, Ерөнхийлөгч нь юу хийх вэ, иргэний нийгэм нь юу хийх вэ, иргэд  нь юу хийх вэ, бизнесчүүд нь юу хийх вэ гэдэг ийм цогц хэмжээний баримт бичиг байх гэж. Тэгээд одоо энэ үндсэн чиглэлийг харахаар ерөөсөө л 99 хувь биш, 100 хувь Засгийн газар юу хийх вэ гэдэг асуудал л энд байгаад байх шиг байгаа юм.
 
Бусад байгууллагууд, Монгол Улс гэдэг чинь ганцхан Засгийн газрын бүтэц, төрийн алба бас биш шүү дээ. Тэгэхээр бусад байгууллагууд нь юу хийх вэ, тэр бизнесчүүд, иргэддээ ямар боломжуудыг нь өгч байгаа вэ? Үндсэн чиглэлийн баримт бичиг юм чинь Засгийн газар энэ хэсгээ хийнэ, энэ бол мөрийн хөтөлбөр дээр илүү тодорхой байна. Бусад хэсгүүд ийм зүйл хийнэ гэдэг том баримт бичгийн хүрээнд энийгээ ойлгох ёстой байсан юм биш үү? Яг одоо бол Засгийн газрын хийх ажил мөрийн хөтөлбөрөөр орж ирж байгаа, үндсэн чиглэл нь дахиад 100 хувь Засгийн газрын ажил. Бусдын оролцоо, бусдадаа боломж олгосон хэсэг маань хаана байна вэ? Эсхүл би ойлголтын зөрүүтэй байна уу? Энэ дээр нэг хариулт өгөөч ээ.
 
Хоёрдугаарт, үндсэн чиглэл дээр нэлээн олон ажлууд дээр бас хүрэх түвшин, олон зүйлүүдийг тавьсан байна л даа. Тэгчихээд, эдийн засаг бол хамгийн чухал асуудал гэж бид нар угаасаа л ярьсаар л ирсэн. Гэтэл эдийн засгийн яг үндсэн чухал асуудал, эдийн засгийн гол хэмжүүр чинь өөрөө явсаар, явсаар бүтээмж гэдэг нэг үг дээр л очдог. Бүтээмж өсөж байж орлого өсдөг, өрсөлдөх чадвар дээр, цалин хөлсөө өгөх боломж бололцоо дээшилдэг. Гэтэл энэ том баахан олон баримт бичиг ярьчихаад тэр бүтээмжийн тухай ганц ч үг, өгүүлбэр алга. Хамгийн гол нь бүтээмжийн тухай хүрэх түвшин гэдэгт энд тоо байхгүй байх шиг байх юм. Энэ дээр та нэг хариулт өгөөч ээ. Бүтээмж гэж энэ дээр би олж үзэхгүй байна уу эсхүл бүтээмж дээр Монгол Улс өнөөдөр бүтээмжээрээ ямар байдаг вэ, бүтээмж хэдээс хэд болохоор бусад салбаруудаа яах гээд байгаа вэ гэдэг дээр бас нэг ойлголт авмаар байна. Тэр маань энэ дээр байвал бусад бараг бүх үзүүлэлтийн суурь тэндээс гарах байсан болов уу гэж бодож байна.
 
Гуравдугаарт нь, цаг байгаа учраас нэг асуулт нэмээд асуучихъя. Одоо энэ үндсэн чиглэл чинь 2020-2025 онд таван жилээр хэрэгжих юм байна. Энэ жил эхний жил учраас Засгийн газрын мөрийн хөтөлбөртэйгөө цуг хэлэлцэгдээд арай өмнөхөн нь хэлэлцэгдээд байх шиг байна. Үндсэн чиглэлээ батлаад дараа нь мөрийн хөтөлбөр батлах юм байна. Гэтэл 2024 онд Улсын Их Хурлын сонгууль болоод шинэ парламент, шинэ Засгийн газар бүрдээд мөрийн хөтөлбөрөө баталчихна. 2025 ондоо нэг жилийн дараа үндсэн чиглэлээ батлах уу? 2028 онд бас сонгууль болно, дахиад таван жилийн дараа 2030 онд үндсэн чиглэл, мөрийн хөтөлбөр зэргээ бүгдийг нь баталчихаад араас нь батлах уу? Энэ өөрөө зохицуулалтын хувьд хэрэгжих боломж, эзэн биеийн хувьд хэр зэрэг боломжтой зүйл вэ? Ийм гурван асуулт байна.
 
Г.Занданшатар: Оюун-Эрдэнэ сайд асуултад хариулна.
 
Л.Оюун-Эрдэнэ: Баярлалаа. Гишүүний асуултад хариулъя. Шалгуур үзүүлэлт дотор бол яг бүтээмжийн тийм үзүүлэлт буюу индикатор гэж шууд яг ийм бичиг баримтад тусгагдах байдлаар байхгүй байгаа. Зүгээр, бүтээмжийг өрсөлдөх чадварын үзүүлэлт, жишээлбэл энд 52.6-58, бизнес эрхлэлтийн үзүүлэлт, хэрэглээний тэгш бус байдлын үзүүлэлт нэгжээр, мөн эдийн засгийн идэвхтэй хүн амын ажиллах хүч, нийгмийн даатгалд хамрагдсан хувь, ажиллах хүчний оролцооны индекс зэрэг үзүүлэлтүүдээр ерөнхийдөө бүтээмжийн асуудлуудыг үзнэ гэдэг байдлаар Үндэсний хөгжлийн газар дээр томьёолдог юм байна лээ. Энийг Үндэсний хөгжлийн газар, мэргэжилтнүүд илүү дэлгэрэнгүй тайлбарлаад явчихаж болох байх. Энийг өөрөө бүтээмжийн үзүүлэлтүүдийн таван индикатор гэдэг байдлаар томьёолоод явдаг юм байна лээ.
 
Ер нь бүх л Их Хурал ингээд л явж байсан юм байна лээ л дээ. Одоо жишээлбэл, сонгуулийн дүнгээр Улсын Их Хурал байгуулагдана, Улсын Их Хурал Засгийн газраа байгуулна. Засгийн газрынхаа үйл ажиллагааны хөтөлбөр дээр Засгийн газрын ч үйл ажиллагаа, Улсын Их Хурлын эрх зүйн шинэчлэлтэй холбоотой зорилтууд бүгдээрээ л тавигддаг. Жишээлбэл, өнгөрсөн дөрвөн жилийн Засгийн газрын үйл ажиллагааны хөтөлбөр дотор Үндсэн хуульд нэмэлт, өөрчлөлт оруулна гээд орчихсон байсан. Энэ бол Их Хурлын ажил. Гэхдээ энэ бол Засгийн газрынхаа үйл ажиллагааны хөтөлбөр дээр тусгагдаад, Их Хурал нь Засгийн газраа дэмжиж хамтран ажилладаг ийм зүйлтэй.
 
Одоо яагаад таван жил байна вэ, яагаад дөрвөн жил байна вэ гээд байна. Засгийн газрын хувьд, бид нарын хувьд бол гүйцэтгэх засаглал. Гүйцэтгэх засаглал хууль тогтоох засаглалаас гарсан эрх зүйн хэм хэмжээний хүрээнд л ажиллана. Тэгэхээр Их Хурал хөгжлийн бодлого, төлөвлөлтийн тухай хуулийг баталсан. Тэр бол Засгийн газрын өргөн мэдүүлсэн хууль байгаагүй. Их Хурал нэгэнтээ Хөгжлийн бодлого, төлөвлөлтийн хуулиар урт хугацааны хөтөлбөр нь 30 жил байна, үүнээс дунд хугацааны 10 жилийн хөтөлбөрүүд байна. Үндсэн чиглэл болон хөрөнгө оруулалтын жагсаалт таван жилээр батлагдана. Засгийн газрын үйл ажиллагааны хөтөлбөр дөрвөн жил байна. Яагаад гэхээр Ерөнхийлөгчийн бүрэн эрхийн хугацаа 6 жил, Улсын Их Хурлынх  дөрвөн жил байгаа учраас таван жилээр авах нь зүйтэй гэдэг байдлаар хуульчихсан учраас энийг хууль тогтоогч та бүхэн л засахгүй бол Засгийн газар хуулийн дагуу бид нар ажлаа хийсээр л байх ийм үүрэгтэй. Тэгэхээр та энийг илүү Их Хурлын гишүүнийхээ хувьд бас ярилцаад ингээд цаашдаа яг энэ зүйлүүд дээр магадгүй илүү шүүмжлэлтэй өнцгөөс харна гэдгийг би бас их зөв зүйл гэж боддог юм. Яагаад гэхээр энэ таны ч хийх ажил байж магадгүй. Тэгэхээр тэр зүйл дээр илүү уялдуулах ийм зүйл дээр та өөрөө ийм бүтээлч байдлаар бид нартай хамтраад ажиллаад явчихаж болно.
 
Ер нь үндсэн чиглэлийн хувьд бол анх удаа ажлын байртай холбоотой, бас төсөл хөтөлбөртэй холбоотой хэвтээ цаасан дээр төлөвлөгдөж орж ирж байгаа анхны баримт бичиг болж байгаа юм. Урьд нь бол ерөнхийдөө боловсролын чанар хүртээмжийг дээшлүүлэхэд анхаарна гэдэг иймэрхүү байдлаар л үндсэн чиглэлүүд орж ирдэг. Та бүх өмнөх үндсэн чиглэлүүдийг аваад энэ жилийн үндсэн чиглэлтэй тулгаж үзвэл нэлээдгүй тийм дэвшилттэй байдал руу оруулах гэж байгаа оролдлого юм гэдгийг ойлгоно.
 
Үүн дээрээ тулгуурлаад Засгийн газрын үйл ажиллагааны хөтөлбөр, үүн дээрээ тулгуурлаад төсөв явж чадвал бидний олон жилийн хугацаанд яриад байдаг хөгжлийн бодлого, сангийн бодлого болон төсвийн бодлого, Монголбанкан дээр байгаа мөнгөний бодлого гурав огтлолцож байж энэ маань яг бодитой хэрэгжих үндэслэл болно. Тэгэхгүй бол хөгжлийн бодлого нь нэг тал руу явчихдаг, тэр нь жишээлбэл Их Хурал дээр төсөв батлагдахад огт өөр бодлого болоод хувирчихдаг. Монголбанк нь болохоор Их Хурлын харьяа байгууллага гэдэг утгаараа ч юм уу, мөнгөний бодлогоо уяхгүй яваад байснаас болж өмнөх мөрийн хөтөлбөрүүдийн зорилтууд хэрэгжээгүй байх ийм үндсэн шалтгаан үүссэн байдаг юм байна лээ. Тэрийг ч бас аудит сая дүгнэлтдээ дурдсан гэдгийг хэлэхийг хүсэж байна. Баярлалаа.
 
Г.Занданшатар: Бүтээмжийн тухай Үндэсний хөгжлийн газар халамжаас бүтээмж рүү гээд байсан талаар.
 
П.Зохихсүрэн: Сайн байна уу, Засгийн газрын Хэрэг эрхлэх газрын Бодлого, төлөвлөлтийн газрын ажилтан Зохихсүрэн байна. Бүтээмжийн үзүүлэлтийн тухайд түрүүн Оюун-Эрдэнэ сайд хэлсэн. Энэ дээр өрсөлдөх чадварын үзүүлэлт, бизнес эрхлэлтийн үзүүлэлт, мөн тэгш бус байдлын үзүүлэлт гэх мэтчилэн ажиллах хүчний нийгмийн даатгалд хамрагдсан хувь буюу ажиллах хүчний оролцоог дээшлүүлэх ийм үзүүлэлтүүд байгаа. Үүнээс гадна яг хүрэх үр дүн буюу Хавсралт 1 дээр зорилт, зорилго энэ хэсэг дээр бүтээмжтэй холбоотой зорилтууд дэвшүүлэгдсэн байж байгаа. Жишээлбэл, бичил жижиг дунд үйлдвэрлэлийг инновацид тулгуурлан хөгжүүлж бүтээмжийг нэмэгдүүлэх, хөдөө аж ахуйн үйлдвэрлэлийн нөөц ашиглалт, эдийн засгийн эргэлтийг эрчимжүүлж тооноос чанар бүтээмжид шилжүүлэх, мөн хөдөлмөр эрхлэлттэй холбоотойгоор бүтээмж буюу ажлын үр дүн, гүйцэтгэлд суурилсан үнэлгээ, санхүүжилтийн ийм шинэ механизмыг хэрэгжүүлэхээр энэ үндсэн чиглэлд тусгасан байгаа.
 
Г.Занданшатар: Цогтгэрэл гишүүн тодруулна, 1 минут.
 
О.Цогтгэрэл: Тэр бүтээмжийн хариулт бас хэтэрхий ерөнхий байна. Дэлхий нийтэд ч гэсэн бүтээмжийн үзүүлэлтийг гаргаад улс орнуудыг бүгдийг нь эрэмбэлээд, дараалаад. Гэхдээ нэг тоогоор үзүүлээд явдаг үзүүлэлт байгаа. Би буруу санаагүй бол манайх жилдээ нэг монгол хүн төгрөгт шилжүүлбэл 8 сая орчим төгрөгийн бүтээмжтэй. Хөдөө аж ахуйн салбар хоцрогдоод байгаа үндсэн шалтгаан нь бүтээмж нь энэнээсээ бараг 4 орчим дахин бага байгаа. Ийм учраас энэн дээр олон зүйлүүдийг хийгээсэй. Хөдөө аж ахуйн салбарын бүтээмжийг бусад салбаруудын бүтээмжийг нэмэгдүүлээсэй. Уул уурхайн салбар бусдаасаа бүтээмжээр өсчихөөд, салбар хоорондын ялгаа, бүтээмжийн ялгаанаас гарчхаад байгаа гээд жаахан хуучин мэдээллүүдтэй байгаа. Энэ дээр шинэ мэдээлэл авах гэсэн юм. Энэ нь өөрөө нэлээн том зорилго болж орох ёстой байсан юм болов уу л гэж бодсон. Бүтээмжийг нэг тоогоор хариулдаг, энийгээ хэмждэг байвал бид нар дундаа нэг хэлтэй болох байх аа л гэж.
 
Г.Занданшатар: Оюун-Эрдэнэ сайд асуултад хариулна.
 
Л.Оюун-Эрдэнэ: Гишүүнд бас баярлалаа. Ийм индикаторууд дунд бүтээмжтэй холбоотой асуудлыг илүү тодорхой болгох ийм санал тавьж байна. Би тэгээд хэлэлцэх эсэхийг шийдсэний дараа ажлын хэсэг байгуулаад би тантай уулзуулж болно. Үнэхээр тийм бол бид нар энийг хийгээд л явах ёстой. Ямар байдлаар байдгийг нь бид нарын хувьд илүү нягтлаад тэгээд хамтраад уулзчихаж болно. Мэдээж Улсын Их Хурлын даргын захирамж дотор бүх намаас үндсэн чиглэл болон Засгийн газрын үйл ажиллагааны хөтөлбөр дээр оролцоно. Яагаад гэхээр энэ бол та бидний л хамтын бүрэн эрхийн дөрвөн жил учраас та ч гэсэн тойргоо, бас улсын хэмжээнд өөрийнхөө бодлогыг тусгах нь таны эрхийн асуудал. Тийм учраас та бас энэ ажлын хэсэг дээр ороод ялангуяа индикаторууд дээр яг мэргэжлийн хүмүүстэй ажиллаад явчихвал илүү их ойлголт өгөх байх.
 
“Алсын хараа 2050”-ын хувьд бас хэрэгжиж байсан тухайн үеийн бодлогын баримт бичгүүдийг би бас танд бэлдэж бөөнөөр нь өгвөл илүү хоорондоо уялдаа холбоотой.
 
Г.Занданшатар: Одоо эрхэм гишүүн Баагаагийн Баттөмөр
 
Б.Баттөмөр: Монгол Улсад энэ хөгжлийн баримт бичиг маш олон байгаа л даа. 610 хөгжлийн бичиг баримт байж байгаа. Энийг нэгтгээд Оюун-Эрдэнэ сайдаар ахлуулсан ажлын хэсэг байгуулагдаад, “Алсын хараа 2050” гэдэг хөгжлийн бичиг баримтыг гаргасан. НҮБ-аас гаргасан зөвлөмжийн үндсэн дээр “Тогтвортой хөгжил-2030” гэдэг энэ чухал баримт бичгийг баталсан юм 2015 онд. Энд тавигдсан тоонууд их хариуцлагатай, нэлээн шавхсан, дайчилсан ийм л баримт бичиг байсан. Харамсалтай нь энэ бичиг баримт маань одоо явахгүй байна л даа. Энэ бичиг баримт энэ таван жилийн төлөвлөгөөнд нэг хүнд ногдох ДНБ-ий хэмжээ 6520 гэж байгаа юм. “Тогтвортой хөгжил-2030” дээр болохоор 17500 гэж байгаа юм л даа. Тэгээд 2025-2030 оны үлдэж байгаа таван жилийн хугацаанд бараг 2.5 дахин өсөлтийг бий болгож байж л хүрэх юм байна. Тийм учраас нэг бичиг баримтыг хийж сэглэж хаяад, дараагийнх нь ингээд яваад байгаа маань бас тийм учир дутагдалтай байна.
 
Өнгөрсөн 30 жилд Монгол Улсын ашигт малтмалын лиценз зарим жил 7000 хүрсэн. Маш олон лицензүүд худалдагдсан. Худалдагдахаар бэлтгэгдэж байгаа. Энийг хаах л хэрэгтэй юм л даа. Яг чаддаг нь л авч хийх ёстой байгаа юм. Үндсэн хуулийн 6.1, 6.2 гэж яриад байгаа маань энэнтэй холбоотой л юм. Хөгжлийн загварын асуудал түрүүн манай зарим гишүүд ярьсан. Би маш олон удаа ярьж байгаа. Монгол Улс ардчилал, зах зээлийн нийгэмд шилжсэн 30 жилийн хугацаатай яг ямар загвараар хөгжих гээд байгаа нь тодорхойгүй. Бүгдийг нь хувьчил, төр битгий юманд оролц, татвараа аваад л суу бай гээд. Ингээд суухаар өнөөдөр 8, 9 их наяд төгрөгийн л хуримтлалыг бий болгож байна шүү дээ. Төр хуримтлалыг бий болгож байж энэ шаардлагатай салбарууддаа хуваарилж байж, хөрөнгө оруулалтыг хийж байж улс эх орон хөгжинө шүү дээ. Тэгэхээр энэ хөгжлийн загварын асуудлыг энэ баримт бичигт юу гэж үзэж байна вэ? Би Оюун-Эрдэнэ сайдаас энийг асууя гэж бодож байгаа юм.
 
Хоёрдугаарт нь баялгийн менежментийн асуудал. Менделеевийн үелэх системийн 111 элементийн 82 нь Монголын хөрсөн доор байдаг гэж байгаа юм. Одоо ингээд тараагаад хаячихсан. Тэгээд шилжүүлж байна гээд нэг наймаа яваад байдаг. Нэг гэр бүлийн амьдрал дээшилдэг, Монголын 3.3 сая хүний амьдрал дээшилдэггүй. Энэ баялгийн менежментийг, ашигт малтмалын лицензийг яаж цаашдаа зөв авч явах вэ гэсэн ийм хоёр дахь асуулт байна.
 
Гурав дахь асуудал бол 28.4 хувь өнөөдөр ядуурлын хувийг 20 болгоно гэж байгаа юм. Гэтэл “Тогтвортой хөгжил-2030”-д үндсэндээ ядуурлын бүх хэлбэрийг 2030 онд л дуусгана гээд заачихсан. Инфляц 8.1 хувь гэж байгаа. Энийг 6 болгоно гэж байгаа юм. 6 хувийн инфляцтай байхад банкны хүүг нэг оронтой тоонд оруулна гэж хэзээ ч байхгүй. 6 дээр нэмэх нь тэр банкны үйл ажиллагааны зардал, эрсдэлийн зардал, дээрээс нь ашгийг нэмэхээр 10-н хэдэн хувь болж байгаа шүү дээ. Тэгэхээр энэ инфляцыг бууруулах, энэ инфляцыг удирдах энэ чиглэлд илүү дайчилж ажиллаж болохгүй юу гэсэн ийм саналыг хэлэх гэж байгаа юм.
 
Засгийн газрын бүрэлдэхүүнд Хөгжлийн яамыг байгуулах хүлээлт маш их байсан юм. Харамсалтай нь байгуулагдсангүй. Энэ дөрвөн жилд туршиж үзээд л, дараагийн дөрвөн жилд байгуулах юм байна л даа. Ийм байж болохгүй ээ. Монгол Улсын Хөгжлийн яам Сангийн яам, дээрээс нь Хууль зүйн яам, Нийгмийн хамгааллын яамтай адил түвшинд, тэрнээс илүү түвшинд яригдах ёстой ийм яам байгаа юм. Тэгэхээр Хөгжлийн яамаа хурдавчилж байгуулах чиглэлээр, 2021 онд байгуулах чиглэлээр.
 
Т.Аюурсайхан: Баттөмөр гишүүнд 1 минут нэмж өгье. Асуултаа гүйцээж асууя.
 
Б.Баттөмөр: 2021 оны санхүүгийн жилээс байгуулах боломж байна уу гэдгийг Оюун-Эрдэнэ сайдаас асуух гэж байгаа юм. Сая манай хүмүүс дижитал эдийн засаг гээд юм ярьж байна л даа. Энэ шинэ эдийн засгийн талаар яриад байгаа юм. Дижитал эдийн засаг, циркуляр эдийн засаг, шеринг эконом гээд тойргийн эдийн засаг, хуваалцах эдийн засаг гэж. Манай төрийн өмчтэй нэг аж ахуйн нэгж нэг К аваад сард нэг удаа хэрэглэдэг. Тэнд сард нэг удаа хэрэглэдэг. Хуваалцах эдийн засаг гээд шинэ эдийн засгийн төрлүүдийг одоо бий болгох чиглэлээр юу хийж болох, ямар боломж байна вэ гэсэн ийм зүйл байгаа юм.
 
Хамгийн сүүлчийн асуудал хувьчлалтай холбогдолтой. Хөрөнгийн захыг хөгжүүлэх чиглэлийн асуудал. Хувьчилна гэхээр нэг хүн авдаг. Хөрөнгийн захаараа дамжуулж энэ үйл ажиллагааг хийдэггүй учраас хөрөнгийн зах зээл нь хөгждөггүй. Тэгэхээр энэ чиглэлд юу байна вэ гэсэн ийм санааг. Банкуудын хувьчлалын асуудал. Хөрөнгийн захаар дамжуулж хувьчлах асуудал байна. Өнөөдөр нэг, нэг эзэнтэй том том банкууд байдаг.
 
Т.Аюурсайхан: Оюун-Эрдэнэ сайдад микрофон өгье. Ирээдүйн чиг хандлага ямар байх вэ, үүнд ямар хөгжлийн загвар Монгол Улсад хэрэгтэй юм бэ гэдэг бол мэдээж, энэ бол нэлээн тийм мэтгэлцээнтэй асуудал л даа. Судлаачдын хувьд юутай ч ирэх дөрвөн жил, тэгээд арван жил, энэ цар тахлын дараах дэлхий ертөнц бол нэлээдгүй өөр байх болов уу. Энэ бол дэлхий нийтийг хамарсан эдийн засгийн томоохон шинэчлэлт, өөрчлөлт гарах болов уу. Үндэсний ондоошил, ижилсэлтэй холбоотой асуудал илүү чухлаар тавигдах болов уу гэдэг ийм таамгууд байгаа юм байна лээ.
 
Өөр бас нэг зүйл нь дэлхий дээр технологийн гарч байгаа аж үйлдвэрийн томоохон хувьсгалууд бас дэлхийд нэлээдгүй томоохон өөрчлөлтийг оруулна. Энэ нь хил хязгаар хаалттай байгаа яг энэ цаг үед илүү их хурдсах ийм чиг хандлага байна гэж үзэж байгаа юм байна лээ. Энэ дээр нэлээдгүй олон ажлын байрууд бас алга болно. Ерөнхийдөө аж үйлдвэрийн дөрөвдүгээр хувьсгалын нөлөөнд энэ бас дэлхий нийтийг нэлээн өөрчилнө. БНХАУ, АНУ, ОХУ, Индонез, Мексик, Турк зэрэг улсууд дэлхийн эдийн засгийн 50 хувиас дээш хувийг үйлдвэрлэх тоглогч нар хэвээрээ байна. Энэтхэг, Вьетнам, Бангладеш зэрэг улсууд хамгийн хурдтай өсөлтэй эдийн засаг болох магадлал үүснэ гэдэг ийм эдийн засгийн тооцооллууд гарч ирсэн байгаа.
 
Үүн дээр тулгуурлаад Монгол Улс аль нэг улсыг ч юм уу, шууд сохроор хуулбарлаж болохгүй юм гэдэг ийм зүйлийг эрдэмтэн, судлаачид, ялангуяа эдийн засагчид сүүлийн үед их хийх болсон. Юутай ч өөрийнхөө өргөн уудам газар нутагтай, цөөхөн хүн амтай, дөрвөн улиралтай энэ нэг уул уурхайн эдийн засаг хамааралтай, тэгээд тэргүүлэх таваас зургаан чиглэлийг бий болгох боломжтой энэ зүйл дээр дундаж давхаргаа нэлээдгүй тэлсэн эдийн засгаа төрөлжүүлсэн, илүү уул уурхайг баялгийн сан байдлаар нэгдсэн менежментээр зохицуулсан, төр, хувийн хэвшлийн түншлэлтэй. Гэхдээ стратегийн гол асуудлуудаа төр өөрөө хариуцсан ийм өөрөө өөрийгөө тэтгэдэг эдийн засагтай улс байна гэдэг ийм загварчлалыг гаргах нь зүйтэй юм гэдэг байдлаар тухайн үед эрдэмтэдтэй бид нарын хувьд нэлээдгүй их ярьж байсан. Энэ дээр тантай ч бас ярилцаж байсан.
 
Цаашаа ийм чиглэлүүд рүү орох нөхцөл байдлууд байна гэдэг зүйлээр л одоо 30 жилээсээ сугалж аваад энэ таван жил дотор яаж өрийн дарамтгүй улс байх вэ, яаж өөрөө өөрийгөө тэтгэдэг эдийн засаг руу орох вэ, яаж хэт тэлчихсэн байгаа, гэхдээ зөвхөн нүүрсний экспортоос хамаараад байгаа энэ эдийн засгаа олон тулгууртай болгох вэ гэсэн ийм зорилтууд л одоо энэ үндсэн чиглэл дотор ороод явж байгаа юм гэдгийг хэлэхийг хүсэж байна. Мэдээж дэлгэрэнгүй мэдээллүүд Сангийн яам Наранцогт дарга, бусад сайдууд нэмж хариулах зүйл байвал чөлөөтэй. Батхүрэл дарга бас байж байна, Үндэсний хөгжлийн газар.
 
Т.Аюурсайхан: Үндэсний хөгжлийн газраас Баярсайхан дарга хариулах уу? Өмч хувьчлалтай холбоотой асуудал сөхөгдчих шиг боллоо, хөрөнгийн зах зээл, банкны салбар дахь асуудлууд. Хэн хариулах вэ Оюун-Эрдэнэ сайд аа?
 
Цэнгэл дарга 85 дугаар микрофон дээр.
 
Б.Цэнгэл: Би Төрийн өмчийн Бодлого, зохицуулалтын газрын дарга Цэнгэл. Гишүүний асуултад тодруулга хийе. Өмч хувьчлалтай холбоотой асуудлын талаар хэлэхэд Монгол Улсын төр долоон удаагийн Их Хурлаар баталсан өмч хувьчлах чиглэлээр өмч хувьчлах асуудлыг ярьсан байдаг. Үүний дараа Засгийн газар жагсаалтыг нь батлаад ингээд явж ирсэн. 1991-2019 онд 1930 аж ахуйн нэгжийн үл хөдлөх хөрөнгийг хувьчилж улсын төсөвт 227.7 тэрбум төгрөгийн хувьчлалын орлогыг төвлөрүүлж ажилласан байдаг. 2017 оноос хойш өмч хувьчлалын асуудал түр хугацаагаар зогссон. Тухайн үед нийгмийн салбарын хувьд жишээлбэл МИАТ, Төрийн банкны хувьчлалын тухай асуудлууд яригдаж байгаад хойшлогдсон байдаг.
 
Одоо бол манай Төрийн болон орон нутгийн өмчийн тухай хуулийн шинэчилсэн найруулгын асуудал яригдаж байгаа. Энэ дээр бид ерөнхийдөө нэлээд зүйлийг тусгаж оруулахаар төлөвлөж байна. Монгол Улсад өмч хувьчлалын бодлого бол, ер нь Монголын төрийн өмчийн бодлого  гэдэг юмыг Их Хурлаар батлах зайлшгүй шаардлагатай юм байна лээ. Тэгэхээр бид эхний ээлжинд хуулиа шинэчлээд, дараагийн удаа нь Улсын Их Хурлаас бодлогоо батлаад, тэрэн дээрээ ерөнхийдөө ямар өмчийг хувьчлах юм бэ, ямар өмчийг ямар үе шаттай хувьчлах вэ гэдэг зүйлээ нэлээн сайн төлөвлөж өгөх нь шаардлагатай гэж үзэж байгаа. Одоо бид өнөөдөр мөрдөж байгаа эрх зүйн орчноороо бол Улсын Их Хурлаар ойрын хугацаанд өмчлөх шаардлагатай гэж үзвэл Улсын Их Хуралд асуудлаа оруулаад өмч хувьчлалын чиглэлээ батлуулж аваад тэгээд Засгийн газраар жагсаалтаа батлаад л ингээд явна гэсэн ийм чиглэл барьж ажиллаж байгаа.
 
Т.Аюурсайхан: 89 дүгээр микрофон дээр гүйцээж хариулъя.
 
Д.Ган-Очир: Баттөмөр гишүүний асуултад хариулъя. Монголбанкны Ерөнхий эдийн засагч Ган-Очир. Ялангуяа инфляцыг 6 хувь болгох зорилттой холбоотой тодруулга хэлэх гэсэн юм. “Алсын хараа 2050” гэдэг баримт бичигт инфляцыг шат дараатай бууруулъя, 8-ыг 6 болгоё, 6-г 4, 2 болгоё гэдгээр тусаад явж байгаа. 2 гэдэг бол өнөөдрийн яг хөгжингүй орнуудын зорилт болгодог инфляцын түвшин. Жишээ нь дунд талын хөгжиж байгаа орнууд жишээлбэл Орос ч юм уу, Мексикийн хувьд 4 хувийн инфляцын зорилт тавиад явж байгаа.
 
Монголбанкны өнгөрсөн дөрвөн жилд барьсан инфляцын зорилт бол 8 хувьтай явсан. Үүнийг 6 хувь гэж ерөнхийдөө дунд хугацаандаа томьёолсон. Үүний дагуу энэ дунд хугацааны баримт бичигтээ 6 хувь байлгая гэдгээр орж ирж байна. Яагаад 6-гаас доош болгохгүй байх учир шалтгаанууд энд эдийн засгийн нөхцөл байдалтай холбоотой үүсэж байгаа. Ялангуяа гадаад орчинд үүсэж байгаа нөхцөл байдал, энэ ковидын үр дагавартай холбоотойгоор дотоод эдийн засгийг дэмжих, түүний идэвхжлийг хангах замаар эдийн засгийн өсөлтийг, түүнийг дагаад ажлын байрыг бий болгоход бас мөнгөний бодлогын орон зайг ашиглах, дэмжих шаардлага байна. Тэгэхээр ерөнхийдөө 8 гэдэг зорилтыг бас хүмүүсийн хүлээлтэд бий болгож, түүний бизнесийн төлөвлөлтөд тусгахад бид нар гурван жил орчим хугацаа зарцуулж байна. Үүгээрээ дахиад нэг дунд хугацаандаа 6 хувь гэдэг тоо руу бий болгохоор хүлээлт маань бизнесийн төлөвлөлт, хүмүүсийн үйл хөдлөлөөр дамжаад ерөнхийдөө инфляц удирдагдаад буудаг. Тэгэхээр 6 гэж байгаа юм.
 
6 хувийн инфляцтай орчинд бид бүхэн бодлогын хүүгээ 8 орчим хувь дээр харж байна. Энэ үед ерөнхийдөө нөгөө талдаа ханшийг жилдээ 4-5 хувьтай суларна гэж тооцож байгаа. Ийм 4-5 хувийн сулралтай, 6 хувийн инфляцтай, бодлогын хүү 8 орчим хувьтай болоход эх үүсвэрийн зардал 10 хувиас доош орж ирээд, зээлийн хүүг ерөнхийдөө дунд хугацаандаа 12 хувь буюу сарын 1 хувьдаа хүргэх бололцоо байна гэдэг дээр мөнгөний бодлого, холбогдох зээлийн хүүг бууруулах зэрэгт тусгаад явж байгаа. Тэгэхээр инфляцын зорилт бол эдийн засгаа дэмжих, зээлийн хүүг бууруулах, ерөнхийдөө ажлын байрыг хангах, идэвхжлийг бий болгох гэдэг энэ том дүр зурагтайгаа нийцтэйгээр 6 гэдэг энэ алтан дундаж тоог дунд хугацаандаа дэвшүүлж байгаа гэдгийг тодруулж хэлье.
 
Банкны салбарын хувьчлалын хувьд бол мэдээж Засгийн газрын ажил боловч Төв банкны барьж байгаа бодлого бол энд нэг эзэнтэй гэдэг юм уу, хэт өндөр төвлөрөлтэй байгаа энэ засаглалаар дамжаад чанаргүй зээлийг бий болгох, түүгээр дамжаад зээлийн хүү өндөр байх зэрэг санхүүгийн салбарын жуучлал хэвийн тогтвортой үргэлжлэхэд сөргөөр нөлөөлж байна гэж үзэж байгаа. Энэ агуулгаар эздийн төвлөрлийг сааруулах, ерөнхийдөө өмчлөлийн хамгийн ихдээ 20 хүртэлх хувиар буулгах. Энэ нь ерөнхийдөө засалал, олон нийтийн хяналт, нээлттэй компани гэдэг утгаараа хөрөнгийн зах зээл дээр дамжаад гарахаараа санхүүгийн салбарын тогтвортой байдал, олон тулгууртай болох, эдийн засгийн идэвхжлийг дэмжих гэдэг зурагтайгаа нийцтэй гэж харж байгаа.
 
Энэ чиглэлээр Санхүүгийн зохицуулах хороотой ч гэсэн хамтарч ажиллаж байна. Энэ чиглэлээр холбогдох дэд бүтцийг нь бий болгох, холбогдох эрх зүйн орчинг боловсронгуй болгох ажил бол Санхүүгийн зохицуулах хороон дээр хийгдээд явж байгаа. Түүний дагуу банкны хувьчлал, ялангуяа одоо байгаа банкуудын ер нь төвлөрлийг сааруулах арга хэмжээг шат дараатай дунд хугацаанд амжилттай хийгээд явна. Баярлалаа.
 
Т.Аюурсайхан: Гишүүн хариулт хангалтгүй гэж үзвэл дахин 1 минутаас илүүгүй хугацаагаар микрофон авах эрх эдэлнэ гэж байгаа. Баагаагийн Баттөмөр гишүүнд дахиж 1 минут өгье.
 
Б.Баттөмөр: Энэ Монгол Улсын хөгжлийн загварыг бид нар их тодорхой болгох хэрэгтэй. Тийм байдаг, ийм байдаг, тэгсэн ингэсэн гээд ингээд яваад. Хөгжлийн загваргүйгээр хөгжинө гэж байхгүй шүү дээ. Монгол Улсын хөгжлийн загвар бол ашигт малтмал дээрээ суурилсан томоохон төрийн өмчтэй компаниудыг байгуулах, хувьцааг нь Хөрөнгийн биржээр дамжиж арилжих гээд маш их олон асуудлууд байгаа. Ганцхан минутад хариулж болохгүй.
 
Ган-Очирын хариултад бол яахав, Ган-Очир бид нар ажлын хэсэгт хамтарч ажиллаж байгаа. Ер нь банкны зээлийн хүүг сарын 1 хувь болгоё гэсэн баримт бичиг өнөөдөр өргөн баригдана. Энэ бол ингээд 12 сараар үржихээр жилийн 12 хувь байгаа байхгүй юу. Тэгэхээр 12 хувийн хүүтэй зээлээр бизнес хийнэ гэдэг бас төвөгтэй. Тийм учраас бүх боломжийг дайчилж, инфляцыг багасгах, ханшийн уналтыг зогсоох замаар зээлийн хүүг 1 оронтой тоонд л оруулах ийм шаардлага байгаа шүү дээ.
 
Т.Аюурсайхан: Гонгорын Дамдинням гишүүн асуулт асууя.
 
Г.Дамдинням: Үндсэн чиглэлтэй танилцсан. Тэгээд гурван асуулт байна. Нэгдүгээрт, үндсэн чиглэлийн бичиг баримт, тэгээд үргэлжлүүлээд Засгийн газрын үйл ажиллагааны хөтөлбөр хоёр дээр улсын зэрэглэлтэй хотуудын тухай асуудал ерөөсөө алга. Дархан, Эрдэнэт гээд хоёр хотыг Үндсэн хуулийн өөрчлөлтөөр бий болгочихсон. Ер нь тэр хоёр аймгийг татан буулгаад, тэгээд хотыг байгуулаад л явах ёстой юм шиг байгаа юм хуулиараа бол. Энэ асуудлыг Засгийн газар ер нь яаж хараад байгаа юм бэ? Үндсэн чиглэл дээр ерөөсөө алга. Хөдөө, орон нутгийн хөгжил, төлөвлөлт гээд байж байна, хот, дагуул хотуудын асуудал гээд байж байна. Улсын зэрэглэлтэй хотуудтай холбоотой юу ч байхгүй байна. Энэ дээр юм тусгаж болохгүй юу? Би бол тодорхой оруулаад өгөөч ээ гэж хүсмээр байгаа юм. Нэгдүгээр асуулт нь.
 
Хоёрдугаар асуулт бол шинжлэх ухаан, технологи, инновацийг хөгжүүлнэ гээд ингээд яриад байгаа. Үндсэн чиглэл дээрээс харж байхад дандаа л шинжлэх ухаанд оруулах хөрөнгө оруулалтыг нэмнэ, судлаачдын тоог өсгөнө гээд. Ер нь үе үеийн Засгийн газар дээр явж байсан зүйл л дээ. Тэгээд энэ дээр мэдлэг болгох, тэгээд шинжлэх ухаанаар үйлдвэрлэгдсэн энэ болсон мэдлэгийг сургалтад ашиглах тухай, эдийн засгийн эргэлтэд оруулахад яаж дэмжих тухай нь ерөсөө байхгүй байгаад байгаа юм. Тэгэхээр энэ дээр нэг ийм Шинжлэх ухааны академи, Их Сургууль гэсэн ийм хоёр тусдаа бүтцийг ер нь байлгаад байх ёстой юм уу, үгүй юм уу? Энийг ер нь цаашаа яаж хараад байгаа вэ, Засгийн газар үндсэн чиглэлдээ? Нэгтгэх ёстой гэж би ийм байр суурьтай байдаг. Өндөр хөгжилтэй орнууд, бид нарын загвар болгож харж байгаа улсууд ч гэсэн ийм л байр суурьтай байдаг. Энийг ингээд нэг тийш нь гаргаад үндсэн чиглэлдээ оруулаад, үйл ажиллагааны хөтөлбөртөө оруулаад явчихаж болдоггүй юм уу?
 
Гуравдугаар асуудал, хөдөлмөрийн зах зээлтэй холбоотой асуудал. Хөдөлмөрийн зах зээлтэй холбоотой асуудал дээр ажлын байрыг бий болгож байгаа хүмүүс дээр өгөх урамшуулалтай холбоотой асуудал ерөсөө тусгаагүй байна. Бизнес хийгээд, хувийн хэвшлийг дэмжээд ажлын байр бий болгох гэдэг чинь бол хүнд ажил. Тэгээд энийг хийж байгаа хүмүүст татвар хураамж, чадварыг нь дээшлүүлэх дээр ямар чиглэл Үндсэн чиглэл дээр тусаж байгаа вэ? Ийм гурван төрлийн асуулт байна. Баярлалаа.
 
Т.Аюурсайхан: Оюун-Эрдэнэ сайдаас эхэлж хариулъя. Улсын зэрэглэлтэй хоттой холбогдуулаад.
 
Л.Оюун-Эрдэнэ: Та үндсэн чиглэлийн 3.6-г хараарай. Тэнд хотуудын зэрэглэлийг тогтооно, эрх зүйн асуудлыг боловсронгуй болгоно, тэгээд Дархан, Эрдэнэт хоттой холбоотой асуудлууд Үндсэн хуулийн нэмэлт, өөрчлөлт дээр орсон тэр концепцийнх нь дагуу шийдвэрлэхтэй холбоотой ийм заалт байгаа. Жаахан ерөнхий хэлбэрээр орсон байж магадгүй. Үйл ажиллагааны төлөвлөгөөнд Дархан, Эрдэнэт гэдэг нь тусгагдаад явж байгаа юм.
 
Дархан, Эрдэнэт бол хот болно. Үндсэн хуулийн нэмэлт, өөрчлөлт дээр яригдаж байсан асуудал. Гэхдээ энийг Нутаг дэвсгэрийн нэгж, түүний удирдлагын тухай хууль, Хот, тосгоны эрх зүйн байдлын тухай хууль гээд аль, аль нь Үндсэн хуулийн дагах хууль дотор орсон байгаа. Энэ бол Их Хурлын энэ дөрвөн жилийн гол ажлуудын нэг байх болов уу гэж бодож байгаа юм. Үүнтэй уялдаад бусад газруудад ч гэсэн ямар статустай байх вэ, яах вэ гээд олон асуудлууд гарч ирж байгаа юм. Тийм учраас шууд Засгийн газрын үйл ажиллагааны хөтөлбөр дээр өнөөдөр жишээлбэл, Багануурынхан тусдаа бие даасан, бид нарын хувьд аймаг болно гэдэг санал тавьдаг.
 
Энэ бүх асуудлуудыг нарийвчилж судалж байж тухайн үедээ шийдэхгүй бол өнөөдөр жишээлбэл, дөрвөн жилийн өмнө бид нар Засгийн газрын үйл ажиллагааны хөтөлбөр дээр энэ нь ийм аймаг болно, энэ нь ийм сум болно, энэ нь ингэж хуваагдана гээд ингээд шууд биччих гэхээр бас болохгүй байгаа юм. Нарийвчилсан судалгаанууд хэрэгтэй. Жишээлбэл, Сонгинохайрхан дүүрэг, Баянзүрх дүүрэг одоо бас хүн ам ихэсчихсэн, төрийн захиргааны үйлчилгээг үзүүлэх нөхцөлүүд хүндэрч байгаа учраас хуваагдах уу, үгүй юу гээд ийм асуудлууд яригддаг ийм зүйлүүд байгаа юм гэдгийг танд бас хэлэхийг хүсэж байна.
 
Шинжлэх ухаантай холбоотой судалгааны байгууллагууд, ялангуяа Үндэсний хөгжлийн газар, Шинжлэх ухааны академи, яамдын дэргэдэх Судалгааны хүрээлэнгүүд, Үндэсний статистикийн газар яваандаа их ойрхон хамтарч ажилладаг байх концепцийг дэмжиж байгаа юм. Эд нар нь бүгдээрээ болдог бол нэг байшинд, илүү үндэсний тинк танк хэлбэр рүүгээ ороод, Засгийн газар болон Их Хуралд нэгдсэн байдлаар дэмжлэг үзүүлдэг зүйл рүүгээ орохгүй бол хоорондоо концепц нь маш их зөрчихсөн ийм нөхцөл байдлууд байгаа юм. Тэгэхээр энэ дээр шинжлэх ухааны хэсэг дээр ч энэ орсон байгаа, таван жилийн үндсэн чиглэл дээр ч энэ асуудал орсон байгаа юм. Тэгэхээр энэ дөрвөн жилийн хугацаад ерөнхий шийдлээ олно. Энэ нь бидний яриад байгаа Үндэсний хөгжлийн яам гэнэ үү, Эдийн засгийн хөгжлийн яам гэнэ үү, цаашид тогтвортой явах ийм суурь болно гэж үзэж байгаа юм.
 
Нөгөө талаараа бас яам байгуулах асуудал бол Ерөнхий сайдын Үндсэн хуулиар өөрт нь эрх олгосон онцгой бүрэн эрхийн асуудал. Тийм учраас энийг бид нар Их Хурал дээр яриад шууд яам байгуулж өгөөд яваад байх бас боломжгүй. Тухайн хүн өөрөө тооцоод, өөрөө кабинетаа бүрдүүлээд, өөрөө Засгийн газрын бүтцийг оруулж ирж байгаа. Энэ бол гүйцэтгэх засаглалын тэргүүний онцгой бүрэн эрхийн асуудал юм. Тэгэхээр зүгээр Эдийн засгийн яам энэ бүх зүйл хийгдэх ёстой гэдэг хууль, эрх зүйн орчин нь бүрдчихсэн. Одоо дөрвөн жилийн хугацаанд сайн судалъя. Гол нь тогтвортой асуудал байх ёстой шүү. Тэгэхгүй бол нэг яам байгуулдаг, баахан яам хуваагаад сандал, ширээ зөөдөг, дараа нь энэ огт хэрэггүй яам байсан гээд дараагийнх нь Ерөнхий сайд нь гарч ирээд буцаагаад хуваачихдаг ийм зүйл өмнө нь Аж үйлдвэрийн яаман дээр гарсан шүү дээ. Тэгээд баахан концессын асуудлууд болж хувираад ингээд бүтэлгүйтсэн. Тэгэхээр аль болохоор яаж тогтвортой явуулах вэ гэдэг л энэ асуудлыг л одоо илүү их судалж үзэхийн тулд бас энэ дөрвөн жилийн хугацаанд илүү их судлах нь зүйтэй юм гэдэг байдлаар ингээд явж байгаа юм.
 
Бүтээлч үйлдвэрлэлтэй холбоотой, шинжлэх ухааны ололт, амжилтуудыг эдийн засгийн эргэлтэд орохтой холбоотой нэлээдгүй том заалтууд энэ үндсэн чиглэл дээр тусгагдсан байгаа. Энэ дээр салбарын сайд бас тодорхой чиглэлээ хариулчих нь зүйтэй болов уу гэж бодож байна. Ингээд тодруулах зүйл байвал нэмж хариулъя.
 
Т.Аюурсайхан: Хөдөлмөрийн зах зээлтэй холбоотой, ажлын байр нэмэгдүүлсэнд урамшуулал зэрэг бусад асуултуудад Хөдөлмөр, нийгмийн хамгааллын сайд Аюушийн Ариунзаяа 95 дугаар микрофон дээрээс хариулъя.
 
А.Ариунзаяа: Дамдинням гишүүний асуултад хариулъя. Үндсэн чиглэл дээрээ бас яг ерөнхийлөөд оруулчихсан байгаа л даа. Яг татварын бодлогоо дэмжинэ, татварыг ингэнэ, тэгнэ гэж яг манай хөдөлмөрийн зах зээлтэй холбоотойгоор жишээлбэл хөдөлмөрийн зах зээлийн тэнцвэрт байдлыг хангах, хэрэгцээнд суурилсан хөдөлмөрийн хөлс, урамшууллыг оновчтой тогтолцоог бэхжүүлнэ, хөдөлмөр эрхлэлт, бүтээлч санаачилга, хандлага болон ур чадварыг хөгжүүлэх, аж ахуй эрхлэлтийг дэмжсэн үйл ажиллагааг эрчимжүүлнэ гэх мэтчилэн ерөнхийлөн орсон байгаа. Хүн амын хөдөлмөр эрхлэлтийг дэмжих, өрхийн орлогыг нэмэгдүүлэх, хүн амыг орон сууцаар хангах тогтолцоог бий болгож, дундаж давхаргын хүрээг тэлж, амьдралын чанарыг дээшлүүлнэ гэх мэтчилэн ерөнхийлөн заалтууд нь ороод, тэр дотроо дахиад жил, жилдээ үйл ажиллагааны хөтөлбөртөө задраад яг тухайлсан үйл ажиллагаануудыг оруулаад явна гэж ойлгож болно.
 
Ер нь энэ бодлогууд маань хэрхэн хэрэгжсэн юм бэ, яаж дүгнэх юм бэ гэдгийг ердөө л манай хөгжлийн индексүүдээр хэмжинэ гээд, хүний хөгжлийн индексээс гадна Дэлхийн банкны буюу олон улсын индексүүдийг бас оруулсан байгаа. Үүн дотор жишээлбэл, Дэлхийн банкны засаглалын үзүүлэлтүүд, Засгийн газрын үр нөлөө, зохицуулалтын чанар, хуулийн засаглал, иргэдийн дуу хоолой ба хариуцлага гэх мэтчилэн индексүүдээр нь оруулчихсан байгаа нь өөрөө дотор нь нэг үзүүлэлт болоод хэмжигдээд, яг хөгжлийн зөв зам явж байна уу, үгүй юу гэдгийг бас үзүүлээд, хэмжээд явчих боломжтой гэж үзсэн байгаа.
 
Т.Аюурсайхан: Баделхан гишүүн асуулт асууя.
 
Х.Баделхан: Баярлалаа. Үндсэн чиглэлийн төслийг дэмжиж байгаа. Нэлээн сайн хийгдсэн байна. Гэхдээ хамгийн гол нь хэрэгжих нь чухал. Энэ дотроосоо манай Хүрэлсүх Ерөнхий сайд бол гурав, дөрвөн том зорилтыг бас зоригтой дэвшүүлээд явж байгаа л даа. Тэр зорилтууд нь энэ дотроо тусгагдсан байна. Тухайлбал, нефтийн үйлдвэр, нефтийн бүтээгдэхүүнийг дотоодын хэрэгцээгээ бүрэн хангана гэж. Энэ бол маш том зорилт. Хоёр дахь нь бол өөрсдийн үйлдвэрлэсэн эрчим хүчээр дотоодын хэрэгцээгээ хангана гэж. Одоо манай баруун гурван аймаг бол Оросоос өндөр үнэтэй эрчим хүч авч байгаа. Эрчим хүчний эрх мэдэл бол тэдний гарт байгаа. Нэг л өдөр унтраа гэвэл унтраачихна. Аюулгүй талаас ч гэсэн өөрсдийгөө хангавал маш сайн. Эрдэнэбүрэнгийн усан цахилгаан станцыг барихаар явж байгаа. Гурав дахь том зорилт бол гол нэрийн хүнсний бүтээгдэхүүнийг дотооддоо хангана гэж. Энэ гурван том зорилт бол маш том зорилт. Тэгээд зоригтой дэвшүүлсэн зорилт гэж би ингэж үздэг юм.
 
Энэ гурван том зорилтыг хэрэгжүүлж чадах юм бол манай улсын эдийн засаг нэг шат ахина. Маш том зорилт. Энэ зорилтыг таван жилийн үндсэн чиглэлд орсон байна. Яг энэ таван жилийн хугацаандаа хэрэгжих бүрэн боломжтой юу? Боломж байна уу? Ер нь үндсэн чиглэлд хэрэгжүүлнэ гэж бүгдийг нь оруулсан л байна лээ. Гэхдээ маш том ажлууд шүү дээ. Нарийн тооцоо судалгаа, зарим ажил бол эхэлчихсэн байгаа, бид нар мэдэж байгаа. Гэхдээ маш чухал ажлууд гэдгийг маш сайн ойлгож байгаа. Хамгийн гол нь энэ таван жилдээ хэрэгжээд үр дүнгээ өгөх үү гэдгийг асуумаар байна. Баярлалаа.
 
Т.Аюурсайхан: Оюун-Эрдэнэ сайд хариулъя.
 
Л.Оюун-Эрдэнэ: Бид нарын хувьд бол нэлээн тооцож үзэж Сангийн яамтайгаа тооцоогоо нийлж, зарим томоохон хувийн хэвшлийн удирдлагуудтай уулзаж эдийн засгийнхаа төслүүдийг өмнө талд нь гаргаж, аль болохоор эхэлж буцаж мөнгө түлхүү олох, илүү нэмүү өртөг шингээх, тэднийгээ дэд бүтцээр холбох, энэ нь жишээлбэл, экспортын бүтээгдэхүүний үнэ ханшид нөлөөлөх, эдийн засаг тэлэгдэх ийм төслүүдээ урд талд нь гаргаад ингээд хэрэгжүүлэхэд бүрэн боломжтой гэж ерөнхийдөө үзэж байгаа юм. Тэгээд бас томоохон асуудлуудаа Засгийн газрын үйл ажиллагаа болон үндсэн чиглэл дээр тусгаад, бусад олон ажлуудыг яамдын төлөвлөгөөнд тусгаад хэрэгжүүлэх нь зүйтэй гэж үзэж байгаа юм. Тэгэхээр бидний хувьд хэрэгжих бүрэн боломжтой.
 
Хэдийгээр бид нар ирэх дөрвөн жилийн хугацаанд томоохон зээлүүд төлөх ийм асуудлууд байгаа. Дэлхий нийт цар тахалтай байгаа. Энийг дэлхийн том хөгжингүй улсууд хүртэл юу болохыг төсөөлж чадахгүй байгаа ийм амаргүй орчинд байгаа ч гэсэн бид нар одоо дэвшүүлэн тавьж байгаа зорилтуудаа хэрэгжүүлнэ гэдэг ийм итгэл үнэмшилтэй байгаа. Энэ дээр ч гэсэн бид нарын хувьд хавсралтууд гаргаад, эрсдэлийн үнэлгээ ч гэсэн бас хийж үзэж байгаа.
 
Одоо мэдээж Их Хурал дээр ажлын хэсэг гарна. Ажлын хэсэг дээр бас яг ингээд шахагдсан, ерөнхийдөө нэлээдгүй тооцсон байгаа зүйлүүдийг хэт нэмчихвэл гэдэг ийм эрсдэл байгаа. Мэдээж энэ бол Их Хурлын онцгой бүрэн эрхийн асуудал. Гэхдээ энэний дараа дахиж сууж, тооцох ийм боломжууд гарах болов уу гэсэн ийм бодол байж байгаа. Ер нь мөрийн хөтөлбөр бол смарт гэж яригддаг тодорхой хэрэгжихүйц, хэмжигдэхүйц хугацаатай. Хэн хийх вэ, хэзээ хийх вэ гэдэг нь тодорхой ийм л байх нь зүйтэй болов уу гэж бас оруулж ирж байгаа юм.
 
Энэ нь ингээд шүүмжлэгдээд бодлогын асуудлууд цөөхөн тусгагдсан байна, дандаа объектууд тусгагдсан байна, ер нь дандаа гол гол ажлууд бичсэн байна гэдэг ийм шүүмжлэл мэр сэр гарч байгаа. Гэхдээ Засгийн газрын үйл ажиллагааны хөтөлбөр нэр нь өөрөө. Үйл ажиллагааны хөтөлбөр гэдэг бол хэрэгжихүйц үйл ажиллагаанууд байна л гэсэн үг. Тийм учраас бодитой төслүүдээ гаргаад, түүн дээрээ үндсэн чиглэл дээрээ энэ төсөл хэрэгжсэнээр ажиллах хүчний хувьд, эдийн засгийн хувьд ямар үр нөлөөтэй байх вэ, ямар индикатор шалгуур үзүүлэлтэд нөлөөлөх вэ гэдэг асуудлуудыг үндсэн чиглэл дээрээ илүү их тусгасан ийм заагтайгаар авч үзсэн байгаа гэдгийг танд тайлбарлаж хэлэхийг хүсэж байна.  Хэрэгжих бүрэн боломжтой.
 
Т.Аюурсайхан: Батжаргал гишүүн асуулт асууя.
 
Ж.Батжаргал: Таван жилийн үндсэн чиглэлийн баримт бичигтэй танилцсан, нэлээн судалсан. Энэ баримт бичиг өөрөө алсын хараа, Монгол Улсын урт хугацааны хөгжлийн бодлогын баримт бичгийн эхний таван жилийн хэрэгжилтийг хангах ийм чиглэл юм байна гэж ойлгогдож байгаа. Гэхдээ Улсын Их Хурал “Алсын хараа 2050”-ыг батлахдаа 2 дугаар хавсралтаар нь 2021-2030 онд хийх үйл ажиллагааны чиглэлийг нь баталчихсан юм байна лээ. Түүгээр бол нэлээн сайн задалж хаана, юу хийх асуудал нэлээн тодорхой болсон юм байна лээ.
 
Одоо бид нарын ярьж байгаа үндсэн чиглэл дотор тэр маань бас нэлээн хумигдаад ороод ирэв үү гэмээр ийм зүйл байгаад байгаа юм. Тэгэхээр энэ баримт бичгүүд гараад улс орны хөгжлийг хангах, тэгээд хэрэгжилтийг нь орон нутагт зохион байгуулах гээд олон ажлууд бий. Тэнд хэрэгжүүлдэг хүмүүст энэ олон бичгүүдийн уялдааг нь яг хангаад, хангаад гаргах юм бол илүү бас бичиг цаасны гэдэг юм уу, тийм гүйцэтгэх ажлын дарамт ачааллаас жаахан хөнгөлөх учиртай. Тэгэхээр энэ “Алсын хараа 2050”-ынхаа үндсэн санаанд тулгуурлаж эхний таван жилдээ ийм зүйлээ хийнэ гэдэг юмаа тодорхой болгоод, тэгээд энэ таван жилийнхээ үндсэн чиглэл дээрээ тулгуурлаж дөрвөн жилийн маань үйл ажиллагааны хөтөлбөр гараад тэгээд жил жилийн төлөвлөгөөгөөрөө тодроод явах юм байна гэж ингэж л хараад байгаа шүү дээ.
 
Ингэж байж энэ баримт бичгүүдийн уялдаа, бас хангалтын техник ажиллагаанууд, бүх юмнууд зөв зохистой явах ёстой гэж ингэж харж байна. Тийм учраас энэ дээр бас жаахан төсөл өргөн баригчаас анхаарал хандуулж ажиллах ёстой юм биш байгаа даа гэсэн нэг ийм санал байна. Ингэх ёстой юу гэсэн асуулт байна гэж хэлмээр байна. Ер нь хөгжлийг хангах гол суурь нь хүний хөгжил гэж бид ингэж яриад байгаа, үнэн. Боловсон хүчний хангалтын асуудлыг, тэр тусмаа Монголын өөрийнх нь энэ онцлог, орон нутгийн боловсон хүчний хангалтыг ер нь яаж хангах юм бэ? Нийгмийн салбарууд дээр чинь, сумдад чинь эмч, сувилагч нарын дутагдал өчнөөн үүсчихлээ, багш нарын дутагдлууд зөндөө үүсчихлээ, хөдөө аж ахуйнхны дутагдал зөндөө үүсчихлээ. Тэгэхээр бид их, дээд сургуулийн элсэлт, төгсөлт, ажлын байр хангалтыг нь төрийн бодлогоор зөв зохицуулж явуулахгүй бол энэ боловсон хүчний хангалтыг хийхэд тун төвөгтэй юм байна лээ.
 
Дам дамаа, нийгмийн салбарт либералчлал явагдаж байгаа энэ үед жаал төрийн хөрөнгөөр бэлтгэгдсэн, чадваржсан хүмүүс хувийн эрүүл мэндийн байгууллага, боловсролын байгууллага руу очиж орчихоод буцаад энэ салбарын боловсон хүчин, төрийн байгууллагын боловсон хүчний дутагдлыг үүсгээд ингээд яваад байгаа. Энэ дээр би бодлогын том томьёоллыг төрөөс баримталж байж зөв шийдэл нь гарах юм байна, түүгээрээ дамжиж энэ нийгмийн үйлчилгээ гэдэг юм уу, ер нь хөгжлийнх нь суурь хангагдах юм байна гэсэн ийм бодлоготой байгаад байгаа юм.
 
Дараагийн нэг зүйл бол яах аргагүй ажилтай, орлоготой иргэдийн тухай. Энийг ярихын тулд бид үндсэн өөрийнхөө суурь салбар болсон хөдөө аж ахуйгаа хөгжүүлэх, боловсруулах салбараа хөгжүүлэх тухай л асуудал байгаа юм. Тэгээд одоо энэ баримт бичиг дотор их тодорхой зүйлүүд орчихсон юм байна. Жишээ нь ингэж байгаа юм. Хөгжлийн ирээдүйтэй суурин газар, бүс нутгийн онцлог, нүүдлийн мал аж ахуйд тулгуурлан хөдөө аж ахуйн үйлдвэрлэл, технологийн 33 паркыг байгуулна гээд ингээд хэлчихсэн, 2021-2030 онд. Тэгвэл одоо эхний таван жилд бид хэдэн парк хийх вэ? Тэгш хуваана гэсэн зарчим байхгүй байх, хэдийг хийх вэ гэдэг асуудал.
 
Т.Аюурсайхан: Оюун-Эрдэнэ сайд хариулъя. Нэмээд Хүнс, хөдөө аж ахуй, хөнгөн үйлдвэрийн сайд бэлдэж байгаарай.
 
Л.Оюун-Эрдэнэ: “Алсын хараа 2050” гээд Монгол Улсын урт хугацааны хөгжлийн бодлого батлагдаад эхний 10 жилийнх нь үйл ажиллагааны цар хүрээ, объём, ерөнхийдөө гол шалгуур үзүүлэлтүүдээрээ батлагдчихсан. Тийм учраас л таван жилийн үйл ажиллагааны үндсэн чиглэл, ингээд үүн дээрээ тулгуурласан Засгийн газрын үйл ажиллагааны хөтөлбөр гэж яригдаад байгаа маань энэ л дээ. Гэхдээ ингэж явахгүй болохоор тухайн тухайн үедээ ер нь нийгмийн шинж чанартай, урт хугацааны үр дүн гарахуйц зүйлээ Засгийн газар дандаа хаяад яваад байсан ийм том дүгнэлтийг эрдэмтэд хийсэн л дээ. Жишээлбэл, эрүүл мэнд, боловсрол.
 
Шууд үр дүн харагдахгүй учраас ингээд орхичихдог. Тэгэнгүүтээ зам ч юм уу, аль эсхүл байшин барих ч юм уу энэ асуудлууд руу үе үеийн Ерөнхий сайдууд анхаарч байсан. Харамсалтай нь ажиллах жил нь дандаа дунджаар 1.5 жил байсан. Тийм учраас л одоо энэ 30 жилийн хугацаанд хүний хөгжлийн индексүүд ухарчихсан, сая таны яриад байдаг хот төлөвлөлт өөрөө их хүнд байдалд орсон, гэр хороололтой холбоотой асуудлууд, газрын менежменттэй холбоотой асуудлууд гээд энэ бүх зүйлүүд шийдлээ хүлээгээд одоо бөөгнөрнө гэх юм уу, амаргүй сорилттой тулгарна гэх юм уу эсхүл шийдэлгүйгээр яваад байх боломжгүй болчихсон учраас л Хөгжлийн бодлого, төлөвлөлтийн тухай хууль гарч Үндсэн хуульд хөгжлийн бодлого, төлөвлөлт тогтвортой байх тухай асуудал хөндөгдөж, энэнээс өөрөөр явбал Үндсэн хуулийн цэц дээр маргаан үүсэх хэмжээний ийм эрх зүйн орчин бүрдэж, 30 жилээр юутай ч ийм чиг баримтлалтай байя. Энэ чиг баримтлалынхаа дагуу ингэж явах нь Монгол Улсад илүү их нийцтэй юм.
Ардчилсан хувьсгалын 30 жил дээр бас бид нар дүгнэлт хийе. Дараагийн 30 жилээ бас илүү дэвшилттэй өнцгөөс олж харъя гэдэг л ийм өнцөг маргаан мэтгэлцээн тухайн үеийн парламент дотор нэлээдгүй их явж, нийгэмд ч гэсэн ийм хэлэлцүүлэг болж байсан юм. Тэгэхээр энэ дагуу л хийгдээд явж байгаа. Энэ дагуу парктай холбоотой хоёр паркын асуудал байгаа байх, миний бодлоор. Тэрийг Хүнс, хөдөө аж ахуй, хөнгөн үйлдвэрийн сайд хариулаад явчих байх.
 
567 салангид баримт бичиг байсан. Энэ өөрөө яг орон нутгаас асар их хэмжээний цаас дагуулдаг байсан юм. Энийг бид нарын хувьд нэгтгэсэн. Одоо бол үндсэндээ Их Хурал дээр байгаа. Тэгээд “Алсын хараа 2050” гээд, ингээд ерөнхийдөө хэдхэн л баримт бичгүүд цаасан дээр дурдагдаж тайлангууд гардаг, ингээд болж байгаа юм. Илүү бодлого, төлөвлөлт хоорондоо уялдаатай, шалгуур үзүүлэлтээр хэмжигдэх ийм шалгуур үзүүлэлтийн индикаторууд хийгдэж олон улсын байгууллагуудад түгээмэл хэрэглэгддэг дизайн документ гэдэг тийм бичиглэлийн загвар руу л оруулах гэж бидний хувьд хичээж байгаа юм. Энэ нь цаашаа илүү их төгс төгөлдөр болоод шүүмжлэл дагуулаад, мэтгэлцээн өрнөөд яваад, илүү их төлөвлөлттэй, илүү их үр дүнтэй, зөвхөн дөрвөн жилээр хэмжигдэх биш, илүү залгамж чанартай тийм томоохон төслүүд хэрэгжиж байж л бид нарын хувьд байнга ярьдаг байгаа энэ асуудлуудаасаа гарна. Тэрэн дээр таны ярьж байгаа дагуул хоттой холбоотой асуудлууд, таны ярьж байгаа Улаанбаатар хот болон Төв аймаг хэрхэн хоорондоо зэрэгцэн орших вэ гэдэгтэй холбоотой асуудлууд, сумдын асуудлууд, бүс нутгийн асуудлууд, хөдөө аж ахуйн хөгжлийн асуудлууд, дэд бүтцийн интеграцууд гээд энэ олон асуудлууд шийдэгдэх юм гэдэг байдлаар ярья.
 
Энэ “Алсын хараа 2050” бодлогын баримт бичигтэй холбоотой бид нар ЖАЙКА-тай, НҮБ-тай, бусад томоохон судалгаа шинжилгээний байгууллагуудтай бас хамтарч ажиллаж байсан. Энэ 9 бүлэг тус бүр дээрээ бараг 10 гаруй.
 
Т.Аюурсайхан: Оюун-Эрдэнэ сайдад 1 минут нэмж өгье. Хариултаа гүйцээж өгье.
 
Л.Оюун-Эрдэнэ: Энэ бол хураангуй гэж ойлгож болно. Тус бүр дээр энэ 9 бүлэг дээр бараг зарим дээр нь тав, зургаа, зарим дээр нь бараг арваад ийм хавтсууд байгаа юм. Тэр нь дандаа л томоохон олон улсын байгууллагуудын л бид нарт өгсөн зөвлөмжүүд байж байгаа юм. Тэдгээрийг та сонирхож байвал аваад үзвэл манай ажлын хэсэг бас гишүүдэд өгөөд, илүү ойлголтын зөрүүг гаргах тал дээр өмнө нь болж байсан баримт бичгүүдийг өгөөд хамтарч ажиллаад, ялангуяа ажлын хэсэг дээр та ороод явчихвал яригдсан зүйлүүд хэдийгээр хураангуйлж томьёологдсон байгаа ч гэсэн энэ бол маш их хэлэлцүүлэг өрнөж байсан ийм асуудлууд байгаа юм гэдгийг бас хэлэхийг хүсэж байна. Баярлалаа. Мэндээ сайд хариулъя.
 
Т.Аюурсайхан: Хүнс, хөдөө аж ахуй, хөнгөн үйлдвэрийн сайд Загджавын Мэндсайхан 93 дугаар микрофон дээрээс нэмж хариулна.
 
З.Мэндсайхан: Гишүүний асуултад хариулъя. Монгол Улсыг 2021-2025 онд хөгжүүлэх үндсэн чиглэлийн 8 дээр бүс орон нутгийн хөгжил гэдэг дээр бид нар энэ асуудлыг тусгаад явж байгаа. Байгаль орчинд ээлтэй, эрэлтэд нийцсэн хүртээмжтэй аюулгүй тээврийн үйлчилгээг хөгжүүлэх үндэсний тээвэр ложистикийн тогтолцоог хөгжүүлнэ гэж.
 
Хөдөө аж ахуйн салбарт бид ерөнхийдөө хөдөө аж ахуйн борлуулалтын нэгдсэн ложистикийн сүлжээг төв суурин газартаа бий болгоё гэж төлөвлөж байгаа. Энэндээ төмс, хүнсний ногоо, жимс, жимсгэнэ, мах, махан бүтээгдэхүүний хөдөө аж ахуйн гаралтай бүтээгдэхүүний хадгалалт, борлуулалтын цогцолбор төвүүдийг байгуулъя гэж ингэж төлөвлөсөн байгаа. Малын гаралтай түүхий эдийг боловсруулах цогцолборыг орон нутагт байгуулъя. Энэ хүрээндээ Дархан болон Ховд аймагт Үйлдвэр, технологийн паркуудыг бий болгож ажиллая гэсэн энэ байдлаар төлөвлөөд явж байна.
 
Ер нь хөдөө аж ахуйн салбарт хүний нөөцийн асуудал хүндрэлтэй асуудал байгаа. Энийг үйл ажиллагааны хөтөлбөрт бас тусгаад явж байгаа. Илгээлтийн эзэн гэдэг хөтөлбөр явж байгаа. Илгээлтийн эздийг бэлтгэхэд гол асуудал бол тэдний нийгмийн асуудлыг шийдвэрлэх байгаа. Тэгэхээр бид нар тариаланч болон малчидтайгаа хоршооллын хэлбэрийг дэмжиж сан бүрдүүлэх замаар тэдний залгамж халааг бэлтгэх, нийгмийн асуудлыг нь шийдвэрлэх ийм зарчмыг барьж ажиллана гэж байгаа юм. Баярлалаа.
 
Т.Аюурсайхан: Батсуурь гишүүн асуулт асууя.
 
Ж.Батсуурь: Баярлалаа. Үндсэн чиглэлийг ерөнхийд нь дэмжиж байна. Гэхдээ хэд хэдэн зүйлийг бас тодруулж асууя гэж бодож байна. Таван жилээр байдаг нь ямар учиртай юм бэ? Үндсэн чиглэлийн биелэлт ярих болохоор энэ Засгийн газрын хугацаа дуусчихсан байна. Тэгээд дараагийн Засгийн газар биелэлтийг бүтэн ярих уу, энэ Засгийн газар бүтэн ярих уу? Энэ Засгийн газрын хугацаа дуусах үед үндсэн чиглэл ороод ирэнгүүт төдөн хувьтай явж байгаа, одоогоор дүгнэх боломжгүй гээд. Тэгээд үндсэн чиглэл чинь ер нь дүгнэгдэх боломжгүй тийшээ хандагдах юм биш үү гэсэн нэг ийм асуулт байна.
 
Хоёрт нь, үндсэн чиглэл дээр тулгуурлаж Засгийн газрын үйл ажиллагааны хөтөлбөр орж ирж байгаа. Гэтэл үйл ажиллагааны хөтөлбөр дээр “Алсын хараа 2050”, МАН-ын сонгуулийн мөрийн хөтөлбөрт тулгуурлан гэж байгаа юм. Үндсэн чиглэл нь байхгүй байгаа юм. Тэгэхээр энэ үндсэн чиглэл дээр тулгуурлахгүй гэсэн үг үү, Засгийн газрын мөрийн хөтөлбөр? Хэрвээ тулгуурлахгүй юм бол энийг бид нар дүгнэх боломжгүй хугацаатай, дээр нь үйл ажиллагааны мөрийн хөтөлбөр нь энэ үндсэн чиглэл дээр тулгуурлахгүй юм бол бид нар энийг хэлэлцэх хэрэг байна уу гэсэн ийм нэг зүйл байна. Энэ дээр яг байж байна л даа.
 
Дээр нь үндсэн чиглэл дотор би 5 минутад юу ярих вэ. Гол нь л эдийн засгийн тэргүүлэх чиглэлүүд дээр чухал, чухал юмнууд байна. Хариуцлагатай уул уурхай, хөдөө аж ахуйн бүтээгдэхүүн, зам, тээвэр, жуулчлал гээд. Энэ бүгдийг хараад байхад энэний амин сүнс нь боомт газар дээр очдог. Замыг тавьчихаж болно, төмөр зам очиж ч болно. Нөгөө, бусад газруудад очихоороо энэ боомтууд маш чухал байдаг. Манайд олон улсын түвшинд бүрэн иж бүрэн боомт ер нь хаана байна вэ? Аль 1950, 1960 оны Замын-Үүд боомт нь, завод нь олдохгүй болчихсон. Тэгээд хил дагасан боомтууд бол жижиг, жижиг боомтууд байдаг юм. Тэгвэл бид нар одоо Японд гэдэг юм уу, Хятадад, Зүүн өмнөд Азийн орнуудад очиход далайн эргээрээ, бусад газраараа боомт, ложистик, төмөр замын асуудлуудыг ямар сайхан шийдсэн байна вэ?
 
Тийм болохоор энэ том үйлдлүүдийн чинь зангилгаа нь боомт учраас олон улсын түвшинд хүрсэн иж бүрэн боомт гэсэн асуудал энэ дээр огт бүр байхгүй байгаад байгаа юм. Тэгээд энэ дээр суурьшлын бүсүүд бий болж ирнэ, гаалийн баталгаат талбайнууд, ачиж буулгах ангиуд, сэлгэн ачих асуудлууд гээд иж бүрэн маш гоё ийм зүйлүүд харагдахгүй, зам нь очно, төмөр зам нь очно гэсэн ийм байдлуудаар харагдаад байгаа юм.
 
Дараагийн нэг зүйл бол нүүрсийг ачаад нэмүү өртөг бүтээгдэхгүйгээр бид нар ачаад олон улсын зах зээлд гаргаад эдийн засгаа нэмэгдүүлэх нь бид нарын эхний л асуудал мэдээж. Гэхдээ энэ их эрчим хүч болгож экспортлохгүй юм уу? Гадаадад дулааны эрчим хүч. Зөвхөн л түүхийгээр нь зам тавиад зөөгөөд байх юм уу гэсэн энэ асуудлууд дээр бас хариулт авъя гэж ингэж бодож байна. Мэдээж үндсэн чиглэлээ л бид нар барьж ярих байх. Тэгэхээр үндсэн чиглэлээ бариад ярина гэхээр жил, жилээр нь дүгнэнэ, дөрвөн жил болно, дүгнэх гэхэд төдөн хувьтай явж байгаа, тэгээд үндсэн чиглэлийн хугацаа таван жил гээд, арай дуусаагүй байгаа шүү дээ, бүрэн дүгнэх боломжгүй байгаа шүү дээ гэсэн ийм бултаж зугтах асуудлууд болохгүй юу гэсэн ийм асуулт байна. Тэгээд би хариултын дараа дахиж нэмж тодруулъя гэж бодож байна.
 
Т.Аюурсайхан: Оюун-Эрдэнэ сайд хариулъя.
 
Л.Оюун-Эрдэнэ: Миний дараа Уул уурхай, хүнд үйлдвэрийн сайд, Зам, тээврийн сайд хоёр боомттой холбоотой, заводтой холбоотой асуудал дээр дэлгэрэнгүй тайлбар өгөх нь зүйтэй байх. Бямбацогт гишүүн хэрвээ дэгээр хариулж болдог бол бас Хөгжлийн бодлого, төлөвлөлтийн хууль санаачлагчийн хувьд илүү дэлгэрэнгүй тайлбарлах нь зүйтэй байх.
 
Үндсэн хуулийн нэмэлт, өөрчлөлт болсон. Энэ бол нэлээдгүй том хэлэлцүүлэг болсон. Энэ дээр бол зөвшилцлөөр тухайн үед улс төрийн намууд хамтарч Монгол Улсын Ерөнхийлөгчтэй хамтарч ажиллаж байсан ийм зүйл бас болж байсан. Тэрэн дээр Монгол Улсын Ерөнхийлөгчийн бүрэн эрх нэг удаа байх уу эсхүл хуучнаараа байх уу гэдэг ийм том мэтгэлцээн өрнөж байсан юм. Тэгээд тэр үед ер нь Монгол Улсын Ерөнхийлөгч нэг удаа зургаан жилээр сонгогдох нь зүйтэй юм. Яагаад вэ гэхээр байнгын сонгуулийн ийм цикль рүү Монгол Улсын төр өөрөө орчихоод байна. Улсын Их Хурын сонгууль болдог, Улсын Их Хурлын сонгуулийн дараа орон нутгийн сонгууль болдог, орон нутгийн сонгуулийн дараа он гараад Ерөнхийлөгчийн сонгууль болдог, Ерөнхийлөгчийн сонгууль болоод нэг жил болоод дахиад Их Хурлын сонгууль болдог.
 
Энэ цикль өөрөө Монгол Улсын илүү тийм популист амлалттай, энэ нь бас хууль, хяналтын байгууллагыг улс төржүүлдэг, засаглалын тогтворгүй байдлыг үүсгэдэг ийм нөхцөл байдал үүсээд байна гэж судлаачид үзээд анх удаа түүхэндээ Монгол Улсын Ерөнхийлөгч зургаан жилээр нэг удаа байхаар хуульчлагдсан. Үүнтэй холбоотойгоор Монгол Улсын Их Хурлын бүрэн эрхийн хугацаа дөрвөн жил байх уу, таван жил байх уу гэдэг асуудал яригдсан. Ингээд санал хураалтаар дөрвөн жил байна гэдэг байдлаар тухайн үед ажлын хэсэг дээр үлдсэн. Ингээд үүний дараа Хөгжлийн бодлого, төлөвлөлтийн тухай хуульд Ерөнхийлөгч бол ард түмнээс сонгогддог субъект, бас мөрийн хөтөлбөр дэвшүүлдэг субъект учраас үндсэн чиглэл бол таван жил байх нь зүйтэй юм. Энэ нь өөрөө илүү бодлогын баримт бичгүүд хоорондоо уялдаатай, тогтвортой байх үндсэн суурийг бас биелүүлэх нь зүйтэй юм.
 
Дунд хугацааны хөтөлбөрүүд арван жилээр байх нь зүйтэй. Аль ч Засгийн газар гарсан тухайн үндсэн чиглэл урт хугацааны хөтөлбөртөө тулгуурласан энэ томоохон бодлогын стратегийн баримт бичгүүдээ түшиглэж явдаг ийм Үндсэн хуулийн зохицуулалттай болсон гэдэг ийм байдлаар ингээд явсан. Энэ дээр тэгээд Бямбацогт гишүүн бас дэлгэрэнгүй хариулаад явчихвал болох болов уу гэж бодож байна. Ийм нарийн шалгуур үзүүлэлттэй зүйл дээр энэ таван жил учраас ийм, тийм гэдэг тайлбар явах боломжгүй л дээ. Энэ чинь дандаа шалгуур үзүүлэлтүүдээр илүү хэмжигдэх учраас энэ бол цаашаа илүү шинжлэх ухаанч ийм байдал руу ороод, мөрийн хөтөлбөр болон үндсэн чиглэлийн биелэлтүүд хэмжигдээд явах болов уу гэсэн ийм бодолтой байна.
 
Боомттой холбоотой асуудал дээр Халтар сайд тайлбар өгчих үү. Уул уурхайн сайд бас дэлгэрэнгүй тайлбар өгчихөж болох байх. Ер нь өчигдөр ч гэсэн би Төрийн байгуулалтын байнгын хороон дээр ярьсан. Бичигт боомттой холбоотой, Ульхантай холбоотой асуудлыг цогцоор авч үзэж байгаа. Ер нь боомтууд дагуух замуудыг нэн тэргүүнд холбох нь зүйтэй. Яагаад гэхээр энэ бол илүү эдийн засгийн зам гэдэг байдлаар замууд дотор нэгдүгээрт эрэмбэлж байгаа.
 
Т.Аюурсайхан:  Зам, тээврийн хөгжлийн сайд Халтар 95 дугаар микрофон дээр нэмж хариулъя.
 
Л.Халтар: Боомт байгуулах гэдэг асуудал, боомтыг байгуулна гэдэг бол хоёр улсын Засгийн газар хоорондын хэлэлцээрээр боомт байгуулах асуудал шийдэгддэг. Боомт байгуулсны дараах цогцолбор байгуулах, дагалдах байгууламжууд бол тухайн тээврийнхээ хэрэгслийн төрлөөс болоод технологи өөр, өөр байна. Ер нь амьдралаас харж байхад Монгол Улсад хилийн боомт дээр арай жаахан дөмөг хөгжиж байгаа нь Замын-Үүд боомт. Энэнээс харахаар төмөр зам хаана очсон байна вэ, тэнд тэрийгээ дагалдсан үйлчилгээнүүд, хоёр улсынхаа хэлэлцээрээр байгуулах ёстой байгууламжууд нь байгуулагдаад, ажлын байр нэмэгдээд суурьшлын бүс болоод л явчихдаг юм байна. Энэний тод жишээ бол одоо манайд байгаа Замын-Үүд боомт яах аргагүй мөн. Тэгэхээр бид нар сая Оюун-Эрдэнэ сайд хэлчихлээ, үндсэн чиглэл дээр авто зам болон төмөр замаар, ялангуяа хатуу хучилттай авто замаар хилийн боомтуудаа холбоно.
 
Дээрээс нь Гашуунсухайт-Ганц мод боомт, Хөөт-Бичигт гэсэн энэ чиглэлийн зүйлийг ярьж байгаа юм. Дээрээс нь Ханги-Мандал орж ирнэ. Энэ ороод ирсэн нөхцөлд энэ бичсэний дараа энийгээ дагуулаад бүгдийг нь тэнд боомт байгуулна, шилжүүлэн ачих байгууламж барина, уурын зуух барина гээд явбал энэ эцэс төгсгөлгүй том жагсаалт болчих гээд байгаа учраас, ингээд төмөр замаа барина, боомт байгуулагдана. Тэрний дараа дагалдах бүх байгууламжууд нь өөрөө гараад ирэх учраас бид нар замыг нь барина гэдэг байдлаар ингээд орчихсон шүү. Тэгээд хүссэн ч, эс хүссэн ч энэ төмөр зам хил рүү очоод боомт дээр ажиллахад шилжүүлэн ачих байгууламжаасаа эхлүүлээд нөгөө технологийн зориулалттай бүх зүйлүүд нь гарч ирж байгаа юм. Тэрийг дагаж боомт хөгжинө, суурьшлын бүсүүд бий болно гэж байгаа юм.
 
Т.Аюурсайхан: Уул уурхай, хүнд үйлдвэрийн сайд Ёндон 1 дүгээр индрийн микрофон дээрээс нэмж хариулъя.
 
Г.Ёндон: Гишүүний асуултад нэмж хариулъя. Яах аргагүй энэ бол маш чухал асуудал. Хэдийгээр нүүрс олборлоод, гэрээ хийлээ ч гэсэн боомтын чадвар сайжрахгүй бол нүүрсний экспорт бас тодорхой хэмжээгээр хязгаарлагдана. Ганц нүүрс ч биш, бүх төрлийн ашигт малтмал, ер нь бүх л төрлийн бараан дээр. Тэгэхээр боомтын асуудал бол яах аргагүй сая Халтар сайд хэллээ, Замын-Үүдээс бусад нь өнөөдөр очих ёстой замын бүтээн байгуулалтын асуудал, авто замын бүтээн байгуулалтын асуудал, төмөр замын бүтээн байгуулалтын асуудал гүйцэд шийдэгдээгүй байж байгаа юм. Үүний дараа, очсоны дараа хаагуур нь төмөр зам нь гарах вэ, хаана нь авто замынх нь боомт нь байх вэ, энэний хаана нь бүтээн байгуулалтын ажил, шилжүүлж ачих гэх мэт асуудал яригдах учраас энэ аяндаа шат дараалалтайгаар шийдэгдээд явах асуудал гэж ойлгож байна. Баярлалаа.
 
Т.Аюурсайхан: Та тодруулна гэсэн үү? Батсуурь гишүүнд 1 минут өгье.
 
Ж.Батсуурь: Энд ингэж байгаа юм, Засгийн газрын үйл ажиллагааны 2020-2024 оны хөтөлбөр гэж байгаа юм. Тэгэхээр “Алсын хараа 2050” урт хугацааны хөгжлийн бодлогод нийцүүлэн 2020 оны сонгуульд оролцсон МАН-ын мөрийн хөтөлбөрт тулгуурлан гэж орж ирж байгаа юм. Тэгэхээр энийг яах вэ гэсэн л асуултыг асуусан юм.
 
Т.Аюурсайхан: Оюун-Эрдэнэ сайд нэмж хариулъя.
 
Л.Оюун-Эрдэнэ: Энэ анхны тохиолдол болж байгаа юм л даа. Үндсэн чиглэлээ бид нар одоо хэлэлцэж байгаа. Тэгэхээр хэлэлцүүлгийн явцад байгаа баримт бичгийг Улсын Их Хурлаар тогтоол батлагдтал бид нар бодлогын баримт бичиг гэж үзэх эрх зүйн үндэслэл байхгүй учраас Засгийн газраас Улсын Их Хуралд өргөн мэдүүлэхэд батлагдаагүй байгаа хэлэлцүүлгийн түвшинд явж байгаа бодлогын баримт бичгийг иш дурдаж гаргах тийм эрх зүйн үндэслэл Засгийн газарт байхгүй. Цаашдаа ороод явна гэсэн үг.

 

Т.Аюурсайхан: Чинзориг гишүүн асуулт асууя.
 
С.Чинзориг: Хоёр, гурван тодруулах зүйл байна. Нэг дэх асуудал, хуримтлалын нэгдсэн сан, баялгийн сантай болох тухай асуудал бид сонгуулийн мөрийн хөтөлбөрт оруулсан. Энэ мөрийн хөтөлбөрийн төсөл, үндсэн чиглэлийн төсөлд орж ирж байгаа болов уу гэж бодож байна. Энэ баялгийн сан, хуримтлалын нэгдсэн сан гэдгээ хэрхэн яаж байгуулна гэж төсөөлж байгаа юм бэ? Хоёр тусдаа сан байх юм уу, нэг сан байх тухай асуудал ярьж байна уу? Анх төсөл яригдаж байхад би хуримтлалын нэгдсэн санг зөвхөн Нийгмийн даатгалын сан дээр суурилсан ийм сан болгоно гэвэл энэ бол хэрэгжих үндэслэлгүй болно. Байгалийнхаа баялгийн сантай уялдуулах замаар энэ хуримтлалынхаа нэгдсэн санг байгуулах, ашиглах тухай асуудал ярихгүй бол болохгүй гэсэн ийм санал бас ярьж байсан. Ийм бас бодолтой байгаа. Энэ дээр хууль санаачлагч ямар төсөөлөлтэй байна вэ?
 
Хоёр дахь асуудал нь бид бид хөдөө аж ахуй, мал аж ахуй зонхилсон орон. Энэ жил цаг нэлээн хатуурах янзтай байна. Үүнтэй холбогдуулаад малчид мах нэлээн борлуулъя гэсэн ийм санал хүсэлт маш их байгаа юм байна лээ. Ер нь цаашдаа энэ үндсэн чиглэлд махны экспортыг нэмэгдүүлэх чиглэлээр ямар зорилт дэвшүүлж байна вэ, ямар арга хэмжээ авах вэ? Ямар бодитой үр дүн гаргах вэ? Тухайлбал, энэ онд мах гадагш нь гаргах тийм боломж бололцоо нь хэр байна вэ?
 
Хоёрт нь хөдөө аж ахуйн бүтээгдэхүүнийг тогтвортой үнэтэй байлгах, энэ замаараа малчдынхаа орлогыг тогтвортой орлоготой болгох ийм арга хэмжээ авна гээд бид бас нэлээн ярьсан, мөрийн хөтөлбөрт туссан. Тэгэхээр мал аж ахуйн гаралтай бүтээгдэхүүнийг тогтвортой үнэтэй болгох талаар энэ үндсэн чиглэлд ямар зорилт орж байна вэ? Хөдөө аж ахуйн сайд ямар төсөөлөлтэй, ямар бодлого хэрэгжүүлэх вэ? Болбол бид нар чинь үнийг тогтмол үнэтэй байлгана, үнэ нь буувал санхүүгийн дэмжлэг үзүүлдэг болгоно гээд мөрийн хөтөлбөрт нэлээн томоохон зорилтууд дэвшүүлчихсэн шүү дээ. Энэ чиглэлээр энэ үндсэн чиглэлд ямар зорилтууд орж ирж байна вэ? Ямар бодитой бодлого боловсруулж хэрэгжүүлж, үр дүнд хүргэх вэ гэсэн асуудал.
Гурав дахь асуудал нь Өвөрхангай аймгийн Хархорин гээд манай аялал жуулчлалын гол бүс. Ерөөсөө л аялал жуулчлалаар ирж байгаа аялал жуулчлагчид маань Хархорин хотын туурвиудыг үзэх гэж, Эрдэнэзуу хийдийг үзэх гэж л ирдэг. Сүүлийн үед манайхан уулын буга хараад унаж яваа морио хаяна гэдэг шиг Хархориноо мартчихаад Хөвсгөл, Хэнтий гэж их ярьдаг болчихсон. Одоо энэ мөрийн хөтөлбөрийн асуудлууд дээр ч гэсэн хоёр хөтөлбөр төсөл хэрэгжүүлнэ гээд хоёуланд нь Хөвсгөл, Хэнтий гээд байгаа юм. Өвөрхангай аймгийн нэр байхгүй байгаа юм, Сарангэрэл сайд аа. Тэгэхээр энэ эртний Хархорины туурь, жуулчид гол хүлээж авдаг энэ бүс нутгаа, энэ хотоо тэр аялал жуулчлалынхаа хөтөлбөрүүдэд хамруулаад жаахан өнгөтэй өөдтэй болгож тордох ийм арга хэмжээ авах боломж байна уу, үгүй юу?
 
Дараагийн асуудал нь, Эрчим хүчний сайдаас асууя. Солонгосын Экзим банкны санхүүжилтээр арван аймгийг дулааны станцтай болгоно гэсэн асуудал яригдсан. Одоогоор тендер нь зарлагдсан, тэгээд Солонгосоос хариу ирээгүй гэж ингээд суугаад байх уу? Одоо ковидоор бүх юмыг халхавчлаад ингээд иргэд, сонгогчдодоо хэрэгжүүлж чадахгүй байдалтай байх уу? Энэ дээр бас тодорхой хариу өгөөч.
 
Зам, тээврийн сайд Азийн хөгжлийн банкны зээлийн хөрөнгөөр Улаанбаатар-Өвөрхангай аймгийн 60 км замыг засна гээд хаврын чуулганаар Улсын Их Хурал зээлийн хэлэлцээрийг нь батлаад, хөрөнгийн эх үүсвэрийг нь шийдээд өгчихсөн. Тендер зарлаж байгаа гээд танай яаман дээр яриад байгаа. Одоогоор энэ тендерийн сураг байхгүй, намрын энэ жил газар шорооны ажил хийгддэг хугацаа маань дууслаа. Тэгээд энэ зам маань энэ жил явах нь уу, явахгүй юу? Яахаараа Засгийн газар зээл авчхаад, эргэн төлөхийг нь Засгийн газар хариуцна. Тэгээд тендерийн яам нь бие даагаад сонгон шалгаруулалтыг нь хийгээд явуулж чаддаггүй юм бэ? Энэ дээр бодитой хариу өгөөч ээ.
 
Т.Аюурсайхан: Оюун-Эрдэнэ сайд эхэлж хариулъя.
 
Л.Оюун-Эрдэнэ: Чинзориг гишүүний асуултад хариулъя. Хуримтлалын нэгдсэн сангийн төсөөлөл юу вэ гэж. Мэдээж энэ хуримтлалын нэгдсэн сан, үндэсний баялгийн сан гэдэг энэ хоёр концепц бол нэлээдгүй мэтгэлцээн өрнөж байж, олон хүн оюун санаагаа уралдуулж байж, монгол хөрсөнд тулгуурласан зөв ийм тогтолцооны шинэчлэл рүү бидний хувьд орох ёстой гэдэг ийм байр суурьтай байгаа. Хуримтлалын нэгдсэн сан гэдэг сонгодог утгаараа, ялангуяа энэ маш амжилттай хэрэгжсэн Сингапур улсын жишгээр бол хуримтлалын нэгдсэн сан гэдэг нэг сан байна. Тэрнээсээ хүмүүс тэтгэврээ авна, тэрнээсээ хүмүүс шаардлагатай бол оношилгоондоо эрүүл мэндийн тэтгэлгээ авна. Тэр нь дотроо ердийн, тусгай гэсэн хоёр данстай байна. Эндээс хуримтлалын нэгдсэн сангаас хүүхдүүддээ, өөртөө боломжтой боловсролын зээлийг авах боломжтой байна. Мөн орон сууц худалдаж авахтай холбоотой төлбөрийн асуудлыг бас ярьж, эндээсээ шийдэх боломжтой. Мөн нийгмийн хамгаалал гэсэн таван асуудлыг хуримтлалын нэгдсэн сангаас шийдэх боломжтойгоор зохицуулна гэсэн үг.
 
Энэ таван үзүүлэлт нь өөрөө юу вэ гэхээр тухайн иргэн дундаж орлоготой иргэн байх, дундаж давхаргаа тэлэх төрийн бодлого гэсэн үг. Энэ бол мэдээж Нийгмийн даатгалын сан дээр тулгуурлана. Гэхдээ энэ дээр жишээлбэл, эхлэл, санхүүжилттэй холбоотой асуудал дээр байгалийн баялагтай холбоотой үндэсний баялгийн сантай холбоотой энэ асуудал дээр бас ярьж шийдэл гаргасан ийм түүхтэй юм билээ. Үүнтэй тулгуурлаад орон сууцны нэгдсэн корпораци байгуулагдана. Ингээд м2-аар заагаад жишээлбэл, 40 м2  ч байдаг юм уу, яг залуу гэр бүлүүдэд зориулсан онцгой хөнгөлөлттэй нөхцөлийн ийм орон сууц дээр төр илүү дэмжих бодлогоор оролцоно. Цаашлаад хоёр өрөө, гурван өрөө, дөрвөн өрөө гэдэг бол зах зээлийнхээ зарчмаар шийдэгдэнэ гэдэг ийм байдлаар л Сингапур улс нийт хүн амынхаа 97, 98 хувийг орон сууцтай болгосон ийм түүхтэй юм байна лээ.
Энэ бол орон сууц барих асуудал биш, энэ бол хуримтлалын нэгдсэн сан руу амжилттай орсон ийм л загвар. Тэгэхээр энэ дээр бид нар техник, эдийн засгийн үндэслэл гаргаад хамтарч ажилласан, очиж газар дээр нь ажлын хэсэг ажилласан байж байгаа. Манай хөрсөнд буух боломжтой гэдэг дүгнэлт гарсан. Харамсалтай нь одоо ковидтой холбоотой байдлаар ажлын хэсэг ирэх асуудал нь цахим хэлбэрт шилжчихээд ийм байдалтай хүлээгдээд байж байгаа. Засгийн газрын үйл ажиллагааны хөтөлбөр, үндсэн чиглэл батлагдвал энэ дээр Улсын Их Хурал, Засгийн газрын хамтарсан ажлын хэсгүүд байгуулагдаж явна.
 
Үндэсний баялгийн сан. Үндсэн хуульд үндэсний баялгийн сантай байна гээд хуульчлагдчихсан. Үндэсний баялгийн сан бол дотроо хоёр төрлийн ийм сан байгаа. Ирээдүйн өв сан бол хуримтлалын сан. Нэг үгээр хэлбэл Норвеги загварын ийм сан гэсэн үг. Энийг бид нар ирээдүйн өв сан гэж үндэсний баялгийн сан гэж үзэж болно. Гэхдээ энэ бол сүлдтэй, тоотой хоёр мөнгөний магадгүй сүлдтэй тал нь. Тоотой тал нь энэ бол илүү хөгжлийн сан талын, Казахстан, Чили зэрэг улсуудад амжилттай хэрэгжсэн ийм загвар байгаа юм. Энэ бол илүү Монголбанкан дээрээ нэг данстай, тууз байгуулагдаад Засгийн газар томоохон төслүүд жишээлбэл, дэд бүтцийн дутуу байгаа төслүүд, эдийн засгийн эргэлтэд оруулахтай холбоотой томоохон төслүүд мөн жишээлбэл, аймгуудыг холбосон томоохон тээвэр логистиктой холбоотой төслүүдийг шууд санхүүжүүлэхтэй холбоотой. Гэхдээ Хөгжлийн банкаар дамжиж санхүүжүүлэхтэй холбоотой ийм сан байгаа юм. Энэ нь манай улсын яг өнөөгийн нөхцөлд илүү тохирно. Энийг бас илүү уялдуулах ёстой гээд.
 
Энэ бол Ерөнхийлөгчийн Тамгын газар дээр нэг хуулийн төсөл, Эрдэнэс-Монгол дээр нэг хуулийн төсөл, мөн бусад гишүүдийн хүрээнд яригдаж байгаа гурван хуулийн төсөл байгаа.
 
Т.Аюурсайхан: Хүнс, хөдөө аж ахуй, хөнгөн үйлдвэрийн сайд Загджавын Мэндсайхан 93 дугаар микрофон. Махны экспорт, бусад асуудлууд дээр нэмж хариулъя.
 
З.Мэндсайхан: Гишүүний асуултад хариулъя. Махны экспорт, бид нар үндсэн чиглэл дээрээ Тогтвортой хөдөө аж ахуй гэдэг зорилтын хүрээнд энэ асуудлууд маань орсон байгаа. Монгол малын махны ач тусыг олон улсад сурталчлан таниулж, махны экспортын хэмжээг нэмэгдүүлсэн байна гэж. 2019 оны мал тооллогын үеэр бид нар 70 сая мал тоолуулсан. Энэ жилийн төл хүлээн авалттайгаа Монголд одоогийн байдлаар бэлчээрийн 90 орчим сая мал нь байна. Бэлчээрийн даацтайгаа уялдуулаад үзэх юм бол бид нар жилдээ 25-26 сая малаа эдийн засгийн эргэлтэд оруулах шаардлагатай байгаа юм.
 
Бид өөрсдөө бол дотоодын хэрэглээнийхээ тухайн жилийнхээ нөхцөл байдлаас хамаараад дотооддоо 12-14 сая малыг өөрсдийнхөө хүнсний хэрэглээндээ хэрэглэчихэж байгаа юм. Тэгэхээр цаана гарсан 10 сая мал бол илүү болж, бэлчээрийн даацаас үүсээд байгаа тэр малаа бид нар эдийн засгийн эргэлтэд оруулах шаардлагатай байгаа. Тэгэхээр бид энэ чиглэлд 25 сая орчим сая малыг ингэж тооцоолоод байгаа. Энэний дотоодын хэрэглээний хүнсэнд хэрэглэж байгаа малын түүхий эд, арьс ширийг боловсруулах болон экспортод гарч байгаа махныхаа зах зээлийнх нь экспортлогч, импортлогч орны зах зээлийн гүн рүү очиж л орох энэ чиглэл рүү л бид нар илүү анхаарч ажиллаж байгаа юм. Одоо бид нар яг үндсэн эцсийн хэрэглэгч дээрээ махны зах зээл маань очиж чадахгүй байгаа юм.
 
Нөгөө талдаа бид нар энэ онд өгөгдсөн квотын түвшиндөө бол ондоо багтаагаад малаа гаргах, махны экспортоо нэмэгдүүлэх энэ хүрээнд нь байлгах тэр бодлогоо барина. Нөгөө талдаа бид нар дотооддоо хүнсний гол нэрийн бүтээгдэхүүнийхээ үнийг бас тогтвортой түвшинд байлгах энэ бодлогоо хослуулж, энэ бол зохион байгуулалтын асуудал гэж харж байгаа юм.
 
Хөдөө аж ахуйн бүтээгдэхүүний үнэ ханш бол тогтвортой байна гэдэг дээр бид нар илүү анхаарч ажиллана. Гэхдээ төр бол үнэ зохицуулах асуудал руу ингээд яваад ороод байж болохгүй. Бид нар татаас, урамшууллын чиглэлээр энэ асуудлыг зохицуулаад явж байгаа. Ер нь цаашдаа Хөдөө аж ахуйн биржийн системийг тодорхой болгох ёстой. Ингэж байж бид нар хөдөө аж ахуйн бүтээгдэхүүний үнийг тогтвортой болгоно. Биржийг бид нар яг сонгодог утгаар нь хөдөө аж ахуйн биржийг ажиллуулаад энэ дэд бүтцийг нь бий болгоод ирвэл малчид маань хоршооллоод Хөдөө аж ахуйн биржтэйгээ хамтраад үүсмэл үнэт цаас гаргах замаар үйлдвэрлэгчдийн эргэлтийн хөрөнгийг нэг талдаа дутагдлаас хамгаалах, нөгөө талдаа малчид маань ирээдүйн орлогоо тушаах, түүхий эдийнхээ дүнгээр барьцаалаад арилжааны банкнаас зээл аваад явах боломжтой. Ингэж байж бид нар түүхий эдийн үнийг тогтвортой түвшинд барина гэж харж байгаа. Баярлалаа.
 
Т.Аюурсайхан: Байгаль орчин, аялал жуулчлалын сайд Сарангэрэл сайд нэмж хариулъя.
 
Д.Сарангэрэл: Чинзориг сайдын асуултад хариулъя. Бид эдийн засгийн тэргүүлэх салбар чиглэлээрээ аялал жуулчлалаа тодорхойлсон байгаа. Ер нь аливаа улс орны эдийн засагт аялал жуулчлал 7-9 хувийн нэмэртэй байхад хэвийн хөгжиж байна гэсэн ийм судалгаа, тооцоо байдаг юм байна лээ. Ковидтой холбоотойгоор дэлхийн аялал жуулчлал, тэр дундаа Монгол Улсын аялал жуулчлал ч гэсэн тодорхой хэмжээний хохирол амсаж байгаа. Дэлхийн аялал жуулчлалын байгууллагаас гаргасан тоон үзүүлэлтийг харахад эхний хагас жилийн байдлаар нийтдээ 120 сая долларын алдагдалтай. Энэ эрчээрээ явах юм бол оны эцэст 500 сая долларын алдагдал хүлээнэ гэсэн ийм тооцоог гаргасан байна.
 
Гэхдээ одоо Монголын дотоодын аялал жуулчид маань эх орноороо аялах ийм хүсэл эрмэлзэл бодит аялал жуулчлал хөгжлөө. 2019 онд бид нар гадаадаас 577 мянган жуулчин авч байсан бол Монголын жуулчид маань энэ зун, намрын улиралд 500 гаруй мянган хүн эх орноороо аялсан байна. Тийм учраас Чинзориг гишүүний маань хэлээд байгаа дотоодын аялал жуулчлалыг хөгжүүлэх чиглэл дээр анхаар гэж хэлж байгаатай би санал нэг байна.
 
Саяын хоёр аймгийн тухайд бол өнгөрсөн парламентын үед Азийн хөгжлийн банкны шугамаар хэрэгжиж байгаа хөнгөлөлттэй зээлийн хүрээнд Хөвсгөл аймгийг байгалийн аялал жуулчлал, Хэнтий аймгийг түүхэн аялал жуулчлалын бүс болгон хөгжүүлье гэдэг энэ шийдвэрийг та бид хамтдаа энэ парламентын танхимаас гаргасны хүрээнд энэ хоёр аймаг илүүтэй аялал жуулчлалын чиглэлээр хөгжиж байгаа. Тодорхой аялал жуулчлалын байгууламжууд баригдаж байгаа ийм зүйл байна. Би бас газар дээр нь явж танилцсан.
Тэгэхдээ Чинзориг гишүүний маань хэлээд байгаа зөвхөн хоёр аймгийн түвшинд биш, манай 21 аймаг, түүнчлэн 9 дүүрэг аливаа нэг зүйлээрээ гадаадын төдийгүй дотоодынхоо иргэдийн анхаарлыг татах, сонирхлыг татах тийм бүтээгдэхүүн үйлчилгээ гаргаж аялал жуулчлалыг хөгжүүлж улсынхаа эдийн засагт хувь нэмэр оруулах шаардлагатай. Энэ үүднээсээ манай Хархорин бас л мөн түүхэн аялал жуулчлал хөгжүүлэх энэ нутаг мөн. Тийм учраас бид хоёр хөтөлбөр хэрэгжүүлж байгаа шүү дээ Чинзориг сайд аа. Нэгд нь “Тогтвортой аялал жуулчлал 1” гэдэг маань Хөвсгөл, Хэнтий аймаг, “Тогтвортой хөгжил 2” энэ чиглэл рүү 21 аймаг маань өөрт байгаа боломж дээрээ, өөрөөр хэлбэл байгаль, соёлын өв, түүхэн дурсгалт газар дээрээ суурилсан ийм аялал жуулчлалыг хөгжүүлэхэд Байгаль орчны яам бодлогоор дэмжинэ.
 
Т.Аюурсайхан: Сандагийн Бямбацогт гишүүн асуулт асууя.
 
С.Бямбацогт: Баярлалаа. Хэдэн тайлбар хийхгүй бол бас ойлголтын зөрүү яваад байх шиг байна. Үндсэн чиглэл, таван жилийн энэ хөтөлбөр бол Монгол Улсын сүүлийн 30 жил яригдаж байгаагүй, хийгдэж байгаагүй ажил. 30 жилийн хугацаанд бид нар анх удаа хийх гэж байгаа, батлах гэж байгаа. 1990 оноос өмнө социализмын үед таван жилийн төлөвлөгөө гэж баталдаг байсан. Түүнийг хэрэгжүүлэхийн төлөө улс орон даяараа бүгд ажилладаг байсан. Дэлхийн бүх улс орнууд бас төлөвлөлттэй хөгжиж байна. 5, 10, 20, 30 жилээр нь төлөвлөж байна.
 
Бид нар сүүлийн 30 жил ерөөсөө төлөвлөх, дунд, урт хугацааны төлөвлөлт гэдэг юмаа хаясан. Хөгжлийн бодлого, төлөвлөлтийн тухай хууль, Үндсэн хуульдаа нэмэлт, өөрчлөлт оруулж бид нар хөгжлийн бодлого, төлөвлөлтийг тогтвортой байх, энэ хэрэгжих бололцоо боломжийг бүрдүүлсэн. Өнгөрсөн Их Хурлын хугацаанд бид нар Монгол Улсын урт хугацааны хөгжлийн бодлого “Алсын хараа”-г баталсан. Алсын хараа маань 3 үе шаттай, 10, 10 жилээр гурван үе шаттай байгаа. Үүнийг бас дунд хугацааны буюу арван жилийн хөтөлбөр баталчихсан гэж хүмүүс бас яриад байна. Тийм биш ээ. Бид нар дунд хугацааны арван жилийн хөтөлбөр маань долоон чиглэлээр долоон зорилтын хүрээнд батлагдана. Энэ батлагдаагүй байгаа, энэ тусдаа.
 
Таван жилийн дунд хугацааны хөтөлбөр бол иж бүрнээрээ, бүх нийгэм, эдийн засаг, байгаль орчин, засаглал бүгд багтсан. Энэ агуулгын хүрээнд явж байгаа. Энийг анх удаа батлах гэж байна. Анх удаа бид нар батлах гэж байгаа, 30 жилийн хугацаанд. Тийм болохоор бид нар нэлээн нухацтай хандах ёстой. Хөгжлийн бодлого, төлөвлөлтийн тухай хуульд 15 зарчим бодлогын бичиг баримт батлагдаад явсан. Энэ зарчмыг баримтлах ёстой. Дунд хугацааны бодлогын бичиг баримт болох таван жилийн үндсэн чиглэлийг батлахдаа бид нар таван шаардлага байгаа. Таван шалгуурыг хангах ёстой. Энэ урт хугацаа нь дунд хугацаатайгаа, дунд хугацаа нь богино хугацаатай нь уялдуулах ёстой.
 
Ийм байдлаар бодлогын бичиг баримтууд маань хоорондоо уялдаатай, үндэсний хэмжээний бодлогын бичиг баримт нь бүс нутагтайгаа, бүс нутаг нь орон нутагтайгаа, салбарын бодлого нь ч салбар дундын бодлоготойгоо хоорондоо уялдах ёстой. Ийм байдлаар анхаарч ажиллах ёстой юм. Энийг бид нар бас анхаарах ёстой шүү. Энэ дээр манай сайд нар, Их Хурлын гишүүд маань цааш цаашдаа Хөгжлийн бодлого, төлөвлөлтийн тухай хуулийг сайн уншиж судалж, энэ уялдаа холбоог сайн анзаарч байхгүй бол жаахан ойлголтын зөрүү яваад байна. Нэгдүгээрт энийг хэлчихье.
 
Хоёрдугаарт нь, мөчлөг яриад байгаа юм. Дөрвөн жилийн хугацаанд мөрийн хөтөлбөр батлах ёстой, тэгэнгүүтээ таван жилийн хөтөлбөр төлөвлөгөө гэдэг чинь буруу юм биш үү гэж. Сонгуулийн мөчлөгөөс бид нар аль болох зөрүүлэх гэж оролдсон. Анх удаа баталж байгаа. Анх удаа баталж байгаа учраас нэгхэн жилийн зөрүүтэй харагдаж байна. 2028 онд хоёр жилийн зөрүүтэй, 2032 онд гурван жилийн зөрүүтэй, 2036 онд дөрвөн жилийн зөрүүтэй болоод энэ чинь үндсэндээ төрийн бодлогын бичиг баримтууд нь сонгуулийн мөчлөгөөс, сонгуулийн улс төрчдөөс үл хамаараад төрийн бодлого нь тусдаа явж байдаг. Түүнд нийцүүлж улс төрийн бодлого, улс төрийн намууд, Засгийн газар тэр бодлого нь явдаг юм байна. Төрийн бодлого дээрээ үндэслэж улс төрийн намууд нь амлалтаа авдаг, мөрийн хөтөлбөрөө хэрэгжүүлдэг, Засгийн газар нь үйл ажиллагаа явуулдаг ийм ангит байх ийм тусдаа томоохон бодлого гэдгийг ингэж бид нар таван жил үндсэн чиглэл, дөрвөн жил нь тухайн ялсан намын буюу Засгийн газрын үйл ажиллагааны мөрийн хөтөлбөр.
 
Ингэж төрийн бодлого, тэр ялсан намын бодлого хоёрыг хооронд нь салгаж өгсөн юм. Ингэж байж төрийн бодлого нь бодлого дээрээ тулгуурлаж улс төрийн сонгуульд оролцож байгаа намуудын ялсан нам нь бодлогоо явуулдаг байх ийм байдлаар салгаж, ангилж өгөхгүй бол яг л дөрөв, дөрвөн жилээр явах юм бол дөрвөн жилийн циклиэр явна. Тийм болохоор дөрвөн жилийн дараа МАН Засгийн газрын үйл ажиллагааны хөтөлбөрөөр МАН-ын амласан амлалт хэрхэн биелэв гэдэг тайлангаа тавина. Таван жилийн дараа дараагийн 2024 онд сонгогдох Их Хурал маань таван жилийн төлөвлөгөө, хөтөлбөр маань хэр зэрэг биелсэн, биелээгүй гэдэг үнэлэлт, дүгнэлтээ өгөөд дараагийн 2025-2030 оны үндсэн чиглэл буюу таван жилийн төлөвлөгөөг боловсруулж Их Хурлаар батална.
 
Ийм байдлаар төрийн бодлого маань улсдаа, түүн дээр тулгуурлаж улс төрийн намуудын бодлого явагддаг байхаар ийм байдлаар ангилж хийсэн юм. Тийм болохоор сонгуулийн мөчлөгөөс аль болох уялдуулахгүй. Урд өмнөх алдаа бол ерөөсөө л сонгуулийн мөчлөг дагадаг, урагшаа хараад дөрвөн жил гэж явдаг, маргааш нь дөрвөн жилийн дараа хойшоо ухраад дөрвөн жил гээд явдаг. Ийм байдлаар л байрандаа хий эргэсэн байдалтай 30 жил явж ирсэн энэ алдааг засаж төрийн бодлого маань тогтвортой байх, хэрэгжих, тодорхой байх.
 
Т.Аюурсайхан: Монгол Улсыг хөгжүүлэх үндсэн чиглэлийг яагаад таван жилээр боловсруулж баталж байгаа, энэ үндэслэл шаардлагын талаар Хөгжлийн бодлого, төлөвлөлтийн тухай хуулийг санаачилсан Бямбацогт гишүүн, Хууль зүйн байнгын хорооны дарга маш тодорхой, ойлгомжтой тайлбарлалаа.
 
Одоо Амартүвшин гишүүн асуулт асууна. Асуултад хариулахдаа Чинзориг гишүүний хариултыг нэмээд өгье.
 
Г.Амартүвшин: Миний цаг яваад байдаг. Ер нь Монгол Улсын 2020-2025 онд хэрэгжүүлэх таван жилийн үндсэн чиглэл, энэ баримтад маш их ач холбогдол өгч байгаа. Ер нь энэ бол маш чухал стратеги. Бид улсаа хөгжүүлэхийн тулд дэлхийн түвшинд өрсөлдөх чадвартай байлгах хэрэгтэй. Тэгж байгаад бид нар тогтвортой эдийн засгийн өсөлтөд хүрч амьдралын чанар болон хүний хөгжлийн зорилтдоо хүрэх болно. Одоо энэ таван жилийн үндсэн чиглэлийн үнэлгээний шалгуур, жагсаалтад нэг юмыг би олж харсангүй. Тэр нь бизнес болон хөрөнгө оруулалтын орчинг сайжруулах үзүүлэлт. Дэлхийн банкны сompetentmens Index гэж байдаг. Тэр индексээр манай улс 81-д нь жагсдаг юм байна лээ. Киргизстаны дараа. Мөн адил Дэлхийн эдийн засгийн форумын индекс байдаг. Тэрэнд 102-т жагсаж байна. Угандагийн ард. Тэгэхээр бид нар эдийн засгаа дунд болон урт хугацаанд хөгжүүлэхийн тулд гадаад хөрөнгө оруулалтыг татах нь илүү чухал байна.
 
Хэдий болтол бид нар гаднын зээл, тусламжаар эдийн засгаа санхүүжүүлэх вэ? Гаднын шууд хөрөнгө оруулалтад бол их ач холбогдол өгмөөр байна. Яагаад гэвэл энэ индексүүдийг гаднын хөрөнгө оруулагчид чухалчилж хардаг. Энэ индексийг харж байгаад ер нь Монгол Улсын хөрөнгө оруулах орчин ямар байдаг юм бэ, ирээдүйн өгөөж нь ямар байхыг тооцдог болохоор бид нар энэ үзүүлэлтийг бас энэ жагсаалтдаа оруулчихмаар байна.
 
Эдийн засгийг авч гарах, хөгжүүлэх гурван чухал салбар байна. Уул уурхай, хөдөө аж ахуй, аялал жуулчлал. Энэ гурав маань гурвуулаа гаднын шууд хөрөнгө оруулалттайгаар явах болно. Тэгэхээр энэ үзүүлэлтийг би бол их чухал гэж үзэж байна. Тэрэнтэй холбоотой ер нь гадаад худалдаа, гадаад хөрөнгө оруулалтыг базсан тийм нэг төрийн байгууллага юм уу, ийм байгууллага байгуулбал зохимжтой юм биш үү?
 
Зарим, нэлээн хэдэн гишүүд төрийн өмчийн компаниудын хувьчлалын асуудлыг хөндөж ярьсан. Энийг би бас их чухал гэж үзэж байна. Гэхдээ би энэ дээр давтан яримааргүй байна. Гол нь банкны салбарын шинэчлэл болон хөрөнгийн зах зээлийн хөгжлийн талаар нэлээн тодорхой оруулмаар байна. Өнөө маргаашгүй одоо миний оролцож байгаа ажлын хэсэг Зээлийн хүүг бууруулах стратегийн төслийг Их Хуралд өргөн барина. Тэгэхээр энэ стратегид тусгагдсан нэлээн хэдэн зүйл, заалт болон арга хэмжээнүүдийг бас мөн энэ 2020-2025 оны жагсаалтад оруулмаар байна. Тэгж байгаад Засгийн газрын үйл ажиллагаа болон Монголбанк, Санхүүгийн зохицуулах хороо гээд энэ бүх байгууллагууд чинь хоорондоо уялдаа холбоотой ажиллах юм. Тэгэхээр энийг бас анхаарч оруулаач ээ.
 
Эцэст нь мэдээж хэрэг, Монголбанк бол Засгийн газрын харьяа биш гэдгийг сайн ойлгож байгаа. Гэхдээ Монголбанкны үүрэг роль маш өндөр, ялангуяа мөнгөний бодлого, тэгээд банкны салбарын зохицуулалт. Энэ дээр ямар нэгэн арга хэмжээний үг, үсэг бас орчихмоор байх юм. Ийм боломж байгаа болов уу? Баярлалаа.
 
Т.Аюурсайхан: Оюун-Эрдэнэ сайд хариулъя.
 
Л.Оюун-Эрдэнэ: Шалгуур үзүүлэлт, индексүүдтэй холбоотой асуудал дээр Улсын Их Хурлын ажлын хэсэг дээр ярилцъя. Тэгээд оруулах боломжтой гэж бодож байна. Банкны реформтой холбоотой мэдээж, тодорхой зохицуулалтууд орсон. Ер нь банкны, ялангуяа хөрөнгө оруулалттай холбоотой ийм асуудлуудын заалтуудыг нарийвчлах санал бас Эдийн засгийн байнгын хорооны даргаас гарсан. Танаас бас гарч байна. Тийм учраас хэдүүлээ ажлын хэсэг дээр хамтраад нарийвчлаад явчих бүрэн боломжтой гэж бодож байна.
 
Гаднын хөрөнгө оруулалтыг дэмждэг, гаднын хөрөнгө оруулалтын тогтвортой байдлыг хангадаг, гаднын хөрөнгө оруулагчид нэг цонхоор мэдээлэл авдаг, Монгол Улсад итгэдэг, Монгол Улс гэрээ хэлцэл байгуулсан бол түүндээ байж чаддаг, хөрөнгө оруулагчдад ээлтэй ийм эрх зүйн орчинтой, мөн Монгол Улс цаашид ямар байх вэ гэдэг Засгийн газрын тогтвортой бодлоготой, энийгээ олон улсад бас сурталчлан ойлгуулж таниулж чаддаг, төр, хувийн хэвшил нягт байдлаар түншилдэг гэдэг энэ бүх ойлголтыг нэгдсэн шугамаар өгөх ийм зайлшгүй томоохон орон зай яг энэ төрийн захиргааны төв байгууллага алга болсноос хойш энэ замхран алга болсон ийм дүгнэлт хийгдэж байгаа.
 
Тийм учраас яг өнөөдрийн энэ индрээс шууд тэр төрийн захиргааны төв байгууллагыг байгуулна гэж Засгийн газрын үйл ажиллагааны хөтөлбөрт ковидтой үед бол шууд бас хэлэхэд амаргүй байгаа. Гэхдээ бидний хувьд ярьж байгаад одоо Үндэсний хөгжлийн газар дээр тал нь байгаа, Гадаад хэргийн яаман дээр тал нь байгаа, Сангийн яаман дээр тал нь байгаа. Энэ бүтэц аль нэг яаман дээрээ төвлөрч гаднын хөрөнгө оруулалтын орчин, тэднийг дэмждэг, тогтвортой байдлыг хангадаг энэ байдал дээр жишээлбэл, байнгын бүтэц зайлшгүй шаардлагатай байгаа ийм орон зай гэдэгтэй би санал нэг байна.
 
Хувийн хэвшлийнхэнтэй уулзахад ч тэр, хандивлагч нартай уулзахад ч тэр, мөн Их Хурлын гишүүдтэй уулзахад ч тэр, ажлын хэсгийн эрдэмтэн, судлаачидтай уулзахад ч тэр, энэ бол давхцаж байгаа томоохон саналын нэг. Тэгэхээр ирэх дөрвөн жил энэ тал дээр бид нарын хувьд томоохон өөрчлөлтийг хийнэ. Энэ дээр шаардлагатай ийм боловсон хүчинтэй холбоотой энэ асуудлууд дээр ч гэсэн бид нар нэлээн томоохон шинэчлэлийн бодлого барина гэдэг байдлаар Засгийн газар дээр хоёр, гурван удаа яригдсан байж байгаа.
 
Энийг тусгайлан авч үзэх боломжтой юм. Таны саналыг дэмжиж байна. Энэ дээр бас Их Хуралтайгаа гар нийлж дөрвөн жилийн хугацаанд бид нар бас гаднын хөрөнгө оруулагчдын зүгээс ойлгомжгүй байгаа энэ нөхцөлүүдээ цэгцлэх, нэг ойлголтыг өгөх, илүү тогтвортой байх энэ асуудал дээр хамтран ажиллах болно гэдгээ бас илэрхийлэхийг хүсэж байна. Баярлалаа.
 
Т.Аюурсайхан: Чинзориг гишүүний асуултад нэмж хариулъя. Тавинбэх сайд 1 дүгээр индрийн микрофон дээрээс. Зарим асуултууд дутуу үлдсэн байна.
 
Н.Тавинбэх: Солонгос улсын экспорт, импорт Экзим банкны хөнгөлөлттэй зээлийн хөрөнгөөр 10 аймгийн төвд дулааны шинэ эх үүсвэр барих ёстой. Энэ оны 3  дугаар сард тендер зарласан. Эхний тендерт оролцогч ороогүй. Хоёр дахь удаа зарласан тендерт Солонгос-Монголын хамтарсан хоёр консорциум оролцсон. Тендерийн үнэлгээ хоёр шаттай байх ёстой. Өнөөдрийн байдлаар техникийн үнэлгээ хийгээд, Солонгосын Экзим банк руу үнэлгээний дүнгээ явуулчихсан. Солонгосын Экзим банкнаас тендерийн үнэлгээтэй холбоотой зөвлөхийн дүгнэлтийг хамт ирүүл гэсэн. Зөвлөхийн дүгнэлтийг бид хоёр хоногийн өмнө явуулчхаад хариуг хүлээж байна. Энэ төсөл, хөтөлбөр хэрэгжсэнээр 10 аймгийн төвд дулааны эрчим хүчний хүчин чадал хоёр дахин нэмэгдэх ёстой. Хэрэглээний халуун устай болох ёстой. Энэ бол шаардлагатай, чухал ийм төсөл, арга хэмжээ байгаа.
 
Худалдан авалт, гүйцэтгэгчийг сонгон шалгаруулах ажиллагаа банкны худалдан авалтын журмаар нийцүүлж явагддаг учраас бас цаг хугацаа шаардсан, нэлээн удаашралтай явагдаж байна.
 
Т.Аюурсайхан: 95 дугаар микрофон дээрээс Зам, тээврийн хөгжлийн сайд Халтар нэмж хариулъя.
 
Л.Халтар: Чинзориг сайдын асуултад хариулъя. Өвөрхангайн замын их засварын ажил жаахан төвөгтэй байгаа нь үнэн. Та бүхэн ялангуяа манай Өвөрхангайгаас дэвшсэн гурван гишүүн гурвуулаа их санаа зовж байгаа, би ч ялгаа алга. Энэ сонгуулийн үеэр уул нь гүйцэтгэгч нь шалгараад, Азийн хөгжлийн банкны зээл л дээ. Гүйцэтгэгч нь тендерт ялаад гараад ирсэн юм. Тэгээд сая энэ 8 сарын эхээр тэр тендерт шалгарсан гүйцэтгэгч маань өөрөө татгалзжээ, энэ ажлаа хийхгүй гээд. Яг ямар шалтгаанаарыг нь сайн мэдэхгүй байна. Тэгэхээр нь бид нар дахиад Азийн хөгжлийн банканд хуулиар нь тэрний дараа жагсаж байгаа компаниудын санал явуулаад одоо гүйцэтгэгчээр нь явуулъя гэтэл Азийн хөгжлийн банкнаас өнөө өглөө манай яаманд хариу ирсэн байна. Тэр нь нэгэнт шинэ гүйцэтгэгч нар татгалзсан учраас энэ тендерийг дахин зарлах шаардлагатай гээд.
 
Тэгээд би одоо яамныхантайгаа бас холбогдоод ярьж байна. Нэгэнт нөхцөл байдал ийм болчихсон учраас энэ намар, өвөл, хаврын нөхцөлд хөнгөн маягаар замыг яаж урсгал засвар хийх вэ гэж. Энийгээ гаргалгааг нь гаргаад, хөрөнгө санхүүгийн эх үүсвэр нь ямар байна вэ, бололцоонуудаа судлаад тэгээд Өвөрхангайгаас дэвшсэн Чинзориг гишүүн та бүхэнд би бас эргэж танилцуулъя.
 
Т.Аюурсайхан: Баярлалаа. Дашдэмбэрэлийн Бат-Эрдэнэ гишүүн алга байна, Булгантуяа гишүүн алга байна. Дэлгэрсайхан гишүүн асуулт асууя.
 
Б.Дэлгэрсайхан: Энэ Үндсэн чиглэл, таван жилийн төлөвлөлтөө бид ярьж байна л даа. Би сая Оюун-Эрдэнэ сайдын ярьж байгааг дэмжиж байгаа юм. Гадаадын хөрөнгө оруулалтын газар гэж дээр үед байсан. Энэ алга болоод, Гадаадын хөрөнгө оруулалтын газар эзэнгүй, гурван яамны дагавар хүүхэд шиг ингээд алга болсон. Энэнтэй холбогдоод гадаадын хөрөнгө оруулалт орж ирж байгаа юм байхгүй, дээр нь эрх зүйн орчин нь саармагжсан, дээрээс нь гадаадын хөрөнгө оруулалтыг бас сүүлийн хэдэн жил адлах маягтай явж ирсэн. Одоо энэ газраа яаралтай Гадаадын хөрөнгө оруулалтын газраа сэргээхгүй бол Монгол Улс цаашдаа эдийн засгийн нэг гол хөшүүрэг бол гадаадын хөрөнгө оруулалт шүү дээ.
 
Тийм учраас сая ковидтой холбогдоод хойшлуулж магадгүй гэж ярьж байна. Миний саналаар бол энийг хойшлуулалгүй байгуулах хэрэгтэй. Гадаадын хөрөнгө оруулалт бол өнөөдрийн байдлаар бол гадаадын хөрөнгө оруулагчид манайхаас жаахан бэргэх, айх маягтай тойроод, ихэвчлэн Төлөөлөгчийн газраа байгуулах маягаар явж байгаа юм. Төлөөлөгчийн газар байгуулах маягаар явахаар татвар төлөхгүй, нэг ийм болгоомжлолын байдалтай байгаа учраас энэ орчныг нь хурдан бүрдүүлээд, хөрөнгө оруулалтын газрыг нь байгуулаад, түрүүн өөрийн чинь хэлдгээр хувийн хэвшил, мөн гаднын хөрөнгө оруулалтыг холбож дэмжих, эрх зүйн орчныг нь бүрдүүлэх. Энэ дээрээ бас онцгой анхаарч өгөөч ээ гэдгийг дахин хэлмээр байна.
 
Хоёрдугаарт, энэ таван жилийнхээ төлөвлөгөөнд Дорноговь аймгийг хүнд аж үйлдвэрийн бүс нутаг болгоно гэж байгаа. Дээрээс нь Дарханы хөнгөн аж үйлдвэрийн бүс нутаг болгоно гэж байгаа. Энийгээ яг төлөвлөгөөндөө оруулсан уу? Цаашдаа бид нар чинь нэмүү өртөг шингэсэн бүтээгдэхүүн үйлдвэрлэнэ гэж байнга ярьж байгаа. Гэтэл Дорноговь дээр аль хэдийн дэд бүтцээ барих, үйлдвэрүүд барих, ингээд мөнгөө зараад бүх юм эхэлчихсэн. Одоо бол буцах зам байхгүй. Энэ үйлдвэрүүдийг барьж байгуулахад мэдээж төр, хувийн хэвшил хамтдаа л хийнэ. Төр ганцаараа мөнгө гаргаад хийнэ гэж байхгүй. Үүнийг дэмжихэд компаниудад тухайлбал, Сангийн яам, татварын газар ямар дэмжлэг үзүүлэх юм бэ? Ийм нэмүү өртөг шингэсэн том хүнд аж үйлдвэр оруулж ирж барьж байгуулахад ямар дэмжлэг үзүүлэх вэ гэдгээ энд бас тодорхой зааж өгөх ёстой.
 
Дараа нь Сайншанд нэгэнт аж үйлдвэрийн бүс нутаг болно гээд орчихсон учраас хүн амын төвлөрөл, суурьшил асар ихээр бий болно. Тийм учраас Барилга, хот байгуулалтын яам энэ дээр юу бодож байгаа вэ? Орон сууц ихээр барихад анхаарах ёстой. Бид нар Улаанбаатарт л орон сууц нэмээд бариад, Улаанбаатарт л түрээсийн орон сууц, ипотекийн зээлээ өгөөд байдаг. Тэгэхээр хүн болгон л Улаанбаатарт ирж амьдарна шүү дээ. Цаашдаа хөдөө, орон нутагтаа түрээс болоод ипотекийн зээлээ түлхүү олгохгүй юм бол төвлөрөл чинь саармагжихгүй юм байна шүү. Ялангуяа нэгэнт ийм үйлдвэр бариад их мөнгө зарчихсан газар та нар орон сууцыг яаж хэрэгжүүлж дагалдах хүн амын төвлөрлөө яаж зохион байгуулах юм бэ? Энэнд тодорхой хариулт авъя. Энийгээ бас энэ таван жилийнхээ төлөвлөгөөнд тусгаж байгаа юу?
 
Гуравдугаарт, Зүүнбаян-Ханги-Мандалын зам хэзээ эхлэх юм бэ? Энэ цаасан дээр бичээстэй байгаа чинь бол 2020-2024 онд эхлүүлнэ гээд орхичихсон, ингээд тодорхой юм байхгүй. Одоо Замын-Үүдийг Зам, тээврийн сайд та өөрөө мэдэж байгаа. Замын-Үүдийн тээвэр бол таазандаа тулчихсан, Эрээн авч чадахаа больсон. Одоо энэ Ханги-Мандал-Зүүнбаянгийнхаа төмөр замыг даруй барихгүй бол бид нарын экспорт нэмэгдэхгүй ээ.
 
Т.Аюурсайхан: Дэлгэрсайхан гишүүнд 1 минут нэмж өгье.
 
Б.Дэлгэрсайхан: Тийм учраас Зүүнбаян-Ханги-Мандалын замаа Засгийн газар хэзээ эхлүүлэх юм бэ? Энэнд маш тодорхой хариулт авъя. Энийг бид олон жил ярьсан. Энэ бол экспортын том гарц мөн шүү.
 
Дараагийн дугаарт бас эрчим хүчний асуудал байна. Дорноговь аж үйлдвэрийн бүс нутаг болж байгаатай холбогдуулан Чойр-Сайншандын шугамыг хэзээ шинэчлэх юм бэ? Тэгэхгүй бол эрчим хүч даахгүй болж байгаа. Та бүгд мэдэж байгаа, шугам нь даахгүй, эрчим хүчний хэрэгцээ маш их болсон. Дорноговьт бол хувь, хувьсгалын маш олон үйлдвэрүүд баригдаад эхэлчихсэн явж байгаа. Дээрээс нь 10 аймагт дулааны станц барих гээд та хэлж байна. Энэнд Дорноговь ороогүй ээ. Цаашдаа Дорноговь аймагт төвлөрсөн төвлөрөл, суурьшил бий болоход дулааны станцыг Дорноговьт яаж шийдэх юм бэ? Энийг тодорхой шийдэхгүй бол үйлдвэрийн бүс нутгийг дагаад хүссэн хүсээгүй олон орон сууц баригдахаар дулааны хангамж байхгүй болчихож байгаа юм. Энийг бас тодорхой.

            Т.Аюурсайхан: Нэлээн олон асуулт асуулаа. Уул уурхай, хүнд үйлдвэрийн сайд Ёндон 1 дүгээр микрофон дээр Дорноговь, Дархан-Уул аймагт хүнд аж үйлдвэрийн бодлогын талаар асуултад хариулъя.
 
Г.Ёндон: Дэлгэрсайхан гишүүний асуултад хариулъя. Яг энэ асуудлаар өнгөрсөн дөрвөн жилийн хугацаанд Үйлдвэр, технологийн паркын асуудлаар хүнд үйлдвэрийг хөгжүүлэх асуудлаар татварын таатай орчин нөхцөл бүрдүүлэх чиглэлээр уг нь эрх зүйн орчны бичиг баримт явж байсан. Энэ бол бас энэ жил үргэлжлээд яамны үйл ажиллагааны хөтөлбөр дотор хуулийн асуудал явж байгаа. Энийг  бид цааш нь үргэлжлүүлж явуулах төлөвлөгөөтэй байгаа. Баярлалаа.
 
Т.Аюурсайхан: Сангийн яамнаас Төрийн нарийн бичгийн дарга Наранцогт саян асуудал дээр татварын ямар дэмжлэг үзүүлэх талаар 84 дүгээр микрофон дээр. Дараа нь Барилга, хот байгуулалтын яам, Зам, тээврийн хөгжлийн яам, Эрчим хүчний яам хариултаа бэлдэж байгаарай.
 
С.Наранцогт: Одоогийн үндсэн чиглэл дээр тийм нарийн татварын томьёолол байхгүй байгаа ч гэсэн яг одоо хэрэгжиж байгаа хууль, эрх зүйн орчиндоо гадаадын шууд хөрөнгө оруулалт орж ирэхэд татвар авахгүй зохицуулалттай. Тэгээд орж ирээд явж байгаа үйл ажиллагааны хувьд татвараа төлөөд явах ийм л зохицуулалттай байж байгаа. Янз бүрийн, олон улсад хэрэгжүүлдэг олон төрлийн механизмууд байгаа. Тэрийг тухайн үед нь Засгийн газрын мөрийн хөтөлбөрийн үйл ажиллагаанд тусгаад юм уу, эсхүл тухайн жилийнхээ үндсэн чиглэл дээр тусгаад ингээд хэрэгжүүлээд явах боломжтой гэж бодож байна.
 
Т.Аюурсайхан: Барилга, хот байгуулалтаас байна уу? Орон нутагт орон сууцны бодлого. Хариулъя.
 
Э.Золбоо: Эрхэм гишүүдэд энэ өдрийн мэнд хүргэе. Барилга, хот байгуулалтын яамны дэд сайд Золбоо байна. Засгийн газрын үйл ажиллагааны дөрвөн жилийн мөрийн хөтөлбөрт орон сууцжуулах 150 мянган айл өрхийг орон сууцжуулах бодлогыг баримталж ажиллана гэж зорьж ажиллаж байгаа. Үүний 100 мянган орон сууцыг Улаанбаатар хотод, 50 мянган айлын орон сууцыг орон нутгуудад хэрэгжүүлж ажиллана гэж байгаа юм. Энэ ажлын хүрээнд Үндэсний орон сууцны корпорац байгуулагдахаар ингээд ажлын хэсэг гарчихсан ажиллаж байгаа. Энэ Үндэсний орон сууцны корпорац хэрхэн бага, дунд орлоготой иргэдээ орон сууцжуулах вэ, яаж хотын төвлөрлийг сааруулах вэ гэдэг дээр зорьж ажиллаж байгаа.
 
Ерөнхийдөө бага, дунд орлоготой, нийгмийн даатгал төлдөг, анх удаа орон сууцанд орох боломжтой энэ өрхүүдийг урьдчилгаа төлбөргүй тэгээд орон сууцанд оруулах бодлогыг зорьж ажиллаж байгаа. Энэ ажлынхаа хүрээнд ажлын хэсэг гарчихсан. Удахгүй тодорхой болно. Ер нь төвлөрлийг сааруулж орон нутагт дагуул хотуудад орон сууцжуулах бодлогыг ирэх дөрвөн жилд хэрэгжүүлж онцгой анхаарч ажиллана.
 
Т.Аюурсайхан: Зүүнбаян-Ханги-Мандалын авто замын талаар тодорхой хариулаарай. 85 дугаар микрофон дээрээс Зам, тээврийн хөгжлийн сайд Халтар хариулна.
 
Л.Халтар: Дэлгэрсайхан гишүүний асуултад хариулъя. Зүүнбаян-Хангийн төмөр замын асуудал өнгөрсөн 7 хоногт Үндэсний аюулгүй байдлын зөвлөл дээр яригдаад зөвлөмж гарсан. Зөвлөмжийг бид нар өнөө өглөө авсан. Тэгээд одоо бас нууцын зэрэгтэй юм болохоор би хамаагүй ийм, тийм гэж яриад байж болохгүй байна. Шаардлагатай гэвэл албан бичгээр би Дэлгэрсайхан гишүүнд тэр тодорхой мэдээллийг өгье. Замын-Үүд, Эрээний хувьд бол бас нэг үеэ бодвол ахицтай. Өөрөөр хэлбэл, хоногт бид нар 10-11 галт тэрэг өмнөх жилүүдэд өгдөг байсан бол одоо 14, 15, 16 ч хүрч байгаа тохиолдол байгаа. Гэхдээ энэ нь бас бүрэн хэрэгцээг хангаад байна гэсэн үг биш. Тэрийг ойлгож байгаа. Мэдээллийг би албан бичгээр өгье.
 
Т.Аюурсайхан: Эрчим хүчний сайд Тавинбэх дулааны цахилгаан станцтай холбоотойг 1 дүгээр индрийн микрофон дээр хариулна.
 
Н.Тавинбэх: Дэлгэрсайхан гишүүний асуултад хариулъя. Чойр-Сайншандын 220 кВт-ын хоёр хэлхээт шугам өнөөдрийн байдлаар Европын сэргээн босголтын хөнгөлөлттэй зээлийн санхүүжилтээр нийт төсөвт өртөг нь 63.5 сая доллар байгаа. Үүний 43.5 сая доллар нь хөнгөлөлттэй зээл, 20 сая доллар нь буцалтгүй тусламж байгаа. Энэ санхүүжилтээр шинэ шугам татах ажил хийгдэнэ. Өнөөдрийн байдлаар энэ ажлын гүйцэтгэл байгаль орчны үнэлгээ, ТЭЗҮ хийгдэх шатандаа явж байна. Байгаль орчны үнэлгээ, ТЭЗҮ хийгдээд дуусвал гүйцэтгэгчийг сонгон шалгаруулах ажил хийгдэнэ. Мөрийн хөтөлбөрт тусгагдсан ажил байгаа. Бидний төлөвлөж байгаа хугацаагаар бол 2020-2022 онд дуусгах төлөвлөгөөтэй байгаа.
 
Солонгосын Экзим банкны хөнгөлөлттэй зээлийн хөрөнгөөр 10 аймгийн төвд баригдах дулааны станцад Дорноговь аймаг ороогүй. Дорноговь аймгийн хувьд бид ярьж байгаа. Хүчин чадал нэмэгдүүлэх, шинэ эх үүсвэр барих зайлшгүй шаардлага байгаа. Хүчин чадал нэмэгдүүлэх ажил хийгдэж байгааг та мэдэж байгаа байх, улсын төсвийн хөрөнгө оруулалтаар. Шинэ эх үүсвэр барих асуудал дээр бид сая ярилцаж тохироод шаардлагатай юм байна гэж үзээд ТЭЗҮ, зураг, төсөв хийлгэх ажлыг Эрчим хүчний Эдийн засгийн хүрээлэнгээр хийлгэхээр тохироод байгаа. ТЭЗҮ, зураг, төсөв хийлгэчихээр хөрөнгийн эх үүсвэрээ хөөцөлдөх болно.
 
Т.Аюурсайхан: Оюун-Эрдэнэ сайд хариулаад, тэгээд та тодруулаарай.
 
Л.Оюун-Эрдэнэ: Гадаадын хөрөнгө оруулалтын газрыг байгуулж энэ чиглэлээр явж байгаа хүмүүсийг нэг цонхноос нэгдмэл эрх зүйн ойлголт авдаг, эрх зүйн орчин нь хамгаалагддаг, төрөөс авах мэдээлэл болон бусад үйлчилгээ хүнд сурталгүй байдаг энэ тогтолцоо руу энэ дөрвөн жил орно. Энийг Засгийн газрын үйл ажиллагааны хөтөлбөрт ч тусгасан байгаа. Ажлын хэсэг дээр хэдүүлээ илүү нарийвчлаад орж ч болно.
 
Хувийн хэвшилтэй холбоотой хамтарч ажиллах ийм түншлэлийн олон асуудлууд хэрэгжинэ. Ер нь энэ нэлээдгүй яригдаж байгаа учраас би Дэлгэрсайхан гишүүний асуултад маш тодорхой, олон нийтэд зөв ойлголт өгөх үүднээс бас тайлбар хийх нь зүйтэй гэж бодож байна. Засгийн газар чөлөөт өрсөлдөөнийг үргэлж дэмжинэ. Монгол Улсын үе үеийн Засгийн газрууд үргэлж дэмжсээр ирсэн. Жам ёсны бизнесийн орчныг үргэлж хамгаална. Хувийн хэвшлээ үргэлж дэмжинэ. Томоохон төслүүд дээр төр, хувийн хэвшил хамтарч ажиллана. Гаднын хөрөнгө оруулалт таатай байх орчныг үргэлж дэмжихийн төлөө зогсох болно.
 
Төрийн өмчийн үйлдвэрийн газруудыг үе шаттайгаар цэгцэлж жижиглэх асуудлыг бас бодлогоор тууштай дэмжих болно. Өмч хувьчлалын асуудлыг ч гэсэн ил тод, аль болохоор бид нарын хувьд энийг илүү нээлттэй байх энэ асуудлыг тууштай баримтлах болно. Гэхдээ энийг манай хувийн хэвшлийнхэн ч юм уу, олон нийт зарим зүйлтэй андуурч ойлгож болохгүй. Хуулиас дээгүүр, төрөөс дээгүүр албан бус системийг үүсгэж болохгүй. Хувийн хэвшил, шүүх, хууль хяналтын байгууллагуудыг худалдаж авч, тэнд өөрсдийн компанийн нэршилтэй систем үүсгэж болохгүй. Энэ бол өөрөө чөлөөт эдийн засгийг, жам ёсны бизнесийн орчныг сүйтгэдэг зүйл учраас ийм зүйлтэй тууштай тэмцэнэ. Ийм системээр дамжуулж улсын өмч хөрөнгийг шамшигдуулж болохгүй, төрийн мөнгөөр луйвардаж авч болохгүй. Энэ бол өөр зүйл. Энэ бол эрх зүй хамгийн өндөр хөгжсөн АНУ-д ч гэсэн хамгийн л хатуу байдаг ийм зүйл.
 
Энэ хоёр зүйлийн ялгаа, заагийг бид нарын хувьд авах ёстой. Хувийн хэвшлээ бүх талаар дэмжиж ажиллана. Гэхдээ Сүхбаатарын талбайгаа өгөх хэмжээнд бид нар лоббид өртөж болохгүй, төр, засгийнхан. Энэ зүйлийн ялгаа, зааг, зохист тэнцвэр хангагдах ёстой л гэж бодож байгаа юм. Тийм учраас энэ дээр Төрийн өмчийн бодлого, зохицуулалтын газраас ч гэсэн ажлын хэсэг байгуулагдаад ажиллаж байгаа. Энэ хүрээнд ч гэсэн Эрдэнэт үйлдвэрийн асуудал эцэслэн шийдвэрлэгдэнэ, энэ хүрээнд ч гэсэн Оюу толгой дээр байгаа маргаантай асуудлууд эцэслэн шийдвэрлэгдэнэ. Цаашдаа илүү хариуцлагатай, илүү ил тод, нээлттэй, төр, хувийн хэвшил илүү түншилж ажиллах энэ эрх зүйн орчны төлөө хамтдаа алхах дөрвөн жил байх болно гэдгийг бас тэмдэглэн тодруулж хэлэх нь зүйтэй байх аа гэж бодож байна. Баярлалаа.
 
Т.Аюурсайхан: Дэлгэрсайхан гишүүн тодруулъя.
 
Б.Дэлгэрсайхан: Барилга, хот байгуулалтын яам 150 мянган айлын орон сууц гэж яриад байгаа юм. 100 мянга нь Улаанбаатар хотод, 50 мянга нь орон нутагт гээд. Тэгээд 50 мянгыг нь 21 аймагт хуваахаар нэг аймагт 2500 айлын орон сууц л барих юм байна л даа. Тэгээд үйлдвэр барьж, дэд бүтэц барьж баахан мөнгөө төр газар булчихсан. Одоо энийгээ дагаад ажиллах хүч нь очдог, энийгээ оршин суух нөхцөл орчин, орон сууцыг нь ийм байдлаар 2500-хан, Дорноговьт ажлын байр 50 мянгаар нэмэгдэнэ гэж ярьж байгаа юм. Нийт 150 мянган ажлын байрны чинь 50 мянга нь Дорноговьт байгаа шүү дээ. Тэгэхээр адил тэнцүү хуваарилна гэх юм бол энэ улсууд чинь гудамжинд амьдрахгүй нь лавтай шүү дээ. Тийм учраас энийг дагаж орон сууц, дээр нь орон сууцыг дагаад түрээс, ипотекийн зээлээ яг орон нутагт яаж хуваарилах юм бэ?
 
Т.Аюурсайхан: Барилга, хот байгуулалтын яамнаас 1 дүгээр индрийн микрофон дээр нэмээд тодруулъя. 1 минут.
 
Э.Золбоо: Үйл ажиллагааны хөтөлбөрт бол 50 мянга орон нутагт гэж байгаа боловч энэ бол 50 мянгаар зогсохгүй, ингээд барилга байшингууд зорилтот бүлэг рүүгээ дэмжигдээд явна. 21 аймагт бол яг тэнцүү хуваагаад, таны хэлдгээр 2500 ч юм уу, тэгж явахгүй. Ер нь ипотекийн зээлийг бид нар Засгийн газрын үйл ажиллагааны хөтөлбөрт 4-6 хувь гэж байгаа. Хэрвээ бид нар энэ зорилтдоо хүрч чадах юм бол ард иргэдийг орон сууцжуулах тал дээр нэлээн том дэмжлэг үзүүлнэ гэж харж байгаа. Тэгээд орон сууцны үнийг бууруулах тал дээр бид бүхэн зорилтууд тавьж ажиллаж байна. Гол нь барилгын материалыг бүрдүүлдэг арматур, хавтгай шил, цементийн асуудлуудыг төрөөс зохицуулаад, импортыг аль болох багасгаад явах юм бол бага, дунд орлоготой, нийгмийн даатгал  төлдөг тэр иргэдийгээ орон сууцжуулах таатай орчныг бүрдүүлнэ гэж бодож байгаа. Зөвхөн төр бас энэ орон сууцны асуудлыг бүрэн хариуцаад явах биш, хувийн хэвшлийнхэнтэйгээ хамтраад явна. Хувийн хэвшлийнхэн ямар төсөл, хөтөлбөр хэрэгжүүлнэ вэ, тэр.
 
Т.Аюурсайхан: Гомпилдоогийн Мөнхцэцэг гишүүн асуулт асууя.
 
Г.Мөнхцэцэг: Монгол Улсыг 2021-2025 онд хөгжүүлэх таван жилийн үндсэн чиглэл, хөтөлбөрийг бид одоо хэлэлцэж байна. Таван жилийн хугацаанд энэ бол ямар нэгэн намын бодлого, мөрийн хөтөлбөр биш юм. Монгол Улсын төр улс орноо хөгжүүлэх энэ үндсэн чиглэл, мөрийн хөтөлбөр өө. Энэ утгаараа, энэ агуулгаараа бол маш их өргөн дэлгэр агуулгыг агуулсан ийм хөтөлбөр байх ёстой. Салбарын ямар нэгэн хөгжлийг чухалчлахаасаа илүүгээр Монгол Улсын хувьд онцлог бий. Жилийн дөрвөн улиралтай, хангай, говь, хээр гээд бүс нутгуудад хуваагддаг ийм томоохон онцлогтой ийм аймаг, улс аа.
 
Тийм учраас энэ үндсэн чиглэлийн хөтөлбөр бол тал талынхаа чиглэл агуулгыг агуулсан байх ийм учиртай. Тэгэхээр би одоо бас энэ таван жилийн үндсэн чиглэл дотроос ялангуяа говийн бүс нутгийг яаж хөгжүүлнэ гэж онцгойлон заасан заалт юмнуудыг олж харахгүй байна. Үндсэндээ Монголын говь бол чимээгүйгээр устаж үгүй болж байгаа. Дээрээс нь маш их хөдөлгөөнтэй, тогтворгүйгээр үгүй болж байгаа ийм бүс нутаг. Говиос сонгогдсон бүх гишүүдийн ярьж байгаатай би санал нэг байна. Үндсэндээ Монголын говь уул уурхайн хөлд үнэхээр талхлагдсан, малын бэлчээргүй болчихсон, хөдөө аж ахуйн чиглэлээр ямар нэгэн тогтвортой үйл ажиллагаа явуулахад ямар ч боломжгүй болчихсон ийм чимээгүй нүүж байгаа ийм бүс нутаг гэж ингэж харагддаг.
 
Ер нь авто зам хүрчихсэн, төмөр зам хүрчихсэн говийн аймгуудын хувьд бас тодорхой хэмжээгээр хөгжил бол оччихсон байж байгаа юм. Дунд нь орхигдсон аймгууд бас байна. Тухайлбал, Дундговь, Говьсүмбэр аймгууд гээд байна. Энд ажиллаж, амьдарч байгаа улсуудын хувьд ард иргэдийн хувьд зовлон ижилхэн. Яадаг вэ гэхээр өнөөдөр үнэхээр хотжилттой, аймагжилттай байя гэхэд үндсэндээ орон сууцнаас авахуулаад байшин, барилга, сургууль, цэцэрлэг гээд асуудлууд маш хүнд байдаг. Тэгэхээр би одоо салбарын яамдаас тодорхой асуултуудыг асууя гэж бодож байгаа юм.
 
Түрүүн Дэлгэрсайхан гишүүн асуусан, орон сууцжуулах ажлыг эрчимжүүлэх тал дээр Дундговь аймагт, ялангуяа Говьсүмбэр аймагт заагдсан заалтууд юу байна вэ? Дулааны цахилгаан станц барих ажлуудыг эрчимжүүлэхгүй бол энэ одоо нэн шаардлагатай байгаа асуудал байна. Дундговь аймагт дулааны цахилгаан станц баригдахаар уул нь тусгагдсан. Энэ ажил шүүхийн маргаантай явж байгаа гэсэн. Энэ ажил одоо ямаршуу байдалтай явж байна вэ?
 
Хоёрдугаарт би Уул уурхайн яамнаас бас асуулт асууя. Монголын говь бол тэр чигтээ уул уурхайн лиценз нь олгогдоод ингээд үндсэндээ уул уурхайн хөлд нэрвэгдсэн, хэлмэгдсэн ийм байдалтай байж байгаа. Энэ уул уурхайтай холбоотой асуудлуудаа хэдийд цэгцэлж, ямар байдлаар лицензийг цэгцлэх чиглэлээр ямар ажлуудыг авч хэрэгжүүлэх гэж байгаа вэ? Ялангуяа Дундговь аймагт сүүлийн үед их гараад байгаа ард иргэдийн маань маш их анхаарал тавьж байгаа ураны асуудлууд дээр та бүхэн маань ямар бодлого, чиглэл авч хэрэгжүүлэх гэж байна вэ?
 
Ингээд бүсчилсэн хөгжлийг манай Засгийн газар, ялангуяа Оюун-Эрдэнэ сайд энэ дээр тусгайлаад говийн хөгжил гэдэг тийм чиглэлд энэ аймгуудыг хамруулах тал дээр шинээр юу тусгасан бэ гэдэг талаараа бас хариулт өгөөч ээ гэж ингэж хүсэж байна.
 
Т.Аюурсайхан: Тодорхой асуултууд асууж байна. Барилга, хот байгуулалтын яамнаас Дундговь, Говьсүмбэр аймаг дахь орон сууцжуулах хөтөлбөр, 1 дүгээр индрийн микрофон. Дараа нь Эрчим хүчний яам, Уул уурхайн яам, Засгийн газрын Хэрэг эрхлэх газраас хариултаа бэлдэж байгаарай.
 
Э.Золбоо: Орон нутаг, ялангуяа Дундговь аймагт яг барилгын чиглэлээр ямар барилга байгууламж баригдах гэж байгаа вэ гэдэг дээр яг бүрэн мэдээлэл алга байна. Гэхдээ бид нар ажлын хэсэг гараад, цаашдаа орон нутагт 21 аймаг, 9 дүүрэгтээ хэрхэн ямар барилга байгууламжууд барих арга хэмжээг зохион байгуулах вэ гэдэг дээр ажлын хэсэг гарчихсан, одоо ингээд ажиллаад байж байгаа.
 
Т.Аюурсайхан: Эрчим хүчний сайд Тавинбэх 1 дүгээр индрийн микрофонд хариулъя.
 
Н.Тавинбэх: Мөнхцэцэг гишүүний асуултад хариулъя. Дундговь аймагт баригдах дулааны эх үүсвэрийн хувьд шүүхийн маргаантай байгаа. Түрүүний ярьдаг Солонгосын Экзим банкны хөнгөлөлттэй зээлийн хөрөнгөөр хийгдэх ёстой ажил. Сая анхан шатны шүүхийн шийдвэр гарсан. Түрүүн бид нар шүүхийн маргаантай байгаа 10 аймгаас 2 аймгийн төвийнх нь дулаан хангамжийг тусад нь зарлачихсан. Тэгэхээр 8 аймгийнх нь үнэлгээ хийгдээд Экзим банк руу явчихсан гэсэн үг. Шүүхийн маргаантай байгаа 2 аймгийн төвийн хувьд бид тендерийг түр түдгэлзүүлчихээд байж байгаа. Тэгэхээр шүүхийн маргаантай байгаа Архангай, Дундговь аймгийн төвд баригдах дулааны станц бол бусад аймгуудаас цаг хугацааны хувьд жаахан хоцорч явах байх.
 
Т.Аюурсайхан: Уул уурхайн сайд Ёндон говийн бүс дэх лиценз цэгцлэх, ураны асуудал дээр хариулна.
 
Г.Ёндон: Мөнхцэцэг гишүүний асуултад хариулъя. Ер нь сүүлийн зургаа, долоон жилийн хугацаанд тусгай зөвшөөрлийн тоо бол жил тутамд тогтмол багассаар ирсэн байгаа. Нэг хэсэг  10, 20 хувь байсан бол өнөөдөр нийт газар нутгийн 4.3 хувийг тусгай зөвшөөрлийн талбай эзэлж байгаа. Үүн дотроо хайгуулын тусгай зөвшөөрлийн тоо 3.3 хувь, ашиглалтын тусгай зөвшөөрлийн нийт талбай бол ерөөсөө 1 хувь хүрэхгүй хэмжээг эзэлдэг. Үүн дотроо ашиглалтын тусгай зөвшөөрөл дотроос эвдэрсэн, уул уурхайд өртсөн талбайн хэмжээ бол маш бага, 5 дахин бага, 0.2 хувь ч хүрэхгүй ийм тоо байдаг.
 
Нөгөө талаасаа мэдээж хэрэг, хөдөө орон нутагт амьдарч буй иргэдийн орон зайг хамгаалсан, тэдний эрх ашгийг хамгаалсан шийдвэрийн дагуу энэ лицензийн тоо багассан боловч нөгөө талаасаа магадгүй, төр, засгийн хэмжээнд нэлээд шийдэмгий шийдвэр гаргах ёстой байх. Нэг бол лицензийн тоогоо багасгасаар байгаад ялангуяа ашиглалтын лицензийн тоо маань 1600 болчихсон, хайгуулын лицензийн тоо 1000 хүрэхгүй шахам болчихсон байж байгаа. Ень яваандаа өнөөдөр уул уурхайгаа бид эдийн засгийн тулгуур, зүтгүүр салбар гэж ярьж байгаа өнөө үед лицензийн тоо цөөрөөд, бид нар ашиглах ашиглах ашигт малтмалын тоо маань багасаад байх юм бол сүүлдээ эдийн засаг маань тулгуургүй, зүтгүүргүй хөлгүй л болно гэсэн үг.
 
Мэдээж хэрэг, салбарын яамны зүгээс илүү өртөг шингээсэн, илүү гүн боловсруулсан эдийн засгийг солонгоруулсан импортын үйлдвэрүүдийг дэмжиж байгаа боловч хүссэн хүсээгүй бид нар газрын доорх баялгийнхаа хэмжээг мэдэх, тодорхой үе шаттайгаар төвлөрүүлж, тодорхой үе шаттайгаар үе дараалан ашиглалтад оруулах асуудлууд зайлшгүй яригдана. Тийм учраас энэ асуудал дээр бид нар ирэх дөрвөн жилд хайгуулын лицензийн талбайг нэмэгдүүлж, гадаадын хөрөнгө оруулалтыг нэмэгдүүлнэ гэсэн тийм үзэл баримтлал энэ үйл ажиллагааны хөтөлбөр дотор явж байгаа юм. Тэр дотроо улсын төсвийн хөрөнгөөр хийгддэг геологийн суурь судалгааны ажлыг нэлээд нэмэгдүүлэхээр байж байгаа.
 
Энэ нь явж, явж яваандаа өнөөдөр гадаадын хөрөнгө оруулагчдыг суурь мэдээллээр хангадаг, геологийн суурь судалгааны ажил Үндэсний геологийн алба байгуулагдсанаар илүү эрчимжих ёстой. Ингэснээр ирээдүйн том ордууд нээгдэх суурь судалгааны ажлын мэдээлэл хөрөнгө оруулагчдыг дуудах учиртай. Гэхдээ бас нэг талаасаа би бас санаа зовж байгаа Мөнхцэцэг гишүүнийг ойлгож байна. Яагаад гэвэл өнөөдөр жижиг олон уурхайнуудыг бид нар яах аргагүй цөөлөх ёстой. Томоохон хэдэн ордуудаа ашиглах, том ордуудын өгөөжийг эдийн засагт эзлэх хувийг нэмэгдүүлэх ёстой гэдэг дээр би санал нийлж байна.
 
Ураны асуудлаар гишүүн маань санаа зовж байгаагаа хэллээ. Яах аргагүй л ураны асуудал хүн бүхэнд эргэлзээ мадаг төрүүлсэн ийм асуудал байдаг. Энэ асуудлаар би ажил авсны дараахан Мон-Атом компани болон Цөмийн энергийн газрын дарга нартай уулзаж ярилцсан байгаа. Үнэхээр Дорноговь аймагт болсон тэр асуудал, мал, төл яагаад өвдсөн, ямар учир, шалтгаантай байгаа дээр хийсэн судалгаа, шинжилгээний материалыг авч байгаа. Тэрний дагуу л материал түрүүчээсээ ирж байгаа. Үнэхээр учир шалтгаан нь урантай холбоотой байна уу, эсхүл өөр ямар нэгэн учир шалтгаан байна уу гэдгийг бид нар эхлээд мэдэж ойлгох ёстой. Түүний дараа энэ асуудал, бид нар нэг бол ураныг олборлох уу, үгүй бол ураныг.
 
Т.Аюурсайхан: 1 дүгээр индрийн микрофон дээр 1 минут нэмээд өгчихье. Энэ чухал асуудал, гүйцээж хариулъя.
 
Н.Тавинбэх: Тийм учраас өнөөдөр энэ асуудалд шинжлэх ухаанчаар хандаж үнэхээр шалтгааныг тодруулж, үнэхээр бодитой мэдээллийг хүмүүст хүргэх, хангах ийм чиглэлээр салбарын яам голлон манлайлж оролцох ёстой гэж үзэж байгаа. Үнэхээр уран сөрөг байдлаар нөлөөлж байгаа тохиолдолд мэдээж хэрэг, энийг хориглох, болих ёстой. Хэрвээ энэ бол шалтгаан нь уран биш байх юм бол бид нар арай өөр шийдвэрийг, гэхдээ энэ бол илүү өндөр түвшинд гарах ёстой шийдвэр гэж үзэж байна. Баярлалаа.
 
Т.Аюурсайхан: Бүсчилсэн хөгжилтэй холбоотой асуудал байгаа. Говийн бүсэд хамруулах. Оюун-Эрдэнэ сайд хариулъя.
 
Л.Оюун-Эрдэнэ: Үндсэн чиглэлийн есөн бүлгийн нэг нь бүсчилсэн хөгжилтэй холбоотой асуудал байгаа. 2001 онд Улсын Их Хурлаар баталсан бүсчилсэн хөгжлийн үзэл баримтлалтай холбоотой асуудлыг дахиж авч үзэх ийм байдлаар тусгагдсан байж байгаа. Энэ бол Засгийн газрын ажил, гэхдээ энэ бол Улсын Их Хурал дээр хийгдэх нэлээдгүй том ажлуудын маань нэг бол энэ байгаа. Гэхдээ ер нь говийн бүс нутгийг хөгжүүлэхтэй холбоотой та Дундговьтой холбоотой асуудлуудыг тодруулж байх шиг байна. Орхон, Онги төсөл энэ говийн аймгуудад, тэр дундаа Дундговь, Өмнөговь аймгуудад хэрэгжихээр байгаа. Говийн бүсийн аялал жуулчлалыг хөгжүүлэх цогц төсөл гээд үндсэн чиглэлд тусгагдсан. Энэ дотор бас Дундговь аймаг ороод явж байгаа.
 
10 аймгийн баригдах дулааны станцын дэд бүтцийг байгуулах, түгээх, сүлжээг шинэчлэх асуудал, энэ дотор бас Дундговь аймаг ороод явж байгаа тийм ээ? Хэрвээ би буруу хариулбал манай салбарын сайдууд засаарай. Мөн төвийн бүсийн цахилгаан дамжуулах, түгээх сүлжээний үр ашгийг дээшлүүлэх томоохон төсөл бас Дундговь аймагт ороод явж байгаа. Ер нь Дорноговь, Дундговь, Говьсүмбэр аймгууд, ялангуяа Дорноговь аймаг бол манай нэлээдгүй том аж үйлдвэрийн бүс болж хөгжих ийм томоохон эхлэл тавигдаад явж байгаа. Тэрний дагуу тийшээ ажлын байр, дэд бүтцийн томоохон төслүүд хэрэгжээд явж байгаа гэдгийг бас танд хэлэхийг хүсэж байна.
 
Дундговь аймгийн Сайнцагаан сумын Тэвшийн говийн цахилгаан станцын төсөл бас хэрэгжихээр техник, эдийн засгийн үндэслэл хийгдээд явж байгаа. Тэгэхээр нэлээдгүй тийм томоохон бүтээн байгуулалтын ажлууд говийн бүс нутаг руу бас чиглэхээр энэ таван жилийн үндсэн чиглэл дээр тусгагдаж байгаа гэдгийг хэлэхийг хүсэж байна.
 
Т.Аюурсайхан: Жадамбын Бат-Эрдэнэ гишүүн асуулт асууя.
 
Ж.Бат-Эрдэнэ: Үндсэн хууль хэлэлцэх явцад Бямбацогт, Баттөмөр нарын бид хэдэн гишүүд санал гаргаад хөгжлийн бодлого төлөвлөлт тогтвортой байна гэсэн ийм заалтуудыг оруулж байсан юм. Тэгээд энэний дагуу үндсэн чиглэл маань таван жилээр орж ирж байгаад таатай байна. Энэ бол бас зүйтэй гэж үзэж байгаа юм. Үндсэн чиглэлдээ биднар зөв зүйтэй хөгжлийн бодлогынхоо хүрээнд нэлээн хэдэн том, том заалтуудыг бүр хөдөлшгүй сайхан оруулах хэрэгтэй гэж үзэж байгаа юм. Авто замын талаар нэг асуулт асууя тээврийн сайдаас.
 
Авто замынхаа сүлжээг бид нар дараа дараагийнхаа “Нутгийн зам” гэдэгтэйгээ уялдуулаад хийсэн үү, үгүй юу? Энэ дотор яг тэр “Нутгийн зам” гэдэг хүрээнд нь замын сүлжээ чинь орж ирж байгаа юу, үгүй юу? Тэгэхгүй бол хэн нэгэн улс төрчийн, хэн нэгэн сайдын амбицаар нөгөө замыг чинь хэдэн тийш нь татаад л, тэгээд аймаг, орон нутгийн ийшээ ч зам тавих ёстой, тийшээ ч зам тавих ёстой, бараг л Доржийнх руу, Дондогийнх руу тавих нь холгүй ийм замууд тавьсаар байгаад наад сүлжээг чинь замхруулаад байгаа шүү дээ. Тийм болохоор энэ сүлжээ чинь одоо бүрэн дүүрэн орж байгаа юу? Бид аймаг, орон нутгаа нийслэл хоттойгоо холбочихсон. “Нутгийн зам” гэсэн орон нутгийг хооронд нь холбох ийм гол замуудаар замын сүлжээгээ хийх ёстой. Энэнийхээ хүрээнд хийгдэж байгаа юу, үгүй юу?
 
Хоёрдугаарт, Мянганы замаар босоо тэнхлэгийн Гурванбулаг, Хишиг-Өндөр, Орхон, Булган чиглэлийн 99.7 км зам байгаа. Энэ бас л хаягдчихсан явж байгаад өнгөрсөн дөрвөн жил хийгдсэн байгаа. Энэ үндсэн чиглэлд орж байгаа юу гэдгийг та сайхан хариул өгөөч ээ.
 
Хоёрдугаарт, Хялганат, Хангал, Эрдэнэтийн 53.3 км зам. Энийг Орхон аймаг буюу Эрдэнэт үйлдвэртэй хамтарч төсвийн хөрөнгийг хамтарч оролцуулаад тавья гэсэн нэг тийм яриа хэлэлцээрийг бид нар бас хийгээд явж байгаа. Улсын төсвөөс тодорхой хэмжээгээр хөрөнгө оруулаад явъя гэсэн. Энэ зам маань техник, эдийн засгийн үндэслэл, зураг төсөв боловсруулах дотор хоёулаа орчихсон явж байгаа шүү. Уг нь хоёулаа зурагтай. Халтар сайд мэдэж байх ёстой. Энийг сайхан хариулаад өгөөч ээ.
 
Хүний хөгжлийн асуудал дээр ерөнхий боловсролын сургуулиудын сургалтыг сайжруулна гэсэн яг үг, үсгээрээ юм орж ирэхгүй байна. Энийг бүр үг, үсгээр нь тодорхой оруулж ирмээр байна. Боловсролын сайд энэ дээр сайхан хариулт хэлж өгөөч ээ. Хоёрдугаарт, англи хэлний сургалтыг ерөнхий боловсролын сургуулиудад бид нар тууштай авч явахгүй бол бидний нөгөө гадаадад гарах, сургалт хийх, нөгөө ноу-хау авчрах, Монгол Улсаа хөгжүүлэх, ирээдүйн боловсон хүчин, энэ чинь энэ англи хэл дээр чинь очоод таг зогсчихоод байна шүү дээ. Хад мөргөчихөөд байна. Тийм болохоор энийг бүр ерөнхий боловсролын сургуулийн хүрээнд англи хэлний сургалтыг хөдөө гадаагүй маш том хэмжээнд нь дэлгэж авч явахгүй бол болохгүй байгаа шүү. Энэ дээр таны бодол ямар байгаа вэ? Боловсролын сайд энэ дээр нэг хэлж өгөөч ээ.
 
Нөгөөтэйгүүр, Байгаль орчны сайдаас дахиад асуух гээд байна. Түрүүний яриад байсан. Хөвсгөл гээд байгалийн аялал жуулчлал гэж байгаа. Зун болохоор бүх л Улаанбаатарчууд маань Булган руу гараад давхидаг. Байгалийн сайхныг бишрээд л, ямар сайхан байгальтай юм бэ гээд бишрээд л байдаг, бишрээд л байдаг. Нөгөө цаасан дотор чинь байхгүй байна шүү дээ, Байгаль орчны сайд аа? Энийг харж үзээч ээ, Оюун-Эрдэнэ сайд аа? Тэгэхээр бидний байгалийн сайхныг өнөөдрөөс эхлээд аялал жуулчлалтай нь уялдуулаад тэрнийхээ бодлогыг сайжруулах ийм асуудал нэн тэргүүнд байх хэрэгтэй байна.
 
Хоёрдугаарт, Хөдөө аж ахуйн сайд дээр нэлээн олон удаа би асуулт асуулаа. Ер нь хөдөө аж ахуйн бодлогоо сайжруулмаар байна. Тэр тусмаа мал аж ахуйн бодлогыг бүр сууриар нь бид нар авч явахгүй бол бид нар өнөөдөр бараг л ямар мал, мах идэж байгаагаа ч мэдэхгүй болчихсон, тийм болчихоод байна шүү дээ. Тэгэхээр ерөөсөө энэ малынхаа чанарыг сайжруулах, үр өгөөжийг нь сайжруулах ийм асуудал өргөн дэвшүүлж тавих хэрэгтэй байна.
 
1 минут авч байгаа билүү? Шууд авчихъя.
 
Т.Аюурсайхан: Болно. Жадамбын Бат-Эрдэнэ гишүүнд 1 минут нэмж өгье.
 
Ж.Бат-Эрдэнэ: Төгсгөлд нь нэг зүйлийг сайд нартаа хэлмээр байна. Одоо бид нар бодлого нэг их яримааргүй байна. Энэ бодлогын бичиг баримтууд маш их гарсан. Хамгийн сүүлд гэхэд л “Алсын хараа 2050” гээд энэ том бичиг баримтууд гарч ирлээ. Бодлого бол олон хэмжээний, олон төрлийн бодлогууд гарсан. Энийгээ базаад 2050 дээр хамгийн сүүлд оруулсан гэж үзэж байгаа шүү. Тийм болохоор одоо бид нар юу хийх вэ гэхээр аж ахуйн яам болмоор байна. Одоо хөдөө аж ахуй дээр гэхэд хэдэн литр, тонн сүү илүү ашигласан бэ, боловсруулсан бэ, гадаад зах зээл рүү хэдий хэмжээний мах борлуулсан бэ, малаа хэдий хэмжээнд өсгөсөн юм бэ, ашиг шимийг нь хэдий хэмжээнд дээшлүүлсэн юм бэ, үйлдвэрлэлийг хэдий хэмжээнд дээшлүүлсэн юм бэ. Тэр уул уурхайд гээд баялгийг хэдий хэмжээгээр дээш нь гаргаж ирсэн юм бэ, баялгаа хэдий хэмжээгээр сайжруулсан юм бэ гэсэн ийм үр дүнтэй яам болмоор байна шүү. Энийг хэлэх гэсэн юм. Баярлалаа.
 
Т.Аюурсайхан: Зам, тээврийн хөгжлийн яамнаас Халтар сайд 95 дугаар микрофонд хариулъя. Дараа нь Боловсрол, соёл, шинжлэх ухааны сайд, Байгаль орчин, аялал жуулчлалын сайд бэлдэж байгаарай.
 
Л.Халтар: Бат-Эрдэнэ гишүүний асуултад хариулъя. “Нутгийн зам” хөтөлбөр намын мөрийн хөтөлбөрт орсон. Бид нар чинь одоо Баянхонгор, Говь-Алтай чиглэлийн 126.7 км, Загастайн даваа, Тосонцэнгэл, Улиастайгаа холбоод, нөгөө хэл амтай Дархан-Улаанбаатар маань ингээд болчихвол бид нар Ардын хувьсгалын 100 жилийн ойн өмнө Монгол Улсын бүх аймгийн төвийг нийслэлтэй хатуу хучилттай авто замаар холбох юм.
 
Дараагийнх нь бол “Нутгийн зам” хөтөлбөр. “Нутгийн зам” хөтөлбөрийн гол зорилго бол ерөөсөө аймгийн төвүүдийг сумдын төвтэй холбох асуудал байгаа. Тийм учраас бид нар энэ дээр “Нутгийн зам” хөтөлбөр хэрэгжүүлнэ гэж орсон. Судалгаа хийгдээд явж байгаа. Бид нар гурван хувилбар сонгоод явж байгаа юм. Өөрөөр хэлбэл, хэвтээ тэнхлэгийн замаасаа ойролцоо сумууд руу холбох нэг хувилбар, аймгийн төвөөс нарны цацраг хэлбэртэй тал тал тийшээ сумын төвд рүүгээ явсан нэг хувилбар, гурав дахь нь өөрөөр хэлбэл, аймгийн төвөөсөө нэг зам татаад тэр нь хэд хэдэн сумдыг холбочих ийм хувилбаруудыг яриад судалгааны ажил явж байна. Тэгээд ямар ч байсан тодорхой тоогоор тавиад ингээд 2020-2024 оны Засгийн газрын мөрийн хөтөлбөрт энэ ороод хэрэгжээд явна. Тэгэхээр үндсэн сүлжээтэйгээ бид нар энийг уяж өгч байгаа гэдгийг хэлье.
 
Хоёрдугаарт нь, Эрдэнэт, Хялганат, Хангал, Жаргалантын зам гээд Батлут гишүүн бас яриад байгаа. Энэ бодвол Байнгын хороон дээр зарчмын зөрүүтэй санал гаргаад ТЭЗҮ гэдгээр нь ороод явчихвал бид нар татгалзах юм алга байна. ТЭЗҮ-ээ боловсруулаад, дараа нь зураг, тэгээд төсвөө хийгээд ингээд хэрэгжээд явах бололцоотой. Уул нь энийг ингээд хийчихвэл.
 
Ж.Бат-Эрдэнэ: Зураг нь байгаа юм уу?
 
Л.Халтар: ТЭЗҮ байхгүй байна, гишүүн ээ. Бид нар шууд ингээд алгасаад явчих гээд байгаа юм. Тэгэхээр ямар ч байсан хуулийнхаа дагуу ТЭЗҮ-ээ хийгээд, тэгээд зураг, зургийнхаа дагуу төсвөө хийгээд санхүүгийнхээ эх үүсвэрийг шийдээд явж болохоор байна. Энэ бол уул нь ач холбогдол өндөртэй юм байна лээ. Эрдэнэтээс гараад Дарханаар дамжаад явахаас 100 орчим км татуу учраас Эрдэнэт, тэгээд Булганы оршин суугчид тун аятайхан ийм дэд бүтэц бий болох бололцоотой. Хялганатынх энд орчихсон явж байгаа.
 
Т.Аюурсайхан: Боловсрол, шинжлэх ухааны сайд Цэдэвсүрэн 1 дүгээр индрийн микрофон дээр хариулъя.
 
Л.Цэдэвсүрэн: Бат-Эрдэнэ гишүүний асуултад хариулъя. Ерөнхий боловсролын сургуулийн сургалтын чанарыг сайжруулах талаар яг энэ үг, үсгээрээ ороогүй ч гэсэн үндсэн чиглэл болон Засгийн газрын үйл ажиллагааны хөтөлбөрт ерөнхий боловсролын сургуулийн сургалтын чанарын дотоодын үнэлгээгээ тогтмолжуулж, чанарыг дэлхийд өрсөлдөхүйц хэмжээнд аваачих тогтолцоо руу шилжүүлэх ийм агуулгаараа орчихсон байгаа.
 
Бид нар, би өмнө нь бас хэлж байсан, 2018 оноос эхлээд ерөнхий боловсролын сургуулийн сургалтын чанарын дотоодын үнэлгээнүүдийг хийгээд эхэлчихсэн. Энэ үнэлгээнүүдийнхээ чанарыг тодорхой хувиар, одоогийн бид нарын зорьж байгаа зорилт бол 40.5 хувьтай байгаа энэ сургалтын дундаж чанарыг 60 хувь руу энэ дөрвөн жилийн хугацаанд шилжүүлэхээр зориод ажиллаж байгаа. Англи хэлний сургалт бол одоогоор ерөнхий боловсролын сургуулийн 5 дугаар ангиасаа эхлүүлээд англи хэлний хичээлийг хүүхдүүд үе шаттайгаар үзэж байгаа. Жишээ нь 5 дугаар ангид гэхэд 7 хоногт гурван удаа, жилд 96 цаг гэх мэтчилэнгээр анги ахих тусам хичээлийнх нь тоо болон цаг нь ихсээд явж байгаа. Энийгээ бид нар чанаржуулах асуудлыг нэлээн төлөвлөж байгаа.
 
Ер нь цаашдаа их, дээд сургуулиудын оюутнуудыг төгсөхдөө ялангуяа багш, инженер, техник болон анагаах, эрүүл мэндийн чиглэлээр эмчээр төгсөж байгаа оюутнуудыг төгсөхдөө TOEFL болон IELTS-ын оноотой төгсгөх ийм бодлого барьж, энэ сургуулиудын хөтөлбөрт англи хэлийг бүр нэлээн олон кридетээр оруулахаар төлөвлөөд ажиллаж байгаа. Засгийн газрын үйл ажиллагааны хөтөлбөр болон түүний дагаж батлагдах дөрвөн жилийн төлөвлөгөөнд англи хэлтэй холбоотой асуудлууд нэлээн сайн тусаад явж байгаа.
 
Т.Аюурсайхан: Байгаль орчин, аялал жуулчлалын сайд Сарангэрэл хариулъя.
 
Д.Сарангэрэл:  Давтан хэлэхэд аялал жуулчлалыг эдийн засгийн тэргүүлэх салбарын нэг болгож Засгийн газар үйл ажиллагааныхаа мөрийн хөтөлбөртөө тусгахаар бид хэлэлцэж ярилцаж байгаа. Гэхдээ энэ дээр та бүхэн маань нэг зүйлийг зөв ойлгоорой. Бид нар Хөвсгөл, Хэнтий гэдгийг онцолж гэдэг юм уу, ямар нэгэн лобби орсон тухай асуудал байхгүй. Хэнтий аймаг өөрөө манай эзэн Чингисийн төрсөн нутаг. Ер нь Эзэн Чингисийг булаацалдаж байгаа ийм үүх түүх олон газар байна шүү дээ, улс орнууд. Та бүхэн маань мэдэж л байгаа тийм ээ? Тэгээд зарим газраар очиж байхад энд Чингис хаан ташуураа унагаасан юм гэсэн, ингэсэн гээд итгэхийн аргагүй үлгэр шиг юмнууд яриад л, үзүүлж харуулах юмтай байна.
 
Тэгвэл бид нар эзэн Чингисийнхээ их өлгийд ядаж гаднын хүмүүст харуулах юмтай, үүх түүхтэй нь холбоотой байгууламж цогцолбор барих энэ төслийг өнгөрсөн парламентын үеэс эхэлснийг би Байгаль орчин, аялал жуулчлалын сайдын хувьд дэмжиж байгаа юм. Газар дээр нь очиж танилцлаа. Тэр сошиал орчинд яваад байгаа шиг тал дээр ганц цэг байгаа тухай асуудал байхгүй байна лээ.
Хэнтий аймгийн Биндэр суманд Эзэнт гүрэн, Их хуралдай гэдэг гайхамшигтай сайхан бүтээн байгуулалт Монгол Улсынхаа хэмжээнд таарч тохирсон ийм байгууламж босож байгаа юм байна лээ. Эрдэнэбилэг агсан, урлагийн гавьяат зүтгэлтэн санаачилж эхэлсэн, одоо манай Төртогтох гавьяат, манай түүхчид, археологичид, зураачид, сийлбэрчид гээд олон хүний хөдөлмөр, бүтээл, зүтгэл шингэсэн ийм томоохон бүтээн байгуулалтууд ингээд явж байна.
 
Хөвсгөл аймагт бол маргаад байх асуудал байхгүй. Хөвсгөл нуур маань цэнхэртээд байж байгаа. Энэ бол арга байхгүй, Монголын Швейцарь гэж нэрлэдэг. Тийм учраас нэгэн түүх дээрээ, нөгөө нь байгаль дээрээ суурилаад ингээд Азийн хөгжлийн банкны шугамаар өнгөрсөн парламентад түүхийн болон байгалийн аялал жуулчлалыг хоёр бүс нутгийг тодорхойлоод ингээд бодит үйл ажиллагаа явуулж байгаа.
 
Нөгөө талаасаа энэ зөвхөн хоёр аймаг дээр түшиглээд өнгөрөх тухай асуудал байхгүй шүү дээ. Засгийн газрын үйл ажиллагааны мөрийн хөтөлбөр хэлэлцэхээр та бүхэндээ хэлнэ. Бид нар зөвхөн 21 аймаг гэхгүйгээр манай 9 дүүрэгт ч гэсэн өөрийн гэсэн өвөрмөц дотоодын болон гадаадын жуулчдад санал болгох, харуулах үзүүлэх юм бий. Булган аймгийн тухайд бол Герман улс бол шар айргаараа алдартай, Бавари мужид шар айрагны баяр гэж хийдэг бол манай Булган бол эхний ээлжинд байгалийн баялаг, түүхээсээ гадна бүтээгдэхүүнээрээ ажил, үйлчилгээг татах бүрэн боломжтой.
 
Энэ бол айраг бол Сайхан, Могот, Хишиг-Өндөр сум бол Булган аймаг дотроо айргаараа тэргүүлдэг. Тэгээд энэ сайхан сумын айраг дээрээ түшиглэсэн айрагны баярыг хийж байгаа. Энэ жил хамгийн анхны баяраа олон улсын байгууллагуудад бүртгүүлснээс хойш хийх гэж байна, 22-нд. Сайхан сумын Өрөмийн нуур гэдэг газар хийнэ. Үүнийг Байгаль орчин, аялал жуулчлалын яам бодлогоор дэмжиж байгаа. Энэ мэтчилэнгээр түүхэн чиглэлийн дурсгалт болон өв соёл, бүтээгдэхүүний онцлогт суурилсан аялал жуулчлалыг хөгжүүлэх чиглэлд бүх аймгаа Байгаль орчин, аялал жуулчлалын яам, Засгийн газар бодлогоороо дэмжинэ.
 
Тухайлбал, 21 аймгаа зэрэг дэмжих боломж нь өөрөө эдийн засгийн хязгаарлалттай гэдгийг та бүхэн маань мэдэж байгаа. Тийм учраас “Тогтвортой аялал жуулчлал 2” хөтөлбөрийн хүрээнд бид нар Архангай, Баян-Өлгий, Увс, Ховд зэрэг аймгаа хамааруулж байгаа. Тэрнээс гадна ЖАЙКА олон улсын байгууллагын хүрээнд тогтвортой аялал жуулчлалыг хөгжүүлэх ийм судалгааг Архангай, Өвөрхангай, говийн бүсүүддээ хийж байгаа. Энэ бол бусад аймгуудад үргэлжилнэ. Чухал аль чиглэлээр юунд суурилж тухайн аймаг, орон нутагт аялал жуулчлалыг хөгжүүлбэл илүү үр дүнтэй, илүү олон жуулчдыг татах ийм бололцоо үүсэх нь вэ гэдэг судалгааныхаа ажлуудыг бид нар бодитой хийгээд явж байгаа. Үүнд Булган аймаг маань орхигдохгүй орно гэдгийг Бат-Эрдэнэ гишүүндээ хэлье гэж ингэж бодож байна. Баярлалаа.
 
Г.Занданшатар: Гишүүд асуулт асууж, хариулт авч дууслаа. Үг хэлэх Улсын Их Хурлын гишүүн байна уу? Бадмаанямбуугийн Бат-Эрдэнэ гишүүнээр тасаллаа. Анужин, Анандбазар, Жадамбын Бат-Эрдэнэ гурвыг нэмье. Лувсанцэрэнгийн Энх-Амгалан гишүүн үг хэлье.
Л.Энх-Амгалан: Үндсэн чиглэлийг мэдээж дэмжиж байгаа. Таван жилийн үндсэн чиглэл. Тэгээд үндсэн чиглэл дээр манай Засгийн газрын мөрийн хөтөлбөрийн гол зорилтуудыг нэг болох зээлийн хүүг бууруулах асуудал ерөөсөө яг тодотгож тусаагүй байгаа юм. Тэгэхээр үндсэн чиглэл гэдэг чинь өөрөө тодорхой зорилтууд, хүрэх түвшингээ хэмждэг хамгийн бодитой ийм бичиг баримт байгаа байхгүй юу. Хүрсэн үү, хүрээгүй юу гээд хэмждэг. Тийм учраас энэ үндсэн чиглэл дээр ухаалаг санхүүгийн зах зээл Зорилт 4.3 гээд ийм л, банк санхүүгийн зах зээлийн эрсдэл даах найдвартай байдлыг хангасан байна л гэсэн ийм маш ерөнхий үгээр орчихсон байж байгаа юм.
 
Бид нар энэ зээлийн хүүг бууруулах асуудлыг үндсэн чиглэл дээр ямар нэгэн байдлаар тусгаж өгөх ёстой. Өчигдөр Монголбанкны Ерөнхийлөгч бас мэдэгдэл хийгээд одоо жигнэсэн дундаж хүү бол 16 хувь байна, ирэх дөрвөн жилд 1, 1-ээр бууруулаад ингээд 4 пунктээр бууруулаад 12-т хүргэх ийм юм ярьсан байна лээ л дээ. Энийг би том зорилт гэж бодохгүй байгаа юм. Зээлийн хүү бууруулах боломж байна. Энэ бол хоосон популист улс төрөөс гарч ирсэн ийм зүйл биш л дээ. Дэлхийн банкны хийсэн судалгааны бодлогын зөвлөмж байдаг юм байна. Энэ зөвлөмж дээр яаж зааж байна вэ гэхээр яг бид нарын дууриах гээд байгаа энэ улс орнууд нийт дэлхийн томоохон эдийн засгийг бий болгож байгаа 76 улсад зээлийн хүүгийн дээд босгыг заадаг ийм зохицуулалт өнөөдөр байгаад байгаа юм. Тэгэхээр нэг зүйлийг бид нар анхаарах ёстой юм байна.
 
Юу вэ гэхээр банкны салбарт байж байгаа 13 их наядын хадгаламж байна гэж байгаа юм. Гэхдээ энэ 13 их наядын хадгаламж эзэмшиж байгаа нийт эзэмшигчдийн нийт мөнгөний бараг үндсэндээ 95 хувийг нь нийт хадгаламж эзэмшигчийн 5 хүрэхгүй хувь нь эзэмшдэг ийм тогтолцоо байгаад байгаа байхгүй юу. Тэгэхээр бид нар тогтолцоо талаас нь хармаар юм байна лээ. Юу вэ гэхээр одоо бид нар зээлийн хүү бууруулна гэхээр хадгаламж эзэмшигчдийн мөнгө үнэгүйднэ, эсхүл хадгаламж эзэмшигчдийн мөнгө банкны салбараас гарна гэсэн ийм зүйл, ийм болгоомжлолууд гараад байгаа юм.
 
Гэтэл бусад улс орнууд энийг яаж зохицуулдаг вэ гэхээр хэрэв мөнгө нь зээлийн хүүг тодорхой дээд босго тавиад мөнгө нь доллар руу шилжих юм бол тодорхой такс, татвараар зохицуулдаг юм байна. Тэгэхээр одоо бид нар ямар логикийг ойлгох ёстой вэ гэвэл Монголын төр өнөөдөр 10 мянга хүрэхгүй хадгаламж эзэмшигчдийн эрх ашиг, тэрний мөнгийг хамгаалах ёстой юм уу, эсхүл цалингийн зээлтэй, орон сууцны ипотекийн зээлтэй, тэтгэврийн зээлтэй, малчны зээлтэй давхардсан тоогоор 2 сая гаруй хүнийхээ эрх ашгийг хамгаалах юм уу гэдэг ийм л бодлогын сонголт ээр бид нар хүрч ирчихээд байж байгаа. Тэгэхээр бид нар энэ зээлийн хүүг бууруулах бодитой алхмыг ирэх таван жил хийх гэж байгаа энэ үндсэн зорилт дээрээ бүр тодорхой тавих ёстой.
 
Ер нь Монголбанкны хууль дээр чинь өөрөө энэ зээлийн хүүгийн нэгдсэн бодлогыг барина гэсэн үг, өгүүлбэрээр байгаа юм байна лээ. Тийм учраас бид нар энэ үндсэн чиглэл дээр зээлийн хүүг бууруулах асуудал дээр бүр зайлшгүйгээр тоогоор хүрэх түвшнүүдээ тавих ийм зохицуулалтуудыг бид нар хийж өгөх ёстой гэсэн ийм саналыг хэлэх гээд байгаа юм. Бид нар нэг л зүйлийг ойлгох ёстой юм байна лээ шүү. Өнөөдөр юу ч хийхгүй байж байгаад 1 тэрбум төгрөгийн хадгаламж хийгээд тэгээд 10 хувиар хадгалуулахад 100 сая төгрөгийн цэвэр ашиг авч байгаа хүн юу ч хийхгүй. Гэтэл банкнаас 25-30 хувийн хүүтэй зээл аваад ажлын байр бий болгож байна, татвар төлж байна. Энэ хүмүүс нь өөрсдөө эрсдэлд ороод байх ийм шударга бус тогтолцоог бид нар өнөөдөр бий болгочихсон байгаа байхгүй юу.
 
Бид нар өнөөдөр хадгаламж эзэмшигчдийн нүдээр харах биш тэр мөнгийг өнөөдөр банкнаас өндөр хүүтэй зээл авч байгаа, цалингийн зээл авч байгаа, ипотекийн зээл авч байгаа, бизнесийн зээл авч байгаа энэ хүмүүсийнхээ эрх ашгийг хамгаалах үүрэг бол Монголын төрд байх ёстой гэж би ойлгож байгаа юм. Энэ чиглэлээр эндээс харвал Монголд зээлийн хүү бууруулах бүрэн бололцоо байгаа юм байна лээ шүү гэдгийг дахиж нэг онцолж хэлье гэж бодож байгаа юм.
 
Г.Занданшатар: Дөнгөж сая Баттөмөр, Амартүвшин, Ундрам, Булгантуяа, Жавхлан нарын гишүүд Зээлийн хүү бууруулах тогтоолын стратеги гэдэг бичиг баримт өргөн бариад сая орж ирж байна гэдгийг бас мэдээлчихье.
 
Ингээд Дамдины Цогтбаатар гишүүн үг хэлнэ.
 
Д.Цогтбаатар: Гишүүддээ энэ өдрийн мэндийг дэвшүүлье. Үндсэн чиглэлийг дэмжиж байгаа, ойлгомжтой. Гэхдээ энэ дээр суурь юм ер нь хэдүүлээ ярих хэрэгтэй байна гэж бодоод байгаа юм. Юу вэ гэвэл хөгжлийн загварын тухай, тэгээд тэр хөгжлийн загвараа тодорхойлж байж л бид нар цаашаа энэ таван жил, арван жил, жил болгоны төсөв, хөрөнгийн зарцуулалт, хөрөнгө оруулалтын хуваарилалт, чиглэлээ тодорхойлно. Тэгэхээр хөгжлийн загвараа бид нар нэлээн янз бүрээр ярьсан. “Алсын хараа 2050” гээд л бид нар ярьж байсан. Гэхдээ энэ дотроо яг онолын суурь тодотголуудаа бид нар хийж өгч тэр хараагаа цэгцлэхгүй бол ерөөсөө л хаа хамаагүй далжидсан, буудлагаар бол тэр буудлага дунд явах болоод байна. Тэр бол тэгэхээр аягүй их хөрөнгө үр ашиггүй хөрөнгийн зарцуулалт явагдах үүд хаалгыг нээчих гээд байгаа юм.
 
Би юу ярих гээд байна вэ гэхээр үнэхээр экспортын чиглэлийн хөгжлийг бид нар өөрийнхөө загварыг болгож авах ёстой. Хүмүүс Сингапурын загвар гэж яриад байдаг. Сингапурын тусгайлсан загвар байдаггүй. Сингапурын загварыг экспортын чиг баримжаатай эдийн засгийн хөгжилтэй орнууд гэж ярьж байгаа юм. 1950 оноос энэ үсрэнгүй хөгжлийн талаарх энэ Растовын онол гарч ирснээс хойш хоорондоо өрсөлдсөн, бие биенийгээ үгүйсгэсэн импортыг орлох баримжаатай бодлого, экспортыг дэмжих баримжаатай бодлого гэсэн хоёр үгүйсгэсэн бодлого явдаг. Манай олон хүмүүс энд, тэндэхийн бодлогын бичиг баримтдаа хоёуланг нь нэг дор хийчихээд яваад байдаг. Аль аль нь байж болмоор юм шиг. Энэ бол угаасаа хөгжлийн загвар онол, ухагдахуунаа ойлгохгүй яваад байгаагийн шинж. Ингэх юм бол хөгжилд хүрэхэд маш үнэтэйгээр үргүй зардал их гарч байж хүрнэ гэсэн үг.
 
Сая Ерөнхий сайд Их Хурал дээр томилогдоод хэлсэн үгэндээ Монгол Улс экспортыг хөгжүүлж цаашдаа экспортоо дэмжиж хөгжиж байж хөгжлөө дэмжиж ажиллана гэж тодорхой хэлсэн байгаа. Энэ үг энэ таван жилийн цаашид хийх ажлын бүх үг, үсэг, мөнгөний зарцуулалт нь, энэ философи нь өөрөө шингэж өгсөн байх ёстой. Дахиад би хэлэхэд Сингапур ч юм уу, Малайз ч юм уу, энэ орнуудын бүгдийнх нь загварыг экспортын чиг баримжаатай загвар гэдэг. Латин Америкийн орнууд, Энэтхэгийнхийг болохоор импортын чиг баримжаатай. Энэ хоёр хоорондоо өрсөлдөөд экспортын чиг баримжаатай орнууд нь үнэхээр хөгжсөн.
 
Зүүн Өмнөд Азийн орнуудын тодотгол нь бол шинээр аж үйлдвэржсэн орнууд гэж байгаа юм. Экспортын баримжаатай орнууд дотроо шинээр аж үйлдвэржсэн орнууд нь үнэхээр илүү хурдацтай хөгжсөн. Мэдээж хэрэг бид нар энэ хөгжлийнхөө бодлогын бичиг баримтуудыг тодорхойлж байхад нэг зүйлийг бас анхаарах ёстой. Сүүлийн үед энэ улс орнуудад партикнизм илүү нэмэгдсэнээс болоод экспортын чиг баримжаатай бодлоготой зарим орнууд зарим тодотголыг өөрсдийнхөө бодлогод хийж байгаа. Тэр нь юу вэ гэвэл дотооддоо хэрэглээнийхээ зах зээлийг илүү нэмэгдүүлж өгч, хэтэрхий экспортын баримжаанаасаа харин бас гарах энэ бодлогыг барьж байгаа. Тийм учраас экспортын баримжааг тэр болгон ярихгүй байгаа ч гэсэн суурь бодлого, хөгжлийн философи нь энэн дээрээ суурилчихсан яваад байгаа шүү. Бид нар тэгэхээр цаашдаа төсвөө боловсруулахдаа энэ юмнуудаа их сайн бодож, энэ үзэл баримтлалынхаа дагуу хөгжлийнхөө чиглэлийг тодорхойлж байх ёстой шүү гэдгийг л хэлэх гэсэн юм. Засгийн газарт энэ чиглэл дээрээ анхаарч ажиллаарай гэж хүсмээр байна. Баярлалаа.
 
Г.Занданшатар: Чухал санаа байна. Одоо эрхэм гишүүн Сайнбуянгийн Амарсайхан үг хэлнэ.
 
С.Амарсайхан: Засгийн газрын энэ таван жилийн үндсэн чиглэл, энийгээ хэрэгжүлэхдээ бид нэн тэргүүнд юуг анхаарах хэрэгтэй байна вэ гэхээр зах зээл, эдийн засаг, мөнгөний бодлого, санхүүгийн хэрэгслийнхээ гол бодлогын зохицуулалтыг маш сайн хийж байж бодитой хэрэгжүүлэх ийм боломж нь бүрдэнэ гэж харж байгаа. Энэ хүрээнд анхаарах хэд хэдэн асуудал байгаа гэж харж байгаа. Нэгдүгээрт, эзэнгүй, амьгүй болчихсон энэ Хөрөнгийн бирж гэдэг газрыг жаахан амилуулах хэрэгтэй байгаа юм. Одоо бид уламжлалт мөнгөний хэрэглээнээсээ гараагүй энэ сэтгэлгээнээсээ салаагүй байхад хөрөнгийн зах зээл хөгжөөд дараагийн шатандаа цахим, бидний ярьж хэлж заншсан блокчейн гээд.
 
Тэр битгий хэл уул уурхайн ордуудаа ухаж төнхөхгүйгээр борлуулдаг санхүүгийн ийм механизм болгочихсон арга хэрэгслүүд дэлхий нийтэд нэвтрээд эхэлчихсэн. Тэгэхэд бид өнөөдөр хүртэл энэ чухал, чухал хэрэгслүүдээ ашиглаж чадахгүй, хэвшүүлж чадахгүй, төлөвшүүлж чадахгүй явсаар байгаад энэ хоцроод байгаа асуудал дээр онцгой анхаарах хэрэгтэй байгаа юм.
 
Хоёрдугаарт, байгаа нөөц боломж, энийгээ ашиглаж урьдчилж санхүү, хөрөнгө босгох тал дээр анхаарах хэрэгтэй байгаа юм. Ер нь бид нарт 10 тэрбум долларын санхүүжилт, эх үүсвэр байхад энэ Монгол Улс хөл дээрээ тогтчих, өрсөлдөх чадвартай болчих, хүн бүхэн орон сууцтай, өрх бүрэн орлоготой, дээрээс нь энэ орчин нөхцөлөө сайжруулсан ирээдүйн эдийн засгийн чадавхтай болчих боломж нь бүрдэх юм. Ганцхан гар утас хийдэг компанийн жилийн борлуулалтын 5 хүрэхгүй хувьтай л бид нар дотоодын нийт бүтээгдэхүүнтэй улс шүү дээ. Тэгэхдээ тэд нартай харьцуулшгүй хэдэн мянга дахин илүү нөөц бололцоотой. Энийгээ ашиглаж чадах юм бол бидэнд асар их нөөц бололцоо байгаа учраас энийгээ бас зөв зохистой ашиглах тал дээр илүү хурдтай ажиллах хэрэгтэй байна.
 
Хоёрдугаарт, энэ орж байгаа асуудал дээр дөрөв, таван санал хэлье гэж байгаа юм. Нэгдүгээрт, стандарт гэдгийг ерөөсөө бүлэг болгож оруулъя. Стандарт, хэмжил зүй, тохирлын техникийн зохицуулалтын хууль гэж бий. Энэ хуульд ч өөрчлөлт оруулах шаардлагатай. Төрийн бүх шатанд бид стандарттай байж, төрийн албаны үйлчилгээ, төрийн албан хаагчийн ёс зүй, зан харилцаанаас эхлээд бүх зүйл стандарттай байж бид шинэ түвшний хөгжилд хүрнэ.
 
Хэрвээ шаардлагатай гэвэл манай яам, тамгын газрынхан Улаанбаатар хотод жилийн өмнө бий болгосон Стандарт, орчны аюулгүй байдлын газрын дүрэм, журам, хэрэгжүүлж байгаа ажлууд, хашаа хороо цэгцлэхээс эхлээд гудамж зам, явган зам гээд сүүлийн үед эрчимтэй хийгдэж байгаа энэ ажлуудын боловсруулсан стандартын туршлагыг бас судалж болно. Энийг ярихгүйгээр бид ямар нэгэн ахиц гаргах тийм боломж байхгүй учраас энэ дээр анхаарч ажиллаарай гэж. Тийм учраас энэндээ бүр тусгай бүлэг болгож оруулах хэрэгтэй.
 
Энэний дараа, түрээсийн орон сууц. Ерөөсөө иргэдийн хүсэж байгаа юм бол түрээсийн орон сууц. Хамгийн бодитой хэлбэр. Орлогодоо нийцсэн, түрээслээд өмчлөх. Энийг бас орхигдуулчихсан байна. Хуримтлалын сангаасаа урьдчилгаа төлбөрөө төлөөд орон сууцтай болох, ипотекийн зээлийн хөнгөлөлттэй нөхцөлөөр хангана гэсэн мөртлөө манай намын мөрийн хөтөлбөрт туссан түрээслээд өмчлөх орон сууцны энэ төсөл хөтөлбөрийг бодитой хэрэгжүүлэх зүйл, заалт энэ дээр орох ёстой гэж бодож байгаа юм.
 
Гуравдугаарт нь, Төрийн албаны тухай хуульд өөрчлөлт оруулах шаардлагатай. Энэ дээр анхаараарай. Төрийн албаны хууль бол жинхэнэ мэдлэгтэй, чадвартай, салбарын мэргэжилтнүүдэд бул хар чулуу болсон ийм шинэ хууль болсон. Жишээ нь, салбартаа ажилласан багш, эрдэмтэн доктор, профессорууд ажиллаж, ажиллаж, тэгээд тэр хүмүүсээ ашиглая гэхээр Төрийн албаны хууль төрийн албанд 10 жил ажиллаагүй бол та чадвартай ч байсан, мэргэн ч байсан, мэдлэгтэй ч байсан орж ажиллаж болохгүй гэдэг.
 
Нөгөө тал нь чадахгүй ч байсан цаг нөхцөөгөөд 10 жил болчихсон нөхөр бол тэнд суудлын бөглөө болоод байх ийм боломжийг нээгээд өгчихсөн. Маш олон төрийн өмчит аж ахуйн нэгжүүд гээд олон нийтийн байгууллагууд байна. Захирлууд нь төрийн албан хаагч гэж явдаг, ажилтан, албан хаагч нь гэрээт гэж явдаг. Төрийн албанаас, төрөөс үзүүлж байгаа хөнгөлөлт, урамшуулал, янз янзын түрээсийн орон сууцны байрны хөтөлбөрт оруулахаар тэр хүмүүс төрд хамааралгүй болж эхэлдэг ийм асуудал байж байгаа юм.
 
Яагаад насаараа мэдлэг чадвартай, хэдэн хэлтэй, дээр нь гадаад, дотоодод туршлага хуримтлуулчихсан багш, эрдэмтэн, боловсролын үнэлгээний төвд орж ажиллаж болдоггүй, яахаараа хэдэн жил байгаа байхгүй нь мэдэгдэхгүй ажиллачихсан хүн тэр жилээр шалгуур хангасан гэж болдог болчихсон энэ тогтолцоог харах ёстой. Нэгэнт төрийн албаны шалгалт гэж байгаа бол тэр шалгалтыг давж байвал аль ч салбарын хэн ч тэр салбартаа ороод хаана ч ажиллаж байсан, ямар ч туршлагатай байсан төрийн албанд орж ажилладаг байх нь.
 
Г.Занданшатар: Эрхэм гишүүн Байгаль орчин, аялал жуулчлалын сайд Даваажанцангийн Сарангэрэл.
 
Д.Сарангэрэл: Баярлалаа дарга аа. Ойрын дунд үеийн урт хугацааны хөгжлийн бодлого төлөвлөгөө боловсруулна гэдэг бол их чухал. Энэ бол маш том ажил. Бас Засгийн газрын гишүүний хувьд тодорхой хэмжээгээр оролцсон. Энэ ажлыг манай Хэрэг эрхлэх газрын дарга Оюун-Эрдэнэ ахалж, Засгийн газар, Улсын Их Хурлын гишүүд, хамгийн гол нь салбар, салбарын эрдэмтэн мэргэд, эдийн засагчид оролцсон тооцоо судалгаатай ийм томоохон ажил. Ялангуяа салбар хариуцаж байгаа сайдын хувьд бол тодорхой хугацаанд хийх ажил маань нүдний өмнө бэлэн болно гэдэг маань бүтэц бүрэлдэхүүн, хүний нөөц, төсөв санхүү гээд бүх зүйлээ төлөвлөхөд маш ач холбогдолтой. Энэ нь өөрөө эргээд зорьсон зорилгодоо хүрэх, үр дүнд хүрэх тэр баримт бичиг одоо бэлэн болж байгаа юм.

            Энийг бас хүн болгон суугаад зохиогоод хийчихгүй л дээ. Их олон орны туршлагыг судалсан, харьцуулсан, өөрийн орны хөрсөнд буулгасан гээд маш том ажил болсон юм. Энийг бол бид тал талаас нь ярилцаад манай гишүүд ингээд үнэтэй санал оруулаад үндсэн чиглэлээ хэлэлцэж ярьж байгаад би их талархалтай байгаа. Энэ бол салбар салбарын чиглэлээр улс орноо хөгжүүлэх, тэр дундаа бас эко системийн тэнцвэртэй байдал, ногоон хөгжилтэйгөө уялдуулан хөгжүүлэх ийм баримт бичиг гарч байгаа. Та бид бол өнөөдөр түүхэн баримт бичгийг хэлэлцэж байгаа гэдгийг би нэг талаасаа бас энэ зүйлийг хэлье гэж бодлоо.
 
Нөгөө талаас, Бат-Эрдэнэ гишүүний хэлж байгаатай би санал нэг байгаа юм. Цэдэвсүрэн сайдад хандаж хэлж байна лээ. Өнөөдөр хүүхэд, залуучуудын ерөөсөө Монголын иргэдийн боловсролын асуудал чухал байгаа. Мэдээж боловсрол явж байгаа, боловсролтой хүмүүс нэмэгдэж байгаа. Гэхдээ энэ боловсрол дундаа хэлний асуудлыг онцгойлон анхаараад чиглэл болгоод оруулчих шаардлагатай юм билээ. Бүх түвшинд нь англи хэлний мэдлэгтэй болгох чиглэл дээр анхааръя гээд хэлээд байгаа энэ уриалгад би бол нэгдэж байна.
 
Олон улсын судалгаа байдаг. Нэгээс хоёр жилийн тасралтгүй сургалтын үр дүнд хэлтэй болох ийм бүрэн боломжтой гэсэн ийм судлаачдын дүгнэлтүүд байдаг л даа. Тэгэхээр манай Улсын Их Хурлын 76 гишүүн дор бүрдээ боловсролын тухай ярьж байна. Бид өөрсдийн сонгогдсон тойрог бүртээ Боловсролын яамтайгаа хамтраад, Засгийн газартайгаа хамтраад олон улсын байгууллагын төсөл хөтөлбөр, дэмжлэгийн хүрээнд нэгээс хоёр жилийн хугацаанд ерөөсөө англи хэлний боловсролтой болох ийм бүрэн боломж байгаа.
 
Өнөөдөр Эмэгтэйчүүдийн бүлэг байгуулагдаж ард иргэддээ итгэлийг авсны хувьд зүтгэлээр хариулах үйл ажиллагааныхаа төлөвлөгөөнд хүүхэд, залуучуудын боловсролын асуудлыг оруулсан. Манай Булгантуяа гишүүн бол насан туршийн боловсролын асуудал дээр анхаарна гэдэг ийм зүйлийг хэлж байгаа, Өнөрболор гишүүн маань залуучуудын боловсролын асуудал дээр санаачилгатай ажиллана гэж, бид ер нь сан байгуулъя, ингээд гишүүдтэйгээ хамтарч ерөөсөө нэгээс хоёр жилийн дотор монгол хүнээ дэлхийтэй шууд харьцдаг ийм боломжийг үүсгэх бүрэн боломж байгаа. Энэ бол манай таван жилийн болон алсын харааны төлөвлөгөөнд орох ёстой. Тогтвортой үйл ажиллагаа байх ёстой гэж хэлээд байгаа гишүүдийнхээ энэ саналтай нэгдэж байгаа юм.
 
Тийм учраас энэ таван жилийн болон алсын харааны үйл ажиллагааны чиглэлд Монголын залуучууд, үр хүүхдүүд маань дэлхийн хэлээр ярьдаг, дэлхийтэй нэг ижил түвшинд харьцдаг энэ түвшинд хүргэхийн тулд нөгөө хэлтэй бол хөлтэй гэдэг энэ үгийг бодит ажил болгохын тулд зохион байгуулалттай үйл ажиллагаанд оръё, энийгээ төсөл хөтөлбөртөө тусгая гэсэн ийм саналыг бусад гишүүдийнхээ нэгэн адил илэрхийлэхийг хүссэн юм. Баярлалаа.
 
Г.Занданшатар: Одоо эрхэм гишүүн Жамбалын Ганбаатар
 
Ж.Ганбаатар: Баярлалаа. Эдийн засгийн байнгын хороон дээр бас үндсэн чиглэл хэлэлцээд бараг нэг өдөр болсон л доо. Өмнө нь бол үндсэн чиглэлийг ингэж их нухацтай хэлэлцэж байсныг би өнгөрсөн дөрвөн жилийн туршлагаас мэдэхгүй байна. Өнөөдөр 9.30-аас бараг 7 цаг гаруй хэлэлцлээ. Оюун-Эрдэнэ сайд бараг танхимаас нэг ч удаа гарсангүй, бүгдэд нь маш сайн хариулж байна. Ер нь үндсэн чиглэл маш өргөн хүрээг хамарсан их сайн бичиг баримт болсон гэдэгтэй санал нэг байна.
 
Ажлын хэсэгт орсон гишүүд харин зарчмын зөрүүтэй саналаа маш сайн томьёолж, эхний хэлэлцүүлгээр бол зарчмын зөрүүтэй санал дээр л тулгуурлаж асуулт хариултууд явна гэдгийг бас гишүүд өнөөдрийнх шиг ийм өргөн дэлгэр болох боломжгүй шүү гэдгийг орсон гишүүд маань анхаарч ажил хэрэгч хандаарай. Нэг дэх өдөр хурал болно гэдгийг бас хэлье.
 
Тэгээд би эдийн засгийн чиглэлээр өнөөдрийн хэлсэн гишүүдтэйгээ санал нийлж байгаа таван зүйлээ хэлье. Ер нь улс орныг хөгжүүлэх хамгийн гол суурь бол бүх юмны зангилаа ч байж магадгүй. Ер нь хүний хөдөлмөр эрхлэх сонирхол шүү гэдгийг би дахин, дахин хэлдэг. Иргэд хөдөлмөр эрхлэх сонирхолтой байснаараа олон асуудлын зангилаа шийдэгдэх магадлалтай. Иргэд орлоготой, ажилтай байснаараа улс төрийг бага сонирхдог болно. Төрөөс их олон юм хүсэхээ болино, маш олон салбар. Төр олон юмыг зохицуулаад байх ч шаардлагагүй болно. Тийм учраас хүний хөдөлмөр эрхлэх сонирхлыг дээшлүүлэх шаардлагатай. Хүн өөрөө өөрийгөө аваад явдаг болох юм бол төрийн оролцоо олон салбарт огт шаардлагагүй болно гэдгийг ойлгоорой. Аж ахуй эрхлэх, бизнес эрхлэх дээр төрийн дэмжлэг, олон гишүүд одоо хэлж байна л даа. Төрийн дэмжлэг хэрэгтэйгээс гадна төр саад болдоггүй байх ёстой гэсэн зарчим чухал. Энийг харин шинэ орж ирсэн  гишүүд, ярьдаг гишүүд орж ирсэн байна. Талархууштай байна.
 
Гуравдугаарт мэдээж зээлийн хүүгийн асуудал сая Энх-Амгалан гишүүн хэллээ. Өндөр хүүтэй зээлээр улс орон хөгжихгүй л дээ. Энэ бол амар хялбар зүйл рүү л бизнесменүүд явна. Тэр амар хялбар зүйл нь төр гэж л харагдаж байгаа юм. Сая Алтанхуяг гишүүн замдаа тэр төслүүдийн үнэ нь нэмэгдээд явчихдаг, сүүлд нь тэрийгээ барахаа больсон гэж хэлнэ лээ. Энэ нь өөрөө төрийн хийсэн зүйл хувийн хэвшлээс хэд дахин илүү үнэтэй байдгийг харуулж байгаа шүү дээ. Хэд дахин илүү үнэтэй хийдэг билээ гэж. Энийг ганц хоёрхон хүн, хэдхэн хүмүүс хянаж чадахгүй л дээ. Тэгэхээр аль болох зөв бодлого руу чиглүүлж, энэнээс зайлсхийх л хэрэгтэй байгаа юм.
 
Дөрөвдүгээрт, дундаж давхаргыг бий болгох гэдэг дээр би орон сууц, машин тэрэг гэхээсээ илүү өөрт нь тогтвортой орлоготой тийм ажилтай болохыг дундаж давхарга гэж үзэж байгаа юм. Тогтвортой орлоготой байж л дундаж давхарга гэнэ. Түүнээс биш орон сууцтай болчихоод тогтвортой орлогогүй бол урсгал зардлаа бас дийлэхгүй шүү дээ. Орон сууцанд орсон хүнд урсгал зардал нэлээн гарна. Тэгэхээр тогтвортой орлоготой байж л энэ дундаж давхарга гэдэг ойлголт явна гэдгийг хэлье.
 
Бат-Эрдэнэ гишүүн бас түрүүн их чухал санал хэлсэн. Одоо бодлого, хууль, баримт бичиг бид нарт хангалттай байна. Бодлого бол бид нарт үнэхээр хангалттай байгаа шүү. Бодлого зөндөө ярилаа. Одоо ажил хиймээр байгаа юм. Түрүүн Бат-эрдэнэ гишүүн бас санаандаа хэлж байна лээ л дээ. Бодлого ярьдаг яам биш аж ахуйн яам болмоор байна гэж. Аж ахуй ярьдаг, яг ажлаа тодорхой ярьдаг. Нэг л том том макро түвшинд л баахан үзүүлэлт яриад байдаг биш, яг юу хийсэн бэ гэдгээ ярьдаг ийм яамд л болох ёстой. Би ийм зүйлүүд хийлээ, ийм ийм гэрээ контрактууд хийлээ, ингэж ингэж хэрэгжүүллээ гээд. Шулуухан хэлэхэд үндсэн чиглэлийн биелэлт гээд ярьдаг, жил болгон. 80-аас дээш хувь биелдэг шүү дээ дандаа. Гол утга учир нь тендер зарлачихсан, тууз хайчилчихсан, 80 хувь болсон гэсэн ийм л үзүүлэлт байдаг. Уул нь бол нэг хүрз шороо авсан, нэг хадаас хадсан байж ядаж 5 хувь эхлэх ёстой шүү дээ, хувийн байгууллага бол. Гэтэл бичиг баримт ийм өндөр хэмжээнд байдаг нь.
 
Г.Занданшатар: Одоо эрхэм гишүүн Сандаг-Очир үг хэлнэ.
 
Ц.Сандаг-Очир: Бүгдэд нь өдрийн мэнд хүргэе. Бид бүхэн олон жил ярьж байгаа. Улаанбаатар хотын төвлөрлийг сааруулна гэж. Нөгөө талаараа дагуул хотуудыг алслагдсан дүүргүүдийг хөгжүүлнэ, тэнд төвлөрлийг бий болгоно гэж. Тэгэхээр ирэх таван жилийн Засгийн газрын үндсэн чиглэлд энэ талаар бас яг тодорхой асуудал тусаагүй байна гэж би үзэж байгаа юм. 2012 онд Улсын Их Хурал Улаанбаатар хотоос их дээд сургуулиудыг гаргах асуудлаар тогтоол гаргасан юм л даа, Багануур дүүрэгт байршуулах гээд. Энэ тогтоол өнөөдрийг хүртэл хэрэгжээгүй. Бүхэл бүтэн институт байгуулж, Шинжлэх ухаан, технологийн их сургуулийн хажууд их, дээд сургуулиудын оюутны хотхоны ашиглалын өмнөх захиргааг байгуулж, тэнд эрдэмтэн мэргэдээс бүрдсэн ажлын хэсэг байгуулж, техник, эдийн засгийн үндэслэлийг боловсруулсан байдаг юм. Энэ ажил өнөөдрийг хүртэл яваагүй байгаа.
 
Үндсэн чиглэлд тусаагүй хэрнээ Засгийн газрын дөрвөн жилийн үйл ажиллагааны хөтөлбөрт нэг ийм өгүүлбэр орсон байгаа юм. Бүсчилсэн хөгжлийн үзэл баримтлалд нийцүүлэн орон нутаг дахь их, сургуулиудыг хотхон хэлбэрт шилжүүлнэ гэсэн. Тийм учраас би ажлын хэсэг болоод Оюун-Эрдэнэ сайдаас бас үндсэн чиглэлд энэ чиглэлээр асуудал тусгаж өгөөч ээ гэж. Саналаа бас Эдийн засгийн байнгын хороо, ажлын хэсгийн Ганбаатар даргад албан ёсоор хүргүүлье гэж бодож байгаа юм.
 
Бид нар өнөөдөр Аэро сити, Майдар хотхон гээд огт зэлүүд, ямар ч инженерийн дэд бүтэцгүй газарт хот байгуулна гэж ингэж ярьж байгаа юм. Гэтэл энэ алслагдсан дүүргүүд чинь инженерийн шугам сүлжээ нь бэлэн байгаа, хүн ам суурин энэ дүүрэг, орон нутгууд асар их байгаа. Багахангай дүүрэг, Налайх дүүрэг, Багануур дүүрэг гээд. Энэ дүүрэг, орон нутгийнхаа л инженерийн шугам сүлжээг сайжруулж, өргөтгөж, ингэвэл эдийн засагт ч бас хэмнэлттэй юм биш үү гэж байгаа юм. Тийм учраас энэ үндсэн чиглэлд энэ чиглэлээр асуудал тусгаж өгөх. Саналаа ажлын хэсэгт бас албан ёсоор хүргүүлье гэж ингэж бодож байна.
 
Хоёр дахь асуудал дулааны эх үүсвэрийн асуудал байгаа юм. Бас л би дагуул хот буюу алслагдсан гурван дүүрэг, тойргийнхоо асуудлыг ярих гэж байгаа юм. Дулааны эх үүсвэр аймгуудын асуудал ярихаар аймгууд дээр яригдаад, энэ гурван дүүрэг хаягдчихдаг. Улаанбаатар хотын эрчим хүчний асуудал, станцуудын асуудал ярихаар ТЭЦ3, ТЭЦ4, Амгалан гээд ярьчихдаг. Үндсэндээ энэ гурван дүүргийн асуудал ингээд хаягдаад яваад өнөөдрийг хүрсэн байгаа юм. Техникийн нөхцөл олгох бололцоогүй, хүчин чадал нь тулчихсан, тоног төхөөрөмж нь хуучирчихсан, маш хүнд нөхцөлд өвлийн ид ачааллыг даван туулж байгаа юм.
 
Тийм учраас би энэ үндсэн чиглэлд бас Налайх, Багануур дүүрэгт дулааны станцыг шинэчлэх, хүчин чадлыг өргөтгөх асуудлыг оруулах саналаа албан ёсоор ажлын хэсэгт хүргүүлье. Энийг оруулж өгөх талаас нь ажлын хэсэг судалж, оруулж өгөөч ээ гэж хүсэж байна. Тэгэхгүй бол өнөөдөр энэ хоёр, гурван дүүрэг дээр хүн ам төвлөрч байгаа, дэд бүтэц хөгжсөн, цаашдаа орон сууцжих, Улаанбаатар хотын төвлөрлийг сааруулах хамгийн бололцоо, боломжтой дүүрэг, орон нутаг яваа. Ер нь цаашдаа бас бие дааж хөгжих, хотын статусаар хөгжих бололцоо боломж бүр их нээлттэй байгаа юм.
 
Өнөөдөр аймгаа татан буулгана гээд ярьж байна, Дархан, Эрдэнэтийг. Татан буулгахгүйгээр Багануур, Налайх дүүргийг, тэр дундаа улсын зэрэглэлтэй хот болгох бололцоо боломж бүр нээлттэй байгаа юм. Ямар нэг аймгийг татан буулгахгүйгээр хот суурин, инженерийн дэд бүтэц хөгжсөн, өөрийн хүн амтай, газар нутагтай, эдийн засгийн хувьд өөрсдийгөө аваад явчих чадвартай ийм бололцоо боломжтой байгаа юм. Тийм учраас цаашдаа ч гэсэн Хот, тосгоны эрх зүйн байдлын тухай хуульд хүртэл энэ асуудлаар ярих л асуудал гарч байгаа юм. Тийм учраас би үндсэн чиглэлд энэ хоёр чиглэлээр асуудал тусгаж өгөөч ээ. Ажлын хэсэг бас энэ хоёр дээр анхаарал хандуулж асуудлыг авч үзэж тусгаж өгөөч ээ гэж би хэлэх гэж байгаа юм. Баярлалаа.
 
Г.Занданшатар: Одоо эрхэм гишүүн Ням-Осорын Учрал.
 
Н.Учрал: Би түрүүн асуулт дээрээ бас тодорхой саналуудаа хэлсэн. Үндсэн чиглэлийг дэмжиж байгаа юм. Энэ үндсэн чиглэл дээр хөгжлийн загвараа өөрөөр хараад ийм зөв хандлагууд энэ салбар болгон дээр харагдаад байгаа юм. Мэдээж, энэ таван жилийн чиглэл нь өөрөө хөтөлбөр дээрээ суугаад явах ёстой учраас салбар болгоноос чиглэл, энэ хөтөлбөрийг шаардах нь Их Хурлын гишүүдийн ажил л даа. Салбар болгон дээр цахим бодлоготой холбоотой олон ажил, санаачилгууд суусан. Би нэг зүйлийг л маш тодорхой хэлмээр байгаа юм.
 
Бид өнгөрсөн хугацаанд 280 сая долларын төсөл хөтөлбөрийг хэрэгжүүлсэн гэж Программ, хангамж, үйлдвэрлэгчдийн холбоо мэдээлэл өгсөн. Энийг шалгах ажлын хэсгийг Их Хурлаас гаргах ёстой. Үнэхээр мэдээлэл өгөөд, үр дүн гарсан уу гэж. Ер нь бид нар бүх салбар дээр хамгийн том асуудал гаргаад байгаа нь юу вэ гэхээр шинэчлэл хийх нэрийдлээр хүнд суртлыг бий болгодог, хүнээ нэмдэг. Цахим шинэчлэл хийж байгаа тохиолдолд бол хүнд суртал буурах ёстой, хөгжил нь хурдсах ёстой, гол зарчим нь. Тэр хөгжил нь хурдсах ёстой ч хүнд суртал нь буурах ёстой шүү дээ.
 
Хоёрт, салбар болгон дээр энэ инновацийн тогтолцоог нэвтрүүлнэ гэдэг чинь эцэстээ технологийн агууламж шингэсэн байх ёстой, тухайн салбарт нэмүү өртөг үлдсэн байх ёстой. Ингээд ард түмний амьдралд хөргөгчид нь байгаа хүнсний тоо нэмэгдсэн байх ёстой. Ийм л зохицуулалтыг хэлээд байгаа шүү дээ. Тэгэхгүй болохоор бид нар өнгөрсөн 25 жилд төр банкуудыг дэмжлээ. Ямар үр дүн гарав ээ? Үүний үр дүнд хөрөнгийн зах зээлийг дэмжээгүйдээ бид нар өнөөдөр энэ уул уурхайн бүтээгдэхүүнээс хамааралтай эдийн засагтай сууж байна. Тэгэхээр цаашдаа салбар болгон дээр инновацийнхаа тогтолцоог нэвтрүүлэх дээр онцгой анхаарсан, хөрөнгийн зах зээлээ дэмжсэн бодлогыг явуулахгүй бол болохгүй нь ээ. Энэ хэдэн төрийн өмчит компаниуд дээрээ удирдах зөвлөлд нь иргэдийн төлөөллүүдийг оруулж, одоо байгаа Хөрөнгийн биржээ амилуулж, тодорхой хувьцааг гаргаж, олон нийтийн олон компанитай болмоор байна шүү дээ.
 
Тэгээд дээрээс нь үнэхээр Ирээдүйн өв санд тийм мөнгө байгаа гээд байгаа тэр 1 их наяд төгрөг байгаа бол түүнийг хав дарж суугаад үр дүнд хүрэхгүй ээ. Тэр яг түрүүн миний хэлснээр тэр Итгэлт баяны хэлдгээр илжирнэ. Тэгэхээр тэр мөнгө төгрөгийг чинь арвижуулдаг орчин үеийн хөндлөнгийн менежментүүдийг хийх, Хөрөнгө оруулалтын сангийн хууль гэдэг хуулийг ашиглах хэрэгтэй байна шүү дээ. Тэгэхгүй болохоор бид нар чинь өнөөдөр Нийгмийн даатгалын сан нь төсөвтэйгөө хамтдаа явж байдаг ийм улс дэлхийн хаана ч байхгүй шүү дээ. Нийгмийн даатгалын сан нь төсөвтэйгөө нийлчихсэн ийм улс байхгүй. Тэгэхээр энэ сангууд гэдэг чинь амилъя гэвэл хөндлөнгийн менежмент л хэрэгтэй. Тодорхой бодлогууд хэрэгтэй. Салбар болгон өнөөдрийн эдийн засгийн хүнд нөхцөл байдалд эдийн засагт эерэг нөлөө үзүүлэх вэ гэдэг байдлаар л хандах ёстой.
 
Хөрөнгийн зах зээлийг дэмжиж л макро эдийн засагт тодорхой өөрчлөлт үзүүлнэ, эерэг дүн үзүүлнэ гэдэг ийм л бодолтой байгаа юм. Тийм учраас одоо бас Засгийн газарт салбарын сайдууддаа бас хандаж хэлэхэд энд дэвшүүлсэн байгаа зорилтууд маш тодорхой байх ёстой шүү. Түрүүн хэлсэн, өнөөдөр Их Хурлаас байгуулагддаг Санхүүгийн зохицуулах хороо гэдэг байгууллага тайлан нэгтгэдэг байгууллага л байгаад байгаа шүү, яг үнэндээ бол. Даатгалынхаа тогтолцоог боловсронгуй болгоход Санхүүгийн зохицуулах хороо ажиллах ёстой шүү дээ. Энэ Их Хурлаас байгуулагддаг байгууллага. Тэгэхээр даатгалынхаа тогтолцоог боловсронгуй болгоход анхаармаар байна. Бизнесийнхээ орчинг сайжруулахад анхаармаар байна.
 
Тийм ч учраас төр, хувийн хэвшлийнхээ түншлэлээ сайжруулмаар байна, огт өөрчилж чадахгүй байгаа Дампуурлын хууль, Даатгалын хуулиуд руу Их Хурал ч гэсэн бид эргэж харах ёстой. Ингэж байж хувийн хэвшлээ дэмжсэн зөв бодлого явж байж, энэ макро эдийн засагт чинь өөрчлөлт үүснэ. Тэгэхгүйгээр ард хормойгоороо урд хормойгоо нөхөөд ийм байдлаар яваад байх юм бол ингээд л яваад байх юм шиг байна. Хэдэн жил явахыг тааж мэдэхгүй. Тийм учраас зоригтой шинэчлэлийг хийхэд та бүхнийг онцгой анхаарч энэ чиглэл дээрээ бас тодорхой шинэчлэл, өөрчлөлт, зөв хандлагыг оруулж ирсэн байгаад талархалтай байна. Гэхдээ энийг бодитой ажил хэрэг болгоход Их Хурал дэмжиж тусалж хууль дүрэм дээр нь ямар өөрчлөлт, шинэчлэлт хийх вэ, үүн дээр нь онцгой анхаарч ажиллах нь бидний үүрэг юм гэж ойлгож байна.
 
Г.Занданшатар: Мөнхөөгийн Оюунчимэг гишүүн.
 
М.Оюунчимэг: Баярлалаа. Өнөөдөр үндсэн чиглэлээр бид нар яг хөгжлийн бодлогоо, ер нь энэ төлөвлөлтөө жаахан өөрөөр харж бодит байдал, хөрсөн дээр нь буулгах энэ зорилгоо агуулж ингэж хийж байгаа. Засгийн газар ч энэ зорилготой боловсруулж оруулж ирж байна. Их Хурал ч гэсэн энийг батлахдаа яг бүхэл бүтэн тойргоос сонгогдсон Улсын Их Хурлын гишүүд бол ард түмний төлөөлөл. Хаана ямар асуудал шийдлээ хүлээж байна вэ, тэрийг л бид энэ үндсэн чиглэл, гүйцэтгэлдээ тусгаж өгч байж асуудал шийдэх ёстой. Энэ үндсэн чиглэлээс харахад дундаж давхаргыг бодитоор хувь хэмжээг нь нэмэгдүүлэх нь энэ үндсэн чиглэлийн гол зорилго гэж харж байгаа. Тэгэхээр дундаж давхаргыг бий болгоё гэвэл өнөөдөр бүх судалгаа, статистикийг харахад ажилгүй байгаа, орлогогүй байгаа, тэгээд гэр хороололд байгаа энэ иргэдийнхээ амьжиргаанд дорвитой өөрчлөлт хийж байж бидний өмнөө тавьж байгаа энэ зорилт биелнэ.
 
Өөрөөр хэлбэл, гэр хорооллыг байшин хороолол болгох, ингэхдээ мэдээж төвийн шугамд бүгдийг нь холбох бололцоо байхгүй үед хэсэгчилсэн инженерийн дэд бүтцүүдийг бий болгох энэ асуудлыг бүр бодитоор тусгачихвал энэ олон асуудал давхар шийдэгдэх юм. Бид дундаж давхаргын хувь хэмжээг нэмж чадна, иргэдээ ажилтай, орлоготой болгож чадна, орон сууцны асуудлыг шийдэж чадна, агаар хөрсний бохирдлыг ч давхар шийднэ гээд энэ дотор бүх шийдэл өөрөө явж байгаа учраас үндсэн чиглэлд энийг маш тодорхой тусгаж өгмөөр байна гэдгийг хэлмээр байна.
 
Одоо бид нар, өглөөнөөс хойш ингээд сонсоод байхад зураг, төсөл нэг стандартын байхгүйгээс болоод яам бүхэн тухайн компани болгон өөрөө өөрийнхөөрөө зураг хийгээд энэ явдаггүй гэхээр өнөөдөр Барилга, хот байгуулалтын яаман дээр ч гэдэг юм уу, эсхүл зураг, төслийг нь хариуцуулах ажлыг төсвөөр хийнэ гэж ярьж байгаа бол жишээлбэл, газар чөлөөлөлт, тэрийг яг багцаараа хамтарч хийх тэр механизмыг нь бас үндсэн чиглэл, энэ таван жилийн төлөвлөгөөндөө маш сайн тусгаж өгөх хэрэгтэй байна гэдгийг би бас сайд нарт, яамдад хэлмээр байна.
 
Энэний шийдэл нь юу вэ гэхээр нэгдүгээрт, саяын хэлээд байгаа гэр хорооллыг байшин хороолол болгох, орон сууцжуулах ажлыг хоёр хэлбэрээр өнөөдөр бид нар хараад байгаа юм. Нэг нь түрээслээд өмчлөх хэлбэр. Энэ нь өөрөө газар чөлөөлөлттэй холбоотой учраас газар чөлөөлөлтийн мөнгийг нийслэлд нь бодитоор суулгаж өгдөг, хариуцах механизмыг нь тодорхой эзэнтэй болгож өгч байж бидний энэ ажил явна. Тэгэхгүй бол төлөвлөөд л байдаг, төлөвлөөд байдаг, энэ нь хэрэгжихгүй байгааг манай нийслэл Улаанбаатар хот ч биш, аймаг, хотод ч харахад гэр хороолол буурахгүй байгаатай энэ холбоотой байгаа учраас энийгээ бодитоор энэ үндсэн чиглэлд тусгаж өгөхийг би санал болгож байна. Энийгээ бичгээр ч өгье гэж нэгд бодож байна.
 
Хоёр дахь санал нь бас л дундаж давхаргыг хувь хэмжээг нэмэгдүүлж, дундаас дээш чинээлэг дундаж давхарга бий болгоё гэдэг бол бидний маш том зорилт байгаа. Энэ юу вэ гэхээр хөдөлмөрийн зах зээлд эрэлт хэрэгцээтэй мэргэжлээр хүмүүсээ бэлтгэж гаргах асуудал байгаа юм. Их, дээд сургуулийг чанаржуулж ёстой кембриджийн боловсрол гээд хэдхэн их, дээд сургууль байдаг. Тэрэнд нь үнэхээр чадаж байгаа нь ороод, бусдыг нь хөдөлмөрийн зах зээлд эрэлт хэрэгцээтэй аж ахуйн нэгжүүдийнхээ яг захиалгаар Мэргэжил, сургалт үйлдвэрлэлийн төвүүдээр сургах ажил руу одоо энэ үндсэн чиглэлд маш тодорхой тусгаад явуулах хэрэгтэй байна.
 
Бид нар сая Нийгмийн бодлогын байнгын хорооноос 21 аймгийн МСҮТ-ийн захирлуудтай уулзаад ажил олгогчдод албан бичиг явуулаад, ажлын захиалгаа өгөөч гэсэн чинь өнөөдрийн байдлаар 30, 40 ийм албан бичгүүд ирсэн. Эндээс ингээд харахад 10 мянган ажлын байрын эрэлт хэрэгцээг хөдөлмөрийн зах зээл дээр ойрын нэг, хоёр жилдээ байна гээд гараад ирчихсэн. Энэ хүмүүсийг хаана бэлтгэх вэ гэхээр яг л Мэргэжил, сургалт үйлдвэрлэлийн төвүүдэд л бэлтгэж гаргах байна. Тэгэхээр энийг одоо энэ үндсэн чиглэлд маш тодорхой зааж өгөөд, МСҮТ-үүдийг зүгээр хувьсах зардлаар биш нэг талаасаа энэ нь төрөөсөө яваг, тухайн суралцагсдад 200 мянган төгрөг, 300 мянган төгрөг өгнө үү, энийгээ тусгаад, нөгөө талаасаа өөрсдөө санхүүгийн бие даасан байдлыг нь хангах заалтыг бүр тусгаж өгөх хэрэгтэй байна.
 
Эртээд МСҮТ-ийн захирлуудыг ярьж байхад аж ахуйн нэгжүүдтэй өөрсдөө ч гэсэн эрэлт хэрэгцээтэй мэргэжлээр суралцъя гээд тухайн хувь хүн ч гэсэн мөнгөө төлөөд суралцах сонирхол байгаа учраас бидэнд хууль, эрх зүйн хувьд нь санхүүгийн эрх чөлөөг нээж өгөөч ээ гээд ярьж байлаа. Бид нар өмнө нь 2012 онд энэ асуудал хэрэгжээд явж байсан. Тийм учраас бид нар үндсэн чиглэлдээ бас энэ жинхэнэ хөдөлмөрийн зах зээлд эрэлт хэрэгцээтэй байгаа хүмүүсийг сургахын тулд санхүүгийн механизмыг нь тодорхой тусгах саналыг оруулж байна. Энийг бид нар бас Хөдөлмөр, нийгмийн хамгааллын сайд бид нар ч бас ярьж байгаа тийм ээ? Энийг бодитоор ингээд тусгаад өгчихвөл энэ асуудал хэрэгжээд явах юм.
 
Тиймээс одоо яг ирж байгаа эрэлт хэрэгцээ, энэ бүхнийг би Оюун-Эрдэнэ сайдад, бас Ариунзаяа сайдад өгнө. Энэ дээрээ бид нар яг тулгуурлаад асуудлуудаа хийж явах хэрэгтэй байна. Тэгж байж яриад байгаа юм биелэхээс биш, бид нар сайхан, сайхан баримт бичиг гаргаад байдаг, санхүүгийн механизм, хэрэгжих тогтолцоог нь шийдэж өгөхгүйгээр ингээд угжирсан асуудал яриад л байдаг. Жил болгон л төсөв хэлэлцэхэд энэ ярьдаг, хэрэгждэггүй. Тийм учраас бодитоор энэ үндсэн чиглэл хэрэгжээсэй гэж хүсэж байгаа учраас энэ хоёр саналыг үндсэн чиглэлд маш тодорхой тусгаж өгөх саналаа хүргүүлж байна. Энийг оруулна гэдэгт би бас найдаж байна. Баярлалаа.
 
Г.Занданшатар: Одоо эрхэм гишүүн Цэрэнжамцын Мөнхцэцэг.
 
Ц.Мөнхцэцэг: Монгол Улс Хөгжлийн бодлого, төлөвлөлтийн хуулийн дагуу 1990 оноос хойш анх удаагаа хөгжлийн чиглэлийг таван жилээр боловсруулан гаргаж байгаа маань их сайшаалтай байгаа. Бид нар ирэх таван жилд хүрсэн байх нийгэм, улс төр, эдийн засгийн үр дүнгээ одоо тооцоолохдоо нийгэмд тулгамдаж байгаа, олон нийтийн хүлээлттэй байгаа нэлээд олон асуудлыг бас бүгдийг нь оруулах ёстой. Энэ бид нарт ирсэн төсөл дээр бол зарим нэг чухал асуудлууд бас хаягдчихсан юм уу даа гэж  харагдлаа. Тухайлбал, шүүх засаглалтай холбоотой асуудал маань огт орж ирээгүй байна. Иргэдийн дунд шударга шүүхийг бий болгох, шүүх засаглал шударга ёсыг бий болгох, шүүгчдийг улс төр, бизнесээс хараат бус байдлыг дэмжих энэ хүлээлт асар өндөр байгаа.
 
МАН-ын 2020 оны сонгуулийн мөрийн хөтөлбөр дээр ч гэсэн энэ асуудал иргэдийн маш их дэмжлэг хүлээсэн. Тийм учраас хүний эрхийг дээдэлсэн нийгэм гэдэг дээр зарчмын шинжтэй хоёр, гурван саналыг нэмж оруулъя гэсэн байр суурьтай байна.
 
Нэгдүгээрт нь, шүүхийн ил тод, нээлттэй байдлыг хангах. Шүүгчийн шударга бус үйлдэлд хяналт тавьдаг, шүүгчийг огцруулах эрхтэй хараат бус зөвлөлийг байгуулна, энэ сахилгын хороогоо байгуулсан байхаар оруулъя. Мөн сүүлийн үед цахим орчинд хүний эрхийг хөсөрдүүлэх, цахим аюулгүй байдлыг зөрчсөн асуудал удаа дараа гарч байгаа. Энэ талаар хуулийн зохицуулалт хангалтгүй байгаа учраас цахим орчинд хүний эрхийг хангах, цахим аюулгүй байдлыг хангах эрх зүйн тогтолцоо бүрдүүлнэ гэдгээ оруулах шаардлагатай байна.
 
Мөн шүүх засаглалыг улс төр, бизнесийн бүлэглэлийн ашиг сонирхлоос ангид байлгаж шүүхийн үйл ажиллагаанд итгэх иргэдийн итгэлийг сэргээх асуудлыг оруулах шаардлагатай. Мөн улс төрийн намтай холбоотой заалт бас хаягдсан байгаад байна. Иргэдийн дунд хамгийн итгэл даахгүй байгаа, итгэлийн нэр хүнд унасан байгууллага бол улс төрийн нам байгаа. Тэгэхээр бид нар Үндсэн хуулийнхаа нэмэлт, өөрчлөлтийн 19 дүгээр бүлгийн дагуу улс төрийн намыг бизнесийн бүлгээс ангид бодлогын нам болгож оруулах ёстой. Энэ заалтыг мөн оруулж өгье. Улс төрийн нам бол нийтийн эрх ашгийн төлөө үйлчилдэг ийм институт байх ёстой.
 
Мөн хүний хөгжил дээр тодорхой хэдэн гол заалтууд маань бас энд орох шаардлагатай. Тухайлбал, МАН-ын мөрийн хөтөлбөр дээр яслийн хөгжлийг сэргээнэ, хүүхэд харах үйлчилгээг эргээнэ гэсэн. Энэ заалтуудыг мөн нэмж оруулъя. Мөн иргэдийн бас их хүсэн хүлээлттэй байсан цэцэрлэгийн бүлэг болгонд хоёр ээлжийн бүлгийн багштай болно гэсэн. Энэ заалт маань бас алга болсон байна. Энийгээ оруулж өгье. Ер нь ясли, цэцэрлэг бол зөвхөн хүүхдийг бага наснаас нь боловсрол олгох асуудал биш, нийгэм дэх хөдөлмөрийн бүтээмжийг сайжруулах, эмэгтэйчүүдийн нийгэм дэх оролцоог нэмснээрээ урт хугацаанд эдийн засгийн хөгжлийг дэмжсэн маш эерэг үр дагавартай байгаа юм. Тэгэхээр энэ заалтыг бид нар оруулах шаардлагатай.
 
Дараагийн нэг санал бол “Дэлхийн Монгол” гэсэн сайхан бүлэг орж ирсэн байгаа. Хилийн чанадад монгол хэл, соёл түгээн дэлгэрүүлэх. Энэ бүлэг дээрээ бид нар бүр онцлоод хилийн чанадад байгаа монгол иргэдийн талаар баримтлах төрийн бодлогыг л шинэчилж, илүү анхаарсан заалтуудыг оруулъя. Ер нь хилийн чанадад байгаа иргэд бол ерөөсөө Монгол Улсыг гадаад дахинд төлөөлж байгаа соёлын болон хүмүүнлэгийн элч нар байгаа. Эд нарын талаар төрийн бодлогыг бид нар илүү сайжруулах шаардлагатай. Тухайлбал, хилийн чанадад байгаа иргэдийнхээ саналыг сонгуульд саналыг нь авах ёстой, эх хэл, соёлоо эзэмших, монгол хэл зааж байгаа багш нарын статусыг хуульчлах, хилийн чанадад байгаа соёлын төвүүдийг шинээр нэмж байгуулах гэх мэтийн ийм төрийн дэмжлэгийг зайлшгүй оруулах шаардлагатай байна. Баярлалаа.
 
Г.Занданшатар: Эрхэм гишүүн эрхэм гишүүн Цэдэнгийн Сэргэлэн.
 
Ц.Сэргэлэн: Баярлалаа. Үндсэн чиглэлийг дэмжиж байгаа. Сайн боловсруулсан гэж би үздэг. Манай намын сонгуулийн мөрийн хөтөлбөрт орсон чухал нэг заалт бол ер нь энэ мөрийн хөтөлбөрийн үндсэн агуулга бол дундаж орлоготой иргэдийн тоог нэмэгдүүлэх, амьдралын чанарыг сайжруулах гэсэн ийм үндсэн агуулгатай байгаа. Энийг манай ард иргэд их дэмжиж байсан гэдгийг та бүхэн бүгдээрээ мэдэж байгаа. Тэгэхээр энэ ард иргэдийнхээ, ялангуяа дундаж орлоготой ард иргэдийнхээ амьдралын чанарыг сайжруулахад чухал нөлөө бүхий хэд хэдэн заалтууд энд орсон байна. Би энэ дээр бас талархалтай хандаж байна. Жишээлбэл, Монгол Улсын хилийн боомтуудыг хатуу хучилттай замаар холбох, хилийн боомтуудын нэвтрүүлэх хүчин чадлыг нь нэмэгдүүлэх асуудал.
 
Монгол Улс өөрөө өнөөдөр 26 хилийн боомттой. Энэ хилийн боомтуудын дийлэнх нь хатуу хучилттай замаар холбогдсон. Жилдээ 6.1 сая орчим иргэд энэ хилийн боомтоор дамжин хил нэвтэрч байгаа. Энэ хил нэвтэрч байгаа иргэдийн дийлэнх нь манай жижиг, дунд бизнес эрхлэгчид байдаг. Өдөрт заримдаа хоёр, өдөр болгон шахам хил нэвтэрч амьдралаа залгуулах, энэ нийгмийн томоохон хэрэгцээг хангахад чухал хувь нэмэр оруулж явдаг ийм нийгмийн бүлэг бүхий хүмүүс манай жижиг бизнес эрхлэгчид байдаг шүү дээ. Би эдгээрийг дундаж орлоготой иргэдийн төлөөлөл гэж ойлгодог. Тэгэхээр Монгол Улсын төр жижиг бизнес эрхлэгчдээ дэмжих ёстой. Энэ хүмүүс бол Монгол Улсын хилээр нэвтрэхдээ хамгийн их зовлонг туулж, бухимдаж, төрийн үйлчилгээнд заримдаа гомдож, тунирхаж явдаг ийм л хүмүүс шүү дээ. Тэгэхээр энэ хилийн боомтын нэвтрүүлэх хүчин чадлыг сайжруулах томоохон төслүүдийг энэ дөрвөн жилд зайлшгүй хийх шаардлагатай гэдгийг би хэлэх гэсэн юм.
 
Экспортыг нэмэгдүүлнэ гэж байна. Бас л энэ асуудалтай шууд холбоотой. Аялал жуулчлалыг нэмэгдүүлнэ гэж байна. Энэ асуудалтай шууд л холбоотой. Тэгэхээр энэ гол зангилгаа асуудал нь юу вэ гэхээр Монгол Улсын хилийн боомтын нэвтрүүлэх хүчин чадлыг нэмэгдүүлэх л асуудал байгаа. Тэр дундаа би бүр онцолж хэлэхэд энд саяын миний хэлсэн жижиг, дунд бизнес эрхлэгчид, энэ хүмүүс бол амьдралаа авч явахаас гадна өрөөлийг бас тэтгэдэг. Нийгмийн хэрэгцээг хангахад томоохон хувь нэмэр оруулдаг ийм л бүлэг. Тэгэхээр энэ хүмүүсийг Монгол Улсын төрөөс дэмжих бодлогын нэг нь бол Монгол Улсын хил нэвтрэх үед нь чирэгдэлгүй, шуурхай, бухимдал үүсгэдэггүй, аюулгүй, тайван ийм байдлаар нэвтрүүлж амьдралд нь дэм тус болдог л байх хэрэгтэй. Энэ бол төрийн томоохон үйлчилгээ гэж би хардаг.
 
Үүн дээр нэмээд хилийн боомтуудыг хатуу хучилттай замаар холбох асуудлыг би энд зайлшгүй хэлье гэж бодож байна. Яагаад гэвэл миний сонгогдсон тойрог, манай нутаг Дорнод аймаг хойд талаараа ОХУ, өмнөд талаараа БНХАУ-тай хиллэдэг хоёрхон аймгийн нэг. Энэ утгаараа хамгийн олон хилийн боомттой. Агаарын замын боомтыг нь оруулах юм бол зургаан хилийн боомттой аймаг. Гэтэл өнөөдөр энэ аймаг энэ олон хилийн боомтуудад нэг нь ч хатуу хучилттай замаар холбогдоогүй гэдгийг би энд зориуд хэлье гэж бодсон юм. Яагаад орхигдсон юм бүү мэд. Олон шалтгаан байсан байлгүй. Гэхдээ одоо энэ дөрвөн жилд энэ Дорнод аймгийн олон хилийн боомтуудын ядаж нэг, хоёрыг нь хатуу хучилттай авто замаар холбоход Монгол төрийн бодлого чиглээсэй гэж би хүсэж байна. Энэ цаашдаа явах байх аа. Би итгэлтэй байгаа, энэ дээр.
 
Энэ бол экспортыг нэмэгдүүлэхэд бас чухал хувь нэмэртэй гэж би түрүүн хэллээ. Цогтбаатар гишүүн хэлж байна лээ, манай хөгжлийн бодлогын загварчлал нь экспортын чиглэлтэй ийм загварчлал байна шүү гэж, би энэнтэй санал нэг байгаа. Тийм учраас энэ дөрвөн жилд төрөөс хилийн боомтуудын нэвтрүүлэх хүчин чадлыг нэмэгдүүлэх, эдгээрийг төв суурин газруудтай хатуу хучилттай замаар холбох асуудал дээр онцгой анхаараач ээ гэж би хүсэх гэсэн юм. Хоёрдугаар асуудал нь, энэ дээр кибер аюулгүй байдлын томоохон тогтолцоо.
 
Г.Занданшатар: Баярлалаа, Сэргэлэн генералд. Эрхэм гишүүн Бадмаанянбуугийн Бат-Эрдэнэ.
 
Б.Бат-Эрдэнэ: Баярлалаа. Би түрүүн цаг хугацаа нь бага болохоор багтахгүй, хэлээгүй юм. Боловсролын сайд байвал уг нь хандаж байгаа ухаантай юм. Алга байх шиг байна. Тэндээс харж байгаа хүн байдаг болов уу, үгүй болов уу, тэр салбараас нь. Тэр хүн анхаарах шинж байна уу, үгүй юу?
 
Ингэхээр энэ үндсэн чиглэлд хүний хөгжлийн асуудал гээд хоёрдугаар бүлэг бүхэлдээ байгаа юм. Тэгээд энд эрүүл мэндийн асуудал, боловсролын асуудал, гэр бүл, шинжлэх ухаан, инновац, хөдөлмөрийн зах зээл гээд ингээд дандаа уялдаатай. Энэ бол сайтар бодож боловсруулсан нэлээн сайн нэгдсэн хөтөлбөртэйгөө уялдуулсан ийм сайн зорилт байна гэж би ингэж үзээд байгаа юм. Тэгэхээр өнөөдөр энэ Монгол Улсад тулгамдаад байгаа асуудлаа цогцоор нь авч үзмээр байгаа юм. Нийгмийн хамгаалал, хөдөлмөрийн сайд байж байгаа, түрүүн ч бас Их Хурлын гишүүд хэлсэн. Мэргэжилтэй ажилтан бэлтгэх чиглэлээр илүү боловсронгуй болгох, тодорхой чиглэсэн арга хэмжээ, хөрөнгө санхүүгээс нь эхлээд бодлогын ийм арга хэмжээ авахгүй бол ер нь болохгүй ийм байдал дээрээ тулгараад байгаа шүү.
 
Хотод ч тэр, хөдөөд ч тэр ажил хөдөлмөр эрхлэх тийм сонирхолтой хүмүүс бага байгаад байна. Мэдээжийн асуудал, цалин хөлстэй холбоотой асуудал байж таарна. Гэхдээ цалин хөлс бол хөдөлмөрийн бүтээмжтэй л уялдана шүү дээ. Тийм учраас энэ талаас нь анхаарах хэрэгтэй байна гэж би ийм зүйл хэлэх гээд байгаа юм. Үүнтэй зэрэгцүүлээд юу анхаармаар байна вэ гэхээр Боловсролын сайд та бол энэ салбарт насаараа ажиллаж байгаа мэргэжлийн хүн учраас би их ач холбогдолтой, ер нь тодорхой ахиц гарах байх аа гэж ингэж бодоод байгаа юм.
 
Хүүхдийг гэр бүл, сургууль, эх, эцгийн оролцоон дээр тулгуурлаад багаас нь амьдралд, хөдөлмөрт бэлтгэмээр байна. Хүн гээч амьтан чинь төрөхдөө язгуур чанар нь ажил хөдөлмөр эрхлэх л ийм чанартай төрдөг шүү дээ. Гэтэл харамсалтай нь манайд энийг нь орхигдуулаад хэдэн арван жил явчихсан. Сүүлийн 30 жил ингээд явчихсан учраас хүүхэд залуучуудаа хөдөлмөрт бэлтгэхгүй байна. Энэ төв суурин газар суурьшмал соёл, иргэншилтэй зохицсон, үүнийг нь орлуулах юу байх вэ, биеийн тамирын төрөл бүрийн секц дугуйланд хамруулдаг, бие бялдрыг нь дотоод сэтгэл, оюунтай нь, тэгээд ёс зүй, хүмүүжил төлөвшилтэй нь цогцоор нь олгодог ийм ажлыг бодлогын түвшинд та анхаарч үзээч ээ.
 
Бид энэ спорт, биеийн тамирыг дэмжих лобби бүлэг байгуулаад би дөрвөн удаагийн парламентын бүрэн эрхийн хугацаанд нэлээн ажлууд хийгдсэн. Хөрөнгө оруулалт, бүтээн байгуулалтын хувьд, хууль, эрх зүйн шинэчлэлийн хүрээнд, ерөнхий боловсролын сургуулийн биеийн тамирын заалтуудыг стандартыг нь гаргаж өгсөн, цэцэрлэгт биеийн тамирын багшийн орон тоогоор ажиллуулж эхэлсэн. Бид олон улсад мөрдөгдөж байгаа 5-18 насандаа хүүхдийн бие бялдрын хөгжлийн олж авах ёстой 12 чанарыг олгуулах энэ ажлыг Нийслэлийн Сонгинохайрхан дүүргийн хамгийн том Баянхошуу бүсэд 10 гаруй сургууль, 20 гаруй цэцэрлэгүүдийн дунд бид энэ ажлыг нэлээн идэвхтэй зохион байгуулж байна. Хэнтий аймгийн ерөнхий боловсролын сургуулиуд, цэцэрлэгүүдэд энэ ажлыг хийж байгаа юм.
 
Энэ бол манай хөтөлбөрүүдэд, сургалтын агуулгад энэ бүрэн хэмжээнд багтаасан гээд хаячих биш, та энд нэг анхаарал тавьж үзээч ээ. Энийг үзээч ээ, илүү боловсронгуй болгоод, энийг улс орон даяар хэрэгжүүлэх ямар бололцоо байна вэ? Бид хийж хэрэгжүүлж байгаа, зүгээр амаараа би эндээс яриад байгаа зүйл биш. Амьдрал дээр энэ ажлыг чинь бид олон нийтийн үүсгэл санаачилгаар бид бас хөөцөлдөөд ажил болгоод байна шүү дээ. Ингэж байж бид нар ирээдүйгээ бодохгүй бол яг ийм маягаараа байх юм бол хэчнээн сайхан хөтөлбөр, хэчнээн хөрөнгө санхүү, хэчнээн ажил хийгээд төдийлөн үр дүнд хүрэхгүй ийм байдалтай байх нь байна шүү. Энэ бол бид нарт тулгамдаж байгаа ийм бэрхшээл байна. Ийм зүйлийг хэлэх юмсан даа гэж бодсон. Түрүүний цаг хугацаанд багтаагүй учраас би энэ зүйлийг хэлээгүй юм. Баярлалаа.
 
Г.Занданшатар: Одоо эрхэм гишүүн Пүрэв-Очирын Анужин.
 
П.Анужин: Баярлалаа. Монгол Улсын хөгжлийг улс төр, тэр дундаа сонгуулийн циклиэс салгаж Монгол Улсыг хөгжүүлэх, тэр дундаа монгол хүнийг хөгжлийн цөм бодлогоо болгосон, өв соёлоо эрхэмлэсэн ийм амин чанартай томьёоллууд олноороо орж ирсэнд туйлын талархалтай хандаж байна. Эх оронч үзэл, өв соёл, монгол хэл бичиг, монгол судлал, эрүүл иргэний үнэ цэнийн тухай бас тусгагдсанд мөн талархаж байгаагаа хэлэхийг хүсэж байна.
 
Сайшаалтай хэдий ч эдгээр сайхан зүйлсээ хэрхэн үйл хэрэг болгох вэ гэдэг дээр би бас хэдэн зүйлийг хэлье гэж бодож байна. Би жишээ авч хэлье. Энэ таван жилийн үндсэн чиглэлийн хамгийн эхний зүйл бол үндэсний бахархал, эв нэгдэл гэж байгаа юм. Үүний хамгийн эхэнд уран бүтээл, утга зохиолд үндэсний бахархлыг сэргээх агуулгыг тусгаж, монголчуудын уламжлалт төр ёсоо дээдлэх эх оронч үзлийг сэргээнэ гэж байгаа юм. Эх оронч үзлийн тухай үе үед л бид ярьж байна. Тэр дундаа сонгууль ойртоход эх оронч үзэл, эх оронч үзэлтнүүд ихэсдэг. Яг үнэндээ газар дээрээ өнөөдөр эх оронч үзэл гэдгийг хэрхэн төлөвшүүлсэн бэ гэвэл энд өөр хариулт гарна. Тэгэхээр энийгээ яаж хэрэгжүүлэх гээд байгаа юм бэ? 7 дугаар ангиас нь гэнэт эх орны тухайд яриад эх оронч үзэл төлөвшдөг юм уу? Ном зохиол нэгийг үзүүлээд эх оронч үзэл төлөвшдөг юм уу? Кино зохиолыг хэн нь захиалах гээд байгаа юм бэ? Захиалагч нь яаж гүйцэтгэх юм бэ гэдэг эдгээр хэрэгжүүлэх асуудлуудаа маш тодорхой энэ салбарын яамдууд болон холбогдох мэргэжилтнүүд анхаарч хөрсөн дээр нь бодитой болгохын төлөө бас хичээж ажиллаасай гэж хүсэж байна.
 
Дараа нь хоёр зүйлийг зайлшгүй нэмж оруулах ёстой юм болов уу гэж бодож байна. Энэ юу вэ гэхээр МСҮТ буюу мэргэжлийн боловсрол олгодог сургалтын байгууллагуудыг бид бэлдэнэ гэдгийг маш тодорхой оруулахгүй бол хүний нөөц, нөгөө ажил хийх хүмүүс чинь байдаггүй ээ. Хэчнээн сайхан бүтээн байгуулалт, улсын хөгжлөө 10, 20 жилээр нь төлөвлөөд, түүнийг гүйцэтгэх боловсон хүчин байхгүй бол бид яадаг билээ? Бид өнөөдөр тэр асуудал дээрээ л тулж байгаа шүү дээ. Зам барина, барилга барина, бид яадаг вэ? Ямар асуудал дээр тулдаг билээ? Үүнийг урт хугацааны хөгжлийн бодлогодоо энэ МСҮТ-ийн асуудлыг шингээж өгөөсэй, шингээх ёстой гэсэн ийм бодолтой байна.
 
Дараагийн нэг зүйл байна. Эрүүл мэндийн асуудлыг оруулж ирж байгаа нь маш сайшаалтай. Тэр дундаа иргэдийн эрүүл мэндийн боловсролын тал дээр. Гэхдээ энд удмын санд анхаарахгүй бол болохгүй нэг асуудал байна. Энэ юу вэ гэхээр монгол эрчүүдийн дундаж наслалт эмэгтэй хүнтэйгээ харьцуулбал бараг 10 жилээр ялгаатай болсон шүү. Дундаж наслалт нь ийм богино болсон байна. Энэ чинь эргээд өрх толгойлсон эхчүүдийн асуудал, нөгөө үндэсний аюулгүй байдал гээд энэ нарийн асуудлуудтай холбогдох учраас монгол эрчүүдийн дундаж наслалтаа бид нар ойрын хугацаанд нэмнэ гэж, тоо хэмжээ тавьж чаддаггүй юм бол ядаж нэг бас ийм барагцаалсан, бас нэг ийм бодитой, яаж нэмэгдүүлэх аргаа тусгавал зохиолтой гэж бодож байна.
 
Хүн амын дундаж наслалт бол үндэсний аюулгүй байдалтай холбогдох асуудал учраас үүнийг би заавал хөгжлийнхөө урт хугацааны бодлогод оруулах ёстой гэж ингэж бодож байна. Баярлалаа.
 
Г.Занданшатар: Одоо эрхэм гишүүн Цогт-Очирын Анандбазар.
 
Ц.Анандбазар: Баярлалаа. Юуны өмнө Засгийн газрын мөрийн хөтөлбөрт тусгагдаж байгаа олон зүйлийн дотор энэ танхимд яригдаж байгаа гишүүдийн санал ч тэр, энд хуран цугласан Засгийн газрын гишүүд, агентлагийн дарга нарын дотор ч гэсэн тэр, нэг зүйл дээр санал нийлэх байх аа гэж бодож байна. Юу вэ гэвэл өнөөдөр Монголд хоёр дахь хэлтэй, гурав дахь хэлтэй залуучууд их олон болсон байна. Ерөнхийдөө монголчууд нүүдэлчин хүмүүс учраас хэлийг хурдан сурдаг. Ер нь захын залуугаас асуухад хоёр хэлтэй залуучууд их олон болсон байна. Тэгэхдээ эх хэлний асуудал үнэхээр онцгой чухал болж байна гэж сүүлийн үед утга зохиолын сургуулийг төгссөн хүний хувьд бодож, эмзэглэж явдаг юм. Боловсролын сайд анхаарах байх гэж би бодож байна.
 
Өнөөдөр Монгол үндэснийхээ хэлээр гайхамшигтай сайхан ярьдаг, бичдэг ийм залуучууд төрд ч тэр, нийгэмд маш цөөхөн болсон байна. Өсөхөөс сурсан үндэсний хэл мартаж болшгүй соёл гэж их зохиолч Дашдоржийн Нацагдорж маань хэлсэн байдаг. Өнөөдөр монгол хэлийг бүрэн хэрэглээд, монгол хэлээр гайхамшигтай сайхан ярьдаг уран зохиолын багш хүртэл цөөхөн болсон байна. Ер нь монгол хэлний сургалтын асуудлыг ерөнхий боловсролын дунд сургуулиуд болоод дээд сургуулиудын сургалтын хичээлийн цагт тодорхой заалт оруулж энэ их хэлээ төгс төгөлдөр сурах тал дээр анхаарахгүй бол эх хэлээ сураагүй хүн хоёр дахь, гурав дахь хэлийг сурдаггүй юм.
 
Ер нь хэл сурна гэдэг бол сэтгэлгээний маш том илэрхийлэл байдаг. Тэгэхээр монгол хэлний энэ чадамжийн асуудал, монгол хэлний сургалт, сургалтын материалууд, сурах бичгийн чанарын шаардлага хангаж байгаа асуудал дээр онцгой анхаарахгүй бол Боловсролын яамны сүүлийн гаргаж байгаа сурах бичгүүд монгол хэлний бичиг гэхээс илүү гадаадын ном зохиолыг орчуулсан юм шиг ийм зохиол их болсон байна. Тэгэхээр Боловсролын сайд маань олон жил энэ яаманд ажилласан хүн. Энэ гайхамшигтай сайхан монгол хэлийг бүрэн утгаар нь эзэмшсэн ийм боловсон хүчин нийгэмд гаргахад анхаарч сургалтын хөтөлбөртөө эрс өөрчлөлт гаргах хэрэгтэй гэж бодож байгаагаа хэлье.
 
Засгийн газрын маань мөрийн хөтөлбөрт нэг зүйл асар их дутагдаж байгаа харагдлаа. Энэ бол бараг 50 гаруй гишүүн хөдөө, орон нутгаас сонгогдсон атлаа малчин ардын сэтгэлийг зовоож байгаа хамгийн том асуудлыг ганцхан мөрөөр дурдаад орхисон байна. Өнөөдөр Монгол Улсын 280 гаруй малчин өрхийн нэг ч айл өрх малын хулгайд өртөөгүй ийм айл байдаггүй юм билээ. Малын хулгай Монгол Улсыг нийтэд нь бүрхээд малчин ардуудын амьдралыг нь алдагдуулж, хотыг нь харлуулж байгаа ийм маш аюултай үзэгдэл Монгол орон даяар түгээмэл үзэгдэл болсон байна.
 
Цаашдаа энэ байдал үргэлжлэх юм бол Монгол Улсын эдийн засагт аюултай байдал үүсэхээр ийм ноцтой асуудал бий болж байгаа юм. Өнгөрөгч парламентын гайхамшигтай зүйл бол Занданшатар даргатай парламентын Эрүүгийн хуульд малын хулгайн нэмэлт заалт оруулсан ийм тусгай заалт байгаа. Энийг амьдрал дээр хэрэгжүүлэхийн тулд Цагдаагийн ерөнхий газар, Хууль зүйн сайд өмнө нь хэрэгжиж байсан бүтэц дотроо Малын хулгайтай тэмцэх тасаг гэж байсныг татан буулгасан. Энэ тасгийг газар болгож өргөтгөөд малын хулгайг 2020-2024 онд бүрэн мөсөн зогсооно гэсэн ийм бодитой, дорвитой шийд оруулах хэрэгтэй гэж бодож байна.
 
Хөдөөгөөс сонгогдсон гишүүд бол бүгд дэмжих байх. Сонгогдох болохоороо малчдаа санадаг, сонгогдоод мартдагддаг хүн бол малчин өрхүүд болоод байна. Занданшатар дарга ч гэсэн малтай аймгаас сонгогдсон. Энэ асуудлыг Ерөнхий сайдтай би ярьсан байгаа, энэ Засгийн газрын мөрийн хөтөлбөрт бүр чухалчилж оруулах ёстой гэж би Булган аймгаас сонгогдсон гишүүний хувьд санал оруулж байна. Малчин түмний маань хамгийн том асуудлуудын нэг малын хулгай биш байна. Өнөөдөр малын гаралтай түүхий эд газар унаж, газраар нэг малын гаралтай түүхий эдийн хог, хаягдал болсон ийм улс орон боллоо.
 
Малын гаралтай түүхий эдээ Монгол Улс тусгаар тогтнолоо олчхоод 100 жил болчихоод байхад боловсруулж чадахгүй өнөөдрийг  хүрч байна. Би хөдөө аж ахуйн яамнаас маш их асууж байгаа. 1990 оноос хойш жижиг, дунд үйлдвэр гэдэг энэ төсөлд хэчнээн төгрөг зарсан бэ, хэчнээн үйлдвэр өнөөдрийг хүртэл ажиллаж байна вэ? Хэдэн үйлдвэр байгуулчхаад энэ нь хэчнээн ажлын байр бий болгосон байна вэ гэдгийг асууж байгаа юм. Яг тодорхой тоо алга байна. Одоо жижиг, дунд үйлдвэр гэдэг энэ концепцийг бүрэн мөсөн өөрчлөөд малын гаралтай түүхий эдээ боловсруулах цаг нь болчихсон. Тусгаар тогтночхоод 100 жил болчихоод байхад малынхаа гаралтай түүхий эдийг боловсруулж чаддаггүй ийм ядруу улс байж болохгүй ээ. Энэ дээр Засгийн газрын мөрийн хөтөлбөрт бүрэн дэлгэрэнгүй.
 
Г.Занданшатар: Үг хэлэхэд тодруулах 1 минут гэж байхгүй. Асуулт асууж л тодруулна. Хариулт хангалтгүй бол гэж байгаашүү, уул нь. Хариулсны дараа 1 минутыг өгөх ёстой. Одоо эрхэм гишүүн Жадамбын Бат-Эрдэнэ үг хэлнэ.
 
Ж.Бат-Эрдэнэ: Баярлалаа. Би түрүүн асуулт дээр бас хальт хэлсэн. Тэгээд Эдийн засгийн байнгын хорооны дарга Ганбаатар маань бас түрүүн хэлнэ лээ. Ер нь бас эдийн засгийн утгаараа яамдын сайд нар эдийн засаг чиглэл рүүгээ, аж ахуй чиглэл рүүгээ ажиллаач ээ гэсэн ийм саналыг хэлсэн юм. Энэ бодлогын бичиг баримтуудад маш олон бичиг баримтууд гарсан. Бид одоо энийг хамгийн сүүлд сайжруулаад “Алсын хараа 2050” гэдэг ийм бичиг баримт бас гаргаад, өнөөдөр ингээд мөрдөөд явж байна. Үндсэн чиглэлдээ оруулаад явж байна. Ер нь төрийн бодлого гэдэг бол тогтвортой байх ёстой гээд Үндсэн хуульдаа бид оруулсан. Тэр утгаараа энэ бодлогын бичиг баримтууд одоо бол хангалттай байгаа. Одоо Засгийн газар болон сайдуудад хэлэхэд аж ахуйн үйл ажиллагаа тал руугаа хандсан энэ үйл ажил руу яамдынхаа бодлогыг үйл ажиллагаагаа чиглүүлж ажиллаач ээ гэж хүсэж байна.
2012 онд би санаж байна, Зам тээвэр, барилга, хот байгуулалтын яам, бид нэлээн шүүмжлэл авч байсан. Дэндүү их аж ахуйн ажил хийж байна гээд. Тухайн үед гаргаж байсан бичиг баримтууд өнөөдөр хүртэл яг энэ бодлогын хэмжээнд явж байгаа юм. Тухайн үед аж ахуйн хэмжээнд хийгдэж байсан ажлууд нь бодлогын хэмжээнд гаргасан үйл ажиллагааг практик үйл ажиллагаанд нь хийсэн ийм том бүтээн байгуулалтуудыг хийж чадаж байсан. Тийм болохоор одоо сайд нарын болоод энэ салбарын яамдууд тухайн салбартаа ямар бүтээмжтэй үйл ажиллагаа явуулж байгаа юм бэ? Хэдэн аж ахуйн нэгж гаргаж байгаа вэ, хэдий хэмжээний тог цахилгаан үйлдвэрлэж байгаа юм бэ? Хэдий хэмжээний уул уурхайн бүтээгдэхүүн бий болгож чадаж байгаа вэ, хэдий хэмжээний уул уурхайн бүтээгдэхүүнийг гадаадад экспортолж чадаж байгаа вэ? Хөдөө аж ахуй дээр ямар шинэчлэлүүдийг хийж чадаж байгаа юм бэ? Хэдий хэмжээний түүхий эд, материалыг боловсруулах үйлдвэрийг бий болгож чадав? Малаас гарах ашиг шимийг хэдий хэмжээнд сайжруулж чадав? Ийм бүтээн байгуулалтуудыг хийх хэрэгтэй байна.
 
Энэ бүтээн байгуулалт чинь өөрөө аж хуйн нэгжүүдтэй холбогдож байгаа юм. Төр болон хувийн хэвшлийн үйл ажиллагаа нь хоорондоо уялдаад явж байгаа юм. Энийг цаашлаад харвал бид нарын ажлын байр бий болгох, ядуурлаас гаргах, нөгөө дундаж давхаргыг бий болгох, өнөөдрийн бид нарын гол баримталж байгаа бодлого хэрэгжих ийм үндэс нь энд бий болох ёстой юм. Эцсийн эцэст бид нар энэ мөрийн хөтөлбөр, үндсэн чиглэлийн гол санаа нь ард иргэд рүүгээ хандсан хүний амьдралын чанарыг сайжруулахад гол нь туссан байх ёстой. Гол цөм чинь ерөөсөө энэ шүү дээ. Тэгэхээр энэ чинь өөрөө ажлын байртай уялдаж байгаа юм, энэ чинь өөрөө хувийн хэвшилтэй уялдаж байна. Энэ өөрөө бүтээмжтэй уялдаж байгаа байхгүй юу, энэ өөрөө үйлдвэрлэлтэй уялдаж байгаа юм. Тэгэхээр яамдууд маань энэ дээр илүү анхаарч, та бүхний дөрвөн жилийн дараа гаргаж байгаа үр дүн бол ерөөсөө ажлын байр бий болгосон, үйлдвэрлэлийг бий болгосон, бүтээмж бий болгосон ийм тал руу анхаарч ажиллаасай гэж нэгдүгээрт хүсэж байгаа юм.
 
Хоёрдугаарт, би түрүү хэлсэн, бид нарын хүний хөгжлийг сайжруулах гол үндэс бол боловсрол байх ёстой. Тэгэхээр боловсролоо бид нар ерөнхий боловсролоос нь эхлээд явах нь зүйтэй гэж хараад байгаа юм. Ерөнхий боловсролын сургуулиудын чанарыг сайжруулах гэдэг тал дээр онцгой анхаарах хэрэгтэй байна. Боловсролын яамныхан маань энэ дээр онцгой анхаарч, том алхам хийх шаардлагатай байна. Нөгөөтэйгүүр бид нарын Монгол Улсын хөгжил энэ глобальчлагдсан бусад улсуудтай дэлхий нийттэй хамтарч хөл нийлүүлж явах нэг гол үндэс нь бол англи хэл. Тийм болохоор англи хэлийг ерөнхий боловсролын сургуулиас нь эхлээд, түрүүн надад тайлбарлаж хэлж байх шиг байна 5 дугаар ангиас гээд. Энэ дээр нэлээн том суурийг бий болгоод, мэдэхгүй хэддүгээр ангиас нь эхлүүлж болох юм, энийг судалгааны үндсэн дээр гаргаж ирмээр байна.
 
Хүүхдүүд маань өөрсдөө англи хэлтэй болж байж, тэр гадаад руу харилцдаг, интернэтээр ордог, мэдээлэл мэдлэгээ сайжруулдаг, энэнээс оюун ухаан нь өөрөө тэлдэг. Тэгээд амьдралаа авч явах чадвар чансаа нь энэ бага наснаас эхэлж байх ёстой юм. Тийм болохоор англи хэл дээр гоц анхаараач ээ. Өнөөдрийн залуучуудынхаа англи хэлтэй байгаа, ганц хоёр хэл, гурван хэл зүүгээд явж байгаатай битгий уялдуулаач ээ гэж хүсэж байна.
 
Нөгөөтэйгүүр жижиг, дунд үйлдвэрлэл болон мал аж ахуй тал дээрээ нэлээн анхаарал хандуулаач ээ гэж би хүсэж байна. Бид өнөөдөр мал аж ахуйн орон гээд байгаа юм. Хамаг гол үйлдвэрлэл мал аж ахуй дээр тогтож байна. Энэ дээр нэлээн том хувьсгал хийх хэрэгтэй байна. Энэ дээр анхаарал хандуулаач ээ, Засгийн газар. Том хувьсгал хийж, том үйлдвэрлэлийг бий болгосон, мал аж ахуйдаа түшишиглэсэн үйлдвэрлэл, ажлын байр бий болгосон, малынхаа чанарыг сайжруулсан. Өнөөдөр сүү гэхэд 40 хувийг нь гаднаас авч байна. Тэгэхээр ядаж өөрсдийнхөө дотоодын үйлдвэрлэлээ сайжруулах энэ боломж бололцоон дээр тодорхой анхаарч ажиллаасай гэсэн ийм хүсэлтийг бид та бүхэнд тавьж байна. Дөрвөн жилийн дараа бүтээмж сайжирсан ийм мөрийн хөтөлбөр, ийм үндсэн чиглэлтэй байхыг би хүсэж байна. Энэ дээр анхаарч ажиллаарай гэж та бүхэндээ хүсэж байна. Баярлалаа.
 
Г.Занданшатар: Гишүүд үг хэлж дууслаа. Одоо санал хураалт явуулна, гишүүд чуулганы танхимд цуглараарай.
 
Байнгын хорооны саналаар “Монгол Улсын 2021-2025 онд хөгжүүлэх таван жилийн  үндсэн чиглэлийг батлах тухай” Улсын Их Хурлын тогтоолын төслийг хэлэлцэх нь зүйтэй гэсэн саналын томьёоллоор санал хураалт явуулна. Энэний дараа Засгийн газрын мөрийн хөтөлбөрийг хэлэлцэнэ, тэрний дараа төсвийг дагаж орж ирсэн хуулиудыг хэлэлцэнэ. Түрүүн Ардчилсан намын бүлгийн дарга андуураад хэлсэн. Төсөв бол хэлэлцэх эсэхгүйгээр, Төсвийн хууль, төсвийн тодотгол бол хэлэлцэх эсэх хийхгүйгээр шууд нэгдүгээр хэлэлцүүлэгт ордог. Дөрвөн хэлэлцүүлэгтэй. Төсвийг дагаж орж ирсэн хуулиудыг хэлэлцэх эсэхийг нь шийддэг учраас дагаж орж ирсэн хуулиудын хэлэлцэх эсэхийг хэлэлцэх юм шүү.
 
Өнөөдөр Засгийн газрын мөрийн хөтөлбөрийг хэлэлцээд маргааш тэр хуулиудаа бараг хэлэлцэж таарах байх. Маргааш Төсвийн зарлагын хяналтын дэд хороо хуралдах хэрэгтэй, Ёс зүйн дэд хороо хуралдах хэрэгтэй. Шаардлагатай бол чөлөөтэй гишүүн байгаа бол орных нь гишүүнийг томилоод хуралдуулна.
 
Одоо санал хураалт явуулахад бэлэн болсон уу?
 
“Монгол Улсын 2021-2025 онд хөгжүүлэх таван жилийн  үндсэн чиглэлийг батлах тухай” Улсын Их Хурлын тогтоолын төслийг хэлэлцэх нь зүйтэй гэсэн саналын томьёоллоор санал хураалт явуулъя.
 
Санал хураалтад 69 гишүүн оролцож 39 гишүүн дэмжиж, 56.5 хувийн саналаар хэлэлцэх нь зүйтэй гэж үзлээ.
 
Гишүүдийн олонх хэлэлцэх нь зүйтэй гэж үзсэн тул төслийг анхны хэлэлцүүлэгт бэлтгүүлэхээр Эдийн засгийн байнгын хороо болон бусад Байнгын хороонд шилжүүлж байна.
 
Дараагийн асуудалд орно.
 
Гурав. “Монгол Улсын Засгийн газрын 2020-2024 оны үйл ажиллагааны хөтөлбөр батлах тухай” Улсын Их Хурлын тогтоолын төслийг хэлэлцэх эсэх асуудлыг хэлэлцэнэ.
 
Хууль санаачлагчийн илтгэлийг Монгол Улсын сайд, Засгийн газрын Хэрэг эрхлэх газрын дарга Лувсаннамсрайн Оюун-Эрдэнэ танилцуулна. Индэрт урьж байна.
 
Л.Оюун-Эрдэнэ: Монгол Улсын Их Хурлын дарга, эрхэм гишүүд ээ,
 
Монгол Улсын Засгийн газрын тухай хуулийн 26 дугаар зүйлийн 26.7-д Засгийн газар “Засгийн газрын үйл ажиллагааны хөтөлбөрийн төслийг өөрийн бүрэн эрх эхэлснээс 60 хоногийн дотор Улсын Их Хуралд өргөн мэдүүлнэ” хэмээн заасныг үндэслэж “Монгол Улсын Засгийн газрын 2020-2024 оны үйл ажиллагааны хөтөлбөр батлах тухай” Улсын Их Хурлын тогтоолын төслийг боловсруулан та бүхэнд танилцуулж байна.
 
Энэхүү тогтоолын төслийг Монгол Улсыг үндэсний аюулгүй байдлын үзэл баримтлал, “Алсын хараа 2050” Монгол Улсын урт хугацааны хөгжлийн бодлого, Улсын Их Хурлын 2020 оны сонгуульд оролцсон МАН-ын сонгуулийн мөрийн хөтөлбөрт тулгуурлан улс төрийн намууд, хувийн хэвшил, иргэний нийгмийн байгууллагууд, иргэд, олон нийтийн санал бодолд үндэслэн боловсруулж 2020-2024 оны үйл ажиллагааны хөтөлбөрөө тодорхойлж байна. Засгийн газар 2020-2024 оны үйл ажиллагааны хөтөлбөр “Ковид-19” цар тахлын үеийн хөтөлбөр гэж хэлж болох юм. Тийм ч учраас уг хөтөлбөрийг боловсруулахдаа халдварт цар тахлаас хүн амаа хамгаалж, нийгэм, эдийн засгийн хүндрэлийг амжилттай даван туулахад илүүтэй анхаарал хандуулсан болно.
 
Засгийн газрын үйл ажиллагааны хөтөлбөр нь “Ковид-19” цар тахлаас үүдэлтэй нийгэм, эдийн засгийн хүндрэлийг даван туулах бодлого, хүний хөгжлийн бодлого, эдийн засгийн бодлого, засаглалын бодлого, ногоон хөгжлийн бодлого, нийслэл ба бүс, орон нутгийн хөгжлийн бодлого гэсэн нийт 6 бүлэг, 23 тэргүүлэх зорилт, 213 дэд зорилтоос бүрдэж байгаа юм.
 
1.Дэлхий нийтийг хамарсан “Ковид-19” цар тахлаас үүдэлтэй нийгэм, эдийн засгийн хүндрэлийг богино хугацаанд даван туулахын тулд иргэд, аж ахуйн нэгжийг дэмжиж, хүүхдийн мөнгөн тэтгэмжийн нэмэгдлийг он дуустал үргэлжлүүлэн олгох, нийгмийн даатгалын шимтгэлийн хөнгөлөлт, түрээсийн төлбөрөө бууруулсан аж ахуйн нэгжүүдийг татвараас чөлөөлөх зэрэг арга хэмжээгээ үргэлжлүүлнэ.
 
Жижиг, дунд үйлдвэрлэл, бизнес эрхлэгчдэд орчин үеийн санхүүжилтийн хэлбэрийг нэвтрүүлж, худалдаа борлуулалтыг дэмжих тээвэр логистикийн дэд бүтцийг бий болгон бизнес эрхлэх нэн таатай орчинг бүрдүүлэх зорилгоор байнгын ажиллагаатай төрийн байгууллагын бүтцийг бий болгоно. Экспортод гаргах бараа бүтээгдэхүүний хэмжээг нэмэгдүүлж, ногоон гарц, түр журам хэрэгжүүлж, худалдааны түнш орнуудтай эдийн засгийн хамтын ажиллагааг идэвхжүүлж төсвийн орлого бүрдүүлэхэд анхаарал хандуулан ажиллах зайлшгүй шаардлага тулгарч байна.
 
Түүнчлэн гадаадад буй иргэдээ татан авах асуудлыг үе шаттай зохион байгуулж, эрүүл мэндийн тусламж, үйлчилгээний бэлэн байдлыг хангана. Нөгөө талаар Засгийн газрын энэхүү үйл ажиллагааны хөтөлбөр бүхэлдээ “Ковид-19” цар тахлаас үүдэлтэй нийгэм, эдийн засгийн хүндрэлийг даван туулах, эдийн засгийг богино хугацаанд сэргээх, нийгмийн суурь үйлчилгээг тэгш, хүртээмжтэй хүргэхэд чиглэх болно.
 
2.Иргэдийн амьдралын чанарыг дээшлүүлж, дундаж давхаргаа тэлэх хүний хөгжлийн цогц бодлогыг хэрэгжүүлнэ. Засгийн газрын бодлогын гол цөм нь монгол хүн, монгол гэр бүл байж, хуримтлалын нэгдсэн сангаар дамжуулж иргэдийнхээ эрүүл мэнд, боловсрол, тэтгэвэр,орон сууцны асуудлыг цогцоор нь шийдвэрлэж, нийгмийн хамгааллын үйлчилгээ, хөдөлмөрийн дотоод зах зээлийн эрэлт, нийлүүлэлтийн удирдлага, зохион байгуулалтыг оновчтой болгон халамжаас хөдөлмөр эрхлэлт рүү гэсэн ерөнхий зарчмыг баримтлан ажиллах болно.
 
Иргэдийн эрүүл мэндийн боловсролыг дээшлүүлж иргэн хүн бүр урьдчилан сэргийлэх, эрт илрүүлэх эрүүл мэндийн үзлэг, оношилгоонд тогтмол хамрагдах нөхцөлийг олон улсын жишигт нийцүүлэн сайжруулна. Яслийн үндэсний тогтолцоог сэргээж 5 настай хүүхдийг сургуульд бэлтгэж, боловсролын бүх шатанд сургалтын чанарыг дээшлүүлж суралцагсдад ээлтэй сургалтын орчинг бүрдүүлж, тусгай хэрэгцээт хүүхдийг ердийн сургууль, цэцэрлэгт сургах боломжийг бодлогоор дэмжинэ.
 
Хөгжлийн тэргүүлэх салбараар гадаад, дотоодын тэтгэлэгт хөтөлбөрийг эрчимжүүлнэ, боловсролын салбарын үнэлгээг олон улсын жишгээр үнэлдэг болох тогтолцооны шинэчлэлийг эхлүүлнэ. Эрдэм шинжилгээний судалгааны ажлыг нийгэм, эдийн засгийн хөгжилд өгч буй үр өгөөжийг шалгуур болгон санхүүжүүлдэг өрсөлдөөнт тогтолцоонд шилжүүлж нэгдсэн, төрөлжсөн нээлттэй лабораторийг байгуулан салбарын өрсөлдөх чадварыг дээшлүүлнэ.
 
Бүтээн байгуулалтын томоохон мега төслүүд Налайх, Багануур, Багахангайн үйлдвэр, технологийн парк, Атрын IV аяны хүрээнд 73 мянган ажлын байр шинээр бий болгох тооцоолол хийгдсэн ба уг төслийн үр дүнд үүсэх дам ажлын байр бий болгон хувийн хэвшил, жижиг, дунд үйлдвэрлэл хөдөлмөр эрхлэлтийг дэмжих замаар нийт 150 мянган ажлын байрыг шинээр бий болгоно. Бүсчилсэн хөгжлийн үзэл баримтлалд нийцүүлэн орон сууцжуулах хөтөлбөрийг шинэ зохион байгуулалтаар өргөжүүлж хуримтлалын нэгдсэн сангаар дамжуулан төр, хувийн хэвшлийн түншлэлд тулгуурлан хэрэгжүүлнэ.
 
3.Импортлогч улсаас экспортлогч улс болж эдийн засаг, санхүүгийн хүндрэлийг даван туулж тогтвортой, хүртээмжтэй өсөлтийг хангах бодлого хэрэгжүүлнэ. Эдийн засгаа тэлэх, ажлын байрыг нэмэгдүүлэх хүрээнд газрын тос боловсруулах үйлдвэр, Оюу толгойн далд уурхайг ашиглалтад оруулах, Эрдэнэт үйлдвэрт Үйлдвэр, технологийн парк байгуулах, Цагаан суваргын зэс, молибденийн ордыг ашиглалтад оруулах, Тавантолгой цахилгаан станц боловсруулах үйлдвэрүүд байгуулах, Зүүн Цагаандэлийн жоншны далд уурхайг ашиглалтад оруулах, Тавантолгой-Зүүнбаян, Тавантолгой-Гашуунсухайт чиглэлийн төмөр замыг ашиглалтад оруулж зүүн бүсийн босоо, хэвтээ чиглэлийн төмөр замын ажлыг эхлүүлэн үндэсний болон олон улс, бүс нутгийн хэмжээнд холбогдсон зам, тээврийн дэд бүтцийг өргөжүүлж томоохон ордуудыг ашиглалтад оруулж стратегийн ач холбогдол бүхий ордуудыг эдийн засгийн үр өгөөжийг дээшлүүлэх байдлаар төслүүдийг эрэмбэ дараатай хэрэгжүүлэх болно.
 
Өсөн нэмэгдэж буй эрчим хүчний хэрэгцээгээ дотооддоо хангах нөхцөлийг бүрдүүлж Тавантолгой станц, холбогдох дэд бүтцийн бүтээн байгуулалтыг эхлүүлж, Эрдэнэбүрэнгийн усан цахилгаан станцыг шинээр барьж эрчим хүчний эх үүсвэрийн хүчин чадлыг нэмэгдүүлнэ. Малын түүхий эдийг боловсруулж нэмүү өртөг шингээх зорилгоор Дархан хотод арьс ширний боловсруулах үйлдвэрийг шинээр байгуулна.
 
Эдийн засгийн өрөөсгөл бүтэц, тогтворгүй өсөлтийг шийдвэрлэхийн тулд нэмүү өртөг шингэсэн уул уурхай, түүнийг холбосон дэд бүтцийн мега төслүүд, боловсруулах аж үйлдвэрийн салбар, хүнд, хөнгөн, хүнс гэсэн гурван төрөлтэйгөөр хүнс, хөдөө аж ахуйн салбарыг эрчим хүчний салбар, тээвэр, логистикийн салбар, төрөлжсөн аялал жуулчлал, түүнийг дагасан үйлчилгээ, жижиг, дунд үйлдвэрлэл, мэдлэгжсэн бүтээлч эдийн засгийн салбарыг эдийн засгийн тэргүүлэх салбараар зарлаж төрөөс бодлогоор онцгойлон дэмжих болно.
 
4.Нийгэмд шударга ёсыг бэхжүүлж төрийн үйлчилгээг шуурхай, хүнд сурталгүй хүргэх нөхцөлийг бүрдүүлэн “Цахим Монгол” хөтөлбөрийг бүх л салбарт хэрэгжүүлнэ. Дэвшилтэт технологи бүхий камержуулалтын нэгдсэн системийг нэвтрүүлж, гэмт хэргээс урьдчилан сэргийлэх, илрүүлэх, таслан зогсоох цогц арга хэмжээг үндэсний хэмжээнд зохион байгуулна. “Цахим Монгол” хөтөлбөрийг хэрэгжүүлснээр хүнд сурталгүй төрийн үйлчилгээг бүрэлдүүлэн төлөвшүүлэх, төрийн албан хаагчдын ажил үүрэг давхцалгүй болж, нэн шаардлагагүй орон тоог шат дараалан бууруулах, төр, засгийн үйлчилгээ хувь хүнээс хараат бус болох томоохон зорилт хангагдана гэж үзэж байна.
 
Энэ жилдээ багтаж Монгол Улсын төр, засгийн дийлэнх үйлчилгээ “Цахим Монгол” буюу “E-Mongolioa” цонхонд нэгдэж цаашид энэ үйлчилгээнд аж ахуйн нэгжүүдийг нэгтгэх ажлыг үе шаттайгаар зохион байгуулна. Хуулиа дээдэлж, ёс зүйг эрхэмлэн шударгаар ажиллаж буй төрийн мэргэшсэн албан хаагчдаа бүх талаар дэмжинэ. Олон улсын хөрөнгө оруулалтын эрх зүйн орчныг сайжруулж, нэг цонхоор хүнд сурталгүй төрийн үйлчилгээ үзүүлж хөрөнгө оруулалтыг дэмжих бүтцийг тодорхой болгоно.
 
5.Байгалийн баялгийг зүй зохистой ашиглан, хүрээлэн буй орчны бохирдол, доройтлыг бууруулан иргэдийн эрүүл орчинд амьдрах нөхцөлөөр бүрдүүлэх ногоон хөгжлийн бодлогыг хэрэгжүүлнэ. Улаанбаатар хотын агаарын бохирдлыг 80 хувь хүртэл бууруулна. Бусад томоохон хот, суурин газрын агаарын бохирдлыг үе шаттай бууруулах асуудлыг шийдвэрлэнэ. Хөвсгөл нуурын эко системийн бохирдлын эрсдэлийн судалгааг хийж нууранд живсэн машин, техникийг татаж гаргах ажлыг олон улсын байгууллагуудтай хамтран зохион байгуулна. Уул уурхайн үйл ажиллагааны улмаас эвдэрч олон жил орхигдсон 8 мянган га талбайг нөхөн сэргээнэ.
 
6.Хот, хөдөөгийн хөгжлийн зохист харьцааг хангаж Улаанбаатар хотын хүн амын төвлөрлийг сааруулах нэгдсэн тогтолцоонд шилжүүлнэ. Үндсэн хуулийн нэмэлт, өөрчлөлтийн дагуу холбогдох хуульд нэмэлт, өөрчлөлт оруулах замаар Дархан, Эрдэнэтийг улсын зэрэглэлтэй хот болгох асуудлыг судлан шийдвэрлэнэ. Төвлөрлийг сааруулах бодлого хэрэгжүүлж, нийслэлийн дагуул хотууд байгуулж хөдөөгийн хөгжлийг дэмжсэн санхүү, татварын таатай бодлогыг хэрэгжүүлнэ. Хот, хөдөөгийн зохист тэнцвэрийг тусгасан эдийн засгийн жам ёсны хөгжлийн явцтай уялдуулах байдлаар бүсчилсэн хөгжлийн үзэл баримтлалыг шинэчлэн боловсруулж Улсын Их Хурлаар батлуулна.
 
Сумын төвийн шинэчлэлийн хөтөлбөрийг үргэлжлүүлж “Нутгийн зам” төслийг хэрэгжүүлнэ. Малчдынхаа амьдралын чанарыг дээшлүүлж, малын гаралтай түүхий эд, бүтээгдэхүүнийг бэлтгэн нийлүүлэх, худалдан борлуулах сүлжээг хөгжүүлж, хөдөө аж ахуйн бүтээгдэхүүн үйлдвэрлэлийн тоог нэмэгдүүлж гол нэрийн хүнсний бүтээгдэхүүний хэрэгцээг дотоодоос бүрэн хангах боломжийг судалж, үе шаттай хэрэгжүүлнэ.
 
Засгийн газрын үйл ажиллагааны хөтөлбөр хэрэгжих явцад дэлхий нийтэд тархсан “Ковид-19” цар тахлын нөлөөлөл, Мазаалай бондын 500 сая ам.доллар, Чингис бондын 1 тэрбум ам.доллар, Гэрэгэ бондын 800 сая ам.доллар, Хуралдай бондын 600 сая ам.долларын өрийг төлөх зэрэг сорилтууд тулгарна. Энэ бүх эрсдэлийг тооцож эрсдэлийн менежмент хийсэн болно. Засгийн газраас 2020-2024 онд эдийн засгийн дундаж өсөлтийг урт хугацааны тэнцвэрт өсөлтийн түвшинд буюу 6 хувь орчимд барина гэдгээр тооцоолж байна.
 
Монгол Улсын Засгийн газрын 2020-2024 оны үйл ажиллагааны хөтөлбөрт туссан стратегийн томоохон төслүүдийг хэрэгжүүлснээр эдийн засгийн өсөлтийг дэмжинэ. Үүний үр дүнд 2024 онд дотоодын нийт бүтээгдэхүүний хэмжээ 55 их наяд төгрөг, экспортын орлого 12 тэрбум ам.доллар, нэг хүнд ноогдох дотоодын нийт бүтээгдэхүүн 5200 ам.долларт хүрч, инфляц 6 хувиас ихгүй байх зорилтыг дэвшүүлж байна.
 
Улсын Их Хурлын дарга, эрхэм гишүүд ээ,
 
“Монгол Улсын Засгийн газрын 2020-2024 оны үйл ажиллагааны хөтөлбөр батлах тухай” Улсын Их Хурлын тогтоолын төслийг хэлэлцэх эсэхийг хэлэлцэн шийдвэрлэж өгөхийг хүсье. Анхаарал тавьсан та бүхэнд баярлалаа.
 
Г.Занданшатар: Одоо Төрийн байгуулалтын байнгын хорооны санал, дүгнэлтийг Улсын Их Хурлын гишүүн Ганболд танилцуулна.
 
Г.Ганболд: Улсын Их Хурлын дарга, эрхэм гишүүд ээ,
 
Монгол Улсын Засгийн газраас 2020 оны 8 дугаар сарын 14-ний өдөр Улсын Их Хуралд өргөн мэдүүлсэн “Монгол Улсын Засгийн газрын 2020-2024 оны үйл ажиллагааны хөтөлбөр батлах тухай” Улсын Их Хурлын тогтоолын төслийг үзэл баримтлалын хүрээнд хэлэлцэх эсэх хэлэлцүүлгийг Монгол Улсын Их Хурлын чуулганы хуралдааны дэгийн тухай хуулийн 62 дугаар зүйлийн 62.2 дахь хэсэгт заасны дагуу Төрийн байгуулалтын байнгын хороо 2020 оны 8 дугаар сарын 19-ний өдрийн хуралдаанаараа хэлэлцээд дараах санал, дүгнэлтийг танилцуулж байна.
 
Монгол Улсын Үндсэн хуулийн 40 дүгээр зүйлийн 40.2 дахь хэсэгт Засгийн газрын бүрэн эрх Улсын Их Хурлаас Ерөнхий сайдыг томилсноор эхэлж, шинэ Ерөнхий сайдыг томилсноор дуусгавар болно гэж заасны дагуу Монгол Улсын Их Хурлын 2020 оны 7 дугаар сарын 2-ны өдрийн 05 дугаар тогтоолоор Монгол Улсын Ерөнхий сайдаар Ухнаагийн Хүрэлсүхийг томилсноор Засгийн газрын бүрэн эрх эхэлсэн.
 
Монгол Улсын Үндсэн хуулийн 25 дугаар зүйлийн 1 дэх хэсгийн 7-д зааснаар Монгол Улсын Их Хурал нь төрийн санхүү, зээл, албан татвар, мөнгөний бодлого, улсын эдийн засаг, нийгмийн хөгжлийн бодлого, үндсэн чиглэлийг тодорхойлж хөгжлийн болон үндэсний аюулгүй байдлын бодлогод нийцүүлэн боловсруулсан Засгийн газрын 2020-2024 оны үйл ажиллагааны хөтөлбөр, улсын төсөв, түүний гүйцэтгэлийн тайланг батлах асуудлыг өөрийн онцгой бүрэн эрхийн хүрээнд хадгалж шийдвэрлэхээр хуульчилсан байна.
 
Түүнчлэн Монгол Улсын Засгийн газрын тухай хуулийн 8 дугаар зүйлийн 8.1 дэх хэсэгт Монгол Улсын урт хугацааны хөгжлийн бодлого, хөгжлийн зорилтот хөтөлбөр, Монгол Улсыг хөгжүүлэх таван жилийн үндсэн чиглэл, Засгийн газрын үйл ажиллагааны хөтөлбөр, улсын хөгжлийн жилийн төлөвлөгөө болон улсын төсвийг боловсруулахад Засгийн газраас баримтлах үзүүлэлтүүдийн хязгаар, үндсэн тэнцвэрийг тодорхойлсон төсвийн хүрээний мэдэгдлийг Монгол Улсын Үндсэн хууль, Хөгжлийн бодлого, төлөвлөлт, түүний удирдлагын тухай хуульд заасны дагуу боловсруулж Улсын Их Хуралд өргөн мэдүүлнэ гэж, 26 дугаар зүйлийн 26.7 дахь хэсэгт Засгийн газар Засгийн газрын үйл ажиллагааны хөтөлбөрийн төслийг өөрийн бүрэн эхэлснээс хойш 60 хоногийн дотор Улсын Их Хуралд өргөн мэдүүлнэ. Хөтөлбөрт Засгийн газрын бүрэн эрхийнхээ хугацаанд эдийн засаг, нийгмийн хөгжил, төрийн удирдлагын хүрээний асуудлаар хийж гүйцэтгэх ажлын гол зорилт, хэрэгжүүлэх үндсэн арга хэмжээг тодорхойлно гэж, Хөгжлийн бодлого, төлөвлөлт, түүний удирдлагын тухай хуулийн 9.3.2-т Засгийн газар Засгийн газрын үйл ажиллагааны хөтөлбөр, улсын хөгжлийн жилийн төлөвлөгөөний төслийг боловсруулж хуульд заасан хугацаанд Улсын Их Хуралд өргөн мэдүүлэх гэсэн хуульд заасан зарчим, шаардлагад нийцүүлэн “Монгол Улсын Засгийн газрын 2020-2024 оны үйл ажиллагааны хөтөлбөр батлах тухай” Улсын Их Хурлын тогтоолын төслийг боловсруулсан байна.
 
“Монгол Улсын Засгийн газрын 2020-2024 оны үйл ажиллагааны хөтөлбөр батлах тухай” Улсын Их Хурлын тогтоолын төсөл нь 3 заалт, 6 бүлэг бүхий хавсралттай бөгөөд тогтоолын хавсралтаар батлах бодлогод халдварт цар тахлаас үүдэлтэй нийгэм, эдийн засгийн хүндрэлийг амжилттай даван туулж, хүн, нийгэм, эдийн засгийн хөгжлийг хангах, ногоон хөгжлийг дэмжих, засалалыг сайжруулах, нийслэл ба хөдөөг хөгжүүлэх бодлогын асуудлуудад онцгойлон анхаарах талаар төлөвлөж, Засгийн газраас бүрэн эрхийнхээ хугацаанд эдийн засаг, нийгмийн хөгжил, төрийн удирдлагын хүрээний асуудлаар хийж гүйцэтгэх ажлын гол зорилт, хэрэгжүүлэх үндсэн арга хэмжээг тусгасан байна.
 
Байнгын хорооны хуралдаанаар тогтоолын төслийг хэлэлцэхтэй холбогдуулан Улсын Их Хурлын гишүүн С.Бямбацогт Хөгжлийн бодлого, төлөвлөлт, түүний удирдлагын тухай хуульд заасан зарчим, шаардлагыг уг тогтоолын төсөл хангасан эсэх, “Алсын хараа 2050” Монгол Улсын урт хугацааны бодлого батлах тухай Улсын Их Хурлын тогтоол, МАН-ын мөрийн хөтөлбөртэй хэрхэн нийцэж байгаа талаар, Улсын Их Хурлын гишүүн Ж.Батсуурь Бичигтийн боомтыг шинэ боомт болгож аялал жуулчлалыг хөгжүүлэх асуудлаар, Улсын Их Хурлын гишүүн Ж.Сүхбаатар Үндсэн хуульд оруулсан нэмэлт, өөрчлөлтийн хүрээнд Дархан, Эрдэнэтийг улсын зэрэглэлтэй хот болгох болон аймгийн төвүүдийг хот болгох асуудлыг нарийвчлан тусгаагүй, “Ковид-19” цар тахлын үед авч хэрэгжүүлэх үйл ажиллагааг тодорхой болгох, ажилгүйдэл, архидан согтуурах, авлигатай тэмцэх, ойжуулалтыг дэмжих, хөнгөлөлттэй эм, үнийн хөөрөгдөл зэрэг асуудлуудад онцгой анхаарах шаардлагатай талаар, Улсын Их Хурлын гишүүн Ц.Мөнх-Оргил хараат бус бие даасан шүүх, хүний эрхийг дээдэлсэн эрх зүйн шинэтгэлийн бодлогын хүрээнд хэрэгжүүлэх зарим арга хэмжээг тогтоолын төсөлд тусгах шаардлагагүй талаар, Улсын Их Хурлын гишүүн Ж.Ганбаатар банкны чанаргүй зээлийн асуудлыг тодруулах, хувийн хэвшлийн хийж гүйцэтгэх ажлыг хэрхэн тусгасан талаар, Улсын Их Хурлын гишүүн Д.Тогтохсүрэн хүнс, хөдөө аж ахуйн салбарт махны экспортыг нэмэгдүүлэх, сумыг хөгжүүлэх замаар төвлөрлийг сааруулах, төрийн албаны бүтцийн давхардлыг арилгаж, төрийн албаны шинэчлэл хийх асуудлаар, Улсын Их Хурлын гишүүн С.Амарсайхан хувийн хэвшил, аж ахуйн нэгжүүдийг дэмжсэн бодлого, эдийн засгийн нөхцөл байдлыг бодитоор тооцоолсон тоон үзүүлэлт дутмаг байгаа талаар, Улсын Их Хурлын гишүүн Г.Ганболд зам, тээвэр ложистикийн бодлого, орон нутгийн хөгжил рүү чиглэсэн бодлого авч хэрэгжүүлэх авч хэрэгжүүлэх арга хэмжээг тодорхой болгох асуудлаар, Улсын Их Хурлын гишүүн Л.Энх-Амгалан санхүүжилтийн эх үүсвэрийг бүрэн тооцоолсон эсэх, ипотекийн зээлийн хүү, тэтгэврийн даатгалын сангийн тогтолцоог онцгой анхаарах, төр байгаа боломжуудаа бүрэн ашиглаж хямралыг даван туулахад илүү анхаарах нь зүйтэй талаар тус тус санал хэлсэн болно.
 
“Монгол Улсын Засгийн газрын 2020-2024 оны үйл ажиллагааны хөтөлбөр батлах тухай” Улсын Их Хурлын тогтоолын төслийг үзэл баримтлалын хүрээнд хэлэлцэхийг дэмжих эсэх асуудлыг Байнгын хорооны хуралдаанд оролцсон гишүүдийн олонх дэмжиж Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэж үзлээ.
 
Улсын Их Хурлын эрхэм гишүүд ээ,
 
“Монгол Улсын Засгийн газрын 2020-2024 оны үйл ажиллагааны хөтөлбөр батлах тухай” Улсын Их Хурлын тогтоолын төслийг үзэл баримтлалын хүрээнд хэлэлцэхийг дэмжих эсэх асуудлаарх Төрийн байгуулалтын байнгын хорооны санал, дүгнэлтийг хэлэлцэн шийдвэрлэж өгөхийг хүсье. Баярлалаа.
 
Г.Занданшатар: Гочоогийн Ганболд гишүүнд баярлалаа. Одоо хууль санаачлагчийн илтгэл болон Байнгын хорооны санал, дүгнэлттэй холбогдуулан асуулт асуух Улсын Их Хурлын гишүүд бүртгүүлнэ үү. Баттөмөр гишүүнээр тасаллаа. Эрхэм гишүүн Дуламдоржийн Тогтохсүрэн асуулт асууна.
 
Д.Тогтохсүрэн: Засгийн газрын үйл ажиллагааны мөрийн хөтөлбөрийг дэмжиж байгаа юм. Бас нэлээд боловсрогдсон, Монгол Улсыг хөгжүүлэх “Алсын хараа 2050” хөтөлбөр дээр суурилсан, 2020 оны МАН-ын үйл ажиллагааны мөрийн хөтөлбөрийг голлон суурилсан ийм хөтөлбөр байгаа. Тийм учраас хөтөлбөрийг дэмжиж байгаа юм. Би хөтөлбөрийг хэрэгжүүлэх явцдаа хэд хэдэн асуудал дээр анхаараасай гэж бодоод байгаа юм. Тийм учраас би саналаа хэлээд явъя гэж ингэж бодож байна.
 
Бидний, ер нь энэ удаагийн сонгуульд манай намын амласан хамгийн том нэг л амлалт байгаа. Энэ бол ард түмнийхээ амьжиргааны түвшинг дээшлүүлэх, дундаж орлоготой иргэдийнхээ тоог нэмэгдүүлэх, цаашдаа нийгмийн тогтвортой байдлыг хангах дундаж давхаргыг бий болгоход чиглэсэн ийм л мөрийн хөтөлбөр байгаа юм. Тийм учраас мөрийн хөтөлбөрийн хэрэгжилт бол ард иргэдийн амьжиргааг дээшлүүлэхэд чиглэх ёстой гэдэг ийм байр суурьтай байгаа юм.
 
Ард түмнийхээ амьжиргааг дээшлүүлэхийн тулд хийх ёстой олон ажил бий. Нэгдүгээрт, ажлын байрыг бий болгох тухай асуудал хамгийн чухал асуудал байна. Бүх л түвшинд ажлын байрыг бий болгох. Ажлын байрыг төр бий болгохгүй ээ. Ажлын байрыг бизнес эрхлэгчид бий болгоно. Тийм учраас бизнесийг дэмжих хэрэгтэй. Иргэдийнхээ орлогыг бууруулахгүй байх, орлогыг нэмэгдүүлэх чиглэлд онцгой анхаарах шаардлага бидэнд байгаа, хөдөлмөрийн үнэлэмжийг нэмэгдүүлэх шаардлага байгаа гээд ажлын байрыг нэмэгдүүлэх хүрээнд хийх олон ажлууд бий. Энэ чиглэлээр би Засгийн газрыг маш хурдтай, эхнээсээ ажлаа дэс дараатайгаар зохион байгуулж хийх байх гэж ингэж бодож байгаа юм.
 
Хоёрдугаарт нь, уул уурхайн салбараа бид түшиглэж байгаа. Гэхдээ энэнээс илүү хамгийн том салбар бол манай хүнс, хөдөө аж ахуйн салбар байгаа юм. Бид нэг том амлалт авчихсан. Хүнсний гол нэр төрлийн бүтээгдэхүүнээр өөрийгөө хангадаг болно гээд амлалт авчихсан байгаа. Энд хамгийн чухал юм нь үр тарианы үйлдвэрлэлийн асуудал байгаа, үрийн шинэчлэлийн асуудал байгаа. Цаашдаа бид үр тариа экспортолдог орон болох ёстой. Тийм боломж бидэнд бүрэн байгаа. Энэ чиглэлээр манай Хүнс, хөдөө аж ахуйн яам онцгой анхаарч ажиллах хэрэгтэй болж байгаа юм.
 
Мал аж ахуйн салбарт эрс шинэчлэлт хийх шаардлага байгаа юм. Мал аж ахуйн салбар бол бараг дампуурчихсан гээд хэлэхэд болохоор болчхоод байгаа салбар байгаа юм. Яагаад вэ гэхээр бэлчээрийн талхдалтад орчихсон. Өнөөдөр бид махны экспортын асуудлыг хамгийн түрүүнд хийх хэрэгтэй байна. Жилд нэг хонин толгойд шилжүүлснээр 10-15 сая хонийг бид нар гадагшаа гаргаж байж манай энэ салбар өөрөө эрүүлжих хэрэгтэй болно. Тийм учраас энэ махны экспортыг нэмэгдүүлэх, энэ салбарт бэлчээрийн менежментийг сайжруулах чиглэлд онцгой анхаарч ажиллах ийм шаардлага байгаад байгаа юм. Тэгэхгүй бол бид нар уул уурхайгаа гол шүтээд ингээд яваад байж болохгүй. Бидний гол юм бол хүнс, хөдөө аж ахуйн салбартаа л тулгуурлах ёстой. Тийм учраас энэ салбарт шинэчлэлт хийх, энэ салбарын хөрөнгө оруулалтыг нэмэгдүүлэх энэ чиглэлд онцгой анхаарч ажиллах шаардлага байна гэдгийг хоёрдугаарт нь хэлж байгаа юм.
 
Гуравдугаарт нь манай төрийн байгууллагуудад, төрийн албанд шинэчлэл хийх болоод байгаа юм. Бид энэ төрийн албаны шинэчлэл, төрийн байгууллагуудын бүтцийн өөрчлөлтийг хийхгүй бол болохгүй ээ. Бид дэндүү их данхайсан ийм байдалтай болчихоод байгаа юм. Өнөөдөр Монгол Улсын жилийн төсөв 11.5 их наяд төгрөг байгаа. Энэний бараг 6, 7 орчим нь урсгал зардал байгаа. Бид цаашдаа зарлагын шинэчлэл хийхгүй бол ерөөсөө болохгүй болсон.
 
Г.Занданшатар: Эрхэм гишүүн Сандагийн Бямбацогт асуулт асууна.
 
С.Бямбацогт: Баярлалаа. 1992 онд Байнгын ажиллагаатай парламент бий болсон цагаас хойш дөрөв, дөрвөн жил сонгууль болж байгаа. Сонгууль болгоноор л засгийн эрх солигддог. Харин 2016, 2020 оны сонгуулиар МАН үргэлжлүүлж засгийн эрх барихаар болж байгаа. 8 жил тасралтгүй залгуулж засгийн эрх барих нь. Энэ бол бас түүхэн анхны тохиолдол. 2016 онд бид нар амласан, амласан амлалтаа биелүүлсэн. Үүнийг Монголын ард түмэн бас үнэлсэн. 2020 онд бид нар бас амласан. Амласан амлалтаас тодорхой зорилтууд нь таалагдаж байгаа. Тийм учраас бидэнд саналаа өгсөн.
 
2016 онд бид хүүхдийн мөнгийг өгдөг болно, хүүхэд бүрт хүүхдийн мөнгө олгоно гэж амласан амлалт биелсэн, ахмадууддаа насны хишиг олгодог болно гэсэн, энэ биелсэн. Тэтгэврийн зээлийг хүүг бууруулна, 10 хувь болгоно гэсэн, биелсэн. Тэтгэврийн зээлийг бүр тэглэсэн. Цалинтай ээж хөтөлбөр хэрэгжүүлнэ, малчдын тэтгэврийн насыг таван жилээр наашлуулна гэж амлаж байсан энэ амлалтууд биелсэн. Оюутны сургалтын төлбөрийн зээлийг хүүгүй, барьцаагүй болгоно гэж бид амлаж байсан, энэ биелсэн. Мөн Нийслэлийн агаарын бохирдлыг бууруулна гэж амлаж байсан, энэ агаарын бохирдол буурсан гэх мэт ярих юм бол олон зорилтуудаа биелүүлж, амлалтаа биелүүлсэн.
 
Үүнтэй адилхан 2020 оны сонгуулиар бидний олон дэвшүүлсэн зорилтуудыг Монголын ард түмэн бас дэмжиж байгаа, бидэнд саналаа өгсөн. Эдгээр зорилтуудаа хэрхэн яаж биелүүлэх талаар манай Засгийн газар мөрийн хөтөлбөртөө суулгасан уу? Нэгдүгээрт, зээлийн хүүг бууруулна, сарын 1 хувиас хэтрүүлэхгүй болгоно гэж бид амласан. Энийг хэрхэн яаж мөрийн хөтөлбөртөө суулгаж байгаа вэ? Хуримтлалын нэгдсэн сангаар дамжуулаад урьдчилгаа төлбөргүй анх удаа орон сууц авч байгаа иргэддээ бас 4-6 хувийн хүүтэй орон сууц олгодог болно гэж бид амласан. Энэ амлалтаа хэрхэн биелүүлэхээр мөрийн хөтөлбөрт суулгасан байна вэ?
 
Мөн ашигт малтмалын ордыг ашиглахдаа байгалийн баялаг ард түмний мэдэлд байх зарчимд нийцүүлэн түүний үр өгөөжийг дийлэнх ард түмэнд ноогдож байх эрх зүйн зохицуулалт хийнэ гэж бид амласан. Энэ амлалтаа бас хэрхэн биелүүлэхээр суулгаж байгаа вэ? Дархан, Эрдэнэт болон аймгийн төвүүдийг улсын зэрэглэлтэй хот болгоно гэж бид амласан. Засгийн газрын мөрийн хөтөлбөрт энэ хөтөлбөр маань хэр суусан бэ?
Бүс нутгуудад экспортын чиглэлтэй үйлдвэр, технологийн парк байгуулна, малын гаралтай түүхий эдээ боловсруулдаг болно гэж бид амласан. Ялангуяа алслагдсан бүс нутаг дээр бид илүү анхаарах ёстой байгаад байгаа юм. Улаанбаатар хотоос 1000-аас дээш км алслагдсан Завхан, Говь-Алтай, Увс, Ховд, Баян-Өлгий маш өндөр тээврийн зардалтай алслагдсан учраас зардал өндөртэй, орлого багатай. Ард иргэдийн амьдрал дутуу. Зүүн талдаа ярих юм бол Дорнод аймаг. Ийм алслагдсан бүс нутагтаа ажлын байр бий болгох, үйлдвэрлэл, үйлчилгээг хөгжүүлэх, өртөг зардлыг бууруулах, иргэдийнхээ орлогыг нэмэгдүүлэх энэ чиглэлээр МАН-ын мөрийн хөтөлбөрт суусан зорилтуудыг хэрхэн яаж биелүүлэхээр суулгаж байгаа вэ?
 
Сая Оюун-Эрдэнэ сайдын илтгэлд гарлаа. Эрдэнэбүрэнгийн усан цахилгаан станцыг барьж байгуулна, ашиглалтад оруулна, эрчим хүчний үнийг хямдруулна гэж. Мөн Дархан хот болон Ховд аймагт үйлдвэр, технологийн парк байгуулж малын гаралтай түүхий эдээ боловсруулдаг болно гэж. Дэмжиж байна, маш талархалтай хүлээж авч байна. Яг иймэрхүү л бодитой зорилтууд, бодитой ажлуудыг бид хийж хэрэгжүүлж байж сонгуулийнхаа амлалтыг биелүүлнэ, 2024 онд дүнгээ тавиулна.
 
Орон нутгийн сонгууль болох гэж байна, 2024 онд дүнгээ тавиулах гэж байна, эдийн засгийн боломж байна гээд олон талдаа бид санаа зовоод байх шаардлага байхгүй. Хөгжлийн бодлого, төлөвлөлтийн тухай хуульд тодорхой 15 зарчмыг баримтлаад 4 шалгуурт нийцүүлээд Хөгжлийн бодлого, төлөвлөлтийн тухай хуульд заасан. Ингээд л бид нар Засгийн газрынхаа мөрийн хөтөлбөрийг боловсруулж Улсын Их Хурлаар батлах ёстой. Тийм болохоор Улсын Их Хурлын гишүүд, манай Засгийн газрын гишүүд энэ талдаа илүү анхаарч ажиллах ёстой. Орон нутгийн сонгууль яана аа, 2024 он яана аа, эдийн засгийн боломж тааруу байна яана аа гээд байх биш, ерөөсөө л Хөгжлийн бодлого, төлөвлөлтийн тухай хуульд яаж заасан, ямар зарчим байна вэ, ямар шалгуур, шаардлага байна вэ, тэр шаардлагад нийцүүлээд л бид нар мөрийн хөтөлбөр боловсруулаад түүнийгээ хэрэгжүүлэхийн төлөө ажиллах ёстой. Энэ тал дээр бас манай хууль санаачлагчид хэрхэн ямар байр суурь баримталж байгаа юм бол. Энэ байр суурийг бас сонсъё. Баярлалаа.
 
Г.Занданшатар: Одоо Оюун-Эрдэнэ сайд аль, аль сайд нар хариулах вэ? Бэгзжавын Мөнхбаатар Барилга, хот байгуулалтын сайд хариулна.
 
Б.Мөнхбаатар: Бямбацогт гишүүний асуултад хариулъя. Дархан, Эрдэнэт хотуудын статус байгаа. Үндсэн хуульд нэмэлт, өөрчлөлт ороод, тэрнээс одоо Засаг захиргааны нэгжийн хууль, Хот, тосгоны эрх зүйн байдлын хуулиудад бас өөрчлөлт орох байх аа. Энэ утгаараа Эрдэнэт, Дарханыг хот болгоод явна. Тэгээд аймгийн төвүүдийг бас үе шаттай шийдээд явах асуудлууд байгаа. Баруун бүсэд манай салбартай холбоотой Ховдод цементийн үйлдвэрийн ажлууд бас явж байгаа. Ер нь барилгын материалын үйлдвэрлэлүүдийг бүсчилж, алс хол байгаа газрууд ялангуяа цемент, арматурыг бүсчилж хийх асуудлыг үе шаттай тусгаад явж байгаа.
 
Ипотекийн зээл бол 4-6 хувь гэж мөрийн хөтөлбөрт ороод явж байгаа. 6 хув болгох асуудлыг бид нар Сангийн яамтайгаа яриад хоёр чиглэлээр ажлын хэсэг байгуулаад Монголбанкны хүү болон бас Монголын ипотекийн корпорац дээр ажиллах байдлаар хүүг бууруулах боломжуудыг судлаад явж байгаа. Аль болох 6 хувьд оруулахад ажлын хэсэг бид ажиллаад явж байгаа. Хуримтлалын нэгдсэн сан бол бас салбар дундын нийгмийн даатгалын тогтолцоотой холбоотой салбар дундын асуудлууд байгаа. Ингээд мөрийн хөтөлбөр батлагдсаны дараа энэ тогтолцоотой холбоотой салбарууд нэгтгэгдээд ажлын хэсэг болоод ажиллаад явна. Энэ бас нэлээн урт хугацааг авах байх. Салбарын зүгээс 6 хувьтай болгох асуудлуудыг бид нар холбогдох яамдуудтайгаа ажиллаад, гаргалгаа гаргаад ажиллаад явж байгаа.
 
Г.Занданшатар: Уул уурхайн сайд Гэлэнгийн Ёндон сайд.
 
Г.Ёндон: Би Бямбацогт гишүүний асуултыг баруун бүсэд байгуулагдах ёстой байсан нефть боловсруулах үйлдвэрийн талаар холбоотой болов уу гэж бодож байна. Энэ бол намын мөрийн хөтөлбөрт байсан, мөн Ховд аймгийн намын мөрийн хөтөлбөрт тусгагдсан байсан асуудал. Энэ дээр анхны бүлгийн танилцуулга дээр би гишүүний хэлсний дагуу манайхан бас судалж үзсэн юм. Ер нь энэ завсрын бүтээгдэхүүн учраас завсрын бүтээгдэхүүнийг химийн бодистой хольж байж 50 мянган тоннын нефтийн үйлдвэр барих тийм асуудал байсан. Таны албан бичиг ирсэн байгаа гэж сонссон. Энэ асуудлыг бид нар судалж байгаад танд бичгээр хариу өгье.
 
Хууль, эрх зүйн асуудлыг бид нар яамны үйл ажиллагааны хөтөлбөр дотор эрдэс баялгийн салбарын эрх зүйтэй холбоотой асуудлуудыг яамны мөрийн хөтөлбөрөөрөө дараа оруулж судлах байгаа. Энэ удаа бол зөвхөн дандаа төсөл, хөтөлбөрүүд, мега төслүүд болон орд ашиглахтай холбоотой асуудлууд үйл ажиллагааны хөтөлбөрт орсон байгаа. Би дараа тантай уулзаж энэ асуудлыг тодруулж тайлбарлая.
 
Г.Занданшатар: Хүнс, хөдөө аж ахуй, хөнгөн үйлдвэрийн сайд Мэндсайхан.
 
З.Мэндсайхан: Бямбацогт гишүүний асуултад хариулъя. Таны асуусан асуултууд мөрийн хөтөлбөрт тусгагдсан байгаа. Малын гаралтай бүтээгдэхүүнийг боловсруулах үйлдвэрүүд болон малын гаралтай түүхий эдүүдээ бид нар зах зээлийн үнэ цэнийг нь өсгөх энэ асуудал байгаа. Энэ чиглэлээр бид нар бүс нутгуудад ялангуяа Дархан, Ховд хотод аж үйлдвэрийн боловсруулах үйлдвэрийг байгуулъя гэж төлөвлөсөн байгаа.
 
Ер нь алслагдсан бүс нутаг болон бүс нутгууддаа жижиг, дунд үйлдвэрлэлийг хөгжүүлэх, үйлдвэр, үйлчилгээг нэмэгдүүлэх зорилгоор жижиг, дунд үйлдвэрлэлийн бие даасан агентлаг байгуулсан байгаа. Энд ажлын байрыг нэмэгдүүлэх зорилгоор жижиг, дунд үйлдвэрүүдийг бид нар хөнгөлөлттэй зээлийн бодлогоор дэмжиж ажиллана гэдэг энэ асуудлыг цогцоор нь тусгаад явж байгаа. Баярлалаа.
 
Г.Занданшатар: Эрчим хүчний сайд Тавинбэх, 1 дүгээр микрфонд.
 
Н.Тавинбэх: Гишүүний асуултад хариулъя. Баруун бүсийн эрчим хүч өнөөдөр 35 орчим МВт-ын цахилгаан эрчим хүч хэрэглэж байгаа. Үүний 70 орчим хувийг нь ОХУ-аас импортоор авч байгаа. Эрдэнэбүрэнгийн усан цахилгаан станц 90 МВт-ын хүчин чадалтай. Хэрвээ Эрдэнэбүрэнгийн усан цахилгаан станцыг ашиглалтад оруулж чадвал бид баруун бүсийн эрчим хүчний системд харьяалагдаж байгаа хэрэглэгч нарыг дотоодоос бүрэн цахилгаан эрчим хүчээр хангах боломжтой болно. Техник, эдийн засгийн үндэслэл хийгдсэн, байгаль орчны нарийвчилсан үнэлгээ хийх гүйцэтгэлийг сонгон шалгаруулчихсан, ажилдаа орчихсон явж байна. Санхүүжилтийг нь бид Хятадын Засгийн газрын хөнгөлөлттэй зээлийн хөрөнгөөр санхүүжүүлэхээр Засгийн газраас зөвшөөрөл авсан. Одоо Хятадын талтай тусгайлсан зээлийн хэлэлцээр хийхээр бэлтгэл ажил хангагдаж байна. Бид энэ ажлыг 2020-2025 онд хийхээр төлөвлөж байгаа.
 
Г.Занданшатар: Бямбацогт гишүүн 1 минут тодруулна.
 
С.Бямбацогт: Сайд нарын хариулт бас хангалтгүй байна шүү. Цааш цаашдаа асуултыг нэлээн анхааралтай сонсож, гүйцэд хариулж байхыг хүсье. Олон гишүүд асуулт асуух байх. Тийм болохоор аль болохоор тодорхой хариулахыг хүсэж байна.
 
Хоёрдугаарт нь, сая яригдсан Халтар сайдаас, энэ намын мөрийн хөтөлбөрт орсон. Увс, Ховдыг хатуу хучилттай холбох. Увс, Ховдыг холбосноор үндсэндээ баруун босоо тэнхлэгийг дахиад Хятад улстай Увс аймаг маань холбогдоно. Дээрээс нь Баян-Өлгий, Ховд, Увс аймаг, хойгуураа Улаанбаатартай холбогдоно. Бүтэн цикль үүснэ. Улаанбаатараас гараад Өвөрхангай, Баянхонгор, Гов-Алтай, Ховд, Баян-Өлгий гээд, буцахдаа Баян-Өлгий, Ховд, Увс, Завхан, Архангай гээд Улаанбаатар байгаа. Ийм бүтэн тойрог цикль үүсэх юм. Энэ замын ажлыг хийж хэрэгжүүлэхэд намын хөтөлбөр, Засгийн газрын үйл ажиллагааны хөтөлбөрт тусгасан байгаа юу? Энэ дээр та бас тодруулж хариулж өгөөч.
 
Г.Занданшатар: 95 дугаар микрофон, Халтар сайд хариулъя.
 
Л.Халтар: Бямбацогт гишүүний асуултад хариулъя. Намын мөрийн хөтөлбөр ч тэр, Засгийн газрын мөрийн хөтөлбөрийн төсөлд авто замын хувьд бид нар нэг л зарчим барьсан шүү дээ. Хоёр үндсэн зарчим байна. Нэгдүгээрт нь, хилийн боомтуудыг хатуу хучилттай авто замаар бүрэн холбож дуусъя. Энэ эдийн засгийн өндөр ач холбогдолтой. Хоёрдугаарх нь, аймгийн төвүүдийг нийслэлтэй хатуу хучилттай авто замаар холбож дуусъя. Яг Ховдын таны түрүүний хэлдэг тойрог хэлбэрийн зам бол энэ удаагийн мөрийн хөтөлбөрт ороогүй байна.
 
Г.Занданшатар: Хангалтгүй гэж үзвэл 1 минут нэмж өгч болно. Бямбацогт гишүүнд 1 минут.
 
С.Бямбацогт: Халтар сайд худлаа хариулж байна. МАН-ын мөрийн хөтөлбөрийг та уншаад судлаад үзээрэй. Увс, Ховд аймгийг хатуу хучилттай замаар холбоно гээд орчихсон байгаа, “Нутгийн зам” хөтөлбөр хэрэгжүүлнэ гээд орчихсон байгаа. МАН-ын мөрийн хөтөлбөр Монгол Улсын Засгийн газрын үйл ажиллагааны хөтөлбөр болж суух ёстой. Битгий худлаа хариулаарай, юмаа сайн уншаарай, судлаарай. Бодитой хариулт өгмөөр байна шүү. Шаардлагатай бол би танд бүгдийг нь уншаад танилцуулж болно. МАН-ын авсан мөрийн хөтөлбөр, Засгийн газрын үйл ажиллагааны хөтөлбөр болж суух ёстой. Энэ дээр суугаагүй байна гэж яриад байна шүү дээ. Тийм болохоор та энэ дээр бас анхаарах ёстой. Энийг цаашдаа хэлэлцүүлгийн явцад бас анхаарах ёстой шүү гэдгийг бас хэлье. Хариулт хэрэггүй.
 
Г.Занданшатар: Одоо эрхэм гишүүн Ёндонпэрэнлэйн Баатарбилэг асуулт асууна.
 
Ё.Баатарбилэг: Засгийн үйл ажиллагааны дөрвөн жилийн мөрийн хөтөлбөрийн төсөл нэлээд сайн боловсрогдсон байна гэж үзэж байна. Олон жил яригдсан асуудлуудыг нэлээн нарийвчлалтай детальчилж оруулж ирсэн байна. Салбар, салбарын юмнууд мэдээж салбарын чиглэлийн хүмүүс сайн харж байгаа байх. Би бас боловсролын салбар дээр чухал, чухал заалтууд орж ирсэнд баярлаж байна. Маш олон жил яригдсан, улсын төсөвт суудаггүй яг энэ ерөнхий боловсролын сургууль, цэцэрлэгийн хүүхдийн ая тухтай орчин нөхцөлийг бүрдүүлэх, энэний хүрээнд нөгөө ариун цэврийн байгууламжуудын асуудлыг анх удаагаа улсын төсөвт суулгахаар оруулж ирж байна шүү дээ. Жил болгон 100-аас доошгүй нүхэн жорлонтой сургууль, цэцэрлэгийн дотуур байрыг орчин үеийн болгоно гэж оруулж ирж байна. Хэзээ ч өмнө нь энэ жорлонгийн асуудалд төсөв ингэж анхаарч байгаагүй.
 
Өнөөдөр жил болгон 40-50 мянган хүүхэд шинээр нэмэгдэж байна. Энэ 40-50 мянгаар нэмэгдэж байгаа сургуулийн хүүхдийн сурах орчин нөхцөл, багтаамжийн асуудал байнга яригддаг. 275 цэцэрлэг, 200 сургууль шинээр ашиглалтад оруулах гэх зэргээр. Ямар ч байсан зорилтууд нэлээн бодитой, эрэлт хэрэгцээгээ сайн тооцож оруулж ирсэн зорилтууд байна. Энэ зорилтуудаа хэрэгжүүлэх төсвөө хамгийн гол нь маш сайн тооцоолж, дөрвөн жилээрээ тооцоолж хэрэгжүүлэх байх гэж ингэж найдаж байна. Мөн оюутны зээлийн сантай холбоотой асуудлууд маш их маргаан дагуулдаг. Дээр нь маш их хүлээлттэй байдаг. Энэн дээр бас Ерөнхий сайдын нэрэмжит тэтгэлэг гэж оруулж ирж байгаа нь зүйтэй байна. Боловсролын зээлийн сангаас тусдаа бас Ерөнхий сайдын нэрэмжит тэтгэлэг олгох нь байна шүү гэдгийг манай оюутан залуучууд сайн ойлгож мэдэж авах нь зүйтэй байна.
 
Хоёр, гурван асуулт байна. Түрүүн Мөнхбаатар сайдынхаас орон сууцжуулахтай холбоотой хариултыг сонсчихлоо. Орон сууцжуулах асуудал, багш нарын орон сууцны асуудал, төрийн албан хаагчдын гээд, бага, дунд орлоготой иргэдийн орон сууцны асуудлууд яригдаж байсан. Сая сонгуулиар явахад ч бас нэлээн яригдаж байсан. Сумын төвүүдэд орон сууцтай болох, орчин үеийн орон сууцтай болох дараагийн шатны ажлуудыг эхлүүлэх хэрэгтэй байна. Улаанбаатар хотод орон сууц нь илүүдчихээд гэх юм уу, худалдан авах боломж, чадвар муугаас болоод Улаанбаатар хотод байгаа орон сууц илүүдэлтэй байна гэж гарч ирээд байдаг. Орон сууцны борлуулалт зогсчихсон байгаад байдаг. Яг сумын төвд орчин үеийн шаардлага хангасан орон сууц үндсэндээ байхгүй шүү дээ, 300-н хэдэн суманд. Тэгэхээр ингээд анхан шатнаас нь энэ сум, аймгийн төвүүдэд орон сууцжуулах асуудлууд явах юм байна, бага, дунд орлоготой иргэдийн орон сууц явах юм байна гэж.
 
Агаарын бохирдолтой холбоотой асуудал Эрчим хүчний сайдаас асууя. Түрүүн хэллээ, агаарын бохирдлыг Улаанбаатар хотод ингэж бууруулна, мөн томоохон аймгийн бохирдол ихтэй аймгийн төвүүдэд хэрэгжүүлнэ гэж. Энэ хэзээнээс хэрэгжих боломжтой байна вэ? Яаж төлөвлөж байна вэ? Архангай аймгийн Цэцэрлэг хот бол маш их бохирдолтой болсон сүүлийн жилүүдэд. Энэ дулааны станцтай бүр холбоотой асуудал биш. Дулааны станцын хариултыг би ойлгож байгаа. Дулааны станц бол төвийн төвлөрсөн халаалттай газруудыг дулаанд холбох асуудал.
 
Гэр хороололтой холбоотой сайжруулсан түлшний үйлдвэр байгуулах. Яг Улаанбаатар хотын утааг бууруулсантай холбоотой арга хэмжээг Архангай аймгийн төв авах шаардлагатай байгаа. Тийм болохоор сайжруулсан түлшний үйлдвэртэй болмоор байна, айл өрхүүдийг мод түлдгийг нь болиулж, сайжруулсан түлш түлдэг болгомоор байна. Модны хүрэлцээ, хангамж хомсдож байна. Энэ дээр маш тодорхой төлөвлөгдсөн, аймгийн төвүүдийг яг төдөн оноос ийм, ийм шат дараатай хэрэгжүүлнэ, ийм бодлого барина гэсэн бодлогоо та нэг танилцуулаадахаач гэж хүсэж байна.
 
Т.Аюурсайхан: Эрчим хүчний сайд 1 дүгээр индрийн микрофон дээрээс.
 
Н.Тавинбэх: Баатарбилэг гишүүний асуултад хариулъя. Гурван чиглэлээр арга хэмжээ авч байгаа, аймгуудын төвийн агаарын бохирдлыг бууруулах чиглэлээр. Түрүүн хэлсэн, 10 аймгийн төвд баригдах дулааны станц бол гаргаж байгаа хий, хаягдал бол байгаль орчинд сөрөг нөлөөлөлгүй ийм энэ цаг үеийн техник, технологи ашиглагдахаар байгаа.
 
Хоёрдугаарт, аймгийн төвүүдэд 10 мянган хүн амаас дээш суурьшдаг сум, суурин газар гэж байгаа юм. Ингэхээр засаг захиргааны 24 нэгж орж байгаа. 21 аймаг, 4 сум. Энэ сумын гэр хороололд амьдардаг ахуйн хэрэглэгчдийн шөнө хэрэглэсэн цахилгаан эрчим хүчний үнийг 100 хувь тэглэнэ. Бид нар энэ онд ноогдох татаасыг нь улсын төсвийн тодотголд оруулчихсан явж байгаа, дэмжигдэх байх гэж найдаж байна. Энэ 24 засаг захиргааны нэгжид 70 мянган хэрэглэгч хамрагдах ёстой. Энэ 2020-2021 оны ер нь халаалтын улирлын төсөв нь урьдчилсан тооцоогоор 4.7 тэрбум төгрөгийн хөнгөлөлт болж байгаа. Нөгөө талдаа улсын төсөвт энэ хэмжээгээр татаас болж очно. Энэ бол агаарын бохирдлыг бууруулахаас гадна ард иргэдэд энэ хэмжээгээр санхүүгийн дэмжлэг болж очиж байгаа ажил байгаа.
 
Аймгийн төвүүдийн гурав дахь агаарын бохирдлыг бууруулахаар авч хэрэгжүүлж байгаа арга хэмжээ бол аймгийн төвүүдийн ахуйн хэрэглэгчдийн халаалтыг шахмал түлшээр шийдэх асуудал байгаа. Аймаг болгон сайжруулсан түлшний үйлдвэр барих асуудлыг судалж байна. Нэлээн төвөгтэй байна. Нүүрсний уурхайгүй аймгийн төвүүдийг яах вэ, байгаа нүүрсний уурхайтай аймгийн төвүүдийн нүүрсний боловсруулалтыг хэрхэн хийх вэ гээд аймаг болгон дээр, уурхай болгон дээр нарийвчилсан судалгаа тооцооны ажил хийгдэхээр бэлтгэл ажил хангагдаж байна.
 
Т.Аюурсайхан: Баатарбилэг гишүүнд 1 минут өгье.
 
Ё.Баатарбилэг: Ерөөсөө энэ дээр судлаад байх юм байхгүй. Аймгийн төв болгон гэр хороололтой. Тэр гэр хорооллуудад цахилгаанаар халаах гэдэг ойлголт байхгүй ээ. Та бүхэн өнгөрсөн жилүүдэд цахилгаан халаалтын асуудал яригдаад дандаа цахилгааны дэд бүтцүүдийг нь барихгүй бол ачааллыг нь даахгүй, шугам сүлжээ нь даахгүй гэдэг асуудал яригддаг. Цахилгааны өрхийн зардал дээр нь нэмэгдэнэ. Тэгэхээр миний асуугаад байгаа юм аймгийн төвүүд сайжруулсан түлшний үйлдвэрийг байгуулах боломж юмнуудыг ойрын хугацаанд судалж хэрэгжүүлэхгүй бол наадах чинь болохгүй гэдэг юм хэлээд байгаа байхгүй юу. Хэрэгжих талаасаа. Тэрнээс бие биенийгээ аргацаагаад ингээд яваад байвал хэдэн ч жил явна. 2024 онд ингээд байж байж ч магадгүй. Тэгэхээр маш бодитой, яг сайжруулсан түлшний үйлдвэрүүдийг аймгуудад байгуулна гэж ярьсан шүү дээ. Өмнөх Засгийн газрууд дээр ярьж байсан. Энэ агаарын бохирдлыг эхний ээлжинд ийм аргаар ер нь шийдэх юм байна гэж. Энэ дээр бол Эрчим хүчний яам бүр онцгой анхаарч ажиллах шаардлагатай.
 
Т.Аюурсайхан: Анхааруулж хэлж байгаа зүйлүүдийг үйл ажиллагаандаа сайн тусгаж ажиллаарай. Сүхбаатар гишүүн асуулт асууя.
 
Ж.Сүхбаатар: Засгийн газрын үйл ажиллагааны мөрийн хөтөлбөртэй танилцсан байгаа. Бусад асуудлуудаа үндсэн чиглэл, бусад хэлбэрээр хэлж байгаа. Гэхдээ би цохож гурван асуудал асууя гэж бодож байгаа юм. Нэгдүгээр асуудал бол архидан согтуурахтай тэмцэх тухай асуудал байгаа. Өнөөдөр манай Улсын Их Хурлын эмэгтэй гишүүдийн бүлэг их зөв асуудал тавьсан. Архидалтын эсрэг тэмцэнэ, энэ хуулийн төсөл дээр ажиллаж байгаа гэж. Засгийн газрын үйл ажиллагааны хөтөлбөр дээр энэ тухай байхгүй байгаа Нямбаатар сайд аа? Архидан согтуурахтай хийх тэмцлийн тухай асуудал байхгүй байна гэж хэлэх гэж байгаа юм. Малын хулгайтай тэмцэнэ, тэрэнд жигтэйхэн ач холбогдол өгсөн мөртлөө Монголын нийгмийн онцгой хорт хавдар болсон олон хүчин зүйлийг бий болгож байгаа, хавдар, гэр бүлийн хүчирхийлэл, ядуурал, олон зүйл дээр нөлөөлж байгаа архидан согтуурахтай хийх тэмцлийн асуудал байхгүй байна.
 
Арван жилийн өмнө Их Хурлын гишүүнээр ажиллаж байхдаа би тойргийнхоо гишүүдтэй уулзаж байсан. Сая ч гэсэн зарим иргэдтэй сонгуулийн үеэр уулзаж байсан. Төр засаг энэ архидан согтуурахтай хийх тэмцэл нэг л сул байна даа гэж хэлээд байгаа юм. Тэгээд энэ чинь их анзаардаг юм байна шүү дээ, ахмадууд, энэ улсууд чинь. Төрийн дээд түвшинд байгаа хүмүүс маань архидалтын эсрэг тэмцэж байна уу, ярьж байна уу, зүтгэх нь үү гэж. Тэгээд одоо жишээлбэл, манай үйл ажиллагааны хөтөлбөр дээр энэ заалт огт байхгүй. Тэгэхээр манай эмэгтэйчүүдийн бүлгийг ч гэсэн би хэлж байгаа юм. Одоо бид юунаасаа эхлэх ёстой вэ гэхээр хэдүүлээ хамтраад хөтөлбөртөө тусгая.
 
Тухайлбал, архидан согтуурахтай хийх тэмцлийг хүчтэй болгож наркологийн төвийн чадавхыг нэмэгдүүлнэ гээд орчихвол. Нямбаатар сайд аа, наркологийн төв чинь ачааллаа дийлэхгүй байна. Өнөөдөр бид нарыг ингээд ярьж байхад л наркологийн төвийн үйлчилгээнд хамрагдах гээд хүмүүс чадахгүй л байж байгаа юм. Мансууруулах бодисын тухай бол энд дурдсанд байна, архидалтын эсрэг дурдаагүй байна.
 
Нийт гэр бүлийн хүчирхийлэлд өртөж байгаа хүмүүсийн чинь 60 гаруй хувь нь үндсэндээ архидалтаас үүдэж байна гэж байгаа шүү дээ. Ер нь архидалттай хийх тэмцэл бол архи үйлдвэрлэл, архины борлуулалт, архи хэрэглэгч гээд хамардаг. Байнга архидан согтуурдаг хүмүүс бол үндсэндээ өвчин эмгэгийн шинж чанартай, эмчилгээ шаарддаг. Энэ асуудлыг тусгах шаардлагатай байгаа юм гэдгийг хэлмээр байна. Эрүүлжүүлэгдэж байгаа хүмүүсийн мэдээгээр харвал 55 хувь нь гэсэн байх, гэр орноосоо эрүүлжүүлэгдэж байна гэж байгаа байхгүй юу. Гэр бүлийн хүчирхийлэлтэй шууд холбоотой. Өнгөрсөн жилийн судалгаагаар харахад 2175 мянган зөрчил гарсны чинь 8900 гаруй нь гэр бүлийн хүчирхийлэл гэж ярьж байгаа шүү дээ. Энийг бас анхаарах ийм цаг болсон байна. Эмэгтэйчүүдийн бүлэг маань ч гэсэн энд дэмжлэг үзүүлэх юм шиг байна. Амар тайван, аюулгүй нийгэм гэсэн энэ хэсэг дээр энэ архидан согтуурахтай хийх тэмцлийг хүчтэй болгох асуудлыг тавья гэж байгаа юм.
 
Дараагийн асуудал нь Монгол Улсын нутаг дэвсгэрээр дамжуулан ОХУ-аас Хятад руу байгалийн хий дамжуулах хоолойн ТЭЗҮ-ийг дуусгаж барилга угсралтын ажлыг эхлүүлэх бэлтгэл хангана гэж байгаа юм. Саявтар даа, сүүлийн хэдэн хоногт “Сибирийн хүч 1” бэлэн болсон. Хятадууд авч байгаа байгалийн хийгээ эрс багасгаж өөрсдөө дотоодынхоо олборлолтын хэмжээг нэмэгдүүлж байж юун “Сибирийн хүч 2” мантай болж байгаа мэдээлэл гарч байгаа юм. Энэ талаар манай нөхдүүд ямар мэдээлэлтэй байгаа вэ? Үнэхээр тийм бол бид ТЭЗҮ-г дуусгана, барилга угсралтын ажлаа эхлүүлнэ гээд сууж байдаг. Нөгөө төслийн маань хоёрдугаар ээлжийнх гэхээсээ илүүтэй нэгдүгээрт орчихсон явж байгаа Хятадын бодлого маань бас ямар байна вэ?
 
Гуравдугаар асуудал бол ойтой холбоотой асуудал. Сүүлийн үед Сөгнөгөрийн ой байхгүй цөлмөгдөж байгаа тухай санаа зовж ярьж байна. Манай мөрийн хөтөлбөрт бол ашгүй энэ тухай дурдсан, 8.6 хувьд ойгоор бүрхсэн талбайг нэмэгдүүлнэ гэж байгаа, мод тарьж мөнгөн урамшуулал олгоно гэж байгаа юм. Бидний гол арга маань энэ мөнгөн урамшуулал олгоод дийлэх мөнгө нь байна уу? Ер нь одоо ойн хэмжээгээ яаж нэмэгдүүлэх юм бэ? Ойн сан гэвэл хуучин бид нар 15 хувь гэдэг байсан, одоо ингээд хэд болсон юм, яг ой бүхий талбайг 8.6.
 
Т.Аюурсайхан: Сүхбаатар гишүүнд 1 минут нэмж өгье.
 
Ж.Сүхбаатар: Сая шинээр томилогдсон Байгаль орчны сайд маань тусгай хамгаалалттай газрууд дээр ажиллаад 7.9 хувьд ойгоор бүрхсэн талбайн хэмжээ байгаа тухай ярьж анхаарлаа хандуулахыг тэргүүлэх чиглэлүүдийн дотор орсон байна лээ. Энэ зөв л дөө. Бид чинь Ойн агентлаг нэг байгуулдаг, тэгээд татан буулгадаг. Ой, ус хоёр нийлүүлж үзсэн. Ойг байгуулж үзсэн, татан буугддаг.
 
Бидэнд том зорилт бол ойгоо нэмэгдүүлэх ёстой шүү дээ. Тэгэхээр энэ чиглэлээр ингээд мөнгөн урамшуулал олгоод явах арга байна уу? 8.6 гэхээр дөрвөн жилийн хугацаанд бид нар 0.7 хувиар нэмэх нь ээ. Тэгэхээр шинэ сайд маань энэ чиглэл дээр ямар арга хэмжээ авах юм бэ? Айлуудын мод тарьж байгаа юм бол энийг шальтай нэмэхгүй шүү дээ. Тэр ойн санг нэмэхээс биш яг ойгоор бүрхэгдсэн талбайн хэмжээг төдийлөн дорвитой нэмэгдүүлж чадахгүй. Энд бас бидний санаа зовоох ёстой үнэхээр цаг уурын дулаарлын энэ цаг үед бол ойн асуудал устай их холбогдож байгаа. Ийм гурван асуултыг гурван сайдад тавьж байна.
 
Т.Аюурсайхан: Хууль зүй, дотоод хэргийн сайд Нямбаатар эхэлж хариулна. Дараа нь Эрчим хүчний сайд, Байгаль орчин, аялал жуулчлалын сайд бэлдэж байгаарай.
 
Х.Нямбаатар: Би Сүхбаатар гишүүний асуултад хариулъя. Засгийн газрын үйл ажиллагааны үндсэн чиглэлийн 17 дугаар хуудас, Шүүхийн хараат бус, шүүгчийн бие даасан байдлыг хангаж хүний эрх, эдийн засаг, бизнесийн орчныг дэмжсэн хууль тогтоомжийн шинэчлэлийг хийж шударга ёс, хуульт ёсыг бэхжүүлнэ гэсэн энэ гарчгийн дор 8 дугаар заалт болгож мал хулгайлах гэмт хэрэгтэй тэмцэх, урьдчилан сэргийлэх эрх зүйн орчныг боловсронгуй болгож, мал хулгайлах гэмт хэргийг бууруулна гэсэн зорилт болгож дэвшүүлсэн.
 
Архидан согтуурахтай тэмцэх тухай хуулийг яам өөрийнхөө үйл ажиллагааныхаа үндсэн хөтөлбөртөө тусгасан байгаа. Би танд товч танилцуулахад бид Засгийн газрын үйл ажиллагааны хөтөлбөрийг боловсруулахдаа аль болох ойлгомжтой, дүгнэгдэхүйц, хэрэгжихүйц ийм хэмжигдэхүйц зүйлүүдийг илүү маш тодорхой бичье гэдэг ийм зүйлүүдийг боловсруулах явцад хэд хэдэн удаа Засгийн газрын гишүүд хуралдаан дээр ярилцаж, энэ төсөл боловсрогдсон.
 
Эхний төслөөр архидан согтуурахтай тэмцэх тэмцлийг чангатгая гэдэг зүйлүүд энэ төсөл дээр тусгагдаж явж байгаад, энэ Засгийн газрын үйл ажиллагааны хөтөлбөр дээр бүх зүйлүүдийг тусгах боломжгүй юм, зарим зүйлүүдээ яам өөрсдийнхөө үйл ажиллагааныхаа хөтөлбөрт тусгаад яваач ээ гэдэг зүйлийг ярьсан.
 
Бид ямархуу байдлаар архидан согтуурахтай тэмцэх тухай хуулийг өөрчлөлт оруулахаар шинэчилсэн найруулга бэлдэж байгаа вэ гэхээр нэгдүгээрт, сүүлийн жилүүдэд архины үйлдвэрүүдийн тоо цөөрсөн боловч, архины үйлдвэрлэгдэн гаргаж байгаа тоо ерөөсөө цөөрөхгүй байгаа. Хоёрт энэ архи үйлдвэрлэж байгаа үйлдвэрлэгчдэд үйлдвэрлэн гаргаж байгаа ширхэг тутамд тодорхой сан хуримтлал үүсгэх зориулалтаар архидан согтуурахтай тэмцэх тухай хуульд ийм зохицуулалт оруулъя. Тэр сангаараа таны ярьж байгаа наркологийн төвүүдийг шинээр барьж байгуулах, өргөтгөх, цаашлаад сайн дурын болон албадан эмчилгээнийхээ төрөл, агуулгыг, цаг хугацааг өөрчилье гэдэг ийм агуулгаар туссан.
 
Хүүхэд, гэр бүлийн хүчирхийлэлтэй тэмцэх тэмцлийг мөн дээр дурдсан яамны үйл ажиллагааныхаа үндсэн чиглэлд бид нар бас төлөвлөгөөнд оруулаад ингээд тусгаад явж байгаа. Энэ мөрийн хөтөлбөрт бол гэр бүлийн хүчирхийлэл болон бусад сэтгэл зүйн дарамтад орсон хүмүүст хамгаалах байраар хангах, цаашлаад сэтгэл зүйн зөвлөгөө өгөх чиглэлүүдийг бас өмнө нь батлагдсан хуулийн хэрэгжилтийг хангах талаар зохион байгуулалтын арга хэмжээ хийхээр бас тусаад байгаа. Бид гэр бүлийн хүчирхийлэл үйлдсэн үйлдэл бүрийг баривчилдаг, шийтгэдэг энэ хэлбэрээс бас татгалзах, албадан сургалтад хамруулах чиглэлээр гэр бүлийн хүчирхийлэлтэй тэмцэх тухай хуульд бас нэмэлт, өөрчлөлт оруулахаар төлөвлөөд байгаа гэдгээ та бүхэнд хэлье.
 
Т.Аюурсайхан: 1 дүгээр индрийн микрофон дээр Эрчим хүчний сайд Тавинбэх.
 
Н.Тавинбэх: ОХУ-аас Хятад улс руу тавих хийн хоолойн асуудал дээр ажлын хэсэг гарчихсан ажиллаж байгаа. Энэ ажлыг хариуцах тусгай үүргийн компанийг байгуулах бэлтгэл ажил хийгдэж байгаа. Энэ бол шинэ технологи биш олон оронд нэвтэрсэн ашиглагдаж байгаа ийм технологи, тийм учраас бид ОХУ, Хятад улстай хамтраад ойлголцоод явчих боломжтой гэж ингэж ойлгож байгаа. Бас нууцын зэрэглэлд багтсан учраас дэлгэрэнгүй мэдээлэл өгөх боломжгүй юм байна лээ.
 
Т.Аюурсайхан: Байгаль орчин, аялал жуулчлалын сайд Сарангэрэл хариулъя.
 
Д.Сарангэрэл: Сүхбаатар гишүүний асуултад хариулъя. Гишүүн маш чухал асуудлууд хөндөж байна. Өнөөдөр үнэхээр эмэгтэйчүүдийн бүлэг архидалттай холбоотой асуудлаар бас нэлээн онцолж ажиллахаар төлөвлөж байгаагаа олон нийтдээ мэдээлсэн. Энэ чиглэл дээр манай Хууль зүй, дотоод хэргийн яам болон хуульч гишүүд ер нь Их Хурлын гишүүд бүхэлдээ анхаарал хандуулах шаардлагатай. Тийм учраас хамтарч ажиллаж бас тодорхой үр дүнд хүрье гэсэн ийм бодолтой байна.
 
Хоёрдугаарт бол, Монгол Улсын маань 1.5 сая хавтгай дөрвөлжин км газар нутгийн 7.9 хувь нь ерөөсөө ойгоор бүрхэгдсэн талбай байгаа юм. Энэ бол маш бага. Үүний зэрэгцээ бид ойдоо нэлээн хайр гамгүй хандаж байгаа, ялангуяа хулгайн мод бэлтгэх асуудал бас нэлээн тулгамдсан асуудал болж байгаа. Үүнтэй холбоотойгоор хариуцлагагүй уул уурхай болон хулгайн мод бэлтгэх зэрэг асуудалтай тэмцэх зорилгоор Засгийн газар Экологийн цагдаагийн алба байгуулсан. Үүний үр дүнд бас харьцангуй байгаль орчны чиглэлээр хамгаалах ийм үйл ажиллагаанууд явагдаж байгаа.
 
Сая Сүхбаатар гишүүн хэлж байгаа үгэндээ тодорхой жишээ татаж байна. Батсүмбэр аймгийн иргэдийн хурлаас энэ 6 дугаар сарын 19-нд болсон салхины улмаас нэлээн мод унасан. Энэ унанги модыг гурван компанид ашиглах ийм зөвшөөрөл өгсөн гэдэг ийм тайлбарыг өгч байгаа. Харамсалтай нь эдгээр гурван компани унанги модыг авах үедээ нойтон модыг бас тайрч авсан ийм зүйл гарсан. Үүнийг Экологийн цагдаа, Цагдаагийн ерөнхий газар, Хууль зүйн яамтай хамтран Байгаль орчин, аялал жуулчлалын яам газар дээр нь ажиллаж байгаа.
 
Засгийн газрын үйл ажиллагааны хөтөлбөрт газар нутгийнхаа 7.9 хувийг эзэлж байгаа ой модоо 8.6-д хүргэнэ гэдэг ийм томоохон зорилтыг тавьсан. Энэ бол томоохон зорилт гэж үздэг юм байна лээ. Яагаад гэвэл 1 га ой талбайг моджуулахад 950 сая төгрөг ордог. 2020 оны хувьд бол бид 13 сая га талбай моджуулъя гэдэг ийм томоохон төлөвлөгөө орсон байгаа. Ер нь тооцооноос аваад үзэх юм бол 2021 онд 25 тэрбум төгрөг шаардлагатай гэж үзэж байгаа. 2020 оны тухайд бол ойжуулалтын санхүүжилтэд 1.2 тэрбум төгрөг суусан. Тэгээд хэмнэлтийн горимд шилжиж байгаатай холбогдуулан бас 50 хувь нь танагдсан байгаа.
 
Гэхдээ Байгаль орчин, аялал жуулчлалын яаманд олон улсын төсөл хөтөлбөрүүд нэлээн хэрэгжиж байгаа. Тухайлбал, сая Хэнтий, Хөвсгөл, Булган гээд таван аймагт НҮБ-ын Хүнс, хөдөө аж ахуйн байгууллага төсөл хэрэгжүүлсний үр дүнд бас ойжуулалтын ажлууд явж байна. Унанги мод түүх, үүгээр бүтээгдэхүүн үйлдвэрлэх, нутгийн иргэдийг ажилтай, орлоготой болгох гээд ийм олон талын цогц үйл ажиллагаа явуулж байгаа. Тийм учраас улсын төсвийн боломжит хэмжээ болон гадаадын төсөл, хөтөлбөрүүдийн хүрээнд энэ дөрвөн жилийн хугацаанд саяын таны асуусан 7.9 хувиа 8.6-д хүргэх ийм зорилтдоо хүрнэ гэсэн ийм төлөвлөгөөтэй бид ажиллаж байгаа.
 
Т.Аюурсайхан: Болдын Жавхлан гишүүн асуулт асууя.
 
Б.Жавхлан: Баярлалаа. Би ийм зүйл асуух гэсэн юм. Мөрийн хөтөлбөр маань бичиг цаас, баримт бичиг болж бууж ирэхдээ маш сайн боловсрогдсон. Сүүлийн хоёр, гурван жил суусан намын мөрийн хөтөлбөр, үндсэн чиглэл дээрээ суурилагдсан ийм сайн мөрийн хөтөлбөр болсон гэж бодож байгаа юм. Тэгэхээр энэ дөрвөн жилийн бүтээн байгуулалтын, энэ мөрийн хөтөлбөр маань их сайн хэрэгжсэн жил болоосой гэж үнэхээр хүсэж байна. Зорьж байгаа. Тэгэхээр хамгийн гол асуудал мөрийн хөтөлбөр дээр тусгагдсан бүтээн байгуулалтын асуудлууд байгаа юм. Тэгээд ийм зүйл асуух гэсэн юм. Хэдэн тоо хэлж өгөөч ээ, Сангийн сайд юм уу, эсхүл Оюун-Эрдэнэ сайд.
 
Энэ мөрийн хөтөлбөр хэрэгжээд дуусахад нийтдээ ямар дүнтэй бүтээн байгуулалтын ажлууд хийгдэх вэ? Хөрөнгө оруулалтын ажлууд хийгдэх вэ? Энэнээс ямар хэмжээг нь түр ачаалал дээрээ, төсөв дээрээ авах вэ, ямар хэмжээг нь төр, хувийн хэвшлийн түншлэл дээр ингэж явах юм бэ? Ямар хэсгийг нь гадаадын зээл тусламжаар хийх вэ, ямар хэсэг дээр нь гаднын хөрөнгө оруулагч нарыг урьж оролцуулах вэ? Энийг их тодорхой, бүр энэ хөтөлбөр эхлэхтэй зэрэгцээд зарламаар байгаа юм. Тэгж байж яг энэ баялаг бүтээгч нарыг, хөрөнгө оруулагч нарыг, хувийн хэвшлийнхнийг энэ дөрвөн жилд ажлыг нь маш тодорхой болгож өгөх хэрэгтэй байгаа юм. Тэгэхээр энэ олон бүх бүтээн байгуулалт, үйл ажиллагааны жагсаалтууд маань ардаа хөрөнгө оруулалтуудын дүнтэй, эзэн холбогдогчтой, хаанаас яаж хөрөнгө оруулалтуудыг бид урьж авчирч оруулах вэ? Энэ бүх юмнууд маань эхнээсээ тодорхой байж, энэ дөрвөн жилийн хугацаанд амжилттай явна гэж ингэж бодож байна. Тэгэхээр ийм гурван тоо хэлж өгөөч ээ гэж асуух байна.
 
Тэгээд гишүүд маань нэлээд их дэлгэрэнгүй олон янзын асуултууд асуулаа. Нэлээн олон асуултууд давхардлаа. Ялангуяа хот байгуулах асуудлууд дээр. Мөнхбаатар сайд аа, тэгэхээр энэ хот байгуулах асуудлууд түрүүн хариулах сайд байхгүй байсаар байгаад та гараад хариулчихлаа. Тэрнээс биш Мөнхбаатар сайд өөрөө сайн мэдэж байгаа. Дархан, Эрдэнэтийг хот болгох асуудал чинь зөвхөн Хот байгуулалтын яамны асуудал биш байгаа юм. Энэ чинь байгуулчихсан хот шүү дээ, барьчихсан байгаа хот байхгүй юу, 60 жилийн хугацаанд. Өнгөрсөн зуунд Монголын ард түмний бүтээн байгуулсан хамгийн том соёлт иргэншил, цоо шинэ соёлт иргэншил хот. Байгуулчихсан хот юм.
 
Эргүүлээд одоо хотынх нь статусыг нь сэргээх л асуудал байгаа юм. Тэгэхээр энэ хот байгуулах биш хотын статусыг нь сэргээх нийгэм эдийн засгийн орон нутгийн захиргааны ийм хууль, эрх зүйн орчны ийм л том, цогц асуудлууд байгаа юм. Засгийн газар бол энийгээ ингэж том цогцоор нь харж энэ дээрээ ажиллаж байгаа гэж найдаж байна. Энэ дээрээ бас ямар явцтай, ямар процесстой явж байгааг Оюун-Эрдэнэ сайд энэ дээр мэдээлэл өгөөч ээ гэж хүсэж байна.
 
Гуравт нь бараг үг юм даа. Энэ сайд нартаа анхаарал хандаж хэлэх гэсэн юм. Урьд нь бүлэг дээр энэ хөтөлбөрийг ярьж байхад намын сонгуулийн мөрийн хөтөлбөртөө тусгагдсан байсан ажлын байр нэмэгдүүлэх асуудал. Маш том тоо, дүн зорилго тавиад ингээд ажиллаж байгаа. Тэгэхээр энэ асуудал бол зөвхөн Нийгэм, хөдөлмөр хамгааллын яамны асуудал биш шүү. Миний ойлголтоор бол Нийгэм, хөдөлмөр хамгааллын яам бол хөдөлмөр эрхлэлт, халамж гээд энэ чиглэлээр ажилладаг яам. Ажлын байр нэмэгдүүлнэ гэдэг маань томоор нь харах юм бол ерөөсөө энэ том бизнесийн орчныг л бид нар дэмжиж байж ажлын байр, ажил олгогч нарыгаа л дэмжиж байж энэ ажлын байраа нэмэгдүүлнэ шүү дээ. Тэгэхээр бүх яамдууд, ялангуяа дэд бүтцийн яамдууд бүгд доороо маш том том бизнесийн салбаруудтай байдаг. Яам бүр өөрсдийнхөө чиглэлээр, өөрсдийнхөө салбарт.
 
Т.Аюурсайхан: Жавхлан гишүүнд 1 минут нэмж өгье.
 
Б.Жавхлан: Яам болгон өөр өөрсдийнхөө чиглэлээр өөр өөрсдийнхөө салбараар энэ ажлын байрыг нэмэгдүүлэх төлөвлөгөөтэй байх ёстой. Тэгэхээр одоо манай эдийн засгийн хувьд хамгийн их ажлын байр шингээдэг салбар бол хүнс, хөдөө аж ахуй, хөнгөн үйлдвэрийн салбар шүү дээ. Уул уурхайн салбар биш. Дэд бүтцийн салбарууд бол бүр ч биш. Тэнд бол мөнгөн дүн нь том явдаг боловч ажлын байр нь хэчнээн автоматжих тусам хэчнээн ухаалаг болох тусмаа улам л ажлын байр нь цөөрч байдаг ийм салбарууд. Тэгэхээр би сайдуудаасаа төлөөлөл болоод Хүнс, хөдөө аж ахуй, хөнгөн үйлдвэрийн яамны сайдаас, мөн Байгаль орчин, аялал жуулчлалын сайд хоёроосоо асуух гэсэн юм.
 
Одоо ажлын байрыг манлайлж хамгийн ихээр бий болгох ёстой хоёр салбар дээр маань энэ тооцооллууд нь ямар байгаа вэ? Энэ мөрийн хөтөлбөр дээрээ яаж туссан байгаа вэ? Ирэх дөрвөн жил нийт ажлын байрыг нэмэгдүүлэхэд энэ тэргүүлэх чиглэлд.
 
Т.Аюурсайхан: 18 цаг болж байна гишүүд ээ, хэлэлцэж байгаа асуудлаа хэлэлцэж дуустал цагаа сунгачих уу? Цаг сунгалаа.
 
Сангийн сайд Хүрэлбаатараас эхлээд хариулъя.
 
Ч.Хүрэлбаатар: Жавхлан гишүүний асуултад хариулъя. Мөрийн хөтөлбөрийг хэрэгжүүлэхэд нийт 47 орчим их наяд төгрөг шаардлагатай гэж үзэж байгаа. Үүнээс улсын төсөв дээрээс 3.6 их наяд төгрөг, гадаадын зээл тусламжаас 9.2 тэрбум төгрөг, концесс, төр, хувийн хэвшлийн түншлэл дээр бас 7.6 их наяд төгрөг, Хөгжлийн банк ч байдаг юм уу, банк санхүүгийн салбараар дамжуулаад 14.6 их наяд төгрөг, мөн бас л шууд хөрөнгө оруулалт, хувийн хэвшлийнхний чиглэлээр 9 их наяд төгрөг гэсэн ийм тооцоо хийсэн юм.
 
Ингээд үзэхээр 47 их наяд төгрөг, үүний 50 хувь орчмыг нь төр өөрийнхөө санхүүгийн арга хэрэгслүүдээр босгоно. Түүнээс үлдсэнийг нь хувийн хэвшлээр хийлгэнэ гэсэн ийм тооцоотой байгаа. Гэхдээ энэ бол урьдчилсан тооцоо. Энэ бол цаашаа хааш хаашдаа ийш тийшээ хөдлөх магадлалтай ийм тоонууд юм гэдгийг хэлье. Өөрөөр хэлбэл, 47-50 хувийг нь төр өөрөө ерөнхийдөө хариуцах, эсхүл төрийн институцууд болох Хөгжлийн банк зэрэг ийм байгууллага зээл тусламж, баталгаа гэдэг ийм хэлбэрээр явах болов уу гэсэн ийм тооцоотой байгаа.
 
Т.Аюурсайхан: Тодруулах уу? Жавхлан гишүүнд 1 минут нэмж өгье.
 
Б.Жавхлан: Хотын асуудлыг Засгийн газрын Хэрэг эрхлэх газар дээр илүү, арай том цогцоор нь хариулах болов уу гэж бодож байна. Энэ бол хот байгуулах асуудал биш шүү дээ, Мөнхбаатар сайд аа тийм ээ? 60 жил байгуулчихсан хот байгаа. Энийг буцаагаад бид нар хотын статусыг нь сэргээх гээд байгаа юм. Тэгэхээр энэ Үндсэн хуулийн нэмэлт, өөрчлөлттэй холбогдуулж маш олон эрх зүйн зохицуулалтын асуудлууд байгаа юм. Ялангуяа орон нутгийн Засаг захиргааны нэгж, нутаг дэвсгэрийн тухай хууль, Хот, тосгоны хууль гээд энэ олон хуулиуд дээр өөрчлөлт оруулах, тэгээд Дархан, Эрдэнэтийг цаашид өөрсдөө эдийн засгийн хувьд бие дааж хөгжих тэр хотыг бий болгоход хууль, эрх зүйн бүх орчныг нь бүрдүүлэх ёстой. Тэгж байж бид гараанаас нь цааш нь гаргах ёстой ийм юм байгаа. Тэгэхээр наана нь энэ хийгдэж байгаа ажлууд, процесс маань хэр явж байна вэ, ямар шатандаа явж байна вэ? Энэ дээрээс л мэдээлэл өгөөч гэх гэсэн юм.
 
Т.Аюурсайхан: 1 дүгээр индрийн микрофон дээр Барилга, хот байгуулалтын сайд Мөнхбаатар, 4 минутаар хариулна.
 
Б.Мөнхбаатар: Жавхлан гишүүний асуултад хариулъя. Бас гишүүн хөндөөд хэлчихлээ, статусын асуудал байгаа. Таны хэлдэгчлэн Үндсэн хуульд орсон өөрчлөлттэй холбоотой олон хуулиудад бас өөрчлөлт орно. Нөгөө талаас Дархан хотыг цаашдаа яаж хөгжих вэ гэдэг дээр би бас нэмэлт мэдээлэл өгье гэж бодож байгаа юм. Монгол Улсын 20 жилд хүн ам 2 саяар нэмэгдээд 5 сая болох юм байна лээ, бүх сумд, бүх хотууд зэрэг хөгжөөд ингэж явахад хэцүү. Ажлын байраа дагах байх.
 
Дарханыг бид нар цаашдаа юу гэж харж байгаа вэ гэвэл Улаанбаатар хот бол үйлчилгээний хот, Дарханыг аж үйлдвэрийн хот болгох чиглэлээр бодлого барьж байгаа. Хөдөө аж ахуйн яамнаас эхлүүлээд малын түүхий эдтэй холбоотой үйлдвэр баригдаж байна, Дарханы төмөрлөгийн үйлдвэр гээд, ер нь Дархан хотыг аж үйлдвэрийн бүс, үйлдвэрлэлийн бүс болгох чиглэлээр бид нар бас хөгжүүлэхэд анхаарч байгаа. Дархан хот ерөнхий төлөвлөгөө сая тодотгож гаргасан. Энэ хүрээндээ бас төлөвлөлтүүдийг нь тэгж тусгаж өгсөн. Эрх зүйн асуудлууд бол статусын асуудал Дархан, Эрдэнэт гээд цаг хугацаандаа хийгдэнэ. Ер нь түүнээс гадна Дархан хотын цаашдын хөгжлийг бид нар бас тэгж харж төлөвлөж байгаа юм.
Т.Аюурсайхан: Оюун-Эрдэнэ сайд нэмж хариулъя.
 
Л.Оюун-Эрдэнэ: Жавхлан гишүүний асуултад хариулъя. Үндсэн хуулийн нэмэлт, өөрчлөлтөөр хавсралт тогтоол гарсан. Тэр тогтоолд Дархан, Эрдэнэт бол бие даасан хотын статустай болно гэдэг зүйл тусгагдсан. Одоо Нутаг дэвсгэрийн нэгжийн тухай хууль, Хот, тосгоны эрх зүйн байдлын хууль зэрэг холбогдох хуулиуд дагах хуулиар өргөн баригдана. Нийтдээ 47 орчим хууль хийгдэж байж Үндсэн хуулийн нэмэлт, өөрчлөлт эрх зүйд хэлбэржиж биеллээ олно гэдэг ийм төсөөлөлтэй ажиллаж байгаа. Энэ дөрвөн жилийн хугацаанд Дархан, Эрдэнэт хотын статус бүрэн тодорхой болно гэж ойлгож болно. Мэдээж энэ бол парламентын ажил учраас энийг Засгийн газар ойрын үед өргөн барьчихна. Ингээд хэлэлцүүлгийн түвшинд шийдэгдээд явах байх. Амжуулах гэж хичээе.
 
Яагаад жаахан удаад байна вэ гэхээр би дэлгэрэнгүй тайлбар өгчих нь зүйтэй байх гэж бодож байгаа юм. Үндсэн хуулийн нэмэлт, өөрчлөлтийн тогтоолтой холбогдуулаад маш олон газруудаас давхар саналууд ирчихсэн. Жишээлбэл, Багануураас, Сонгинохайрхан, Баянзүрх дүүргүүдээс. Багануур жишээлбэл аймаг болъё гээд санал тавьчихсан. Сонгинохайрхан, Баянзүрх дүүрэг хоёр хуваагдахгүй бол болохгүй нь ээ гээд ингээд санал тавьчихсан. Тэгэхээр мэдээж дэс дарааллын хувьд эхлээд Дархан, Эрдэнэт. Гэхдээ энийг ажлын хэсэг гарч нэлээн нарийвчилж ажиллахгүй бол болохгүй гэдэг тийм байр суурьтай хандсан.
 
Сонгуулийн өмнө бол энийг зориуд улс төржүүлсөн ч юм уу, ийм байдлаар Дархан, Эрдэнэтийг зүгээр хот болгох байдалтай гэдэг ийм зүйл гэдэг өнцгөөс нь хүлээгээд авчих вий гэдэг байдлаар бид нар сонгуулийн өмнөх хуульд оруулаагүй. Энийг бол та мэдэж байгаа тийм ээ? Одоо бол илүү судалгааны ажилтайгаар ил асуудлуудыг ээлж дараалан шийдэгдээд явна. Таны саналыг би хугацааны хувьд ойлгоод авчихлаа.
 
Нийгмийн хамгаалал, хөдөлмөрийн яам бол ажлын байрыг бий болгодог газар биш ээ. Ажлын байр гарч байгааг бүртгэж, зохион байгуулж, ямархуу шат дараалалтай байх вэ гэдэг эрх зүйн орчныг бүрдүүлдэг. Ер нь энэ дээр бид нар бас тооцож үзсэн. Сангийн яамтай, Үндэсний хөгжлийн газартай бас нэлээдгүй суусан. Эхлээд энэ хөрөнгө оруулалтууд бол илүү ажлын байр гаргах, илүү тэр хөрөнгө оруулалт нь буцаж орж ирэх. Нэг үгээр хэлбэл ашигтай ийм төслүүд рүү эхэлж эрэмбэлнэ гэж байгаа юм. Үүгээр жишээлбэл 1-ээс эрэмбэлээд эхний 15 төсөл, топ 15 төсөл гээд, жишээлбэл газрын тосны боловсруулах үйлдвэр, Эрдэнэт үйлдвэрлэл, үйлчилгээний технологийн парк байгуулах асуудал, Цагаан суваргын зэс молибденийн ордтой холбоотой асуудал, Эрдэнэт үйлдвэрт парк байгуулах хүрээнд зэсийн баяжмал боловсруулах үйлдвэр барихтай холбоотой асуудал, Таван толгой нүүрсний бүлэг ордод технологийн шинэчлэл хийж олборлолтын хүчин чадлыг нэмэгдүүлэх, баяжуулах үйлдвэрийн асуудал, зүүн Цагаандэлийн жоншны далд уурхайг ашиглалтад оруулах асуудал, Салхитын асуудал, Зүүнбаян чиглэлийн төмөр зам буюу энэ хоорондын холбох асуудал, Таван толгой цахилгаан станцын асуудал, мөн Эрдэнэбүрэнгийн усан цахилгаан станц, Дархан, шинэ Ховдод баригдаж байгаа арьс ширний түүхий эд боловсруулах цогцолбор гээд, Энэтхэгтэй бас нууцаар явж байгаа хоёр том төсөл гээд, энэ төслүүд илүү ажлын байр гаргах тал дээр эхэлж анхаарна. Санхүүгийн эх үүсвэрүүд шийдэгдсэн гээд.
 
Энэний дараагаас 16-аас бусад төслүүд хийгдээд нийтдээ 100 томоохон төсөл хэрэгжинэ гэдэг байдлаар томьёологдоод явж байгаа. Тэгэхээр энэ дээр үндсэн чиглэл дээр үндсэн чиглэл дээр ч тэр хавсралтууд гарчихсан байгаа. Жишээлбэл, энэ байна, энэ дээр ажлын байрууд хаанаас гарвал зүгээр гэж үзэж байгаа, санхүүжилтийн эх үүсвэрээ яаж байгаа, хэн хариуцах юм бэ, аль нь төр, хувийн хэвшлийн түншлэл байх вэ гэдэг ийм дэлгэрэнгүй мэдээлэл над дээр байгаа. Та энийг аваад үзэж болно. Ажлын хэсэг дээр бас хэдүүлээ илүү нарийвчлаад ярьж болно. Засгийн газраас орж ирж байгаа энэ хөтөлбөр батлагдсаны дараа Сангийн яам эцсийн тооцоог хийж гаргана гэдэг байдлаар ингээд явж байгаа юм.
 
Т.Аюурсайхан: 93 дугаар микрофон дээр Хүнс, хөдөө аж ахуй, хөнгөн үйлдвэрийн сайд Мэндсайхан.
 
З.Мэндсайхан: Жавхлан гишүүний асуултад хариулъя. Намын мөрийн хөтөлбөрт үндэсний аж үйлдвэрийн салбараа хөгжүүлж жижиг, дунд үйлдвэрлэлийг дэмжих замаар шинэ ажлын байрыг бий болгоно гэж тусгасан байгаа. Энийг бид нар Засгийн газрын үйл ажиллагааны хөтөлбөртөө тусгаж оруулж ирсэн. Юу гэж тусгаж оруулж ирсэн бэ гэхээр хөдөө аж ахуй дээр долоон дэд зорилт дэвшүүлсэн байгаа. Энэ хүрээндээ мал, малын гаралтай түүхий эдийг боловсруулах цогцолборыг байгуулъя гэж байгаа юм. Энийг Дархан, Ховд хотод байгуулъя. Энэ үйлдвэр, технологийн паркуудыг төр, хувийн хэвшлийн түншлэлийн хүрээнд байгуулна. Энийг бид нар үйл ажиллагааг нь ашиглалтад оруулснаар 3 мянга орчим шууд ажлын байр бий болно гэж үзэж байгаа юм.
 
Нөгөө талдаа мөн бас хөдөө аж ахуй, тээвэр борлуулалтын ложистикийн сүлжээг бий болгоно. Хүнсний ногооны нэгдсэн сүлжээ тогтолцоог бий болгоё гэж байгаа. Энэ хүрээнд 500 орчим ажлын байр бий болно. Нөгөө талдаа бид нар жижиг, дунд үйлдвэрлэл, бизнес эрхлэгчдийг дэмжих замаар ажлын байрыг бий болгоно гэж тооцоолсон. Энэ чиглэлээр бид нар үйлдвэр эрхлэгчдэд хөнгөлөлттэй санхүүжилтийн зээл үзүүлэх, мөн даатгалыг нэвтрүүлэх замаар жижиг, дунд үйлдвэрлэлийг хөнгөлөлттэй зээлийн бодлого, даатгалын үйлчилгээ нэвтрүүлэх замаар шинээр ажлын байрыг бий болгоно гэж тооцоолж байгаа. Энэ хүрээндээ бид нар 10 мянган ажлын байр бий болно. Ингээд манай салбарын хувьд нийтдээ энэ дөрвөн жилийн хугацаанд 14 мянга орчим ажлын байрыг шинээр бий болгоно гэж төлөвлөж байна.
 
Т.Аюурсайхан: Байгаль орчин, аялал жуулчлалын сайд Сарангэрэл хариулъя.
 
Д.Сарангэрэл: Засгийн газрын үйл ажиллагааны хөтөлбөрт байгаль орчин, аялал жуулчлалын салбар дөрвөн жилийн хугацаанд жуулчдын тоог 1 саяд хүргэхээр ийм заалт оруулсан байгаа. 2019 онд бид нийтдээ 577 мянган жуулчин хүлээж авсан. Ер нь жуулчдын тоо жил ирэх тусам нэмэгдэж байгаа. Ажлын байрны тухайд бол ер нь 2019 оны хамгийн сүүлийн мэдээллээр аялал жуулчлалын салбарт гэхэд зөвхөн 88 мянган ажлын байр бий болгож чадсан. Харамсалтай нь ковидтой холбоотойгоор энэ ажлын байр нийтдээ 30 хувиар буурсан. Ер нь аялал жуулчлалын салбар шууд ажлын байр бий болгохоос гадна бас иргэдийн орлогыг нэмэгдүүлэх эх үүсвэр болж байгаа. Тэгэхээр бид нар цаашдаа Ковид-19-тэй холбоотойгоор заавал гадаадын аялал жуулчдыг хүлээхгүйгээр дотоодын аяллаа хөгжүүлэх, ингэснээрээ ажлын байрыг хадгалах ийм бодлого барьж байгаа юм.
 
Тэгээд энэ ковидтой байгаа нэг жилийн хугацаанд гадаадын жуулчдыг болон дотоодын жуулчдыг хүлээж авах орчин нөхцөлийг бүрдүүлэх гэдэг үүднээсээ аль болох төсвөө хадгалж үлдэх, бодит үйл ажиллагаа явуулах ийм зорилготой байгаа. Түүнээс гадна гаднын төсөл хөтөлбөр манай салбарт нэлээн хэрэгжиж байгаа. Сая тухайлбал, Хэнтий аймагт ажиллаад ирэхэд НҮБ-ын Хүнс, хөдөө аж ахуйн байгууллагын шугамаар 3.5 сая долларын төсөл хэрэгжээд ингээд таван аймагт 43 жижиг, дунд үйлдвэрийг байгуулж бас ажлын байр бий болгосон байна лээ. Энэ мэтчилэн аялал жуулчлалын салбар шууд болон шууд бус байдлаар ажлын байр нэмэгдүүлэх боломжтой. Дөрвөн жилийн хугацаанд энэ 88 мянга дээрээ нэмээд 12 мянга буюу нийтдээ зөвхөн аялал жуулчлалын салбарт 100 мянган ажлын байр бий болгох ийм тооцооллыг гаргасан байгаа.
 
Т.Аюурсайхан: Баделхан гишүүн асуулт асууя.
 
Х.Баделхан: Баярлалаа. Би саналаа хэлчихье гэж бодоод. Бид нар бол энэ хөтөлбөр дотроо “Нутгийн зам” гэсэн нэг том заалт орж байгаа л даа. Энэ бол хэлэхэд амархан, гэхдээ хийхэд маш том ажил байгаа. Энэ бол бид нар эхний ээлжинд Мянганы зам төсөл амжилттай хэрэгжүүлсэн. Бүх аймгийн төвийг Улаанбаатар хоттой хатуу хучилттай замаар холбосон. Одоо хоёр дахь ээлжинд аймгийн төвийг сумуудтай холбох “Нутгийн зам” гэсэн том хөтөлбөр хэрэгжихээр болж байгаа. Энэ бол маш том төсөл. Энэ бол мөрийн хөтөлбөрт орсон байна. Гэхдээ цаашдаа Халтар сайд бас анхаараач гэж би ганц хоёр зүйл хэлмээр байна  даа. Тухайлбал, намын мөрийн хөтөлбөрт зарим аймаг сум заагаад энэ хөтөлбөрт оруулсан байгаа. Манай аймгийн хувьд бол аялал жуулчлалын Таван богд чиглэлийн хамгийн гол зам болох аймгийн төвөөсөө 45 км Улаанхус сум, цаашаа 35 км Цэнгэл сум гэж бид нар намын мөрийн хөтөлбөрт нэр заагаад орсон байгаа. Тийм учраас энэ асуудлыг онцгой анхаараач ээ. Жил болгон тодорхой хэмжээгээр улсын төсвөөс юм уу, төсөл хөтөлбөрөөр юм уу, энэ төслийг одооноос эхлээд хэрэгжүүлэхгүй бол бас болохгүй гэдгээ бас санал болгоод хэлмээр байна.
 
Хоёр дахь нь бол манай намын мөрийн хөтөлбөрт орсон бас нэг зүйл бол малчдын орлогоо нэмэгдүүлэх. Малчид жилд ганц удаа ноолуурын орлогоор ерөнхийдөө орлогоо бүрдүүлдэг л дээ. Тийм учраас манай намын мөрийн хөтөлбөрт бол ноолуурыг 100 мянга хүргэнэ гэж бүр тодорхой заачихсан байгаа. Энэ асуудлыг одооноос анхаарахгүй бол хэрэгжүүлэхэд бэрх шүү гэдгийг бас Мэндсайхан сайдад хэлье гэж бодож байгаа юм.
 
Дараа нь би Мөнхбаатар сайдад, бид нар нэг төслийн хөтөлбөрийн судалгаа хоёр жилийн хугацаанд Барилга, хот байгуулалтын яамны чиглэлээр явагдсан байгаа. Та сайн мэдэж байгаа. Төвөөс алслагдсан аймгуудын аймаг, сумын төвийн дэд бүтцийн хөрөнгө оруулалтын хөтөлбөр гэж. Хоёр жилийн хугацаанд нэлээн их судалгаа явагдсан, зардал гарсан. Одоо хэрэгжихэд бэлэн болж байгаа. Энэ хөтөлбөр бол мөрийн хөтөлбөрт ороогүй юм байна. Тийм учраас та хариуцсан сайд энийг төвөөс алслагдсан аймаг сумдын дэд бүтцийн хөрөнгө оруулалтын хөтөлбөрийг хэрэгжүүлнэ гэж бүр нэр заагаад оруулж өгөөч гэсэн саналыг хэлмээр байна. Азийн хөгжлийн банкнаас нэлээн хөрөнгө гараад судалгаа хийгдсэн байгаа.
 
Дараа нь, Ёндон сайд, би бас урьд нь ярьсан. Манай аймгийн Асгатын мөнгөний орд байгаа. Хөтөлбөрт орсон байгаа. энэ бол бүр социализмын үед нөөц нь тогтоогдсон, бэлэн стратегийн мөнгөний орд. Мөрийн хөтөлбөрт орсон байна. Гэхдээ сүүлийн 30 жил яригдаад энэ асуудал ерөөсөө хөдлөөгүй. Урьд нь нэг удаа зам барьсан. Өмнө нь Оросын хилээр ингээд дамжаад ордог байсан байвал одоо наад талаар нь зам тавиад бас боломжтой болсон гэж үзэж байгаа. Энэ асуудал дээр та бүр онцгойлон анхаараач ээ. Та бол жинхэнэ мэргэжлийн хүн байна. Энэ удаагийн Засгийн газрын мөрийн хөтөлбөрт орсон байна. Энэ асуудлыг одооноос эхлээд хэрэгжүүлэх тал дээр хөрөнгө оруулагч олох тал дээр бас онцгойлон анхаараач ээ гэж би танаас хүсмээр байна. Олон жил яригдсан. Манай аймаг бол ажилгүйдэл ихтэй. Хэрэв энэ мөнгөний орд ашиглалтад орох юм бол олон хүн ажилтай болох, орлоготой болох боломжтой юм. Энэ дээр та онцгой анхаараач ээ гэж хэлмээр байна. Баярлалаа.
 
Т.Аюурсайхан: Санал хэллээ. Лувсанцэрэнгийн Энх-Амгалан гишүүн асуулт асууя.
 
Л.Энх-Амгалан:  Манай намын хөтөлбөр, бид нар ард иргэддээ хөгжлийн гэрээ гээд энэ хөгжлийн гэрээг ярьж л бид нар 62 суудал авсан л даа. Одоо хөгжлийн гэрээ маань Засгийн газрын мөрийн хөтөлбөр болоод ороод ирж байгаа юм. Тэгэхээр энэ Засгийн газрын мөрийн хөтөлбөр дээр яг энэ хөгжлийн гэрээнд заасан ард түмний ойлгосон, энгийн бөгөөд ойлгомжтой энэ зорилтуудаа л хийгээд өгье, тэр нь дээр гэж бодоод байгаа юм. Албаны үгээр хийхээр ард түмэн чинь ойлгохгүй, нөгөөдүүл маань хэлсэн амнаасаа буцаад байгаа юм уу гэсэн нэг ийм ойлголт бий болоод байгаа юм. Энийг бол мэдээж энэ хэлэлцүүлгийн үед засах, залруулах ийм зүйлүүд байгаа болов уу гэж бодож байна.
 
Хоёрдугаарт нь, би өнөөдөр онцолж хэлэх гээд байгаа гол зүйл бол ипотекийн зээлийн хүртээмжийн асуудал байгаа юм. Өнөөдөр манай Монгол Улс нийт 900 гаруй мянган өрх байгаагаас бараг 70 гаруй хувь нь буюу 628 мянган өрх гэр хороололд амьдарч байгаа юм. Нийслэлийн гэр хороолол, аймгийн төвийн гэр хороолол, сумын төвийн гэр хороолол. Тэгэхээр иргэд өнөөдөр юу хүсэж байна вэ гэхээр нийт 100 өрхийн бараг 70 өрх нь ариун цэврийн байгууллага байхгүй, цэвэр усны эх үүсвэр байхгүй, бохир усны эх үүсвэр байхгүй. Модон жорлонтой амьдарч байгаа, XXI зуунд шүү дээ, ингэж амьдарч байгаа. Бид нар энийг агаарын бохирдол, хөрсний бохирдол, орон сууцны хангамж гэж мэдээж том бодлогын хувьд харж байгаа.
 
Нөгөө талаасаа энийг бид нар ажилгүйдлийг бууруулах их том хөтөлбөр гэж харах ёстой байгаа юм. 150 мянган залуучуудыг ажилтай болгох асуудлын чинь бараг үндсэндээ бид нар сайн бодлого хийж чадах юм бол 100 мянга нь бараг энэ хөтөлбөрөөрөө ажилтай, орлоготой болж чадна шүү. Тэгэхээр одоо нийслэлд байгаа гэр хороолол, аймгийн төвүүд дээр байгаа гэр хороолол, сумын төв дээр байгаа гэр хорооллууд дээр ипотекийн зээлийн хүртээмжийг л нэмэгдүүлье. Бага орлоготой, дунд орлоготой. Хүн бүр өнөөдөр орон сууцанд орж чадахгүй. Тийм учраас хашаанд нь бид нар энэ дэд бүтцүүдийг, инженерийн шугам сүлжээг аваачих, тэгээд өөрсдөө амины орон сууцаа барих, өөрсдөө засварлах энэ боломжуудыг нь бий болгож өгч чадах юм бол бид нар ер нь маш олон зуун мянган ажлын байрыг бий болгох бэлээхэн том хөтөлбөрүүд байгаа юм. Энийг бид нар энэ талаас нь харах ёстой юм.
 
Тийм учраас энэ ипотекийн орон сууцны зээлийн хүртээмж, одоо Монголын ипотекийн корпорац гэж яриад байгаа. Энэний жилийн ашиг нь бараг үндсэндээ 200-н хэдэн тэрбум болж байна гэсэн юм яриад байна лээ шүү дээ. Бараг энэ ипотекийн зээлийн чинь хүүгийн хамгийн том зардал нь энэ дээр явж байгаа гэж би ойлгоод байгаа байхгүй юу. Төрийн орон сууцны корпорац гээд байгуулчихсан. Энэний тогтолцооны өөрчлөлтийг бид нар хийж өнөөдөр нийслэл дээр, аймаг дээр, ер нь гэр хороололд амьдарч байгаа. Ер нь гэр хороололд амьдарч байгаа улсууд чинь л хамгийн орлого багатай хэсгийнхэн амьдраад байгаа юм хөөрхий. Тийм ээ?
 
Энэ дээр ядуурал гэр хороололд байна, ажилгүйдэл гэр хороололд байна. Тийм учраас өнөөдөр манай Монгол төрийн бодлого, бид нарын саяын сонгуульд амласан гэр хороололд инженерийн шугам сүлжээнээс хол байгаа энэ улсуудад инженерийн шугам сүлжээ аваачна гэсэн энэ мөрийн хөтөлбөр бол хамгийн том мөрийн хөтөлбөр. Энэ мөрийн хөтөлбөрийг л бид нар хэрэгжүүлэх ёстой гэж би ойлгоод байгаа юм. Энэ чиглэл рүү бид нар Засгийн газрынхаа мөрийн хөтөлбөр дээр ганцхан тэр ипотекийн зээлийн хүртээмжийн асуудал биш, ажлын байрыг бий болгох том хөгжлийн бодлого болгож энэ дээр энэ асуудлыг зайлшгүй анхаарлаа тавих ийм шаардлага өнөөдөр бас байгаа шүү гэдгийг бас. Ганцхан Барилга, хот байгуулалтын ажил биш л дээ. Мэдээж Монгол Улсын Засгийн газрын ажил. Улсын Их Хурал дээр бид нар хууль, эрх зүйн орчнуудыг нь сайжруулах олон ажлууд байгаа. Энэ дээр хамтарч ажиллах зайлшгүй шаардлага байгаа шүү гэдгийг би бас хэлье гэж бодож байна.
 
Т.Аюурсайхан: Санал хэлж байна. Сэргэлэн гишүүн асуулт асууя.
 
Ц.Сэргэлэн: Баярлалаа. Энэ удаагийн Засгийн газрын үйл ажиллагааны мөрийн хөтөлбөр бас нэлээд онцлогтой ийм мөрийн хөтөлбөр орж ирж байна гэж би харж байна. Урьд урьдын Засгийн газрын мөрийн хөтөлбөрүүдтэй танилцаж явлаа. Энэ ажлыг хэрэгжүүлж, гүйцэтгэж ч явлаа. Ингээд харьцуулаад харж байхад бас нэлээд онцлогтой олон өргөн хүрээний асуудлуудыг базаад оновчтой томьёолсон. Жил жилийнхээ нийгэм, эдийн засгийн нөхцөл байдалтай уялдуулаад уян хатнаар хэрэгжүүлэх бас гарцтай ийм мөрийн хөтөлбөр болсон юм болов уу гэж би хувьдаа харж байна. Ялангуяа хийх ажлын жагсаалтуудаас арай өөр, агуулга нь тодорхой, оновчтой томьёолсон ийм мөрийн хөтөлбөр болжээ гэж би бодож дэмжиж байна.
 
Ковид-19 цар тахлын улмаас үүссэн хүндрэл, бэрхшээлийг даван туулах тусгайлсан бүлэн оруулж ирсэн нь маш сайн байна. Би энийг их сайшаалтай ийм асуудал байна гэж хэлэхийг хүсэж байна. Нэн түрүүнд авч хэрэгжүүлэх арга хэмжээ бол энэ. Одоо бид цаашдаа энэ хүрээнд нэг зүйлийг анхаарах хэрэгтэй юм болов уу гэж би бодож байна. Хоёр хөрш маань вакцины тухай асуудал зарлаад эхэлчихлээ. Цаашдаа олон улс орнууд энэ Ковид-19-ийн эсрэг вакциныг бүтээгээд зарлах нь тодорхой. Тэгвэл манай Засгийн газар олон түмнээ вакцинжуулах, энэ вакциныг худалдан авах ийм стратеги одооноос эхэлж боловсруул байх шаардлагатай юм болов уу гэж би бодож байна.
 
Энэ талаар ямар бодолтой байгааг би Эрүүл мэндийн сайдаас асууя гэж бодсон юм. Ер нь шаардлагатай гэж үзвэл энэ вакцинжуулах асуудлыг одооноос нэлээн ул суурьтай судалж үндэсний аюулгүй байдлын зөвлөлд хүртэл танилцуулах нь ч зөв болов уу. Энэ вакцин гараад ирдэг, бид худалдаж авдаг, вакцины тухай ярихаар их олон хүндрэлтэй тулгарна шүү, энд тэндээс. Бидний урьдчилан олж хараагүй янз бүрийн асуудлууд үүснэ шүү. Энийг сайн бодоорой гэж би хэлэх гэсэн юм.
 
Хоёрдугаарт, Соёлын сайдад хандаж би бас талархал хэлэх гэсэн юм. Энэ ер нь Соёлын яам байгуулсанд би их талархалтай хандаж байгаа. Яагаад гэвэл Монголыг Монголоор нь авч үлдэх, байлгах ийм оршин тогтнохын аюулгүй байдлыг хангасан томоохон бодлого явж байгаа гэж би харж байгаа, энд. Соёлын яамны хувьд бол. Тэгээд Чулуун сайдад хандаж хэлэхэд Дорнод аймагт байдаг 1939 оны Халх голын ялалтын дурсгалын томоохон цогцолбор олон га газрыг эзэмшиж хамран байдаг л даа. Ялангуяа энэ дайн болсон газар орон дайны сорви арилаагүй байгаа. Тэгэхээр энэ Халх голын ялалтын дурсгалын цогцолборыг яамны мэдэлд, төрийн мэдэлд авах зайлшгүй шаардлагатай. Би энэ талаар Чулуун сайдтай санал солилцсон. Ойлголцсон гэж би ойлгож байгаа. Сайхан талархан хүлээж авсанд баярлалаа. Цаашдаа ажил хэрэг болгох тал дээр Чулуун сайдыг энэ дээр ихээхэн анхаарал хандуулж ажиллана гэж би бодож байгаа юм шүү.
 
Ер нь манай Засгийн газрын энэ шинэ сайдууд асуудал тавихад их ажил хэрэгчээр хандаж байгаад би их талархалтай байгаа. Ялангуяа Халтар сайд, Цэдэвсүрэн сайд, Чулуун сайд нартай би нэлээд хэдэн асуудал ярьж үзсэн. Тэгээд хамтран ажиллаж цаашдаа дэмжинэ гэдгээ би бас илэрхийлье. Тэгээд асуултдаа хариулт авъя. Баярлалаа.
 
Т.Аюурсайхан: 94 дүгээр микрофон дээр Эрүүл мэндийн сайд Мөнхсайхан хариулъя.
 
Т.Мөнхсайхан: Гишүүний асуултад хариулъя. Вакцины асуудал дээр нэлээн нухацтай хандах ийм төлөвлөгөөтэй байгаа, манай яамны зүгээс. Ер нь олон улсын хэмжээнд бас гуравдугаар шатлалынхаа туршилтад явж байгаа ийм таван вакцины үйлдвэр байгаа. Энэ газруудтай байнгын харилцаатай явж байгаа бид бүхэн. Вакцин гарсан тохиолдолд бид бүхэн яг Дэлхийн эрүүл мэндийн байгууллагад бүртгэгдсэн тийм баталгаатай вакциныг ард иргэддээ хангана гэсэн тийм төлөвлөгөөтэйгөөр ажиллаж байгаа.
 
Т.Аюурсайхан: Сайнхүүгийн Ганбаатар гишүүн асуулт асууя.
 
С.Ганбаатар: Энэ хөтөлбөрийг дэмжиж байна. Нэмэлт хэдэн асуулт байна, гурван асуулт. МАН-аас Улсын Их Хурлын 8 дахь удаагийн сонгуульд дэвшүүлсэн мөрийн хөтөлбөрийн дараах гурван зүйл хаягдсан байна. Тэр хаанаа орсон бол? Хүчээ нэгтгэе хэвлэмэл хөтөлбөрийн эдийн засгийн бодлого, хүнд аж үйлдвэрийн төслүүд гэсэн хэсэгт байгаа. Зэс болон бусад металл хайлах үйлдвэр гэдэг алга болсон байна. Тэр хаашаа орсон бэ? Коксын үйлдвэр гэдэг алга болсон байна.
 
Хоёрдугаар асуулт, яг саяын эдийн засгийн хэсэгт байгаа худалдааны зохицуулалтын хууль гаргаж импортын тарифыг зохицуулна гэсэн энэ байхгүй байна. Дараагийн асуулт, хөтөлбөрийн төслийн 3 эдийн засгийн бодлого, уул уурхай, хүнд үйлдвэрт Эрдэнэт үйлдвэрт үйлдвэр, технологийн парк байгуулах ажлын хүрээнд исэлдсэн хүдрээс катодын зэс үйлдвэрлэж, экспортыг нэмэгдүүлнэ гэж заасан байгаа, хуудас 9-д байгаа. Эрдмин, Ачит Ихт, Зэс эрдэнийн хувь гээд одоо катод үйлдвэрлэж байгаа гурван компани байгаа л даа. Энэ гурвыг хэлэв үү, эсхүл шинээр нэмж өөр үйлдвэрүүд орж ирнэ гэсэн төлөвтэй юм болов уу? Энийг тодруулж өгөөч. Дээр нь нэмээд санал хэлье дээ. Энэ орох боломж байна уу, боломжтой бол их сайн байна.
 
Дөрөвт нь Засалалын бодлого бүлгийн мэргэшсэн, хариуцлагатай төрийн алба гэсэн хэсгийн 10 дугаарт нь, 9 зүйл байгаа. 10 дугаарт нь нийгмийн ардчиллын тулгуур болсон нийгмийн зөвшилцөл, түншлэлийн механизмыг төлөвшүүлнэ гэсэн ийм заалт оруулах боломж байгаа юу?
 
Т.Аюурсайхан: Оюун-Эрдэнэ сайд хариулъя.
 
Л.Оюун-Эрдэнэ: Ёндон сайд Эрдэнэттэй холбоотой олон бусад асуудлуудыг хариулчих нь зүйтэй байх аа. Би зүгээр тодруулга. Энэ мэдээж хуулийнхаа дагуу МАН-аас дэвшүүлэн тавьсан сонгуулийн үр дүнгээр бий болсон парламент Засгийн газраа байгуулдаг учраас ингэж бичиж байгаа юм. Мэдээж намын мөрийн хөтөлбөр дээр суурилж байгаа, “Алсын хараа 2050” дээр суурилж байгаа. Гэхдээ би энэ бол нэг намын мөрийн хөтөлбөр байгаасай гэж огт бодохгүй байгаа. Энэ утгаараа би Ганбаатар гишүүн рүү, Доржханд гишүүн рүү, Алтанхуяг дарга руу, Ардчилсан нам руу, Монгол Улсын Ерөнхийлөгч рүү, мөн хувийн хэвшлийн гол, гол байгууллагууд руу, иргэний нийгмийн байгууллагууд руу, мэргэжлийн холбоод руу бичиг явуулсан.
 
Ажил хэрэгч саналууд ирснийг бид нар бүгдийг нь нямбайлан тусгахыг хүсэж байгаа юм. Энэ дээр аль нэг тойрог гэдэг байдлаар улс төржсөн нэг ч хандлага бид нар гаргаагүй гэдгийг энд хариуцлагатайгаар хэлье гэж бодож байна. Та бүхэн хараарай. Яг л улс оронд аль нь хамгийн чухал вэ гэдэг л ганцхан зарчмыг барьсан. Ийм зарчим цаашаа хэрэгжээсэй гэж бидний хувьд бас бодож байгаа юм.
 
Тийм учраас одоо ингээд Улсын Их Хурал дээр ажлын хэсэг байгуулагдана. Төрийн байгуулалтын байнгын хорооны дарга Энх-Амгалан ахална. Яагаад гэхээр Төрийн байгуулалтын байнгын хороогоор орох учраас. Тэрэн дээр Улсын Их Хурлын дарга захирамж гаргаж, бүх намын төлөөллүүд ороосой гэж бодож байна. Энэ бол яг үнэндээ бидний хамтдаа л өнгөрүүлэх дөрвөн жилийн үйл ажиллагааны хөтөлбөр. Та бүхэн ч гэсэн тойрогтой, тэгээд тэнд бас үйл ажиллагаанууд хийгдээд явна. Дөрвөн жил гэдэг бол өөрөө их урт хугацаа. Явж явж одоо буцаад гишүүд манай тойрогт юу хийгдсэн, улсад юу хийгдсэн бэ, бид таныг сонгосон гэдэг л асуудлыг ярина. Тийм учраас энэ дээр илүү ажил хэрэгч байдлаар хамтран ажиллах санал санаачилга гарах тусам л бид нарын зүгээс талархан дэмжих болно гэдгээ бас дахин хэлье. Тийм учраас Ганбаатар гишүүн саналаа өгөөд бид нарын хувьд ажлын хэсэг дээр ярилцаад, тусгаад явах бүрэн боломжтой. Бусад гишүүдийн хувьд ч гэсэн бас энэ дээр ийм хандлагаар хандвал илүү их ажил хэрэгч байх болов уу. Явж явж Монгол Улсад юу өөрчлөгдөх вэ, юу хийгдэх вэ гэдэг л туйлын чухал. Баярлалаа.
 
Т.Аюурсайхан: 1 дүгээр индрийн микрофон дээр Ёндон сайд нэмж хариулъя.
 
Г.Ёндон: Ганбаатар гишүүний асуултад хариулъя. Зэсийн баяжмал боловсруулах үйлдвэрийг сая асууж байна. Зэсийн баяжмал боловсруулах үйлдвэр бол хөтөлбөр дотор байж байгаа. Энэ бол Эрдэнэтийн үйлдвэрийг түшиглэсэн Эрдэнэтийн Үйлдвэр, технологийн паркын хүрээнд Зэсийн баяжмал боловсруулах үйлдвэр гээд 560 мянган тонн баяжмалаа боловсруулах ийм үйлдвэр байж байгаа. Мөн 2017 оны Засгийн газрын тогтоолоор Оюу толгойн зэсийг боловсруулах үйлдвэрийн төсөл бас энэ хөтөлбөр дотор явж байгаа. Энэ харин одоохондоо нэг редакцийн юмнаас болоод, энэ бол нэмэгдэхээр орчихсон байгаа.
 
Та уусган баяжуулах технологийг асууж байна. Энэ бол Ачит Ихтээс тусдаа, мөн Эрдминээс тусдаа. Энэ бол бас Эрдэнэт үйлдвэрээ түшиглэсэн, ТЭЗҮ нь 6.5 мянган тонноор хийгдсэн. Гэхдээ 10 мянган тонноор уусган баяжуулах технологиор катодын зэс үйлдвэрлэх, жилд 10 мянган тонныг үйлдвэрлэх ийм үйлдвэрийн төсөл бас Эрдэнэтийн Үйлдвэр, технологийн паркын хүрээнд явж байгаа юм.
 
Та бас кокс химийн үйлдвэрийн талаар асуулаа. Тавантолгойд эхний ээлжинд нүүрс баяжуулах үйлдвэрээ барина гэсэн төсөл маань явж байгаа. Коксийн энэ үйлдвэр яг энэнтэй дараалаад явах ёстой ийм үйлдвэр. Энэ удаагийнх дээр арай амжихгүй болов уу гэсэн төсөөллөөр явж байгаа. Гэхдээ энэний шаардлагатай бичиг баримт, техник, эдийн засгийн үндэслэл бүх юм бол энэ яамныхаа үйл ажиллагааны хөтөлбөрөөр явах ёстой, давхар хөдөлгөж байх ёстой. Тийм учраас үйл ажиллагааны хөтөлбөртөө оруулж арай амжаагүй. Ер нь энэ бас яамны хөтөлбөрт явж байгаа. Баярлалаа.
 
Т.Аюурсайхан: Сандаг-Очир гишүүн асуулт асууя.
 
Ц.Сандаг-Очир: Юуны өмнө богино хугацаанд ирэх дөрвөн жилийн үйл ажиллагааны хөтөлбөрөө Их Хуралд оруулж ирж батлуулах гэж байгаа, энэ ажлын хэсэгт ажилласан сайд нар, Хэрэг эрхлэх газарт бас талархаж байгаагаа илэрхийлье. Олон чухал заалтууд орсон байгаа. Би үйл ажиллагааны хөтөлбөрөөс зарим нэг зүйлүүдийг тодруулъя гэж асууж байгаа юм. 1990 оноос хойш зах зээлийн зарчмаараа хөгжиж чадахгүй байгаа, үйл ажиллагаагаа явуулж чадахгүй байгаа хоёрхон үйлдвэр Монгол Улсад бий, уул уурхайн. Энэ бол төвийн бүсийг эрчим хүчээр, нүүрсээр хангаж байгаа Шивээ-Овоогийн уурхай, Багануурын уурхай хоёр байна.
 
Энэ хоёр уурхай өнөөдөр өчнөөн ажил болж, өчнөөн зардал мөнгө болж гаргаж ирсэн нүүрсээ зах зээлийнхээ зарчмаар өгч чадахгүй, зардлаа шингээж чадахгүй, 1 тонн нүүрс тутмаас 4-5 мянган төгрөгийн алдагдалтай борлуулж байгаа юм. Төрийн өмчит компаниуд болохоор өнөөдрийг хүртэл үйл ажиллагаа явуулж байна л даа. Цаашдаа ирэх дөрвөн жилийн хугацаанд Засгийн газрын үйл ажиллагаа, Засгийн газар энэ төвийн бүсийг эрчим хүчээр хоёр уурхайн нүүрсний үнийг зах зээлийнх нь горимд оруулах, үнийг нь чөлөөлөх асуудал дээр ямар байр суурьтай байгаа вэ? Тэгэхгүй бол энэ хоёр уурхай чинь цаашдаа дампуурах ийм байдал руу орох нь ээ.
 
Төрийн өмчийн компани тулдаа өнөөдрийг хүртэл үйл ажиллагаагаа явуулж байна, нийгмийн хариуцлагын өмнө. Бусад өөр үйлдвэр, үйлчилгээ байсан бол зах зээлийн зарчмаар аль хэдийн дампуурсан байгаа. Өдрөөс өдөрт өр авлага нь нэмэгдэж байгаа юм. Үйлдвэрлэл явуулахад Улаанбаатар хотыг 70 хувийг нь түлш, эрчим хүчээр хангаж байгаа энэ уурхайнууд. Энэ дөрвөн жилийн хугацаанд энэ үйл ажиллагааны хөтөлбөрт ер нь сайд нар холбогдох салбарын сайд нар үнэ чөлөөлөх асуудал дээр ямар байр суурьтай байгаа вэ гэдгийг нэгд асууя.
 
Хоёрт, Боловсролын яамны сайдаас асууя. Үйл ажиллагааны хөтөлбөрт бүсчилсэн хөгжлийн үзэл баримтлалд нийцүүлэн орон нутаг дахь их сургуулиудыг хотхон хэлбэрт үе шаттай шилжүүлнэ гэж. Би түрүүнд бас асуултдаа асууж байсан, энийг тодруулж асуумаар байна. Энэ өгүүлбэрийг тайлбарлаж өгөөч ээ.
 
Цаашдаа их сургуулиудыг орон нутагт хотхон хэлбэрээр хөгжүүлэх хэрэгцээ шаардлага олон улсын жишиг хандлага байна. Энэ яам ер нь цаашдаа ирэх дөрвөн жилд энэ чиглэлээр хөгжүүлэх бололцоо боломж байна уу? Тэр дундаа Багануур дүүрэгт Оюутнуудын хотхоны их, дээд сургуулиудыг байгуулах асуудал олон жил яригдсан. Цаасан дээр байгаад өнөөдрийг хүртэл ажил яваагүй. Энэ тал дээр Боловсролын яам энэ хийгдсэн ТЭЗҮ-ийг ажил болгох тал дээр ямар байр суурьтай байгаа вэ?
 
Дараагийн нэг асуудал Оюун-Эрдэнэ сайдад бас талархал илэрхийлье. Ер нь Налайх, Багануур дүүргүүдийг цаашдаа бие дааж хөгжих, статусыг нэмэгдүүлэх асуудал бас яригдаж байгаа юм. Тэр дундаа Багануур дүүрэг, Багануур дүүргийн иргэдийн хурал бас ард иргэдээсээ санал аваад Засгийн газарт хүргүүлсэн. Улсын зэрэглэлтэй гэдэггүй юмаа гэхэд орон нутгийн зэрэглэлтэй хот болгох, аль эсхүл бие даасан ойр хавийн сумдаа нэгтгэсэн аймаг болох бололцоо боломж байна. Энэ сумдыг иргэд өөрсдөө дэмжиж байна гэдгийг судалгаа тооцоог хийж Засгийн газарт хүргүүлсэн. Тийм учраас цаашдаа ирэх дөрвөн жилд одоо энэ хөтөлбөрийн дараа нэгжийн хууль, Хот, тосгоны эрх зүйн байдлын тухай хууль, Нийслэлийн эрх зүйн байдлын тухай хуулиуд хэрэгжих үед бас энэ дээр ямар байр суурьтай байгаа вэ гэдгийг асуумаар байна. 2015 онд тухайн үеийн Сайханбилэгийн Засгийн газар БНХАУ-ын Засгийн газартай концессын гэрээ байгуулсан. Хоёр улсын хоорондын Засгийн газрын гэрээгээр Багануур дүүрэгт 750 МВт-ын.
 
Т.Аюурсайхан: Сандаг-Очир гишүүнд 1 минут нэмж өгье.
 
Ц.Сандаг-Очир: Багануур дүүрэгт 750 МВт-ын хүчин чадалтай дулааны цахилгаан станц барих хоёр улсын Засгийн газар хоорондын концессын гэрээ байгуулагдаж 2017 онд үйл ажиллагаагаа эхэлсэн байдаг юм. Гэтэл 2018 оноос тодорхой улс төрийн шалтгаанаар өнөөдрийг хүртэл гацаад ажил болоогүй явж байгаа юм. Ирэх дөрвөн жилийн үйл ажиллагааны хөтөлбөрт энэ дулааны цахилгаан станцын ажлыг хэрхэн яаж явуулах гэж байгаа вэ? Засгийн газар холбогдох яамд ямар байр суурьтай байгаа вэ? Энийг салбарын сайд нар бас хэлж өгөөч ээ гэдгийг тодруулж асууя.
 
Т.Аюурсайхан: Уул уурхайн сайд 1 дүгээр индрийн микрофон дээрээс хариулъя. Дараа нь Боловсрол, шинжлэх ухааны сайд бэлдэж байгаарай.
 
Г.Ёндон: Багануур, Шивээ-Овоогийн уурхайн нөхцөл байдал үнэхээр хүнд байгаа. Сандаг-Очир гишүүнтэй энэ асуудлаар санал солилцож байсан. Яах аргагүй санаа зовох асуудал мөн. Төвийн эрчим хүчний системийг хангаж байгаа гол хоёр уурхайн асуудал өнөөдөр ийм хүнд байдалтай болчхоод байж байгаа юм. Гол шалтгаан бол Багануурын уурхайн нийт тоног төхөөрөмжийн 62.3 хувь нь хуучирсан, тэгээд сая хэлж байгаа нүүрсний үнэ чөлөөлөгддөггүйгээс болоод өртгөөсөө доогуур үнээр нүүрсээ зардаг. Тэгэхээр энэ уурхай үйл ажиллагаа хийж байгаа, гаргаж байгаа тонн тутамдаа л алдагдал хүлээж байдаг гэсэн үг. Яах аргагүй энэ асуудал бол маш хүнд байж байгаа.
 
Ер нь яамны зүгээс Багануурын уурхай, Шивээ-Овоогийн уурхай хоёулаа нөхцөл байдал яг ижилхэн. Өнөөдөр Багануурын уурхай бол 170 гаруй тэрбум төгрөгийн өртэй, Шивээ-Овоогийн уурхай бол 124 тэрбум төгрөгийн өртэй байж байгаа. Хамгийн эхний ээлжинд мэдээж хэрэг голчлон техник, технологийн шинэчлэлт хийх ёстой. Багануурын уурхай дээр 33 тэрбум төгрөгийн, Шивээ-Овоогийн уурхай дээр 41 тэрбум төгрөгийн техник, технологийн шинэчлэлт хийнэ гэсэн тооцоо байж байгаа. Ийм шинэчлэлт хийх ёстой. Мөн түүнчлэн зардал бууруулах тийм ажлыг бид нар хийнэ гэж төлөвлөж байгаа. Гэсэн хэдий ч нүүрсний үнийг чөлөөлөхгүй бол энэ асуудал хүнд хэвээрээ. Яах аргагүй түрүүнд хийх ажлын нэг бол энэ байгаа.
 
Мөн миний хувьд бодоход бас өнөөдөр нүүрсээ хямд үнээр өгдөг, эрчим хүчийг бас буцаагаад авахдаа нэлээд үнэтэй авдаг. Энэ бүх асуудлуудыг харилцан зохицуулалт хийх ёстой. Энэ бол яам хоорондын ажлын уялдаа байх ёстой. Энэ талаар Тавинбэх сайд бид хоёр харилцан санал солилцож байж байгаа. Зайлшгүй хийх ёстой ажлууд бол үнэ чөлөөлөх асуудлын талаар би Тавинбэх сайдтай санал солилцож байсан. Бас тодруулж ярих байх гэж бодож байна.
 
Т.Аюурсайхан: 1 дүгээр микрофон дээр.
 
Л.Цэдэвсүрэн: Сандаг-Очир гишүүний асуултад хариулъя. Бүсчилсэн хөгжлийн үзэл баримтлалтай нийцүүлээд орон нутагт Их сургуулиудын хотхоныг үе шаттайгаар хэрэгжүүлнэ гэсэн ийм зорилт тавьж байгаа. Энэ дээр Ховд, Дорнод, Дархан, Эрдэнэт, Багануур гээд. Яагаад ингэж төлөвлөсөн бэ гэхээр биеэ даасан их сургугулиуд одоогоор Дорнод, Ховд, Дархан, Эрдэнэт аймагт үйл ажиллагаа явуулж байгаа. Энэ сургуулиудаа бол бүсийн хөгжлийг дэмжсэн, тухайн орон нутгийнхаа их сургууль, эрдэм шинжилгээ, судалгааны ийм цогц хотхон болгоё гэдэг ийм зорилт дэвшүүлсэн юм. Тэгээд Дорнод их сургуулийн хувьд хотхоны дэд бүтцийн ажлыг эхлүүлнэ гэж төлөвлөж байгаа. Үйл ажиллагаа нь яваад нэлээн жигдэрчихсэн ийм сургууль байгаа.
 
Ховд их сургуулийн хувьд бид нар эхлээд хотхоны ТЭЗҮ-ийг хийнэ. Тэгээд барилгын ажлын зургийг нь энэ дөрвөн жилд хийж дуусгана гэж төлөвлөсөн. Багануур хотод бол өмнө нь хийгдсэн ТЭЗҮ байгаа, батлагдсан. Засгийн газар энийг баталчихсан байгаа. Энэ ТЭЗҮ-дээ суурилаад Багануурын Шинжлэх ухаан, үйлдвэрлэл, технологи, их сургуулийн цогцолборын дэд бүтцийн ажлыг эхлүүлнэ гэж төлөвлөж байгаа. Дархан, Эрдэнэт хотуудад улсын зэрэглэлтэй хот болгохтой нь уялдуулаад энд Их сургуулийн хотхоны ТЭЗҮ-ийг хийж барилгын ажлын зургийг хийж эхэлнэ гэсэн ийм төлөвлөгөө гаргаад ажиллаж байгаа.
 
Т.Аюурсайхан: Эрчим хүчний сайд 1 индрийн микрофон дээр.
 
Н.Тавинбэх: Сандаг-Очир гишүүний асуултад хариулъя. Үйл ажиллагааны хөтөлбөрт төвийн бүсийн нүүрсний орд газруудыг түшиглэн 300-400 МВт-ын хүчин чадалтай цахилгаан дулааны станцын угсралт ажлыг эхлүүлэх гэж ингэж орсон байгаа. Энэ дотор ер нь бид хэд хэдэн төслийг харж байгаа, хувийн хэвшлийнхэнтэй хамтарч ажиллахаар. Тэрний нэг нь бол Багануурын дулааны цахилгаан станц байгаа. Багануурын дулааны цахилгаан станц дээр гэрээний хувьд системтэй тохирч ажиллах, тохируулгын хувьд дахин эргэж харах зүйлүүд байгаа. Түрүүчээсээ бид ойлголцож хамтарч ажиллаж чадаж байгаа.
 
Ер нь бид 2020-2024 онд өсөн нэмэгдэх хэрэгцээг хангахад Бөөрөлжүүт, Багануурын дулааны станцыг энэ станцуудыг ашиглалтад орж өсөн нэмэгдэх хэрэгцээг хангахаар ингэж тооцож байгаа. Бид хэд хэдэн удаа төслийн нэгжийнхэнтэй уулзсан. Одоо Үндэсний хөгжлийн газар дээр зарим нэгэн зүйлүүд дээр тохирчихвол энэ төслүүд бүр цаашаа явах боломжтой.
 
Т.Аюурсайхан: Оюун-Эрдэнэ сайд нэмээд хариулъя.
 
Л.Оюун-Эрдэнэ: Багануур, Шивээ-Овоо дээр би ажлын хэсэг гаргаад очиж байсан. Энэ их амаргүй. Нэг талаасаа иргэдийн хэрэглээтэй холбоотой асуудал. Нөгөө талаасаа технологийн хуучралттай холбоотой асуудал. Нөгөө талаасаа зах зээлийнх нь үнээр энийг худалдаж авч чадах уу, үгүй юу гээд амаргүй асуудлууд байгаа юм байна лээ. Тэгээд энийг тухайн үед Засгийн газрын тэмдэглэл гаргаад ерөнхийдөө энэ асуудлуудыг 6 сарын дотор цаашид яах вэ гэдэг техник, эдийн засгийн үндэслэлийг тодорхой болгооч ээ гэдэг энэ чиглэлийг Эрчим хүчний яам, Уул уурхайн яам, Сангийн яаманд үүрэг болгосон ийм тэмдэглэл гарч байсан. Одоо энийг бид нар аваад тэгээд тантай бас холбогдоод яах вэ гэдэг шийдэл дээр нь илүү хамтраад ажиллаж болох байх аа гэж бодож байна.
 
Багануурын асуудлыг шууд өнөөдөр би ийм статустай болно гэж хэлж чадахгүй. Яагаад вэ гэхээр энэ бол ажлын хэсэг гараад их олон талаас нь анхаарч ажиллах ёстой асуудал. Юутай ч би санал тавьсан асуудал бүхнийг маш нарийн судалж, манай Хэрэг эрхлэх газар дээр байгаа орон нутгий газрын нөхдүүдтэйгээ асуудал тус бүрийг очиж газар дээр нь үзье гэдэг байдлаар ярьж байгаа. Манайхан газар дээр нь очиж судлаад ирсэн байна лээ. Удахгүй нутаг дэвсгэрийн нэгжтэй холбоотой хотын статустай холбоотой асуудлуудыг Засгийн газраас Их Хуралд өргөн бариад хамтарсан ажлын хэсэг байгуулж таарах байх. Ер нь эцсийн шийдвэрийг Улсын Их Хурал онцгой бүрэн эрхэндээ гаргана. Яагаад гэхээр энэ бол нутаг дэвсгэртэй холбоотой, статустай холбоотой асуудал учраас. Тэр бүх тохиолдолд шаардлагатай бүх мэдээллийг өгөөд магадгүй Багануурт иргэдийн зүгээс миний үед очиж ажиллах үеэс нөхцөл байдал өөрчлөгдсөн бол дахиж ажлын хэсэг байгуулаад, би өөрөө очоод, яг Их Хурал дээр эцсийн шийдвэр гарахаас өмнө нягтлах ийм ажлуудыг таны хүсэлтээр хийж болох ийм боломжтой юм гэж хариулахыг хүсэж байна.
 
Т.Аюурсайхан: Алтанхуяг гишүүн асуулт асууя.
 
Н.Алтанхуяг: Надад яг зургаан асуулт байгаа юм. Нэгдүгээр асуулт нь бол Нямбаатар сайдаас асуух юм. Би шударга ёс тогтоохын тулд тоймтой, жаахан гол түлхүүр хийх гэж байгаа юмаа хэлээд өгөөч ээ гэж хэлэх гэж байгаа юм. Ер нь одоо ингээд шударга бусын хонгилыг нураая гээд ингэсэн чинь өөдөөс тийм үгтэй болчихсон байна лээ шүү дээ, та нар чинь шударга бусын хонгил 2-ыг үүсгэчихсэн явж байна гээд. Тэгэхээр нөгөө аюулгүйн зөвлөл дээр хууль хяналтынхныг шүүгчдийг өөрчилдөг түр зуурын шинжтэй тийм зохицуулалт хийсэн гэж би ойлгож байгаа л даа. Тэр чинь бүр болоод явчих юм бол бас л биш болно шүү дээ. Тэгэхээр энэ чиглэлээр ер юу хийх гэж байна вэ? Одоо энэ дөрвөн жилд энэ шударга бусын хонгил нураах юм байлгүй дээ, гүйцээгээд.
 
Хоёр дахь нь, байгалийн баялаг. Байгалийн баялгийг энэ цөөхөн нь ингээд аваад идчихээд байдаг биш, олон хүн хүртдэг болгохын тулд ямар ямар арга хэмжээ авах гэж байгаа юм бэ?
 
Гурав дахь нь, би авто замын юмыг харлаа. Би өмнө нь хийж байсан хүмүүсийн гаргасан алдааг битгий давтаасай л гэж байгаа юм. Зарим нэг ололттой юмыг нь авч яваасай билээ. Авто зам дээр бол манайхан ингэдэг юм, Их Хурлын гишүүд сум сум, аймаг аймаг руугаа татна гээд ингэдэг байсан юмыг өмнө нь яаж зогсоосон юм бэ гэхээр бүх аймгийн төвийг хатуу хучилттай замаар Улаанбаатартай холбоно гээд бусад бүх оролдлогыг нь таслан зогсоосон. Энийг ингээд шууд мөрийн хөтөлбөрт бичих ёстой.
 
Одоо энэ дотор бол түмэн янзын юм байна даа. Тэгэхээр миний ойлгож байгаагаар бол одоо хамгийн их машин явдаг тэр замыг эхлээд барих ёстой. Би андуураагүй бол бид нарын дараагийн бодол юу байсан бэ гэхээр одоо хамгийн эхний ээлжинд аймгуудыг хооронд нь холбосон олон улсыг холбосон зам бол Увс, Ховдын зам байгаа. Нэгдүгээр зам гэж би хэлж байгаа юм. Хоёрдугаар зам нь бол Хөвсгөлийн зам, урагшаа Солонготоор явж байгаа зам хоёрыг хооронд нь холбох ёстой. Өдөр ярьсан чинь Бат-Эрдэнэ гишүүн холбоод эхэлчихсэн юм шиг байна. Ингээд хэн нэг гишүүний асуудлаар биш энэ дээр нэг бодлого гаргаад өгөөд манай Их Хурлын бүх гишүүд ойлгуулчихмаар байгаа юм. Энэ л юмыг хийнэ. Илүү юмыг хийхгүй. Тэгэхгүй бол түрүүн тэр сайд их эвгүй юм ярьсан даа, одоо аймгийн төвийг сумтай холбоно. Ингээд дампуурна шүү бид нар. Энэ дээр бодлогоо хэлээд өгөөч ээ.
 
Дөрөв дэх нь орон сууц дээр та бүхэн жаахан болгоомжтой хандаарай. 8 хувийн хүүтэй зээл гэдгийг арайхийж л хийж эхэлсэн. Тэр чинь зогсчихсон шүү дээ. Тэгсэн чинь одоо яаж байна вэ гэхээр хамгийн аюултай өгүүлбэрийг уншиж байна. Яахав, та нар одоо хичээвэл 4-6 болгож болох л байх. Гэхдээ хэцүү байх. Тэр 30 хувийн урьдчилгаа төлбөрийг алга болгоно гэдэг бол ерөнхийдөө Америкийнхаа хойноос ороод дампуурна шүү. Би эртхэн хэлчихье.
 
Тавдугаарт нь томуугийн вакциныг хүүхэд бүрт хийнэ гээд нэг ийм аюултай өгүүлбэр явж байна. одоо энэ Эрүүл мэндийн сайд хариулах байх. Би бол их өөр бодолтой байдаг хүн.
 
Зургаа дахь нь, Эрчим хүчний сайдаас. Сэргээгдэх эрчим хүчийг баахан юмаар нэмэгдүүлнэ гэнээ. Энийг устгах хэрэгтэй, зогсоох хэрэгтэй. Манайд гаднын баахан хөрөнгө оруулалттай, нар, салхины баахан юм. Тэрний чинь тариф их өндөр учраас тэр тарифыг чинь өнөөдөр Монголын айл өрх бүхэн аж ахуйн нэгж бүхэн тэрийг чинь төлж байгаа шүү дээ. Тэгээд хэдэн нүүрснээс дулааны цахилгаан станцууд чинь хүндэрчхээд байгаа юм. Ийм бодлогын өөрчлөлтийг би дахиад цаашаа бид нарын хийж байсан зарим алдаатай бодлогуудыг үргэлжлүүлэхгүй засчихаасай гэсэн бодлоор би хэлж байгаа юм шүү. Энийг та бүхэн бас анхаараад, судлаад, саяын Оюун-Эрдэнэ сайдын хэлж байгаа үнэхээр сайхан сонсогдож байна. Хэрвээ тийм байдаг бол та нарыг хажиглахгүй бол би ажлын хэсэгт чинь орвол орохоор л юм шиг байна. Дараа нь хам хэрэгт унагаагаад л байхгүй бол.
 
Т.Аюурсайхан: Хууль зүй, дотоод хэргийн сайд Нямбаатар зарим хуулийн байгууллагуудын удирдлагыг солихтой холбоотой хууль тогтоомж цаашдаа энэ хэвээрээ явах юм уу, яах юм бэ гэж асууж байна.
 
Х.Нямбаатар: Баярлалаа. Алтанхуяг гишүүний асуултад хариулъя. Шударга ёсыг тогтооход юунаас эхлэх вэ гэж асуулаа. Шударга бусын хонгил дахиж яаж үүсгэхгүй байх вэ гэдэг ийм хоёр асуулт асуулаа. МАН-ын 2020 оны сонгуульд дэвшүүлсэн мөрийн хөтөлбөрийн нэг салшгүй том хэсэг бол шударга ёсыг тогтоох, шүүхийн хараат бус, бие даасан байдлыг хангах гэдэг ийм зорилтыг дэвшүүлсэн. Энэн дээр маш том зорилтыг дэвшүүлсэн. Энэнд магадгүй иргэд, сонгогчид том үнэлэлт, дүгнэлт өгч МАН үнэмлэхүй ялалт байгуулах ийм үндэс бүрдсэн байх аа гэж бодож байгаа юм.
 
2019 оны 11 дүгээр сард Монгол Улсын Үндсэн хуульд оруулсан нэмэлт, өөрчлөлтөөр шүүх эрх мэдлийн бүлэгтэй холбоотой гурван өөрчлөлт орсон. Шүүхийн ерөнхий зөвлөлийн бүтэц бүрэлдэхүүнийг заасан, хоёрт нь анх удаагаа Шүүгчийн сахилгын хороо буюу шүүгчийн бүрэн эрхийг түдгэлзүүлдэг, огцруулдаг ийм Үндсэн хуулийн байгууллагыг Үндсэн хуульд томьёолж өгсөн. Гурав дахь нь Засаг захиргаа, нутаг дэвсгэрийн нэгжийг суурилсан шүүхийн системээс гадна хүн амын төвлөлөр, ачааллыг харгалзаж тойргийн журмаар шүүх байгуулах ийм эрх зүйн үндсийг Үндсэн хуулиар нээж өгсөн.
 
Энэ хүрээнд Хууль зүй, дотоод хэргийн яам 2013 онд батлагдсан шүүхийн дөрвөн хуулийг нэг хууль буюу төрөлжсөн нэг хууль болгож Шүүхийн тухай хууль гэдэг ийм төслийг өнгөрсөн 4 дүгээр сард Улсын Их Хуралд өргөн барьж, Улсын Их Хурлын чуулганы нэгдсэн хуралдаанаар хэлэлцэх эсэхийг нь шийдээд ингээд чуулган завсарласан байгаа. 10 дугаар сард эхлэх ээлжит чуулганаар хэлэлцэх асуудлын хамгийн тэргүүн ээлжинд нь Шүүхийн тухай хуулийг хэлэлцэхээр Хууль зүй, дотоод хэргийн яамнаас Их Хурлын намрын чуулганаар хэлэлцэх асуудлын дарааллын саналаа өгчихсөн байгаа.
 
Бид Шүүхийн тухай хуулийг их зөв зүйтэй хийж байж таны нэгдүгээр асуултад хариултаа олно.Өөрөөр хэлбэл, шүүх хаанаас бүрэлдэж бий болох вэ гэдгээ хэн нэг улс төрчдийн томилгоот байгууллагаас биш, хараат бус Шүүхийн ерөнхий зөвлөлөөс бид нар хуульчдаас шүүгчдийг шилж сонгож шалгаруулдаг энэ журмыг л мөрдүүлэх ёстой. Анх удаагаа Үндсэн хуульд Шүүхийн ерөнхий зөвлөлийг 5-ыг нь Улсын Их Хурал, 5-ыг нь шүүгчдийн дундаас, ингээд 10 гишүүний бүрэлдэхүүнтэй байхаар Үндсэн хуульд хуульчилж өгсөн. Энэ дагуу Шүүхийн тухай хуульд яг энэ нэр томьёо орж ирсэн. Сүүлд хэлэлцүүлгийн явцад энэ 10 гишүүн бол орон тооны хэлбэрээр зохион байгуулагдаж ажиллая. Энэ 10 гишүүнийг хэн нэг субъектын санал болгосноор биш Улсын Их Хурал нээлттэй сонгон шалгаруулалт зарлаж нийт Их Хурлын чуулганы нэгдсэн хуралдаанаар томилгооны сонсгол хийж сонгон шалгаруулалт хийж томилдог ийм, зөвхөн нэг бүрэн эрхийн хугацаатай ажилладаг Ерөнхий зөвлөлтэй болъё гэдэг л ийм зүйлийг ярьж байгаа юм.
 
Хоёр дахь таны асуултад би хоёрхон өгүүлбэрээр хариулъя. Эрүүгийн хэрэг үүсгэж шалгаж мөрддөг яллах дүгнэлт үйлддэг шүүдэг энэ тогтолцоо нэг гарт төвлөрөхийг та бид бүгд нэг агуулгаар энийг шударга бусын хонгил гэж үзэж байгаа юм. Өнөөдөр Монгол Улсын Ерөнхийлөгчийн Улсын Их Хуралтай зөвшилцөж оруулж ирснээр Ерөнхий прокурор томилогдож байгааю юм. Өмнө нь Ерөнхий прокурорын дэргэд Прокурорын мөрдөн байцаах алба байх үед таны бүрэн эрхийн хугацаа, өмнөх бүрэн эрхийн хугацааны үед энэ Прокурорын мөрдөн байцаах албыг татан буулгаж байсан.
 
Одоо бид цаашид энэ гурван байгууллагад мөрдөх алба байдаг. Энэ тогтолцоогоороо явах юм уу, үгүй юм уу гэдэгт дүгнэлт өгч бид цаашид үндсний мөрдөх албаны тогтолцоог бий болгоё, харилцан бие биенийгээ хянадаг чекбаланстай байх энэ тогтолцоо руу шилжье гэдэг ийм бодлогыг Хууль зүй, дотоод хэргийн яам ирэх дөрвөн жил.
 
Т.Аюурсайхан: Оюун-Эрдэнэ сайд нэмж хариулъя.
 
Л.Оюун-Эрдэнэ: Би энэ дээр нэмээд нэг хоёр зүйл дээр ярих нь зүйтэй байх гэж бодож байна. Энэ тогтолцоо гүйцэд нураагүй байгаа Алтанхуяг дарга аа. Нэг толгой нь солигдчихсон, их бие нь яг хэвээрээ байж байгаа юм. Энэ тэгээд удахгүй танд ил болох байх. Яг энэ зүйлтэй холбоотой асуудалд анх би Засгийн газрын Хэрэг эрхлэх газрын даргаар ажиллаагүй байх үедээ энэ 49 тойрсон, тэгээд энэ Элбэгдоржийг тойрсон гээд нэг ийм юм яригддаг. Манай намтай ч холбоотой бас нэг ийм асуудлууд байдаг. Хэн хэн холбоотой юм бол гэж их боддог  байсан юм. Одоо бол би хэн холбоогүй үлдсэн юм бол гэж боддог болсон. Энэ дээр бас томоохон ийм шинэчлэл хийх хэд хэдэн зүйл бас энэ дөрвөн жил яригдана. Энэ бас амаргүй сорилттой нүүр тулах байх. Энэ дээр Их Хурлын гишүүд та бүхний дэмжлэг ч их хэрэгтэй болох байх.
 
Хууль бус гүйцэтгэх ажиллагаа хэт газар авсан байна. Одоо бүх Их Хурлын гишүүд хоорондоо утсаар ярьж чадахгүй вайбераар ч юм уу, нэг тийм юмаар ярьдаг болсон. Гадуур явж байгаа хувийн хэвшлийн хүмүүс аль нэг рестораны VIP өрөөнд уулзаж чадахаа больсон. Бүгдээрээ тагнаж, чагнаж байгаа гэж боддог. Үнэхээр тийм байдаг. Тэгээд илэрдэггүй. Бие биенээ үгсэн хамгаалдаг, хуулийн байгууллагын нөхдүүд. Хуулийн байгууллагын нөхдүүд хамгийн том бизнесменүүд болсон юм байна лээ. Гадаад хөрөнгө оруулалтыг дээрэмддэг, тэнд очиж хууль бус гүйцэтгэх ажиллагаа хийдэг ийм нөхцөл байдал руу орсон юм байна лээ. Тэгэхээр энэн дээр би бас Нямбаатар сайдтай санал солилцож байгаа. Энэ хуулийг өөрчилнө. Хууль бус гүйцэтгэх ажиллагаа хийж, хэн нэгэн хувь хүний нууцтай холбоотой асуудал, эсхүл хувийн хэвшилтэй холбоотой асуудал, энгийн иргэнд дарамт үүсгэх байдлаар ийм зүйл хийсэн бол ялыг нь чангатгах ийм арга хэмжээ авахаас өөр аргагүй нөхцөл байдалд өнөөдрийн хууль, хяналтын байгууллагууд Хурцын үеэс эхлээд орчихсон юм байна лээ.
 
Одоо энэ КГБ стилиэсээ гарч чадахгүй, тэрнийх нь үр хөврөл ингээд өнөөдрийг хүртэл явж байгаа юм. Энийг хэдүүлээ хамтдаа засаж чадвал бас хууль, хяналтын байгууллага тойрсон энэ асуудал дээр нэлээдгүй том цэгцрэх түвшин рүүгээ орох болов уу гэсэн ийм итгэл үнэмшил байж байгаа юм. Тэгээд асуудал яриад ирэхээр л тийм асуудлууд гардаг, нууц, далд баахан бичиг шидэлцдэг ийм зүйлүүд болж байгаа юм. Энэ дээр миний хувьд ч гэсэн асуудлуудыг өмнө нь ярьж байсан. Цаашдаа ч гэсэн энэ дээр хатуу ийм тэмцэл хийх ёстой юм байна гэж боддог итгэл үнэмшил улам бүр лавширч байгаа гэдгийг бас хэлэхийг хүсэж байна. Ингэж байж бид нарын хувь хүнд биш, хуульд үйлчилдэг, хуульд захирагддаг ийм тогтолцоо, ийм зүйл рүү орох ёстой.
 
Бид нар өөрөө өөрсдийгөө тагнаж чагнадаг, улс төрчдийн алдаатай үйлдлийн хойноос тэнүүчилдэг биш, гадаад, дотоод аюулгүй байдал ямар түвшинд байна вэ гэдгийг бид нарт мэдээлдэг ийм мэргэшсэн тусгай албадтай болох хэрэгтэй. Энэ байдал руу тогтолцооны томоохон шинэчлэл одоо энэ дөрвөн жилд хийгдэнэ гэдэг ийм итгэл үнэмшилтэй ажиллаж байгаа гэдгийг танд хэлэхийг хүсэж байна. Дэлгэрэнгүй мэдээллийг тантай хувьчилж уулзаад ярих юмнууд ч бас гарах байх аа. Баярлалаа.
 
Т.Аюурсайхан: Зам, тээврийн хөгжлийн сайд Халтар. 95 дугаар микрофон.
 
Л.Халтар: Алтанхуяг гишүүний асуултад хариулъя. Би ерөнхийдөө санал нэг байна. Аймгийн төвүүдийг бид нар бүрэн холбож дуусаагүй яваад байгаа юм. Хамгийн эхний нэгдүгээр зорилт бол аймгийн төвүүдийг нийслэлтэй авто замаар холбоод дуусгая гэж байгаа. Одоо үндсэндээ хоёр аймаг үлдсэн. Энийг бид нар нэгийг нь энэ онд, нөгөөг нь дараа жил он дамжуулаад ингээд дуусна.
 
Хоёрдугаар барьж байгаа гол зарчим бол эдийн засгийн өсөлтийг хангаж экспортыг дэмжих зорилгоор байнгын ажиллагаатай хилийн боомтуудыг хатуу хучилттай авто замаар холбоё гэдэг хоёр дахь зарчим. Гуравдугаар зарчим аялал жуулчлалын зориулалттай бүс нутгууд руу аймгийн төвүүдээс хатуу хучилттай авто замаар холбоё гэдэг гурав дахь зарчим байна. Дөрөвт нь таны түрүүний хэлдэг олон улсын хоёр босоо тэнхлэгийн зам байгаа. Алтанбулаг, Замын-Үүд H3, Цагааннуураас Булган боомт хүртэлх Н4. Энэ дээр 25.5 км Баян-Өлгий аймгийн нутаг дээр байна. Энийгээ бид  нар ирэх онд дуусгана. Энэ бол дөрөв дэх зарчим.
 
Тав дахь нь, улсууд буруу ойлгосон байж магадгүй, би залруулах ёстой. “Нутгийн зам” хөтөлбөрийн гол зорилго бол хүн амын суурьшил ихтэй, эдийн засгийн ач холбогдолтой, хөдөлгөөний эрчимжилт өндөртэй ийм сумдыг аймгийн төвтэй хөнгөвчилсөн ийм замаар холбоё гэж байгаа юм. Тэгээд манай зам, тээврийн салбарын эрдэмтдээс нэг баг байгуулаад арай өөр хөнгөн маягаар, өөрөөр хэлбэл, одоо хатуу хучилттай авто замаасаа 2.5-3 дахин хямдхан ийм хатуу хучилтын технологи гаргаад, үүгээрээ холбоод явъя. Тэрнээс бүх аймгуудын төвийг бүх сумдтай холбоно гэсэн санаа ерөөсөө биш. Алслагдсан сумдын асуудал үлдэж байгаа. Тэнд бид нар Иргэний нисэхийн ерөнхий газраас гаргасан ерөнхий нислэгийн хөтөлбөр байна. Тэр бол алслагдсан аймгууд алслагдсан сумдтайгаа бага оврын онгоц нисгэж иргэдэд үйлчлэх ийм л зориулалтын юм хийгдэж байгаа.
 
Т.Аюурсайхан: Барилга, хот байгуулалтын сайд эхлээд хариулчихъя, ипотекийн зээлтэй холбоотой асуусан. 1 дүгээр индрийн микрофон. Дараа нь Эрүүл мэндийн сайд, Эрчим хүчний сайд хариулт бэлдэж байгаарай.
 
Б.Мөнхбаатар: Ипотек, энэ бол намын мөрийн хөтөлбөрт орсон байгаа. Тэгээд түрүүн бас Алтанхуяг гишүүн хэлж байна, 30 хувийг бууруулахад бас үндэслэлгүй гэж. Ер нь 2013 оноос хойш 90-ээд мянган хүн ипотекийн зээл авсан байгаа. Хамгийн ашигтай арилжааны зээл бол арилжааны банкууд дээр ипотекийн зээл байгаа. Тэгэхээр дандаа ипотекоос явахаас гадна бас түрээсийн орон сууцны хөтөлбөрийг бид давхар хэрэгжүүлнэ гэж ойлгож байгаа. Тэгэхээр одоо ипотекийн зээл төлөх боломжгүй ард иргэдэд түрээслүүлэх, түрээслүүлж байгаад урт хугацаагаар төлж байгаад ипотекийн зээлд хамрагдах ийм боломжуудыг нь гаргаж давхар хийнэ.
 
Ер нь бас зарим хувийн хэвшлүүд түрээслэх өмчлөл рүү орчихсон байгаа. Ипотекийн зээлээр биш. Өөрөөр хэлбэл, 40 м2 талбайгаа 60 сая төгрөгөөр үнэлээд 5 жилийн хугацаанд төлөх гээд бас хувийн хэвшлүүд ороод явчихсан байгаа. Тэгэхээр ипотекийн зээлийг бас үргэлжлүүлнэ. Ипотекийн зээлтэй хамт бас энэ түрээсийн бусад хэлбэрүүдийг хэрэгжүүлнэ.
 
Түрүүн Энх-Амгалан гишүүн хэлж байсан. Бүгд орон сууцанд орох асуудал бас биш ээ. Гэр хороололд ч гэсэн амины орон сууцанд амьдрах боломжууд байгаа. Улаанбаатар хотод гэр хороолол хэт төвлөрсөн учраас асуудал хүнд байгаа болохоос аймгийн төвүүдэд бас амины орон сууцуудыг бариад, тэр амины орон сууцуудад нь бас амины орон сууцны ипотекийн зээл өгөх хөтөлбөрүүдийг ярьж болох юм байна лээ. Яагаад гэвэл аймгийн төвүүд нь их цэгцтэй байгаа. Газар нь тодорхой, цэгцтэй, шугам сүлжээ нь хийгдсэн учраас тэр амины орон сууцуудыг барьцаалаад амины орон сууцанд ипотекийн зээл олгох хөтөлбөрүүдийг банкуудтай бид нар хийх боломж байгаа юм байна лээ. Улаанбаатар хотод болохоор гэр хороолол хэт их төвлөрчихсөн байгаа дээр жаахан асуудлууд байгаа. Тэгэхээр энэ орон сууцжуулах хөтөлбөрүүдийг ипотекийн зээл, түрээслээд бусад хэлбэрүүдээр бид нар шийдээд явна гэж ойлгож байгаа юм.
 
Т.Аюурсайхан: Эрүүл мэндийн сайд Мөнхсайхан 94 дүгээр микрофон дээр хариулъя.
 
Т.Мөнхсайхан: Гишүүний асуултад хариулъя. Энэ жилийн хувьд бол бас улирлын томуугийн вакцины хангалт онцлогтой байгаа. Яагаад гэвэл коронавирусын халдвартай үед улирлын томуугийн дэгдэлт их хэмжээгээр явах юм бол ялгаа оношилгооноос авахуулаад хүндрэл, асуудлууд их үүсдэг. Ер нь олон улсад судалгаанууд байдаг л даа. Хүн амын 30 хувийг бид бүхэн улирлын томуугийн вакцинд хамруулах юм бол дэгдэлт 60-70 хувиар буурдаг гэдэг тоо байгаа. Тэгэхээр бид бүхэн энэ жил улирлын томуугийн дэгдэлтийн хэрхэн бага байх вэ гэдэг та дээр нэлээн дорвитой арга хэмжээнүүдийг авахаар төлөвлөн ажиллаж байгаагийн нэг нь энэ томуугийн вакцин байгаа.
 
Дараагийн асуудал бол улирлын томуугийн үед амны хаалт, гар ариутгах, зай барих зэрэг асуудлууд нь улирлын томуугийн дэгдэлтийг хэд дахин бууруулдаг учраас энэ тад дээр нэлээн анхаарлуудыг хандуулж ажиллая гэж ингэж төлөвлөж байгаа. Ер нь цаашдаа улирлын томуугийн вакциныг ялангуяа эрсдэлт бүлгүүдийн хүмүүс болон бага насны хүүхдүүдэд л хамрагдалтыг нь нэмэгдүүлээд явах нь бас жил болгон үүсдэг улирлын томууг багасгах өндөр ач холбогдолтой гэж үзэж байгаа учраас цаашдаа ер нь улирлын томуугийн вакцинжуулалтыг нэмэгдүүлэх ийм зорилготой байгаа. Энэ жилийн хувьд бол бид бүхэн 1 сая 300 мянга орчим хүн/тун вакцинаар хангахаар ийм төлөвлөгөөтэй ажиллаж байгаа.
 
Т.Аюурсайхан: 1 дүгээр индрийн микрофон дээрээс Эрчим хүчний сайд Тавинбэх.
 
Н.Тавинбэх: Алтанхуяг гишүүний асуултад хариулъя. Алтанхуяг гишүүн Эрчим хүчний салбарын тулгамдсан асуудлыг хөндлөө. 2019 онд сэргээгдэх Эрчим хүчний тухай хуульд нэмэлт, өөрчлөлт оруулсан. Хуучин хуулиар сэргээгдэх эрчим хүчний эх үүсвэрийн нэгж бүтээгдэхүүний дээд, доод үнийг валютаар хатуу заагаад өгчихсөн байсан. Тэр үнэ бол өнөөдөр байгаа цахилгаан эрчим хүчний үйлдвэрлэгчийн болоод хэрэглэгчийн үнээс 2-3 дахин үнэтэй тийм үнэ байсан. Дээр нь төгрөгийн ханшийн сулралаар бас бидэнд ачаалал болж ирдэг байсан. Ер нь бага чадлын сэргээгдэх эрчим хүчний эх үүсвэр ашиглалтад орох болгонд хэрэглэгчийн үнийг 10-15 хувиар нэмэгдэх ийм амаргүй ачаалал бидэнд ирдэг байсан.
 
Шинэ хуулиар зөвхөн дээд үнийг зааж өгсөн. Доод үнийг бол сонгон шалгаруулалтаар хөрөнгө оруулагчтай тохиролцох ийм боломжтой болсон. Тийм учраас цаашдаа сэргээгдэх эрчим хүчний эх үүсвэрийг хөрөнгө оруулагч нартай, энэ төрлийн бизнес эрхлэгчидтэй хамтраад ажиллах ийм хууль, эрх зүйн таатай орчин бүрдсэн.
 
Таны саяын хэлдэг мөрийн хөтөлбөрт тусгагдсан тэр эх үүсвэрүүд бол баруун аймгуудад баригдах нарны 4, салхины 2, гүнийн дулаан ашиглах 2-ын ийм үүсвэр байгаа. Энэ эх үүсвэрүүд бол Азийн хөгжлийн банкны хөнгөлөлттэй зээл, буцалтгүй тусламжаар төр өөрөө хийх ажил байгаа юм. Энэ сэргээгдэх эрчим хүчний эх үүсвэрүүдийн нэгж бүтээгдэхүүний үнэ бол, эцсийн бүтээгдэхүүн бол 6 цент орчим гарч байгаа юм. Энэ бол өнөөдрийн төрийн өмчит үйлдвэрийн газруудаас гаргаж байгаа цахилгааны хэрэглэгчийн дундаж үнэтэй ойролцоо байгаа учраас бидэнд нэг их санхүүгийн ачаалал болохгүйгээр бас боломжтой. Ер нь бодлогын хувьд эрчим хүчний салбар цаашдаа сэргээгдэх эрчим хүчний эх үүсвэрүүдийг дэмжинэ. Дэлхийн чиг хандлага ч одоо энэ хүлэмжийн хий ялгаруулалттай холбоотойгоор тийм байна.
 
Т.Аюурсайхан: Алтанхуяг гишүүн тодруулъя.
 
Н.Алтанхуяг: Мөнхбаатар сайд ойлгосонгүй юу? Та энэ мөрийн хөтөлбөрийн 13 дугаар хуудасны 8 дээр байгаа байхгүй юу. Энэ их ноцтой шүү. Нийгмийн даатгал төлдөг бага, дунд орлоготой иргэдийг анх удаа орон сууц худалдаж авахад нь урьдчилгаа төлбөргүй гэдэг чинь 30 хувийн төлбөр байхгүй гэсэн үг үү? Тэгээд жилийн 4-6 хувийн хүүтэй орон сууцны хөнгөлөлттэй зээлд хамруулна гэчихлээ. Та тэмээ гэхээр ямаа гээд, түрээсийн байр бол өөр хувилбарууд л даа. Альтернативын хувьд. Та яг энэ 8-ыг л хариулаад өг. Та нар энийг хийж чадах юм уу? Оюун-Эрдэнэ сайд та нар итгэлтэй байгаа юм уу? Мэргэжлийн хүмүүс нь оролцоод яг үнэхээр болно, бүтнэ гэж байгаа юм уу? 8 хувийн зээл өгч чадахгүй зогссон шүү дээ. Одоо тэгээд урьдчилгаа 30-гүйгээр, тэгээд 8-ыг 4-6 болгоно. Энэ хаанаас гарч ирсэн юм бол доо? Яг итгэлтэйгээр хариулмаар байх юм, Мөнхбаатар сайд. Шал өөр юм хариулаад байх юм.
 
Т.Аюурсайхан: 1 дүгээр индрийн микрофон, Мөнхбаатар сайд нэмж хариулъя, 1 минут.
 
Б.Мөнхбаатар: Алтанхуяг гишүүний асуултад тодотгож хариулъя. Нийгмийн даатгал төлдөг хүмүүсийг бид нар бас анхаарч харж үзэж байгаа юм. Тэгээд эхний ээлжинд 8 хувийг бид нар 4-6 хувь бууруулах. Тэгээд энэ тогтолцоог бүгдийг нь нэгэн зэрэг хийчихгүй, үе шаттай судалж хийнэ гэж ойлгож байгаа юм. Манай энэ Засгийн газрын мөрийн хөтөлбөр чинь хуримтлалын даатгалын тогтолцоонд орно гэж бид нар үзэж байгаа. Энийгээ эрх зүйн орчныг нь үе шаттай боловсронгуй болгох байдлаар асуудлыг шийднэ.
 
Т.Аюурсайхан: Чинзориг гишүүн асуулт асууя.
 
С.Чинзориг: Хоёр, гурван зүйл тодруулъя. Нэгдүгээрт, сонгуулийн мөрийн хөтөлбөрт орсон асуудлын нэг нь бол баялгийн сан байгуулахтай холбоотойгоор асуудал байгаа. Тэгэхээр Уул уурхайн сайдаас байгалийн баялгийг эдийн засгийн эргэлтэд оруулах замаар баялгийн сан байгуулах боломжтой. Үүний менежментийг хэрхэн хийвэл оновчтой болно гэж танай яам бас мэргэжлийн улсууд үзэж байна вэ? Энэнтэй холбоотойгоор байгалийн баялгийн сан байгуулагдвал энэ дөрвөн жилийн хугацаанд хэчнээн төгрөгийн хөрөнгө төвлөрөх, хуримтлагдах ийм нөөц боломж байна гэж танай яам үзэж тооцоо, төсөөлөл хийж байна вэ гэсэн нэг асуулт.
 
Хоёр дахь асуудал нь Эрчим хүчний сайдаас, энэ намын сонгуулийн мөрийн хөтөлбөрт орсон юм. Баянтээгийн нүүрсний уурхай түшиглэж 30 МВт-ын цахилгаан станц байгуулна гэсэн ийм зорилт орсон. Энэ мөрийн хөтөлбөрт Засгийн газрын үйл ажиллагааны хөтөлбөрийн төсөлд ороогүй байна. Тэгэхээр энэ ажлын хэсэг яриад орж таарах байх. Энэ хэрэгжих боломжтой гэж үзэж байна уу? Энийг мэргэжлийн яамны хувьд танай яам юу гэж үзэж байна вэ? Яагаад мөрийн хөтөлбөрийн төсөлд оруулаагүй юм бол оо?
 
Гурав дахь асуудал нь Ариунзаяа сайдаас, намын мөрийн хөтөлбөрт орлого багатай өрх болоод олон хүүхэдтэй, ялангуяа гурав ба түүнээс дээш хүүхэдтэй өрхүүдийг татварын хөнгөлөлт, чөлөөлөлт эдлүүлэх замаар орлогыг нь дэмжинэ гэсэн ийм зорилтууд байсан. Энэ мөрийн хөтөлбөрт тусаагүй юм шиг байх юм. Энэ тэгээд хэрэгжих боломжгүй гэж үзээд тусгаагүй байна уу? Ажлын хэсэг дээр яригдаад орж таарах байх, энэ хэрэгжих боломжтой гэж үзэж байна уу? Ямар тооцоо судалгаа, төсөөлөл байна вэ гэсэн асуудал.
 
Боловсролын сайдаас, талархал бас хэлмээр байна. Эртээд оюутны сургалтын төлбөртэй холбоотой асуудлаар бас их, дээд сургуулиуддаа чиглэл өгөөд төлбөр нэмэхгүй байх, үе шаттайгаар төлбөрөө төлөх талаар чиглэл өгөөд бас үр дүн гарах болов уу гэж найдаж байна. Хяналт нэлээн сайн тавьж ажиллах байх аа гэж бодож байна. Дахиад хоёр асуудал байгаад байгаа юм билээ. Хувийн их, дээд сургуулиудын төлбөрийн нэмэгдэх асуудал, дээр нь үе шаттайгаар төлөх асуудал зохицуулалтгүй бас үлдчихээд байгаа юм байна. Энэ дээр яам ямар бодлого баримталж, ямар үр дүн гаргах вэ?
 
Хоёр дахь асуудал нь, ковидын үед хичээлийн шинэ жил 9 сарын 1-ээс эхлэх нь. Энэнтэй холбоотойгоор миний ойлгож байгаагаар Улаанбаатар хотод гурван өдөр хичээллээд, хоёр өдөр нь цахимаар хичээлийн сургалт явах нь. Энэнтэй холбоотойгоор дөрвөн цаг хичээл, 8 цагаас, 12 цагаас эхлээд ингээд богинохон хичээллэх юм байна. Тэгэхээр эцэг, эхчүүдэд маш их ачаалал ирэх байх аа. Хүүхдээ сургуульд нь хүргэнэ, цахим хичээл гэдэг чинь эцэг, эхчүүд нь хажууд нь сууж байж л бас хүүхдээ цахим хичээлийг нь бэлдүүлдэг, давтуулдаг, багш нь шалгадаг, багштай эцэг, эх маш их харилцан хамтран ажилладаг ийм асуудал байдаг. Энэнтэй холбоотойгоор Хөдөлмөр, нийгмийн хамгааллын яамтайгаа хамтраад эцэг, эхчүүдийн ажил, амралтыг нь зохицуулах, цагийг нь богиносгох, нийгмийн хамгааллыг нь бас анхаарах талаар ямар бодлого баримталж хийх гэж байна вэ гэсэн ийм зүйлийг тодруулах хэрэгтэй байна.
 
Хөдөө аж ахуйн сайдаас хоёр асуулт байна. Нэг дэх асуулт нь бэлчээрийг зөв зохистой, хуваарьтайгаар ашиглах, менежментийг нь сайржуулахтай холбоотойгоор Бэлчээрийн хуулийг авч үзэх цаг нь болсон гэж та үзэж байна уу, үгүй юу? Би бол үндсэндээ энэ нөхцөл байдал сүүлийн жилүүдэд нэлээн хүндрээд байдаг, цаг агаар маш их хавчиж байна. Өвөл, хаврыг давах гэж малчид маш их цаг, хүч хөрөнгөө зарж байна. Энэнтэй холбоотойгоор бэлчээрийн менежментийг сайжруулах зайлшгүй шаардлагатай байна. Хоёр дахь асуудал нь малчид өвөл, хаврыг хохирол багатайгаар даван туулах чадавхыг.
 
Т.Аюурсайхан: Чинзориг гишүүнд 1 минут нэмж өгье.
 
С.Чинзориг: Малчид байгалийн гамшгийг хохирол багатайгаар даван туулах чадавхыг нь сайжруулах талаар юу төлөвлөж байна вэ? Ялангуяа орон нутгууд хадлан тэжээлээ бэлддэг ийм нөхцөл боломжийг нь нэмэгдүүлэх талаар юу хийхээр төлөвлөж байна вэ?
 
Эцэст нь манай Өвөрхангай аймаг энэ жил цаг маш хүнд, бүх нутаг нь гантай, өвөлжилт, хаваржилт маш хүндрэх нь ээ. Нэгдүгээрт нь, гаднын аймгуудад өвөлжих малчдад нь өвөлжөө, хаваржааных нь газар нутгийг нь эртхэн зааж өгөөд гэрээ хийгээд, тэрнийх нь дагуу отор нүүдэл эрт хийх асуудал дээр нэлээн анхаарал тавих байх. Энэ дээр тодорхой арга хэмжээ авч өгөөч ээ гэсэн нэг асуулт байна.
 
Хоёр дахь асуудал нь, Өвөрхангай аймгийг Сүхбаатар аймгийн Эрдэнэцагаанаас тэжээл бэлд гэсэн юм байна. Тэндээс тэжээл өвс, хадлан бэлдэхээр тээврийн зардал нь ороод энэ чинь өртөг нь гурав дахин өсчихнө. Тэгснээс Булган аймгаас, Баяннуураас өвс хадлан бэлдэх ийм дэмжлэг бололцоо байна уу, үгүй юу гэдэг энэ асуудлууд дээр тодорхой хариулт өгөөч ээ.
 
Т.Аюурсайхан: 1 дүгээр индрийн микрофон дээр Уул уурхай, хүнд үйлдвэрийн сайд Ёндон хариулъя.
 
Г.Ёндон: Чинзориг гишүүний асуултад хариулъя. Үндэсний баялгийн сангийн асуудлаар бол ерөнхийдөө түрүүн бас Оюун-Эрдэнэ сайд хэлж байсан. “Эрдэнэс-Монгол” компани дээр сүүлийн үеийн хэдэн жил энэ талын судалгаа нэлээд хийгдэж байгаа, нэлээд материалууд цуглуулсан байдаг юм байна лээ. Бас би энэ ажил хийж байгаа хүмүүстэй уулзаж ярилцсан, нэлээд мэдээллүүд авсан. Ер нь баялгийн сангийн хэд хэдэн хувилбарууд байдаг. Жишээ нь Тогтворжуулалтын сан гээд Казахстан, Чили зэрэг орнуудад байдаг баялгийн сан байна, нөөц хадгаламжийн сан гээд Норвеги, Кувейтын сангийн асуудлууд бас байдаг. Мөн хөгжлийн сан гээд Хятадын хөрөнгө оруулалтын сан, Самрук-Казына гээд хувилбарууд байдаг.
 
Манай хувьд бол хөгжлийн сан гэдэг хувилбарыг илүү тохиромжтой юм болов уу гэж үзэж байгаа. Ер нь энэ гурван янзын сангийн асуудлууд бол дэлхийн нэлээн хэд хэдэн улсуудад гурвуулаа зэрэг байдаг юм байна. Тогтворжуулалтын сан, хадгаламжийн сан мөн хөгжлийн сан гээд. Манай тохиолдолд өнөөдөр гурав дахь тохиолдол хөгжлийн сангийн асуудал. Энэ хамгийн гол нь юу вэ гэвэл ядуурлыг бууруулна, эдийн засгийг солонгоруулна, мөн шаардлагатай стратегийн болон ордуудыг эргэлтэд оруулах болон түүнийг дагасан дэд бүтцийг бий болгох зэрэг иймэрхүү чиглэлээр орж ирсэн мөн АМНАТ-аас орж ирсэн, ноогдол ашгаас, төрийн өмчийн стратегийн ордуудаас орж ирсэн ашгуудыг хуваарилж эдгээр төслүүдийг хөрөнгө оруулах чиглэлээр үйл ажиллагаа явуулна. Олсон ашиг нь болохоор ард түмэнд тэгш хүртээнэ гэсэн иймэрхүү үзэл баримтлаад явж байгаа.
 
Ер нь 2017-2019 оны хооронд ашигт малтмалын стратегийн ордуудын төрин өмчийн компаниудын олсон орлого, мөн төлсөн АМНАТ зэрэг энэ мөнгүүд дээр тооцоо хийж үзээд Блумбергийн таван жилийн хугацаан дахь ашигт малтмалын үнийн төсөөллийг аваад тооцоо хийж үзсэн. Энэ бол тойм судалгаа гэдгийг та бүхэн анхаараарай. Ингээд үзэхэд ерөнхийдөө харж байгаа байдлаар жилд 1 гаруй их наяд төгрөг буюу 2028 онд хийсэн тойм судалгаагаар болохоор 10 гаруй их наяд төгрөг хуримтлагдана гэсэн ийм тооцоо байдаг юм байна лээ. Ер нь энэ чиглэлээр явж байгаа. Судалгаа бас үргэлжилж байгаа. Янз, янзын хувилбарууд авч үзэж байгаа. Сая Оюун-Эрдэнэ сайд бас хэд хэдэн удаа тайлбарласан байгаа. Баярлалаа.
 
Т.Аюурсайхан: Эрчим хүчний сайд Тавинбэх индрийн микрофон дээрээс хариулъя.
 
Н.Тавинбэх: Засгийн газрын үйл ажиллагааны хөтөлбөрт бид өсөн нэмэгдэх хэрэгцээг хангах, импортын эрчим хүчний хэмжээг бууруулах зорилгоор 9 эх үүсвэрийн асуудал шийдэхээр төлөвлөсөн байгаа, хамт оруулсан. Ер нь хатуу түлш ашиглаж дулаан, цахилгааны эрчим хүч үйлдвэрлэдэг эх үүсвэрүүдийг бид  нар хувийн хэвшлийн хөрөнгө оруулалтаар, хувийн хэвшлийнхэнтэй хамтарч хийхээр төлөвлөж байгаа.
 
Баянтээгийн хувьд Солонгос Улсад хийгдэгдсэн техник, эдийн засгийн үндэслэлтэй. Уулын нөхцөл нэлээн хүнд, хөрөнгийн асуудал шийдэгдээгүй учраас Үндэсний хөгжлийн газар дээр концессын гэрээнд орж чадаагүй хасагдсан байгаа. Ер нь танин мэдэхүйн чанартай хэлэхэд одоо энэ үед хатуу түлш ашиглаж, цахилгаан дулааны эрчим хүч үйлдвэрлэдэг нэгж агрегатын хүчин чадал маш өндөр болсон. Бид нарын Монголд ашиглаж байгаа 150 МВт-ын хүчин чадалтай блокыг хүртэл бид захиалгаар тусгайлан зураг зуруулж үйлдвэрлүүлж байгаа. 40 гэдэг бол шалтгаан нь ер нь хүчин чадал багасах тусмаа өртөг өндөр болдог, төвөгтэй болдог, алдагдалтай болдог. Нэгж бүтээгдэхүүний үнэ өсдөг ийм шалтгаантай.
 
Мөрийн хөтөлбөрт төвийн бүсийн эрчим хүчний нүүрсний уурхайнуудыг түшиглэн 300-400 МВт-ын дулаан, цахилгааны станц байгуулах гээд орчихсон байгаа. Тэнд бид дөрөв, таван төслийг хувийн хэвшлийнхэнтэй хамтарч ажиллахаар төлөвлөж байгаа.
 
Т.Аюурсайхан: Хөдөлмөр, нийгмийн хамгааллын сайд Ариунзаяа 95 дугаар микрофон дээрээс хариулъя.
 
А.Ариунзаяа: Чинзориг гишүүний асуултад хариулъя. Түрүүн Сэргэлэн гишүүн бас их сайхан томьёолсон байгаа. Энэ Засгийн газрын үйл ажиллагааны хөтөлбөр нь бүхий л талаар хөрвөх боломжтой, маш нийтлэг, томоор нь харсан ийм томьёоллууд оруулж ирсэн байна гэж. Яг үнэхээр бид нар салбар бүртээ томоохон цогц бодлогуудаар нь оруулж дотор нь тухайн жил бүрдээ эдийн засгийн нөөц бололцоогоо харж байгаад, Засгийн газрын гишүүн болгон өөрийн эрхлэх хүрээний асуудлуудаа үйл ажиллагааны чиглэлүүдээ батлаад явна гэж. Тэгээд яг энэ гэр бүл, хүүхэд, залуучууд, ахмад настан, хөгжлийн бэрхшээлтэй иргэд гэх мэтчилэн хүний хөгжлийн цогц бодлогуудыг тухайлж нэг заалт оруулсан нь манай хөтөлбөрийн 8 дахь зорилт буюу Гэр бүл, хүүхэд, залуучууд, ахмад настан, хөгжлийн бэрхшээлтэй иргэдийн эрхийг дээдэлсэн нийгмийн бүхий л бүлгийн оролцоог хангасан, хүний хөгжлийн цогц бодлогыг хэрэгжүүлнэ гэж оруулсан дотор Гэр бүлийн тухай хууль, Хүүхдийн эрхийн тухай хууль, хүүхэд, хөгжлийн бэрхшээлтэй хүн, залуучуудын хөгжлийн сангийн асуудал, гэр бүл, хүүхэд, залуучууд, ахмадын асуудлууд зэрэг орсноос гадна Тогтвортой амар амгалан гэр бүл, Залуу гэр бүл гэх мэт үндэсний хөтөлбөрүүд нь орсон байгаа юм. Энэ дотроо олон хүүхэдтэй гэр бүлийг хэрхэн яаж дэмжих вэ, татварын бодлогоор бас хэрхэн дэмжих вэ гэдэг асуудлууд нь орсон байгаа гэж ойлгож болно. Баярлалаа.
 
Т.Аюурсайхан: Цэдэвсүрэн сайд индрийн микрофон дээрээс хариулъя. Боловсрол, шинжлэх ухааны сайд. 1 дүгээр индрийн микрофон өгье.
 
Л.Цэдэвсүрэн: Чинзориг гишүүний асуултад хариулъя. Өмнөх Улсын Их Хурлын нэгдсэн чуулган дээр таны бас гаргаж байсан саналын дагуу бид нар их, дээд сургуулиудынхаа сургалтын төлбөр тогтоолттой холбоотой асуудлыг судалж үзэж, зохих чиглэл өгсөн. Үүнээс гадна Монгол Улсын Шадар сайд, Сангийн сайд, Хөдөлмөр, нийгмийн хамгааллын сайд, Боловсрол, шинжлэх ухааны сайд, Эрүүл мэндийн сайдын таван сайдын хамтарсан тушаалаар сургалтын төлбөртэй холбоотой асуудлуудыг эцэг, эх болон асран хамгаалагч иргэдэд дарамт үзүүлэхгүйгээр уян хатан зохицуулалт хийж, суралцагч болон оюутнуудаас авах ийм зохицуулалтыг тушаалаар албажуулж, холбогдох байгууллагуудтайгаа энэ талаараа удаа дараагийн уулзалтууд хийгээд явж байгаа. Тэгэхээр энэ ажлыг хэрэгжүүлнэ.
 
Ерөнхий боловсролын сургууль болон цэцэрлэг, их, дээд сургуулиуд, Мэргэжлийн сургалт, үйлдвэрлэлийн төвүүдийн хичээл 9 сарын 1-нээс үе шаттайгаар эхлэхтэй холбогдуулаад ерөнхий боловсролын сургуулийн аймгийн төвийн болон нийслэлийн ачаалал ихтэй сургуулиуд танхимын хувилбарт сургалт руу орж байгаа. Орон нутгийн сум, тосгон, багийн сургуулиуд бол хуучнаараа энгийн хэлбэрээр хичээллэнэ.
 
Хувилбарт сургалт гэдэг нь гурван өдөр танхимаар, хоёр өдөр цахимаар гээд, та түрүүн асуусан. Энэ дээр улсын хэмжээнд 820 сургууль байдгийн 440 нь энэ сургуулиудад хамрагдаад явж байна. Анги танхимд хичээллэх хүүхдүүдийн мэргэжлийн байгууллагуудаас бид нарт өгсөн зөвлөмжийн дагуу 1-1.5 метрийн зай барихад 20 дээр нэмэх, хасах 5 гэдэг тоог бид нар зайлшгүй гаргахаас аргагүй байдалд орж байгаа. Энэ нь бол нэг анги танхимд 20 хүүхэд, боломжтой том анги байвал 25 хүүхэд хичээллэнэ гэсэн үг. Тэгэхээр хуучны бүлэг дүүргэлт маань хуваагдаж байгаа гэсэн үг. Энэнтэй уялдуулаад мэдээж гурав, хоёр гэдэг энэ хувилбар гаргаж ирсэн. Энийг гаргахдаа Улсын онцгой комисс болон холбогдох мэргэжлийн байгууллагууд, Эрүүл мэндийн яам болон дэлхийд хичээлээ эхэлчихээд байгаа 26 улсын бүх туршлагыг судалсан байгаа.
 
Улсын онцгой комисс болон Засгийн газраас баталсан хоёр ч удаагийн тогтоол дээр уг нь 0-12 насны хүүхэдтэй эцэг, эхэд аж ахуйн нэгж, байгууллагууд тодорхой хэмжээний чөлөө өгөх, онлайн болон цахимаар ажлаа хийх боломжийг хангах ёстой. Тэгэхдээ бид нар зөвхөн энийг харахгүйгээр энэ бага насны хүүхэдтэй, ялангуяа 2-оос дээш насны хүүхэд нь сургууль, цэцэрлэгт явдаг ээжүүд, эцэг, эхчүүдийг хэрхэн ямар боломжоор хангаж энэ хүүхдүүдийн хичээл, сургалтын үйл ажиллагааг тасралтгүй явуулах вэ гэдэг дээр төлөвлөгөө гаргаад ажиллаж байгаа.
 
Өчигдөр бас Монгол Улсын шадар сайдаар энэ асуудлыг байгууллагуудын төлөөлөл ярилцаад тодорхой 14 хоногийн нарийвчилсан төлөвлөлт гарч байгаа. Энийг би танд бас танилцуулнаа.
 
Т.Аюурсайхан: Хүнс, хөдөө аж ахуй, хөнгөн үйлдвэрийн сайд Мэндсайхан 93 дугаар микрофон дээрээс хариулъя.
 
З.Мэндсайхан: Чинзориг гишүүний асуултад хариулъя. Бэлчээрийн тухай хуулийг яах вэ гэж. Малын тоо толгой өссөнтэй холбоотой, нөгөө талдаа бэлчээрийн доройтолтой холбоотойгоор энэ асуудал зайлшгүй хөндөгдөж байгаа. Өмнөх Засгийн газрын үед хоёр ч ажлын хэсэг гараад энэ хуулийн төслийг боловсруулсан байна лээ. Бид нар энийг шийдвэрлэх, энэ хуулийг гаргах цаг нь болсон гэж үзэж байгаа. Гэхдээ бид нар Сангийн яаман дээр малын тоо толгойн талаар санал аваад явж байгаа. Энэ хуулийнхаа үзэл санааг нэгтгэн боловсруулсны дараа хамт, цогцоор нь барья гэж төлөвлөж байгаа.
 
Өвөл, хаврын дутагдалтай хадлан бэлчээрийн асуудлаар малчдад анхаарал хандуулаач ээ гэж. Ер нь бид нар малын тоо толгойноос чанар руу шилжүүлье гэсэн бодлогыг л барьж байгаа. Тэгэхээр эндээс нөгөө талдаа бид нар отрын бүс нутгийг нэмэгдүүлье, өнөөдөр бид нар нийтдээ 9 л отрын нөөц нутагтай байгаа. Тэгэхээр сум, орны түвшинд нийт бэлчээрийн талбайнхаа 10 хувийг бас нөөцдөө аваад явдаг энэ зарчим руу шилжихгүй бол өвөл, хаврын улиралд мал, өвс, ялангуяа тэжээлийн гачигдалд орж байгаа бэлчээрийн мал бол энэ байдал сүүлийн гурван жилд эрс мэдрэгдэж байгаа гэсэн ийм мэргэжлийн хүмүүсийн дүгнэлт гарсан байгаа.
 
Өвөлжөө, хаваржааг зохицуулах асуудал гэж. Сая хөдөө аж ахуйн салбарын өвөлжилтийн бэлтгэл ажлыг хангуулах Засгийн газрын тогтоол гарсан байгаа. Энэ хүрээнд Шадар сайдаар ахлуулсан ажлын хэсэг, аймгуудын Засаг дарга нартай бүсчилсэн уулзалтыг хийгээд явж байгаа. Энэ хүрээндээ бол хоёр аймгууд хоорондоо шилжиж хэрэв өвөлжих тохиолдолд аймгийн Засаг дарга нар бодлогын гэрээ байгуулаад энэ асуудлыг зохион байгуулаад явъя гэдэг энэ чиглэлийг нь өгөөд, энэ чиглэлээр одоо зохион байгуулалтын ажлууд хийгдээд явж байна.
 
Булганы Баяннуур дахь хадлан бэлтгэх талбайн асуудлаар одоо бүтэн сайнд манай дэд сайдаар ахлуулсан ажлын хэсэг очиж газар дээр нь ажиллаж, энэ асуудалтай танилцаад үнэхээр тэнд хадлан тэжээл бэлтгэх нөөцөөр авах боломжтой эсэхийг судлахаар газар дээр нь ажиллахаар явах гэж байгаа.
Т.Аюурсайхан: Цогтгэрэл гишүүн асуулт асууя.
 
О.Цогтгэрэл: Баярлалаа. Бид нар Засгийн газрын үйл ажиллагааны хөтөлбөр, бид нарын ярьж заншсанаар мөрийн хөтөлбөрийг хэлэлцэж байна л даа. Мөрийн хөтөлбөрийг харахад 6 бүлэг, 21 хэсэг, 213 зорилтууд байна. Эдгээрээс харахад 161 нь буюу 76 хувь нь ямар нэгэн тийм хэмжигдэхүйц үр дүнгүй, лоозонгийн шинжтэй дээшлүүлнэ, сайжруулна, нэмэгдүүлнэ, эрчимжүүлнэ гэсэн ийм ерөнхий үгүүдээр бичигджээ. Эдгээрийн нэг нь бид нарын алдартай, их л ач холбогдол өгч ярьдаг Эдийн засгийн бодлого гэсэн 3 дугаар бүлгийн 16 дээр байгаа чөлөөт бүсийн тухай.
 
Чөлөөт бүс дээр ямар ахиц дэвшил гарах вэ гэсэн чинь, чөлөөт бүсүүдийн дэд бүтцийн бүтээн байгуулалтын ажлыг үе шаттайгаар хийнэ, орчин нөхцөлийг бүрдүүлнэ л гэсэн байна. Энэ дээр яг чөлөөт бүс дөрвөн жилд ажиллах юм уу, ажиллахгүй юм уу, эдийн засагт ямар хувь нэмэр оруулж эхлэх юм бэ гэдэг тухай яг тодорхой үр дүнгийн ойлголт энэ дээр алга. Уг нь чөлөөт бүс гэдэг маш том ач холбогдолтой, нийгмийн, эдийн засгийн том хөшүүрэг байдаг. Тэгэхээр асуулт нь Шадар сайдын эрхлэх асуудлын хүрээнд байдаг байх. Чөлөөт бүс маань хэзээ ашиглалтад орох вэ? Энэ дээр яг ямар үр дүн гарах вэ?
 
Нөгөө талаараа зөвхөн нэг шүүмжлэх маягаар асуухаасаа урьдаар надад бас тодорхой санал байгаа юм. Ямар ч байсан чөлөөт бүс нэг хашаа бариад бараг  10 жил болоод үр дүн гарахгүй, одоо ингээд ийм гутранги үзэлтэйгээр энэ мөрийн хөтөлбөрт оруулж байгаа болохоор тодорхой бодлогын өөрчлөлт байхгүй байгаа юм байна л гэж би ойлгож байгаа юм.
 
Харин нэг тодорхой санал болохоор Ерөнхий сайд тэргүүлэх чиглэл дээр экспортыг онцгой анхаарна гэсэн. Өчигдрийн бүхий л асуудлууд дээр би бас тэргүүлэх чиглэл юунд онцгойлж анхаарах вэ гэдгийг олон удаа сайд нараас асуусан, цахим гэдэг үг их ороод байгаа юм. Тэгэхээр бид нар чөлөөт бүс, экспорт, цахимжилт, тэгээд гадаадын хөрөнгө оруулалт гээд олон асуудлуудыг нэг сумаар хоёр биш, гурав биш, бараг дөрвөн туулай буудах тийм бодлогын боломж байгаа юм шиг байгаа юм.
 
Дэлхий нийтэд цахим чөлөөт бүс гэдэг ойлголт хүчтэй гараад ирчихэж. Тэр тусмаа худалдааны цахим чөлөөт бүс гэдэг ойлголт бүр нэлээн хэрэгжээд, алдаа оноогоо туулаад, цэгцрээд амжилттай болоод явж байгаа. Цахим худалдааны чөлөөт бүс, үйлдвэрлэлийн цахим чөлөөт бүс, эдийн засгийн цахим чөлөөт бүс гэдэг ойлголтууд гараад ирчихэж.
 
Эдгээр нь тэнд хил дээр аваачиж баахан дэд бүтэц барьж, хашаа хороо татаж дутуу ажил хийж, улсын төсвийн хөрөнгө оруулалт, татвар төлөгчдийн мөнгийг ингэж үргүй зарах биш, одоо байгаа нөөц бололцоон дээр газар нутгийн гүндээ зөвхөн татварын зохицуулалтуудаараа, тэр цахим экспорт хийх гэж байгаа компани татваргүй бараа бүтээгдэхүүнээ оруулж болдог, дотоодын зах зээл рүү зарвал НӨАТ-тайгаа зарж болдог, гадагшаа зарвал дахиад татваргүйгээр гаргачихаж болдог, зөвхөн тэр бүртгэлийн асуудал, цахимаараа асуудлыг шийдчихэж болох. Ингэвэл экспортын асуудал, гадаадын хөрөнгө оруулалтын асуудал, чөлөөт бүсийн асуудал, цахимжих гээд байгаа цахим шилжилт хийх гээд байгаа асуудал маань эдийн засагт ийм том бодлогын шийдэл байж бас болох юм байна лээ шүү. Үндсэн асуулт бол чөлөөт бүс дээр ямар бодлого явж байгаа вэ?
 
 
Т.Аюурсайхан: 91 дүгээр микрофон дээр Шадар сайд Содбаатар хариулъя.
 
Я.Содбаатар: Гишүүний асуултад хариулъя. Ер нь мөрийн хөтөлбөр бол энэ бол ингээд 200-н хэдэн заалттай. Энэний дараа Засгийн газрын үйл ажиллагааны хөтөлбөрийг хэрэгжүүлэх төлөвлөгөө гардаг. Тэрэн дээр хэмжигдэх зүйлүүд, цаг хугацаа, төсвийн болон гадаадын эх үүсвэр хаанаас эх үүсвэртэй байх вэ, хувийн болон төрийн ямар оролцоо байх вэ гээд нарийвчилсан юм гардаг юм. Тэгээд тэр нь ингээд дагаад гарна. Тийм учраас зарим зүйлүүдийг харахад одоо жишээ нь чөлөөт бүсийн хоёр заалт байгаа. Энэ хоёр заалтын цаана нийтдээ 16 заалттай ажлын төлөвлөгөө, үйл ажиллагааны төлөвлөгөөнд ороод явж байгаа юм. Тийм учраас энийг базаад ингээд үйл ажиллагааны хөтөлбөрт ийм байдлаар оруулж байгаа юм?
 
Ер нь Замын-Үүдийн чөлөөт бүс, бид нар ер нь чөлөөт бүс ярьснаас хойш бараг 30 жил болчихсон байх. Яг хууль гарснаас хойш 20 жил. Тийм учраас чөлөөт бүсийг ямархуу байдлаар явуулах вэ гэдэг талаар ялангуяа Замын-Үүдийн чөлөөт бүсийг нэлээн идэвхжүүлнэ гэж бодож байгаа. БНХАУ, БНМАУ-ын хооронд хилийн дагуух эдийн засгийн хамтын ажиллагааны бүс байгуулах хэлэлцээр явагдсан. Одоо Их Хурал дээр хэлэлцэгдэж байгаа. Би Цогтгэрэл гишүүн бас мэргэжлийн хүн, эдийн засагч хүн учраас оролцох байх гэж бодож байна. Энийг явуулна гэж бодож байгаа.
 
Азийн хөгжлийн банкны 30 сая долларын төсөл энэ жилээс эхэлж Замын-Үүд бүсэд хэрэгжинэ. Ер нь дэд бүтцийн хувьд Замын-Үүдийн хувьд зах зээлийн хувьд ч гэсэн нэлээн боломж нөхцөлүүд нэлээн бүрдэж байгаа. Энэ дөрвөн жилд нэлээн ахиц дэвшил гарсан ийм бодитой ажил болох байх гэж бодож байна. Алтанбулагийн чөлөөт бүсийн асуудал 2006 оноос хойш нэлээн яригдсан. Зарим нэг дэд бүтцийг хийсэн. Одоо бол цахилгааны хангамжийг өргөтгөх, зарим нэг дэд бүтцийн ажлууд бий. Цагааннуурын чөлөөт бүс дээр ч гэсэн зарим ажлууд хийгдэж байгаа. Гэхдээ энэ хоёр бүс дээр эдийн засгийн олон улсын чөлөөт бүс болж ажиллах ийм зүйл энэ дөрвөн жил бодитой харагдаж өгөхгүй байгаа.
 
Тийм учраас тодорхой дэд бүтцүүдийг нь шийдэх, ажлын байрыг нэмэгдүүлэх, гадна дотнын хөрөнгө оруулалт татах чиглэлээр хийгдэнэ. Цахим чөлөөт бүсийн асуудлаар бид нар бас судалж байгаа зүйлүүд байгаа. Чөлөөт бүсийн тухай хууль, Замын-Үүд, Алтанбулаг, Цагааннуурын чөлөөт бүсийн хууль гээд тус тусдаа байдаг. Ийм учраас чөлөөт бүсийн хуульд зарим нэг өөрчлөлтүүдийг оруулах асуудлаар хоёр дахь заалтаар оруулсан зүйлүүд байгаа. Тийм учраас энэ чиглэл дээр танд судалгаа байвал хамтраад ажиллахад бэлэн байгаа гэдгийг онцолж хэлье. Баярлалаа.
 
Т.Аюурсайхан: Бадмаанямбуугийн Бат-Эрдэнэ гишүүн асуулт асууя.
 
Б.Бат-Эрдэнэ: Баярлалаа. Би товчхон дөрөв, таван асуулт асуугаадахъя. Уул уурхай, хүнд үйлдвэр гэсэн энэ бодлогын зорилт дээр Бор-Өндөртэй холбоотой юм тусгагдаагүй байх юм? Улс орны хэмжээнд арван үйлдвэрлэл, технологийн парк байгуулна гэж ингэж шийдвэрлэсэн. Тэгээд энэ дотор нь Бор-Өндөрийг нэлээн хөөцөлдөж байгаад уг нь оруулсан юмсан. Намын мөрийн хөтөлбөрт бол бага оврын төмрийн үйлдвэр барина гээд ингээд бүр нэр, үг, үсгээрээ орчихсон юм байсан. Энэ алга байна.
 
Хоёрдугаарт, Хүрэлсүхийн Засгийн газар 2016-2020 онд ч ер нь эрчимтэй арга хэмжээ авсан. Уул уурхайн бүс нутгуудаа хамгаалах, байгаль, экологийн тэнцвэр хадгалах, энэ онцгой бүсүүдийг уул уурхайн үйл ажиллагааг хязгаарлах чиглэлээр өмнө нь гарсан урт нэртэй гэж нэрлэгддэг хууль, бодлогыг хэрэгжүүлэхэд онцгой ач холбогдол өгч, шийдвэрүүд гаргаж үр дүнгээ өгч байгаа. Энэ бодлого цаашдаа тууштай хэрэгжих үү? Сая сонгуулийн үеэр ч мөн энэ асуудал яригдсан. Хууль бусаар олгогдсон лицензүүдтэй холбоотой асуудлууд, гол мөрний эх, ойн санг сүйтгэж байгаа асууда дээр. Түүний нэг тодорхой жишээ бол олон жил яригдсан Гутайн даваа орчмыг тусгай зөвшөөрлүүдийг цуцалсан.
 
Гэтэл тэр Гутайн даваанд цооног ухаад нинжа нар зохион байгуулалттайгаар ороод байна гэсэн асуудал яригдаж байгаа. Энэ дээр ямар арга хэмжээ авах вэ? Цаашилбал Сайханы голын алтны уурхай бий, манай Өмнөдэлгэрт Цагаан давааны алтны уурхай гэж үр дүнгүй газар сүйтгэсэн ийм нэг жижиг уурхайнууд байх юм. Ийм асуудлыг нэг хэлж өгөөч ээ. Цаашилбал энэ түүхэн аялал жуулчлалыг хөгжүүлэх ажлын хүрээнд Мянганы суут хүн Чингис хааны цогцолборын ажлуудыг цогц байдлаа дуусгаж, Монголын нууц товчооны дурсгалт газруудыг хамгаалах, олон улсад сурталчлан таниулах, дэд бүтцээр холбох ажлуудыг үе шаттай зохион байгуулна гэсэн энэ их сайн заалт орсон байгаа юм. Тэгэхээр ер нь зүүн бүс нутгууд бол дэд бүтцийн хөгжлийн хувьд нэлээн сул явж ирсэн. Улс орны хэмжээнд бусад бүс нутгуудтай харьцуулж үзэх юм бол.
 
Ингээд засгийн шийдвэр гараад түүхэн аялал жуучлалын бүс болгосон. Тэр рүү жаахан юм хийх гэхээр элдэв хоёроор ингээд эсэргүүцээд байдаг. Ингэж болохгүй шүү дээ. Би тав дах удаагаа Их Хуралд сууж байна. Өмнө нь бүс нутгуудыг хөгжүүлэх чиглэлээр төрийн бодлог гаргаж байхад бид элдэв юм ярьж байгаагүй шүү дээ. Бүгдийг нь дэмжээд л ингээд бололцоотой чиглэлээр нь хийгээд явсан. Яагаад ийм байдалтай байна вэ? Тийм учраас манай Их Хурлын гишүүд энэ дээр нэлээн сайн ойлголттой байдаг. Сайн дэмжиж өгөх байх аа гэж би ингэж бодож байгаа гэдгээ хэлье. Энэ хүрээнд, энэ чинь 2010 оноос л хойш яригдсан асуудал шүү дээ. Ийм зүйлийг хэлье.
 
Энд мэргэшсэн хариуцлагатай төрийн алба гэсэн энэ заалтад төрийн албан хаагчийн үйл ажиллагааг үнэлэхдээ ажлын гүйцэтгэл, үйлчлүүлэгчийн үнэлгээ, тэгээд ёс зүй, сахилга хариуцлагатай холбоотой хамтад нь үнэлнэ гэсэн чухал заалт орсон байгаа юм. Ер нь энэ Монголын төрийн бүх шатад суларсан сахилга, хариуцлага, ёс зүйтэй холбоотой юмыг цэгцэлье гээд ингээд том бодлого, зорилт тавиад байдаг. Гэтэл хамгийн дээд талаасаа, Их Хурлаасаа энийг жадлан эсэргүүцээд байгаа. Энд Их Хуралд анх удаа сонгогдож орж ирж байгаа хүмүүс биш, өмнө нь ажиллаж байсан туршлагатай гэж болох улсууд эрс шаардаад байдаг юу юм бэ, ажлаа хийгээч. Ирэхгүй бол яаж бодлого, ажил ярих юм бэ?
 
Цаашилбал бие биенээ гүжирддэг, гүтгэдэг, ямар ч нотолгоо байхгүйгээр хүнийг гүтгэдэг, хоорондоо хэрүүл хараал хийдэг. Тэгээд бие биентэйгээ барьцалдаж авдаг. Энэ юмыг чинь ард түмэн жигшиж байгаа шүү дээ. Тэгээд одоо энд орж ирэхээрээ бид бол ард түмний төлөөлөл, мандат, энэ төлөөлөх эрхийг хаалаа боолоо гээд ингээд халхавчлаад ард нь суугаад байдаг. Энэ байдлаа нэг талд нь гаргаж авч үзэх ёстой байх аа. Өнөөдөр төрийн эрх барих дээд байгууллага та биднээс бүх зүйлүүд шалтгаална. Энэ Засгийн газрын бодлогын баримт бичгүүдэд туссан бүх шатанд ажлын хариуцлагатай холбоотой, ёс зүйтэй холбоотой, сахилгатай холбоотой асуудал ярина. Цаашилбал авлига, хээл хахуул, хүнд сурталтай холбоотой асуудлыг таслан зогсооно л гэвэл эндээсээ л бид нар үлгэрлэх ёстой, эхлэх ёстой. Ийм зүйлийг нэг мөр ойлголт.
 
Т.Аюурсайхан: Уул уурхай, хүнд үйлдвэрийн сайд Ёндон индрийн микрофон дээрээс хариулъя.
 
Г.Ёндон:  Бат-Эрдэнэ гишүүний асуултад хариулъя. Бор-Өндөрийн үйлдвэр, технологийн паркын асуудлыг хөндөж байна. Яах аргагүй энэ бол намайг Бор-Өндөрт ажиллаж байхад Бор-Өндөрт хоёр удаа тууз хайчилсан байдаг. Нэг нь зэсийн баяжмал боловсруулах үйлдвэр байгуулна гэж нэг тууз хайчилсан, дараа нь газрын тос боловсруулах үйлдвэр барина гэж бас нэг тууз хайчилсан. Энэ бол 2016 оны эхээр болж байсан санагдаж байна.
 
Эдгээр асуудлууд аль, аль нь өнгөрсөн дөрвөн жилийн хугацаанд ялангуяа сүүлийн хоёр жилийн хугацаанд Сумъяабазар сайдын тушаалаар ажлын хэсэг байгуулагдаж, ялангуяа Бор-Өндөрт үйлдвэр, технологийн парк байгуулах асуудлаар нэлээд ажлын хэсэг хуралдаж ярилцсан. Тэр ажлын хэсэгт манай Монголросцветмет компаниас хүмүүс орж ажиллаж байсан. Энд хоёр шалтгаан байгаа юм.
 
Нэгдүгээрт, зэсийн баямал боловсруулах үйлдвэрийг хэрвээ Бор-Өндөрт байгуулах юм бол тэр зэсийн баяжмал боловсруулах үйлдвэрээс гарах хүхрийн хүчлийг Бор-Өндөрийн уулын баяжуулах үйлдвэрээс гарах жоншны 97 хувийн баяжмалтай болж байж нэг саармагжуулах буюу фторид алюминия гэдэг бүтээгдэхүүн үйлдвэрлэх. Энэ бол үндсэндээ үйлдвэр, технологийн паркын гол концепц нь байсан юм. Бас нэг үйлдвэр, технологийн паркын концепц нь болохоор мэдээж хэрэг газрын тос боловсруулах үйлдвэр гэж ярьж байсан боловч энэ хоёрын маань хоёулангийнх нь байршил нүүгээд явчихсан. Зэсийн баяжмал боловсруулах үйлдвэрийн байршил маань Өмнөговь аймгийн Ханбогд сум руу явчихсан, Засгийн газрын тогтоолоор. Газрын тос боловсруулах үйлдвэр маань Дорноговь аймгийн Алтанширээт сумын нутагт баригдаж байгаа. Тийм учраас эдгээр асуудал нь нэлээн бүрхэгдүү болоод явчихсан байгаа.
 
Төмрийн хүдрийн гангын үйлдвэр гэдэг асуудал дээр болохоор Баргилтын маань нөөц маш бага. Анх батлагдсан нөөц нь 18 сая тонн байсан. Өнөөдрийн байдлаар 9 сая гаруй тонн нүүрс үлдсэн байгаа. Энэ чиглэлээр энэ жил 2020 оны төлөвлөгөөнд Баргилтын үйлдвэр дээр нөөц өсгөх чиглэлийн хайгуулын ажил хийгдэж байгаа. Нөөц өсөөд хэрвээ нөөц тодорхой хэмжээгээр өсөх юм бол энэ асуудал бас яригдах, гангын асуудал эргэж сөхөгдөх боломжтой.
 
Яах аргагүй энэ Бор-Өндөрийн нөөц дуусаж байгааг та мэдэж байгаа учраас санаа зовж байгаа байх. Бид нар бол зүүн Цагаандэлийн жоншны үйлдвэрийг яг Бор-Өндөрийн гүнийн уурхайн нөөц дуусаад одоо хоёр, гурван жилийн хугацаа үлдсэн. Энэ хугацаанд амжуулж зүүн Цагаандэлийг бас энэ дөрвөн жилд ашиглалтад оруулъя гэсэн утгаараа зүүн Цагаандэлийг бид нар Засгийн газрын мөрийн хөтөлбөрт оруулсан байгаа.
 
Мөн бас урт нэртэй хуулийн талаар та санаа зовж байгаагаа хэллээ. Яах аргагүй урт нэртэй хууль бол гол мөрний урсац, ой модны эхийг хамгаалсан гэдэг утгаар яах аргагүй хэрэгтэй хууль байсан. Гэхдээ бас улс орны эдийн засаг гээд “Алт 2” хөтөлбөртэй холбоотойгоор зарим нэгэн өөрчлөлтүүд гарсан байгаа. Ер нь энэ хоёрын аль алиных нь зохистой харьцааг л барьж ажиллах ёстой юм. Байгаль, ус, ой модоо ч хамгаалах ёстой, мөн “Алт 2” хөтөлбөрийн хүрээнд эдийн засгаа ч тэтгэх ёстой. Энэ аль алиных нь зохистой харьцааг л баримталж ажиллана гэж бодож байна. Баярлалаа.
 
Т.Аюурсайхан: Анандбазар гишүүн асуулт асууя.
 
Ц.Анандбазар: Атрын IV аян өрнүүлэхээр мөрийн хөтөлбөрт туссан байна. Энэ их сайн. Ер нь үе үеийн парламентад манай тариаланчид маань сайхан дэмжлэг хүлээдэг. Монгол Улсын хүнсний аюулгүй байдлыг хангадаг чухал нийгмийн давхаргыг хэсэг бол манай тариаланчид мөн байгаа юм. Тэгэхдээ хүнсний аюулгүй байдлын бас нэг хэсэг нь малчид дээр буудаг юм. Манай Монгол Улсын малчид бол төрөөс юу ч нэхдэггүй, ямар нэгэн дэмжлэг байхгүй. Тариалан эрхлэгчдийг дэмжих сан шиг бусад сангаар болоод зээл авах бол арилжааны банкаар авдаг. Жилийн дөрвөн улиралд өөрсдийнхөө амьдралыг авч яваад дээр нь сумын иргэдийг аймгийн төвд байгаа хүмүүсийг Улаанбаатарт ирээд сурахаар ирж байгаа оюутнуудыг нь бүх л амьдралтай нь аваад явдаг ийм асар том Монгол Улсын нийгмийн давхарга байгаа.
 
IV аян зарлаж болж байгаа. Дөрвийн дөрвөн аян хэрэгжүүлсэн Монгол Улсын энэ сайхан хөдөө аж ахуйн туршлагыг малчдынхаа ажил, хөдөлмөрийг дэмждэг анхдугаар аян болгож зарлах хэрэгтэй байна. Малчдын амьдралыг дэмждэг, мал сүрэг, бэлчээрийн доройтлыг буулгадаг, малчдын бизнес эрхлэх нөхцөлийг нь дэмжиж өгдөг. Тариа тарихад урьдчилсан зээл авдаг, дизель түлшээ үнэгүй авдаг, хөнгөлөлттэй авч болдог бол яагаад бухаа авахад хөнгөлөлттэй зээл өгч болдоггүй юм бэ?
 
Тариалан эрхлэлтийн сан гэж хязгааргүй их мөнгөтэй сан хязгааргүй их мөнгөтэй сан байдаг. Малчдыг дэмждэг сан гэж ерөөсөө мөнгөгүй ийм нэг сан байдаг. Малчид маань өнөөдөр нийгэмд ганцхан бэлэн мөнгөтэй ийм хүмүүс байна. Өнөөдөр борлогдож байгаа барилгын ихэнх хувийг манай малчид борлуулж байгаа. Манай бизнесийн асар том хэсэг малчид дор явж байгаа. Ер нь бизнесийн амьд чанарыг бид сайн харж энэ Засгийн газрын мөрийн хөтөлбөрийг хийхгүй бол эдийн засгаа сөрсөн юм ерөөсөө амьдралд үлддэггүй. Тийм болохоор Их Хурлын хөдөөнөөс сонгогдсон бүх гишүүддээ, хотынхон ч гэсэндээ хөдөөнөөс л хамааралтай байгаа. Малчдыг дэмжих анхдугаар аяныг одоо энэ Засгийн газрын мөрийн хөтөлбөрт оруулъя гэдгийг уриалж байна. Энийг дэмжихгүй гишүүн байхгүй байх аа гэж найдаж байна.
 
Дээр нь сая би Хууль зүйн сайдтай тохирсон. Гэхдээ заавал оруулах ёстой юм. Малын хулгайтай тэмцэхэд эрх зүйн түвшинд шинэчлэл гаргана гэсэн ийм ерөнхий үгээр орсон байна. Энийг хууль нь батлагдсан учраас Хууль зүйн яамны харьяа Цагдаагийн ерөнхий газарт Малын хулгайтай тэмцэх цагдаагийн газрыг байгуулахаар бүр санал оруулмаар байна. Өнөөдөр 400-500-хан мянган машиныг хэдэн зуун цагдаа хардаг. Замын цагдаа гээд одоо замын уулзвар болгон дээр эрээн модтой ийм цагдаа нар зогсож байна шүү дээ. 70 сая малыг хардаг нэг ширхэг цагдаа Монголд байхгүй. Энэ чинь шударга ёс уу? Азаргаар нь адуугаа алдсан аав, ээжтэй хүн Монголд олон байгаа даа. Нэг гар утсаа алдахаар чухам гамшиг боллоо гэж ярьдаг мөртлөө хотоор нь хонио алдсан хоньчин хүний зовлонг ойлгодоггүй ийм Засгийн газар байж болохгүй ээ. Тэгэхээр Цагдаагийн ерөнхий газрын бүтэц бүрэлдэхүүнийг өөрчлөхгүйгээр энэ олон дүрэмт хувцастай цагдаагаа өөрчилж дотор нь малын хулгайтай тэмцэх газар оруулахаар ийм горимын санал оруулъя гэж бодож байна. Манай Бат-Эрдэнэ аварга маань дэмжих байх аа.
 
Эх оронч худалдан авалт гээд нэг мундаг үгтэй ийм заалт байна. Тендер бол ерөөсөө эх оронч биш ээ, эрхэм сайдууд аа. Энд яадаг вэ гэхээр дотоодод үйлдвэрлэсэн бүтээгдэхүүн 10 хувийн давуу эрхтэй гэдэг ийм цорын ганц заалттай. Тэрийг хэрэгжүүлдэг нэг ч тендерийн агентлаг, албан тушаалтан тендерийн комисс байхгүй. Ер нь цаашдаа дотоодод үйлдвэрлэсэн компанийг 10 хувийн давуу эрхийг олгохгүй байгаа газрын дарга, сайдтай албан тушаалтай нь ярьдаг, гурван удаа сануулаад болохгүй бол эгүүлэн татдаг ийм журамтай болоход ч ерөөсөө илүүдэхгүй байгаа юм.
 
Т.Аюурсайхан: Анандбазар гишүүнд 1 минут нэмж өгье.
 
Ц.Анандбазар: Ингэж байж тэр худалдан авалт маань эх оронч худалдан авалт болно. Тэгэхээр сайдууд энийг анхаараад энэ асуудлыг оруулж өгнө үү гэж хүсэж байна. Нэг сайн зүйл энд харагдаж байна лээ. Түргэний нисдэг тэргээр өвчтөнийг авчиръя гээд. Өнөөдөр Иргэний нисэхийн ерөнхий газарт хос нисгэгчтэй байж нисдэг тэрэг явдаг журамтай байгаа, Халтар сайд аа. Бүх дэлхийд ганц нисгэгчтэй явдаг ийм стандарт байдаг. Аюулгүй ажиллагааг бусад дэлхий мэдээд, Монгол мэдэхгүй байна гэж байхгүй. Тэгэхээр энийг шийдвэл энэ түргэний нисдэг тэрэг ниснэ. Нисдэг тэрэгт нисгэгчийн зардал хамгийн өндөр байдаг.
 
Шинжлэх ухаан, инновацыг дэмжих асуудал нэлээн сайн туссан байна. Тэгэхдээ шинжлэх ухааныг төр болоод шинжлэх ухааны байгууллага амьдралд хэрэгжүүлж чадахгүй байгаа. Учир нь үүнийг хөгжүүлдэг нь хувийн хэвшил байдаг юм. Хэрвээ энийг амьдралд хэрэгжүүлье гэж бодвол шинжлэх ухаанд оруулсан хөрөнгө оруулалтыг татварын хөнгөлөлт үзүүлнэ гэх юм бол энэ мөрийн хөтөлбөр хэрэгжихээр харагдаж байгаа юм. Эгийн голын усан цахилгаан станцыг манай Эрчим хүчний сайд мартаж болохгүй шүү.
 
Т.Аюурсайхан: Анандбазар гишүүн олон чухал саналууд хэллээ. Ажил хариуцсан сайд нар бас анхаарч ажиллаарай. Энэ дашрамд 2010 онд Улсын Их Хурлын тогтоолоор “Монгол мал” үндэсний хөтөлбөр батлагдсан. Ингээд ирэх жил энэ хөтөлбөрийн хугацаа дуусаж байгаа. 2010-2021 онд хоёр үе шаттайгаар хэрэгжиж байгаа. Улсын Их Хурлын Тамгын газар дээр “Монгол мал” үндэсний хөтөлбөрийн хэрэгжилтийн мониторингийг энэ дашрамд хийлгэж байгааг дуулгая. Үнэхээр энэ хөтөлбөрөө цаашдаа үргэлжлүүлэх үү, юу нь хэрэгжсэн байна вэ, юу нь хэрэгжээгүй байна вэ, энэ цагийн шаардлага, хэрэгцээ юу байна, шинээр хөтөлбөр батлах уу, энэ чиглэл дээр мониторинг хийлгэсний дараа бас тодорхой болох байх. Засгийн газраас ч гэсэн малчдаа дэмжих “Монгол мал” хөтөлбөрийг амжилттай хэрэгжүүлэх дээр анхаарахын зэрэгцээ Улсын Их Хурлын зүгээс ч гэсэн энэ чиглэлээр бас холбогдох шийдвэрүүдийг гаргаж анхаарах нь зүйтэй гэж, ийм байр суурьтай Улсын Их Хурлын Тамгын газар дээр бид ажиллаж байгаа.
 
Гомпилдоогийн Мөнхцэцэг гишүүн асуулт асууя.
 
Г.Мөнхцэцэг: Энэ удаагийн Засгийн газрын бүрэлдэхүүнд Соёлын яам байгуулагдаж байгаа нь бас Монгол Улс өөрийнхөө тусгаар тогтнолын баталгааг бий болгож байна гэж талархаж байгаа. Тэр нь дэлхийн улс гүрнүүд ч гэсэн үндэснийхээ энэ том дархлааг яалт ч үгүй өв соёл гэж үзсээр байгаад олон жил болж байна даа. Ер нь нэг ч удаа уурхайгүй, хөдөө аж ахуйгүй, газар тариалангүй ийм улс орнууд зөндөө байна. Зөвхөн энэ соёлынхоо өвийг, ялангуяа үүх түүхээ контент болгож дэлхийн зах зээлд борлуулж ингэж тусгаар тогтнож байгаа улс гүрэн бас олон байна. Тэгэхээр өнгөрсөн Засгийн газрын үед, мөн Улсын Их Хурлын үед ч гэсэн соёлын тухай, ялангуяа урлагийн байгууллагыг бас дэмжих тал дээр тодорхой ажлуудыг хийж ингэж явж ирсэн. Зарим нэг ажлын хэсгийг ахлаад ингээд ажиллаж явсан. Тодорхой үр дүн гарсан гэж би бодож байна. Соёлын яам байгуулагдах тийм үндсэн нөхцөл бүрдсэн гэж ингэж харж байгаа юм.
Ялангуяа манай соёл, урлагийн байгууллагын ажилчдын цалин бол маш их доогуур байсан, 40 хувьд бид нэмж чадсан байгаа. Соёл, урлагийн байгууллагууд давсан орлогоороо өөрөө өөрийнхөө санхүүжилтийг хийдэг ийм бололцоо нөхцөлийг нь бүрдүүлэхээр ярьж байсан. Энэ ажлууд маань бас хийгдэж байгаа. Арван жил гацсан Үндэсний номын сангийн барилгыг санхүүжилтийг нь шийдэж энэ ажил нь явагдаад байж байгаа. Тэгэхээр энэ ажлуудаа цаашаа үргэлжлүүлэхэд Соёлын яам тодорхой хэмжээгээр үндсэн нөхцөлүүд дээр тулгуурлаад амжилттай ажиллана гэж ингэж бодож байна.
 
Ер нь төрийн бус байгууллагууд төрийн ажлыг хийж өгдөг нэг тийм том жишиг бол соёлын салбарт байдаг юм. Тухайлбал, Монголын зохиолчдын эвлэл, Хөгжмийн зохиолчдын холбоо гээд энэ байгууллагууд өөрөө төрөөс ямар нэгэн татаас авдаггүй, төрийн бус байгууллагууд байж байдаг. Энэ байгууллагууд маань хамгийн Монголын алдартай, цуутай энэ авьяас билэгтнүүдийн гэр орон болоод ингээд байж байдаг. Тэгэхээр эднийгээ дэмжих тал дээр манай Соёлын яам тодорхой төсөл хөтөлбөрүүдийг албажуулаад ажиллана гэдэгт найдаж байна.
 
Надад хоёр зүйлийн асуулт байна. Бид энэ өв соёлоо хамгаалах чиглэлээр, тэр тусмаа дэлхийн өвд бүртгүүлэх ажлууд дээр ерөөсөө төсөв дээр огт тийм төсөв суулгаж ирээгүй. Энэ удаагийн Засгийн газар энэ дээр ямаршуухан үйл ажиллагаа явуулна гэж бодож байгаа вэ? Энэ дээр зардал мөнгө тавьж байна уу, үгүй юу гэдэг дээр Соёлын яамны сайд хариулаарай. Мөн дээрээс нь манай үндэсний жинхэнэ өв соёлын баталгаа болсон театрын барилгууд байна, номын сангийн барилга гээд, энэ барилгуудыг одоо буулгана, тэр тусмаа шинээр байгуулна гээд сошиал ертөнцөд нэлээн их дуулиан тарьсан.
 
Монгол хүн хэзээ ч бууриа харлуулаад ингээд шинийг бий болгодоггүй. Харин ч дахиад сэргээгээд явдаг ийм уламжлал бий. Тийм учраас энэ сошиалаар явж байсан энэ дургүйцлийг би зөв байсан юм уу гэж ингэж бодож байгаа. Тэгэхээр түрүүчийн төсөвт тодорхой хэмжээгээр энэ байгууллагуудыг, байшин барилгуудыг сэргээн засварлахад тус бүрд нь 2, 2 тэрбум төгрөгийн хөрөнгө оруулалт хийхээр тусгагдаж байсан. Энэ тусгагдсан байна уу, үгүй юу? Цаашаа үргэлжлүүлээд авч явахад энэ бололцоо, нөхцөлүүд нь байна уу, үгүй юу? Энэ дээр төсөвт ямархуу сууж байгаа вэ, ямархуу чиглэл хандлагатай байгаа вэ? Энэ дээр Чулуун сайд хариулт өгнө үү.
 
Т.Аюурсайхан: 92 дугаар микрофон дээрээс Соёлын сайд Чулуун хариулъя.
 
С.Чулуун: Баярлалаа. Мөнхцэцэг гишүүний асуултад хариулъя. Соёлын яам байгуулагдаж Соёлын яамны дотор үндсэн зохицуулах чиглэлийн гурван газар байгуулагдсан. Тэрний нэг нь соёлын өвийн газар. Ер нь энэ дөрвөн жил Монголын газар нутаг дээр байгаа соёлын өвийг бүрэн бүртгэлжүүлж, бүрэн цахимжуулж хууль бус соёлын хулгайтай тэмцэх энэ ажилд гол анхаарлаа хандуулна. Тийм учраас Монголын соёл бүрэн бүртгэлжиж хяналттай болно гэсэн чиглэлийг тавьж байгаа. Бид нарын хамгийн гол нэг чиглэл бол Монголын соёлыг Монгол төдийгүй дэлхийд бүртгүүлэх, ер нь дэлхийн соёлын өмнө монголчууд, хүн төрөлхтний өмнө үүргээ хүлээж байгаа гэсэн үг, Дэлхийн соёлын өвд Монголын соёлыг бүртгүүлэх явдал бол. Одоогийн байдлаар арав гаруй соёлын өвийг ЮНЕСКО-ийн урьдчилсан бүртгэлийн мэдүүлэгт өгсөн байна. Энэ дотроос хоёр соёлын өв нэлээд бүртгүүлэх магадлалтай явж байгаа.
 
Нэг нь буган чулуун хөшөөний соёл, нэг нь Монгол Алтайн хадны зураг гэсэн энэ хоёр соёл маань явж байгаа.Яг соёлын өвийн бүртгэл, энэ бүртгэлжүүлэх чиглэлээр тусгай мэргэжилтэн гарч дэлхийн өмнө нь соёлын өвд бүртгэгдсэн Бурхан Халдан уул, Монгол Алтайн хадны зургийн захиргаа байгуулагдсан. Одоо энэ захиргааны ажил эхлээд явж байна. Тийм учраас цаашдаа улам өргөжүүлэн энийг явуулна. Хоёр дахь нь одоо сошиал, мэдээллийн хэрэгслээр театр, мэргэжлийн урлагийн байгууллагуудын барилга байгууламжийг нураах гэж байна, соёлыг сүйтгэх гэж байна гэж. Нэг талаасаа олон түмний санаа зовж, хамгаалж байгаа явдлыг сайшааж байгаа. Нөгөө талаасаа бол ямар ч үндэслэлгүй мэдээлэлд бие биенийгээ хөөргөн дэвэргэж байгаа явдал байгаа юм.
 
Ямар ч байсан энэ Соёлын яамны үед энэ театр, мэргэжлийн урлагийн байгууллагын барилгуудаас номын сан нэг ч шавар унахгүй ээ. Энийг Соёлын сайдын хувьд би хэлж байна. Харин энийг бэхжүүлэх, энийг өргөтгөх, улам аюулгүй болгох ийм явдлыг манай Засгийн газрын мөрийн хөтөлбөрт тусгагдсан байгаа. Энэ дээр тодорхой зардлууд тавигдсан байгаа. Ялангуяа Улсын номын сангийн өргөтгөл бол Улсын номын санг нураана гэж байгаа асуудал биш, Улсын номын санг улам бэхжүүлж, сэргээн засварлаж янзалж өргөтгөх ийм ажил явагдаж байгаа.
 
Ер нь сэргээн засварлах ажил бол тодорхой зардал хэдийгээр багатай ч гэсэн асар их зардал ордог ажил. Асар их зардал орохын зэрэгцээ нарийн мэргэжилтэн хэрэгтэй байдаг. Монголд ер нь нэг, хоёрхон зэргийн мэргэжилтэн үлдсэн. Тэгэхээр энэ сэргээн засварлах чиглэлээр мэргэжилтэн бэлтгэх ажлыг бид нар нэлээд чухалчилж манай Боловсрол, шинжлэх ухааны яам бол нэн чухал гадаадад бэлтгэх мэргэжлийн дотор энэ сэргээн засварлагчийг оруулж өгсөн байгаа. Ингээд сэргээн засварлагч мэргэжилтэн бэлтгэгдэнэ. Энэ барилга байгууламжийг бол нураах тийм юм байхгүй. Харин бэхжүүлэх, боломжоороо өөд нь татах.
 
Т.Аюурсайхан: Мөнхцэцэг гишүүн тодруулъя. 1 минут
 
Г.Мөнхцэцэг: Ямартаа ч энэ засгийн үед ялангуяа Соёлын яам маань ямар ч байсан өв соёлдоо гар дүрэхгүй, Үндэсний номын сангаа, мөн Дуурь бүжгийн эрдмийн театраа, Дуурь бүжгийн эрдмийн чуулга гээд энэ олон өв соёлын гал голомт болсон байгууллагууддаа ялангуяа барилга байгууламжид гар хүрэхгүй гэж хэлж байгаа нь сайхан байна. Тэгэхээр энд тодорхой хэмжээгээр 2, 2 тэрбум төгрөгийн засвар үйлчилгээнд нь зориулж төсөв тусгасан байсан. Энэ маань харин сууж байгаа юу гэдэг дээр түрүүн асуулт асуусан юм.
 
Т.Аюурсайхан: 92 дугаар микрофон дээр Чулуун сайд.
 
С.Чулуун: Та анзаарсан бол өнөөдөр манай Сангийн сайд Хүрэлбаатар түрүүн ярилцлага өгсөн байгаа. Соёлын салбарын санхүүжилтийг хасахгүй, соёлын салбарт илүү анхаарч дэмжлэг үзүүлнэ гэж бичсэн байгаа. Тэгэхээр ер нь Чингис хааны музей, бусад томоохон бүтээн байгуулалтад хамгийн их сүүлийн 30 жил ороогүй хөрөнгө оруулалт хийгдэж байгаа. Тийм учраас би энэ мөнгө тавигдах  байх гэж итгэж байгаа.
 
Т.Аюурсайхан: Анужин гишүүн асуулт асууя.
 
П.Анужин: Баярлалаа. Засгийн газрын мөрийн хөтөлбөртэй холбогдуулж би таван зүйлийг асууя. Иргэдийн эрүүл мэндийн боловсрол, өвчнөөс урьдчилан сэргийлэх тухай маш сайхан заалтууд орсон байна. Гэхдээ энэ заалт бүхэн нь эмнэлгийн тоног төхөөрөмж техник, технологийн асуудалтай уялдсан байх юм. Өвчнөөс урьдчилан сэргийлнэ, иргэдийн эрүүл мэндийг боловсруулна гэдэг чинь эмнэлэг гүйхээсээ өмнө нь хоол, хүнсний боловсролын асуудлыг багаас нь авахуулж эзэмшүүлэх ийм асуудал байдаг юм. Тэгэхээр энэ иргэдийн эрүүл мэндийн боловсрол гэдэг энэ чухал зүйл хаанаа тусгагдсан байгаа вэ? Ийм үг, өгүүлбэр хаана байна вэ?
 
Хэрвээ ийм хөтөлбөр байгаа бол юунд үндэслэж энэ хөтөлбөрөө боловсруулсан бэ? Монгол Улсад өнөөдрийг хүртэл Монгол үндэсний хоол хүнс гэж яг юу вэ? Хүмүүсийнхээ эрүүл мэндэд хэрхэн нөлөөлдөг вэ гэх шинжлэх ухааны үндэслэлтэй ийм эрдэмтдийн суурь судалгаа байдаг уу? Хэрвээ бид ийм суурь судалгаагүй тохиолдолд хүн амын эрүүл мэндийн мэдлэгийг нэмэгдүүлнэ, хоол хүнсний боловсролтой болно гэж ярих нь өөрөө энэ зүгээр хий, уриалгын чанартай зүйл болох юм. Энэ дээр бас холбогдох яамдын сайд нар хариулт өгөөч ээ гэж хүсэж байна.
 
Хоёрдугаарт, өв соёлтой асуудал. Сая Чулуун сайд хэллээ, нэг ч барилга байгууламжийг хөндөхгүй ээ гэж. Би ахин тодруулж асуухыг хүсэж байна. Үндэсний урлагийн их театр байгуулна гэдэг бол сайхан санаа. Тэгэхээр та өөрөө шинжлэх ухаан, түүх, археологийн хүрээлэнг, энэ чухал байгууллагыг маш олон жил толгойлж байсан хүний хувьд энэ барилгууд хэчнээн үнэ цэнэтэй вэ, түүх, дурсгалын ямар их өв бэ гэдгийг та надаар хэлүүлтгүй мэдэж байгаа учраас энэ барилгад яг гар хүрэхгүй биз дээ гэж би танд найдаж байна. Хүрэх үү, хүрэхгүй юу гэдэг дээр би яг тодорхой хариулт авмаар байна. Энэ бол Үндэсний урлагийн их театртай холбоотой асуулт шүү.
 
Дараагийн зүйл бас өв соёлын асуудал. Уламжлалт мал аж ахуйн өв соёлоо авч үлдэхийн тулд бид адуу малаа, морь, тэмээ гэх ердийн хөсгөөр малладаг байх тухай асуудал юм. Мэдээж бид энийг энэ цагт хүчээр хийж болохгүй. Тийм учраас эдийн засгийн урамшуулал олгож энэ үнэт өвөө хамгаалах цаг нь ирсэн юм биш үү? Миний мэдэж байгаагаар Сүхбаатар аймгийн Эрдэнэцагаан суманд улсын сайн малчин Цолмон гэж хүн тэмээн тэргээр ингэж ачаа бараагаа ачаалж, ингэж сайхан өв соёлоо хамгаалахын тулд өөрөө бодит үлгэр үзүүлж байгаа. Энэ мэт сайхан зүйлээ бид удахгүй киноноос л үздэг болох вий дээ. Энэ өв соёлоо хамгаалахын тулд л сая төсвийг танахгүй гэдэг энэ үг, өгүүлбэрүүд орсон юм болов уу гэж. Яг энэ тал дээр бас тодорхой бодлого байна уу? Та хариулаач.
 
Дараагийн асуудал, хүнс, хөдөө аж ахуйн чиглэлд. Монголчууд бид гарал үүсэл нь тодорхой хүнс хэзээ иддэг болох вэ? Хүнсээ дотооддоо хангана л гэсэн ерөнхий өгүүлбэр яваад байхаас биш эрүүл, гарал үүсэл нь тодорхой гэдэг үг, өгүүлбэр энд ганц ч тусгагдаагүй байна. Бид өнөөдөр 1.4 тэрбум хүнтэй Хятадыг хүнсээр хангах асуудал яриагүй шүү. Мал аж ахуйтай, газар нутагтай, 3.3 сая хүнийг эрүүл, экологийн цэвэр хүнсээр хангах тухай асуудлыг яагаад үг, өгүүлбэрээр нь тодорхой тусгаж болохгүй байна вэ гэдгийг асуух гэсэн юм.
 
Хамгийн сүүлд би Боловсролын сайдад бас нэг асуулт байна. Таныг бол Улсын Их Хурлын гишүүд, ард түмний төлөөлөл болсон гишүүдтэйгээ маш ойр ажиллаж байгаад талархаж байна. Гэхдээ би гурав дахь удаагаа асууя. Боловсролын яамны чиг үүрэг нь, боловсролын чиг үүрэг нь хүний нөөцийг бэлтгэх гээд биччихсэн байх юм. Би энийг гурав дахь удаагаа асууж байна. Боловсролын чиг үүрэг хүний нөөц бэлтгэх биш юм. Хэрвээ энэ чиглэлд ажиллах гэж байгаа бол энэ утгын алдаатай, энэ хөгжлийн концепц чинь өөрөө тэр чигээрээ алдаатай л болох.
 
Т.Аюурсайхан: Эрүүл мэндийн сайд 94 дүгээр микрофон дээр хариулъя.
 
Т.Мөнхсайхан: Гишүүний асуултад хариулъя. Ер нь яг эрүүл монгол хүн бий болгох, насжилтыг уртасгах, энэний гол үндсэн суурь нь бол эрүүл мэндийн боловсрол олгох бол яалт ч үгүй мөн. Энийг бид бүхэн мөрийн хөтөлбөр дээрээ эрүүл мэндийн боловсрол олгох, аливаа өвчнөөс урьдчилан сэргийлэх гээд тусгачихсан байгаа юм. Энэ дээр яг ямар ажлууд хийх вэ гэдэг нь салбарын үйл ажиллагааны хөтөлбөрт нэлээдгүй тусгаж ажиллаж байгаа. Энэ дээр бол манай улсад яг хоол тэжээлтэй холбоотойгоор хийгдсэн томоохон суурь судалгаанууд бас байхгүй байгаа. Энэ дээр нэлээн томоохон судалгаануудыг хийж, энэ дээр яг тухайн бүс нутагт нь таарсан тийм хүүхэд ахуйн бага насанд нь, тухайн насанд нь тохирсон ийм эрүүл мэндийн боловсролуудыг олгох тал дээр нэлээн анхаарал хандуулж ажиллана гэдэг ийм төлөвлөгөөтэй байгаа.
 
Т.Аюурсайхан: Соёлын сайд 92 дугаар микрофон дээр хариулъя.
 
С.Чулуун: Анужин гишүүнд хариулъя. Гар хүрнэ, гэхдээ нурааж биш сэргээж гар хүрнэ гэж бодож байгаа. Аль болохоор өөд нь татна. Мэдээж энэ бол соёлын монголчуудын нэгэн цаг үеийн өв. Нэгэн цаг үеийн хүмүүсийн дурсамж, нэгэн цаг үеийн хүмүүсийн бүтээсэн бүтээл. Тийм учраас Монгол Улсад байгаа, бид нар ер нь нураахаасаа илүү эвлүүлж босгох, хадгалж хамгаалах, эмхэлж цэгцлэх ийм яам байна гэж би бодож байна.

 

Хоёр дахь нь бол таны хэлсэн үнэн. Монголын уламжлалт, бид нар нүүдлийн соёл иргэншилтэй Монгол Улс гэж ярьдаг боловч бид нар нэдэр дээрээ бол нүүдлийн соёл иргэншлээсээ улам холдож байгаа. Нүүдлийн соёл иргэншлийн амин сүнсийг авч үлдэхийн төлөө Соёлын яам ажиллана. Тийм учраас манай хөтөлбөр дээр бол голдуу өв соёл, нүүдлийн иргэншил, хүн төрөлхтний хоёрхон иргэншлийн нэг нь нүүдлийн иргэншил. Энэ нүүдлийн иргэншлийг авч үлдэх, мартагдсаныг нь сэргээх, тэр нь шинжлэх ухааны үндэслэлтэй үлдэж хоцрох, хүнд танин мэдүүлэх, сурталчлах ийм ажлын төлөө манай Соёлын яам ажиллана. Тийм учраас соён гэгээрэл, урлаг уран бүтээл, соёлын өв гэсэн гурван газрыг байгуулсан. Энэ бүгдийн талаар та бүхэнд, Байнгын хорооныхондоо яаман дээрээ тусгай танилцуулна. Баярлалаа.

 

Т.Аюурсайхан: 93 дугаар микрофон дээр Хүнс, хөдөө аж ахуй, хөнгөн үйлдвэрийн сайд хариулъя.
 
З.Мэндсайхан: Анужин гишүүний асуултад хариулъя. Гарал үүсэл нь тодорхой хүнс хэрэглэмээр байна гэж. Бид нар гол нэрийн хүнсний бүтээгдэхүүний хэрэгцээг дотоодоосоо бүрэн хангана гэж байгаа. Үүнтэй уялдаатайгаар төв суурин газартаа бид нар хүнсний ногооны борлуулалт, хадгалалт, түгээлтийн төв байгуулъя гэж байгаа юм. Бид өнөөдрийн байдлаар танд мэдээлэл болгоод хэлэхэд махаа бүрэн хянаж байгаа. Мал эмнэлгийн ерөнхий газар дээр мөшгөн нэвтрүүлэх тогтолцоо гэж систем бий болсон байгаа. Малчны хотноос гарсан мал аймаг, сумаар дамжаад төв, суурин газар ирээд аль махны үйлдвэрт боловсруулагдаад эцсийн цэгт аль дэлгүүр дээр очсон бэ гэдгийг бид нар өнөөдөр тогтоож чадаж байгаа. Махан дээрээ эргэлзэх юм байхгүй.
 
Хүнсний ногоогоо бүрэн хангахдаа энэ асуудлыг даган энэ тээвэр борлуулалтын ложистик сүлжээн дээрээ үндэслээд энэ дэд бүтцийг бий болгоод явна. Энэ ажил маань яамны үйл ажиллагааныхаа хөтөлбөртөө ороод явчихна. Бид нар энэ дээр гол нэрийн хүнсний бүтээгдэхүүнээрээ 100 хувь хангана гэдгээ энэ агуулгаараа ороод явж байгаа асуудал гэж тайлбарлая.
 
Т.Аюурсайхан: Боловсрол, шинжлэх ухааны сайд индрийн микрофон дээрээс хариулъя.
 
Л.Цэдэвсүрэн: Анужин гишүүний асуултад хариулъя. Ерөнхий боловсролын сургуулийн хүүхдүүдэд эрүүл мэндийн хичээлийг буцааж оруулдаг болсон. 1-3 дугаар ангийн хүүхдүүдэд энэ хичээлийг биеийн тамир болон Хүн, орчин гэдэг хичээлийнх нь агуулгад шингээгээд оруулж байгаа. 4-12 дугаар ангийн хүүхдүүд биеэ даасан эрүүл мэндийн хичээл гэж орж байгаа. 4-12 дугаар ангийн хүүхдүүдэд яг энэ чиглэлийн албан ёсны сурах бичиг нь боловсрогдоод ингээд энэ хүүхдүүд маань хичээл амжилттай орж байгаа.
 
Хичээлийг ямар чиглэлээр оруулдаг вэ гэхээр 6 агуулгаар бүх ангидаа оруулдаг. Эхнийх нь Хувийн эрүүл ахуй ба орчны эрүүл мэнд гэсэн, хоёр дахь нь Хооллолт ба хөдөлгөөн, гурав дахь нь Сэтгэцийн эрүүл мэнд, дөрөв дэх нь Хорт зуршил, тав дахь нь Бэлгийн болон нөхөн үржихүйн эрүүл мэнд, зургаа дахь нь Аюулгүй байдал болон анхны тусламж гэсэн ийм зургаан агуулгын хүрээнд анги, ангийнх нь хүүхдийн насны онцлогт тохируулаад сургалтын хөтөлбөр, стандартууд нь гарчихсан ингээд хичээллээд явж байгаа.
 
Засгийн газрын үйл ажиллагааны хөтөлбөрийн боловсролын салбарын зорилт бол хүн бүр чанартай боловсрол эзэмших тэгш боломжийг нь бүрдүүлж, мэдлэг, ур чадвартай хүний нөөцийг бэлтгэж төлөвшүүлнэ гэдэг дээр таны гаргаж байгаа санал болон зөвлөгөөг хүлээж авч байгаа. Ер нь бол энэ дөрвөн жилд сургуулийн өмнөх боловсрол, бага, суурь боловсролын сургалтын хөтөлбөрийг монгол хүүхдийг, монгол хүнийг төлөвшүүлэх, дээд болон ахлах ангийн сургалтын хөтөлбөрийг дэлхийд өрсөлдөхүйц монгол хүнийг бэлтгэхэд чиглүүлэхээр ингээд бид нар зорилтоо тавиад ажиллаж байгаа. Тэгэхээр ажлын хэсэг дээр таны гаргасан саналыг бас бид нар хүлээж аваад томьёоллыг нь засаад найруулгаа хийе.
 

Т.Аюурсайхан: Ганибал гишүүн асуулт асууя.
 
Н.Ганибал: Бүгдэд нь энэ өдрийн мэнд хүргэе. Ер нь Засгийн газрын үйл ажиллагааны хөтөлбөр маань бүгдийг нь судлаад үзлээ. Ерөнхийдөө өмнөх Засгийн газруудын үйл ажиллагааны хөтөлбөрүүдтэй ихэнх, олон асуудлууд давхацсан байна. Ер нь томоохон зорилтот асуудлуудаа та бүхэн маань бас энэ үйл ажиллагааны хөтөлбөртөө илүү түлхүү оруулж, энэ Засгийн газрын өнгө төрх бас арай өөрөөр Монголын ард түмэнд хийж бүтээснээрээ, эдийн засгийн өсөлтөөрөө, олон үзүүлэлтээрээ давуу тал авчраасай гэж бас хүсэж байна.
 
Боловсролын систем дээр та бүхэн өмнөх Засгийн газруудын хийж байсан ажлуудыг судалж бас үйл ажиллагааныхаа хөтөлбөрүүдийг сайжруулсан байх аа гэж бодож байна. Энэ боловсролын систем дээр багш нарын дундаас тодорхой асууга болгож ямар сайдын үед ямар ажлууд хийгдэж, аль нь сайн байсан бэ гэдэг ийм асуулгыг жирийн орон нутгийн багш нараас асууж явахад ихэнх багш нар Гантөмөр сайдын үед хийгдсэн олон ажлууд өнөөдөр Монголын боловсролын салбарт олон том өөрчлөлтүүдийг, олон давуу талуудыг үүсгэсэн гэдгийг хэлдэг. Нэг хоёр жишээ хэлэхэд өнөөдөр яг хэрэгжээд явж байгаа асуудал дотроос өндөр оноо, ерөнхий боловсролын шалгалтандаа өндөр оноо авсан тэр сурагчдыг Боловсролын сургуульд төлбөргүй сургаж байгаа.
 
Энэний үр дүнд өнөөдөр хөдөө, орон нутагт сайн чадвартай багш нар өнгөрсөн жилээс эхлээд ажиллаж эхэлж байгаа. Энэ маань бас ирээдүйд орон нутгийн болон хотын боловсролын ялгааг үгүй хийж, хөдөө, орон нутгийн хүүхдүүдийн боловсролын чанар сайжрах ийм боломжоор хангагдаж байгаа гэж ойлгож байгаа юм. Бас нэг асуудал байгаа. Багш нарын чадавхыг сайжруулах энэ асуудал дээр тодорхой асуудлууд тухайн үед бас хийгдсэн юм байна лээ. Бүгд ярьж байгаа, би өөрөө зохиож яриагүй. Тэрэн дээр өнөөдөр багш нар болгон компьютер эзэмшдэг болсон байна, хуучнаар багш нарын өрөө гэж байдаг. Энэ багш нарын чөлөөт цагаараа өөрийгөө чадавхжуулах энэ орчинг тохижуулах, сайжруулах гээд ийм тодорхой асуудлууд өнөөдөр Монголын боловсролын салбарт, нэн ялангуяа ерөнхий боловсролын салбарт томоохон түлхэц болж байгаа. Энэнтэй адилхан яг л өнөөдөр нүдээ олсон, зөв ийм бодлогуудыг аль болох энэ үйл ажиллагааныхаа хөтөлбөрт детальный оруулж өгвөл илүү сайн байна гэж харагдаж байгаа.
 
Тэрнээс, та бүхэн эргээд хараарай. Яг ингээд боловсролын системийн асуудлуудыг ч тэр, хөдөө аж ахуйн салбарын асуудлуудыг харахад өмнөх Засгийн газруудын үйл ажиллагааны ерөнхий өгүүлбэрүүд бүгдээрээ л байгаа. Ерөнхий өгүүлбэр дотор бас тодорхой асуудлуудыг оруулж өгөөд, энэ асуудлууд маань өнөөдөр Монголын боловсролын систем, хөдөө аж ахуйн систем, Монголын хөгжилд бодит, тодорхой хувь нэмэр оруулах ийм заалтуудаар тодорхой тусгаж оруулж өгөөч ээ гэж хүсэж байна.
 
Ер нь яахав, боловсролын систем дээр бас нэг шүүмжлэлтэй асуудал нь МАН-ын мөрийн хөтөлбөрт тусгагдсан дүүрэг, аймаг бүрд олон улсын хөтөлбөртэй, чанарын шаардлага хангасан жишиг сургууль байгуулна гээд. Өнөөдөр энэ заалтыг бас энэ үйл ажиллагааны хөтөлбөрт хайгаад олсонгүй. Бас нэгэн хөтөлбөр дотор явж байгаа байх. Энэ бол тодорхой хэмжээнд өнөөдөр Монголын үр хүүхдүүдийг тэгш, жигд ийм боловсролоор хангах энэ заалтыг зөрчсөн ийм заалт байгаа шүү. Энэ болгоноо та бүхэн тодорхой авч үзээч ээ гэж.
 
Т.Аюурсайхан: Ганибал гишүүн санал хэллээ. Баярсайхан гишүүн асуулт асууя.
 
Б.Баярсайхан: Та бүхэнд оройн мэнд хүргэе. Би нэг асуулт, хэд хэдэн санал хүсэлт хэлэх гэсэн юм. Яагаад гэвэл урд урд талын гишүүдийн асуултуудад ихэнх сайдууд маань хариулаад, бид нар тодорхой ойлголтыг авлаа. Ерөнхий Засгийн газрын үйл ажиллагааны хөтөлбөрийг дэмжиж байгаа. Бас сайн хөтөлбөр болсон гэж үзэж байгаа. Хамгийн гол нь миний маш их анхаарал хандуулж байгаа “Алсын хараа 2050” өнгөрсөн 30 жилийнхээ хөгжлийг дүгнэж хүний хөгжлийн бодлогыг орхигдуулсан байна гэдэг дээрээ дүгнэлт хийгээд, энэ жил ирэх 30 жилийнхээ хүний хөгжлийн цогц бодлого, өөрөөр хэлбэл Монгол Улсын иргэн хэн байх вэ гэсэн үндэсний аюулгүй байдлын суурь бодлого болсон ийм хар хайрцагны бодлогыг боловсруулах ийм ажил бол Хөдөлмөр, нийгмийн хамгааллын яамны чиг үүрэгт байж байгаа. Тэгэхээр Ариунзаяа сайд өөрөө сайн хэллээ. 8 дугаар зүйл дээр Хөдөлмөр, нийгмийн хамгааллын хүний хөгжлийн цогц бодлогыг хангана гээд.
 
Та сайдаар томилогдсоноосоо хойш энэ ажил дээр хэрхэн ажиллаж байна вэ? Гадаадын хүн нь аз жаргалтай байгаа хөгжингүй орнуудын хүний хөгжлийн бодлогыг судалж байна уу? Энэ дөрвөн жилийн үйл ажиллагааны хөтөлбөрт та энэ бодлогыг боловсруулахад төсөв мөнгө тавьсан уу, ажлын хэсэг нь байгуулагдсан уу? Энэ тал дээр тодорхой хариулт өгөөч ээ гэж хүсэж байна.
 
Дараагийн асуудал бол Уул уурхайн сайдад. Завхан аймгийн ард иргэдээс одоо олгогдчихсон байгаа уул уурхайн лицензүүдийг цуцалж өгч, байгалийн үзэсгэлэнт газрыг онгон дагшин байдлаар нь хадгалж өгөөч ээ гэсэн олон хүсэлтүүд ирж байгаа. Мөн түрүүн Баатарбилэг гишүүн бас ярилаа. Архангай аймгийн төвийг утаатай болсон гээд. Улиастай хот ялгаагүй утаатай Улиастай байгаа. Улиасууд нь бүгд тайрагдсан, ер нь улиасгүй ийм хот болсон байгаа. Тэгэхээр энэ Улаанбаатар хотын агаарын бохирдлыг 50 хувьд бууруулж чадсан Засгийн газрын амжилтыг бас орон нутагт сайтар сайн хэрэгжүүлж, сайжруулсан түлш боловсруулах үйлдвэр байгуулж өгнө гэж би итгэж байна.
 
Зам, тээврийн сайдад бол Загастайн давааны замыг аль хэдийн уламжилсан. Энэ асуудал шийдэгдэх гэж байгаад маш их баяртай байна. Дээрээс нь нэмээд Тосонцэнгэл, Улаанбаатарын хооронд бага оврын онгоцоор татаастай нислэг явуулах энэ ажлыг та хурдасгаж өгөөч ээ гэж бас хүсэж байна. Мөн Эрүүл мэндийн сайдад өнгөрсөн Засгийн газар маш үр дүнтэй хэрэгжсэн “Хавдрын эсрэг хамтдаа”, “Элэг бүтэн Монгол” хөтөлбөр хэрэгжсэн байгаа. Үүнийг ирэх дөрвөн жил бас үр дүнтэй хэрэгжүүлэхэд та анхаарч ажиллана гэж би итгэж байна.
 
Завхан аймгийн хувьд ялангуяа говийн сумдуудад хатуулаг ихтэй устай учраас хавдраар өвчилсөн хүмүүсийн тоо бас нэлээн их байдаг. Тийм учраас малчдын эрүүл мэндийг сайжруулах тал дээр Эрүүл мэндийн сайдтайгаа хамтарч ажиллана гэж итгэж байна. Ингээд Засгийн газрын үйл ажиллагааны хөтөлбөрийн хамгийн сүүлийн хөдөөгийн хөгжил гэсэн 11 зүйл, заалттай зорилтууд байгаа. Энэ зорилтуудыг бүрэн биелүүлж сайн хэрэгжүүлэхэд бүх сайд, холбогдох байгууллагуудтайгаа хамтран ажиллана. Тэгээд Завхан аймаг бол, би дахиад хэлье. Өнөөдөр Улиастай хот Улаанбаатар хоттой холбогдоогүй ийм аймаг байгаа. Үүнээсээ үүдээд хөгжлийн хоцрогдлоороо аймаг, орон нутгуудын сүүл мушгиж явдаг учраас ирэх дөрвөн жил хөдөөгийн хөгжилд тавьсан зорилтууд Завхан аймагт бас үр дүнтэй хэрэгжихэд та бүхнийгээ хамтарч ажиллана гэж итгэж байна. Бүгдэд нь амжилт хүсье. Баярлалаа.
 
Т.Аюурсайхан: Уул уурхай, хүнд үйлдвэрийн сайд, Зам, тээврийн хөгжлийн сайд, Эрүүл мэндийн сайд нарт чухал саналууд хэллээ. Энэ саналуудыг нь анхаарч ажиллахыг хүсье. Хөдөлмөр, нийгмийн хамгааллын сайд Ариунзаяа 95 дугаар микрофон дээр хариулъя.
 
А.Ариунзаяа: Баярсайхан гишүүний асуултад хариулъя. Түрүүн, манай яамны эрхлэх асуудлын хөдөлмөр, нийгмийн хамгааллын бодлогын хүрээндээ гэр бүл, хүүхэд, залуучууд, ахмад настан, хөгжлийн бэрхшээлтэй иргэдийн эрхийг дээдэлсэн нийгмийн бүхий л бүлгийн оролцоог хангасан, хүний хөгжлийн цогц бодлогыг хэрэгжүүлж дараах бодлогуудыг бас нийгмийн бүлэг болгондоо хандсан бодлогуудыг хэрэгжүүлнэ гэж Чинзориг сайдад хариулт болгож хэлсэн. Гэсэн хэдий ч манай Засгийн газрын үйл ажиллагааны хөтөлбөр дотор зөвхөн хүний хөгжлийн бодлогыг Хөдөлмөр, нийгмийн хамгааллын яам хариуцна гэснээр бас ойлгож болохгүй. Хүний хөгжлийн бодлого гэж бүхэл бүтэн бүлэг байгаа.
 
Ер нь манай Засгийн газрын үйл ажиллагааны хөтөлбөр ч биш, ер нь манай улсын 2050 хүртэлх урт хугацааны хөгжлийн бодлого ч гэсэн өөрөө тэр чигээрээ хүний хөгжилд чиглэсэн ийм бодлого гарсан. Бүхий л яамдын хэрэгжүүлж байгаа ажил бол ерөөсөө л хүний хөгжлийн төлөө байгаа шүү дээ. Тэгэхээр энийг зүгээр нэг яамны асуудлаар жижгээр нь харж ердөө болохгүй. Дээрээс нь та ч гэсэн Хөдөлмөр, нийгмийн хамгааллын яам, Эрүүл мэндийн яам, Боловсролын яам зэрэг яамдын сайдтай уулзалт хийсэн шүү дээ. Энэ бол томоор нь харах ёстой ийм салбар. Цаашдаа бүхий л оролцоог хангасан бодлогуудаа хэрэгжүүлж явна гэж хэлье дээ. Энэ дээр илүүтэй манай Хэрэг эрхлэх газрын дарга Оюун-Эрдэнэ илүү нарийвчилсан хариулт өгөх болов уу, та тусалж дэмжиж өгөөч ээ гэж хүсье. Хүний хөгжлийн бодлогыг бид нар алсаар, томоор харсан нь зүйтэй байх аа гэж бодож байна.
 
Т.Аюурсайхан: Хариулт болсон уу? Баярсайхан гишүүнд 1 минут өгье. Асуултаа тодруулъя.
 
Б.Баярсайхан: Мэдээж бид нар цоо шинэ, илүү хөгжлийн, цоо шинэ ч юу байхав, өнөөдөр явж байгаа бодлого дээрээ бид нар бодлогогүй улс бас биш. Хамгийн гол нь эрүүл мэнд, боловсрол, хөдөлмөр, нийгмийн хамгааллын салбарт маш их шүүмжлэл ирдэг. Тэгээд салбарын уялдаа холбоо яригдаад байдаг. Тийм учраас энийг зангидсан ийм бодлого хэрэгтэй л гэдгийг би хэлээд байгаа юм. Тийм учраас та бүхэнтэй хамтарч уулзсан. Би танаас асуусан асуулт нь та энэ ажил дээрээ анхаарлаа тавьж эхэлсэн үү, ямар нэгэн гадаад орнуудын хөгжлийн бодлогыг судалж эхэлж байгаа юу, хамгийн гол нь энэ дөрвөн жил энэ хэрэгжих үйл ажиллагаандаа төсөв мөнгөө тусгасан уу гэдэг л асуулт асуусан юм.
 
Дээрээс нь нэмээд хэлэхэд өчигдөр жишээлбэл, танай харьяа Гэр бүл, хүүхэд, залуучуудын газар чинь 2019 оны төсвийнхөө гүйцэтгэлийг ярихдаа хүүхэд хамгааллынхаа үр дүнг ерөөсөө ярьж чадахгүй байна лээ. Тийм учраас энэ ч гэсэн өнөөдрийн бидний энэ хэрэгжүүлэх гээд байгаа бодлоготой уялдсан ийм чухал асуудал юм.
 
Т.Аюурсайхан: 95 дугаар микрофон дээр тодорхой хариулъя, Ариунзаяа сайд. Үйл ажиллагаагаа эхэлсэн үү, төсөв мөнгөө суулгасан уу зэрэг.
 
А.Ариунзаяа: Бодлогын хүрээнд ажлуудаа хийгээд эхэлчихсэн байгаа нь өөрөө манай бүхий л бодлогуудыг хамаарна гэдгийг дахиж тодруулж хэлье дээ. Зөвхөн манай салбарын дангаараа хариуцах асуудал биш. Төрөөс хүн амын хөгжлийн талаар баримтлах бодлого гэж байгаа. Энэ хөтөлбөрөө хэрэгжүүлж байгаа. Тэгээд цаашаа илүү гүнзгийрүүлээд бүхий л салбаруудын уялдаа холбоог хангаад явна. Ер нь энэ Засгийн газрын үйл ажиллагааны хөтөлбөр маань тэр чигтээ л хүний хөгжлийг хангах, чинээлэг дундаж давхаргыг бий болгох, баялгийн зөв хуваарилалтыг хийх, хүнээ хөгжүүлэх, эрүүл мэнд, боловсрол гэх мэтчилэн бүхий л асуудлуудыг шийдвэрлэх ийм хөгжлийн бодлого байгаа л гэж ойлгож байна шүү дээ.
 
Т.Аюурсайхан: Оюун-Эрдэнэ гишүүн нэмээд хариулъя, 1 минут болох уу? Товчхон хариулчих аа.
 
Л.Оюун-Эрдэнэ: Баярсайхан гишүүн ээ, Энх-Амгалан дарга дээр ажлын хэсэг байгуулагдангуут тэр ажлын хэсгийн гишүүдтэй Засгийн газрын ажлын хэсэг бас ийм хамтарсан гурван удаагийн уулзалт хийхээр Энх-Амгалан даргатай тохирсон байгаа. Энэ дээр тавигдаж байгаа таван бүлэг дотроо тухайн мэргэжлийн референтүүд болон холбогдох байгууллагуудтай. Тэр хүний хөгжлийн уулзалт дээр би оролцоод, тэрний өмнө хоёулаа уулзаад яг ямар байдлаар томьёолбол зүгээр вэ гэдгийг ярилцаад явчихъя тэгэх үү?
 
Т.Аюурсайхан: Учрал гишүүн асуулт асууя.
 
Н.Учрал: 2020 онд Их Хурлын сонгуулийн тойрог бүр дээр хамгийн их яригдсан сэдэв бол манай Оюун-Эрдэнэ сайдын санаачилж, манлайлж мөрийн хөтөлбөрт оруулсан хуримтлалын нэгдсэн сан байгаа юм. Гэхдээ энэ Засгийн газрын үйл ажиллагааны хөтөлбөрийг харахаар Барилга, хот байгуулалтын салбар дээр энэ 150 мянган айлын орон сууцыг бий болгоно, ипотекийн 4-6 хувийн урьдчилгаатай оруулна гэдэг ийм заалттай байгаа юм. Тэгээд, эргээд эцэстээ энэ Мөнхбаатар сайдын ажил юм шиг болчих вий дээ гэдэгт би их санаа зовж байна. Яагаад гэхээр энэ орон сууцтай болгох ажлыг, энэ урьдчилгаагүйгээр нийгмийн даатгалын шимтгэлээ төлж байвал та бүхэнд орон сууцад орох боломжийг энэ сангаар дамжуулж нээнэ гэдэг асуудлыг тойрог бүр дээр ярьсан байхгүй юу. Тэгэхээр энийг бүр онцгой анхаарах ёстой байгаа юм.
 
Энэ бол цэвэр тэр сангийн менежмент, тэр хуримтлалын нэгдсэн сан чинь өөрөө хөрөнгийн зах зээл дээр л том тоглогч болж байж тэр орон сууцны хөрөнгө оруулалт чинь яригдана. Тэгэхээр Засгийн газрын гишүүд бас өнөөдөр байгаа учраас хэрвээ энэ 150 мянган айлын орон сууцыг шийдэхэд хэрвээ Хөдөлмөр, нийгмийн хамгааллын яам хуваарилалтын тогтолцооноос хуримтлал руу шилжихгүй бол Барилга, хот байгуулалтын яам яагаад ч хийж чадахгүй ээ. Санхүүгийн зохицуулах хороо тайлан нэгтгэдэг ажлаа болиод даатгалынхаа сангуудыг бий болгоход анхаарахгүй бол бас чадахгүй ээ. Хөрөнгийн бирж өнөөдрийн нэг ТҮЦ шиг ажиллаад байвал бас чадахгүй ээ. Сангийн яам Хөрөнгийн биржийг дэмжсэн бодлого явуулахгүй бол санхүүгийн зах зээлээ дэмжихгүй бол энэ хийгдэхгүй.
 
Хувийн тэтгэврийн хуулийг өргөн барьсан байгаа, Их Хурлын гишүүд. Тэр хууль дээр бол хэрвээ 100 хувь сайн дураараа хувийн тэтгэврийн сангууддаа төлөөд яв гэдэг ийм байдал руу хэрвээ очих юм бол энэ Засгийн газар орохгүйгээр Их Хурлаар хэлэлцээд явчих юм байна лээ. Одоо байгаа насан туршийн даатгал төлөөд байгаа хэрэглэгчдийнхээ эрх ашгийг хамгаалах гэж энэ хуулийг хийгээд байгаа юм. Тэгэхээр нэг ёсондоо энийг Засгийн газар дээр бүхэлдээ хуваарилалтын тогтолцоогоо хуримтлал руугаа шилжүүлээд, Нийгмийн даатгалын сангаас Тэтгэврийн санг салгаад баялгийн сангийнхаа дэргэд аваачиж байж, Нийгмийн даатгалын сан өөрөө төсөвтэйгөө зэрэгцэхээ больж байж, энэ ажил хийгдэж, энэ 150 мянган айлын орон сууц, бага өртөгтэй орон сууц, түрээслээд өмчлөх гэсэн энэ ажлууд хийгдэнэ гэдгийг л Засгийн газар дээр сайн яриасай гэж би Засгийн газрынхаа гишүүдээс хичээнгүйлэн хүсэж байна. Тэрнээс энэ бол зөвхөн барилгын салбар биш ээ. Энийг ямар хэлбэрээр ярьж байгаа вэ гэдэг талаар Барилга, хот байгуулалтын сайдаас асууя.
 
Хоёрт, бид нар өнгөрсөн хугацаанд гэр хороолол, дэд бүтцүүдийг шийдвэрлэх гээд олон янзаар үзсэн. Жишээ нь Улаанбаатар хот дээр Чингэлтэй дүүрэг дээр Оюунчимэг гишүүний тойрог дээр хийгдсэн шинэ хороо дэд бүтцийг нь оруулаад байгаа ажлыг одоо жишээ нь манай Сонгинохайрхан дүүрэг дээр өмнөх оны төсөвт тавиад, одоо бас ажил нь ингээд эхэлж байгаа юм. Тэгэхээр энэ шинэ хороо гэдэг дэд бүтцийг гэр хороолол руу тавих ажлуудыг зэрэгцүүлж явуулахгүй бол айл болгоныг орон сууцанд оруулна гэдэг чинь бас энэ дөрвөн жилд бүтэшгүй зүйл ээ. Тэгэхээр энэ ажил буюу Зөв гэр, Шинэ хороо гээд байгаа энэ дэд бүтцийг гэр хороолол руу оруулах ажлууд дээр Барилга, хот байгуулалтын яам ямар бодлого барьж байгаа вэ гэдэг зүйлийг бас онцгойлж асуумаар байна.
 
Мөн Зам, тээврийн хөгжлийн сайдаас нэг асуулт байна. Бид нар өнгөрсөн хугацаанд ерөнхий зориулалтын нислэгийг хөгжүүлнэ гэдэг их олон зорилтуудыг өмнөх сайдууд тавьдаг байсан. Орон нутгийн аэродромуудыг сэргээх, орон нутгийнхаа нисэх буудлуудыг сэргээх үйл ажиллагааг явуулах юм бол энэ бол маш олон салбарт бас шууд хамааралтай ажил байгаа юм. Тэгэхээр ерөнхий зориулалтын нислэгийг хөгжүүлэх чиглэлээр ямар бодлого барьж байгаа вэ? Мөн манай энэ Цахим бодлогын байнгын хороон дээр Дроны хуулийг гаргах хэрэгтэй гээд олон эрдэмтэд санал өгөөд байх юм. Энэ мэдээллийн аюулгүй байдалтай холбоотой. Ийм ажил хийгдэж байгаа юу?
 
Т.Аюурсайхан: Барилга, хот байгуулалтын сайд Мөнхбаатар индрийн микрофон дээрээс хариулъя.
 
Б.Мөнхбаатар: Учрал гишүүний асуултад хариулъя. Улаанбаатар хотын гэр хороолол ер нь дөрвөн чиглэлээр цаашдаа хөгжих ёстой гэж ойлгож байгаа. Нэгдүгээрт, инженерийн шугам сүлжээнд ойрхон байгаа гэр хорооллын дахин төлөвлөлт байдлаар орон сууц болж явна. Өнөөдөр Улаанбаатар хотын 40 гаруй хувь нь л инженерийн шугам сүлжээтэй байгаа. Инженерийн шугам сүлжээ төвлөрсөн шугам сүлжээ хүрч чадахгүй байгаа. Сая Чингэлтэй дүүргийн 7 дугаар хороонд бид нар бичил төв байдлаар 200, 300 зуун айлуудын дунд шийдэж байгаа шийдлүүд бол байгаа. Манай яамнаас Сүхбаатар дүүргийн 18 дугаар хороо, Сонгинохайрхан дүүрэгт бас ажлууд хийгээд явна. Ер нь Нийслэлийн иргэдийн Төлөөлөгчдийн Хурлаар 50 ийм байршил байх ёстой гэж баталсан байгаа. Нийт энэ бүтцийг хийхэд 10 гаруй тэрбум төгрөгийн асуудлууд шийдэгдэж байх хөрөнгө оруулалт байгаа.
 
Ер нь эндээс тулгамдаж байгаа асуудал дараа нь бид нар ашиглалтыг нь харж байгаад ашиглалт дээр нь бас анхаарах ёстой юмнууд гарч ирж байгаа. Гэр хорооллын дунд контор болно, шугам сүлжээ бөглөх гээд энэ дээр нь бид нар анхаараад явна гэж ойлгож байгаа. Гуравт, гэр хорооллыг бид нар дандаа орон сууц барихаас гадна инженерийн шугам сүлжээ, төвлөрсөн шугам сүлжээ тавиад, Азийн хөгжлийн банкны шугамаар тухайлбал, Баянхошуу, Сэлбэ гээд энд орлогод нийцсэн орон сууцыг төлөвлөх ажлуудыг хийгээд явж байгаа юм.
 
Дараа нь, та 150 мянган айлтай холбож хөндөж асуулаа. Энэ бол үнэхээр Монгол Улс үнэхээр хуваарилалтын тогтолцооноос хуримтлал руу шилжих гэсэн нийгмийн даатгалын тогтолцооны шинэчлэлтийг ярьж байх шиг байна. Нийгмийн даатгалын таван сан нь яаж тэр рүүгээ чиглээд явах вэ гэдэг зорилгыг бид нар салбар дунд, зөвхөн Засгийн газар төдийгүй Их Хурлын байгууллагууд бас орж ирж энэ тогтолцооны өөрчлөлтүүдийг хийх ёстой байгаад байгаа. Энэ дунд бол ер нь 150 мянган айлыг хэрэгжүүлэх тогтолцоог удахгүй энэ мөрийн хөтөлбөр батлагдсаны дараа салбар дундын ажлын хэсгүүд гарч олон талаас нь авч үзэх ёстой юм байна лээ. Тэр хуримтлалын тогтолцоонд шилжсэний үр дүнд орон сууц авах, эсхүл боловсролын төлбөрөө төлүүлэх гээд олон янзын хувилбарууд байх юм байна лээ. Энэ хүрээндээ бид нар холбогдох яамд, Засгийн газар, Их Хурлын өөрөөр хэлбэл, Санхүүгийн зохицуулах хороо, Монголбанк гээд олон байгууллагууд орж хамтарч ажиллаад энэ гаргалгаанд үе шаттай шийднэ гэж ойлгож байгаа.
 
Т.Аюурсайхан: Зам, тээврийн хөгжлийн сайд Халтар 95 дугаар микрофон дээр хариулъя.
 
Л.Халтар: Учрал гишүүний асуултад хариулъя. Энэ чухал сэдэв шүү. 2019 онд Монгол Улсын Засгийн газраас ерөнхий зориулалтын нислэгийг хөгжүүлэх хөтөлбөр батлагдсан. Энэ хөтөлбөрийн хүрээнд бид нар Монголд байж байгаа хувийн хэвшлийн дөрвөн онгоц байгаа, 8-10 хүний суудалтай. Энийгээ бид нар алслагдсан аймгуудыг дөрвөн бүс болгож хуваагаад, Ховд-Говь-Алтай, Увс-Баян-Өлгий, Баянхонгор-Говь-Алтай, Дорнод-Сүхбаатар гэсэн. Энэ аймгуудад нисэхийг нь нисгэе гэдэг ийм чиглэлээр дэд хөтөлбөр болгоод ингээд Засгийн газрын мөрийн хөтөлбөр батлагдсаны дараа яамныхаа ажлын төлөвлөгөө болгоод хийхээр төлөвлөж байна.
 
Таны сая хэлсэн энэ хүрээнд томоохон сум, суурин газруудад ерөнхий зориулалтын агаарын хөлгийн байнгын болон түр ажиллагаатай хөөрч буурах зурвас 90 байршилд ажлыг эхлүүлнэ гээд ингээд заачихсан. Энд бол саяын нэр дурдсан аймгуудын алслагдсан сумд бас орж ирж байгаа юм. Дээрээс нь эмнэлгийн түргэн тусламж, онцгой байдлын үйл ажиллагаатай уялдуулж орон нутгийн нисэх буудлуудын үйл ажиллагааг үргэлжлүүлнэ гээд бас ороод ирсэн. Энэ бүгд нэг цогц асуудал болоод цаашдаа явна гэж байгаа.
 
Т.Аюурсайхан: Доржханд гишүүн асуулт асууя.
 
Т.Доржханд: Баярлалаа. Аль намуудын сонгуулийн мөрийн хөтөлбөр нь хуулиараа Монгол Улсын урт хугацааны бодлоготой уялдсан байх ёстой, нэгдүгээрт. Хоёрдугаарт бол Үндэсний аудитын газар энийг нь боломжтой гээд дүгнэсэн байх ёстой. Тэгээд үүн дээрээ үндэслээд хэрэгжиж болохуйц ийм мөрийн хөтөлбөрүүдийг намууд дэвшүүлээд түүнийгээ засгийн эрхээ авах юм бол биелүүлдэг байх ёстой. Түүнийгээ мөрийнхөө хөтөлбөрт тусгадаг байх ёстой. Энэ жишгийг одооноос маш сайн хэвшүүлээд явах нь зүйтэй байх аа.
 
Үүнтэй холбоотойгоор Оюун-Эрдэнэ сайдаас асуулт байна. МАН-ын мөрийн хөтөлбөрт орлоготой иргэнийг бий болгоно, ядуурлыг хоёр дахин бууруулна гээд заасан байна. Тов тодорхой. Одоо ядуурлын түвшин 30 хувьтай байгаа. Дөрвөн жилийн дараа 15 хувь болох нь ээ. Гэтэл үндсэн чиглэлд болохоор үүнийгээ 28.4 хувиас 20 хувь болгоно таван жилийн дараа гээд тусгасан байна. Харин Засгийн газрын үйл ажиллагааны хөтөлбөрт болохоор ядуурлыг тууштай бууруулна гээд тодорхойгүй, тоо байхгүй зүгээр мөлийлгөсөн байна.
 
Дараа нь, эрүүл иргэн гээд. МАН-ын мөрийн хөтөлбөрт жил бүр заавал хамрагдуулна. Хэнийг вэ гэхээр иргэн бүрийг эрүүл мэндийн оношилгоонд гэж. Гэтэл үндсэн чиглэлд болохоор хамралтыг нэмэгдүүлнэ, Засгийн газрын үйл ажиллагааны хөтөлбөрт болохоор тогтмол хамрагдах нөхцөлийг сайжруулна гээд. Тэгээд цаашаа явах юм бол Эх, нярай, эмэгтэйчүүдийн үндэсний төвийн хоёрдугаар хэсгийг байгуулна гэж заасан. Гэтэл үндсэн чиглэл, мөрийн хөтөлбөр дээр нь аль аль нь байхгүй байна. Улсын хэмжээнд ерөнхий боловсролын сургуулийн 80-аас доошгүй хувийг нэг ээлжтэй болгоно гэсэн нь байхгүй, тусаагүй. Нүхэн жорлонтой бүх цэцэрлэг, сургууль, дотуур байрыг орчин үеийн ариун цэврийн өрөөтэй болгож хүүхдэд ээлтэй орчныг бүрдүүлнэ гэсэн, байхгүй. Аль алинд нь байхгүй. Эгийн голын усан цахилгаан станцыг эхлүүлнэ гэж МАН-ын мөрийн хөтөлбөрт тодорхой байна. Энэ байхгүй. Байлгийн санд жилдээ 1 их наяд төгрөгийг хуримтлуулна, байхгүй. Жилдээ 1 их наяд төгрөгөөс багагүй хуримтлалыг бий болгоно. Энэ байхгүй байгаа шүү. Эдгээрийгээ хэзээ яаж тусгах юм бэ?
 
Хоёр дугаар асуудал нь үндсэн чиглэл дээр болохоор ингээд маш ерөнхий ерөнхий заалтууд байгаа. Гэхдээ үйл ажиллагааны үзүүлэлтүүдийг нь ийм шалгуур үзүүлэлтүүд, индексүүдээр үр дүнг нь тооцно гэчихсэн байдаг. Гэтэл жинхэнэ үйл ажиллагааны төлөвлөгөө чинь Засгийн газрын мөрийн хөтөлбөр шүү дээ. Тэгээд Засгийн газрын мөрийн хөтөлбөрийнхөө үр дүнгүүдийг тооцох үзүүлэлтүүдийг ард талд нь хавсаргахгүй юм уу? 2021 онд ийм үйл ажиллагаа явуулах нь, 2022 онд ийм үр дүнтэй байна, 2023 он, 2024 онд ийм ийм байна гээд. Тэгээд тэрэн дээр чинь үндэслээд бид нар Засгийн газарт дүнгээ тавьдаг баймаар байна шүү дээ. Иргэд нь бас дүнгээ тавьдаг баймаар байна шүү дээ. Ингээд мөлийлгөчихөөр чинь энэ чинь яг л нөгөө хэрэгжихгүй цаасны дахиад нэг хэлбэр болчих гээд байна. Таван жилийн хөтөлбөр нь маш ерөнхий мөлгөр, дээрээс нь Засгийн газрын мөрийн хөтөлбөр нь маш ерөнхий мөлгөр ийм байна.
 
Маш олон Байнгын хороодууд дээр асуусан. Тэгээд Оюун-Эрдэнэ сайд болохоор Байгаль орчны сайдаас асуугаарай гээд. Байгаль орчны сайд энд байж байх шиг байна. Тэгээд ганц асуулт асууя. Үндсэн чиглэлд болон Засгийн газрын мөрийн хөтөлбөрт тодорхой бичсэн нэг зүйл байна. Түүхэн аялал жуулчлалыг хөгжүүлэх ажлын хүрээнд Мянганы суут хүн Чингис хаан цогцолборын ажлуудыг цогц байдлаар дуусгаж, Монголын нууц товчооны дурсгалт газруудыг хамгаалах, олон улсад сурталчлан таниулах, дэд бүтцээр холбох ажлуудыг үе шаттай зохион байгуулна гээд. Энэ дээр бол их хэмжээний мөнгө тусаж байна гэж ойлгогдож байгаа. Тэгээд одоо Байгаль орчны сайдаас асууя. Яг хэдий хэмжээний хөрөнгө оруулалт хийх юм бэ? Үр дунд нь хэчнээн жуулчдыг татах юм бэ? Тэгээд өгөөж нь юу байх юм бэ гэж. Азийн хөгжлийн банкнаас.
 
Т.Аюурсайхан: Оюун-Эрдэнэ сайд хариулъя.
 
Л.Оюун-Эрдэнэ: Хөгжлийн бодлого, төлөвлөлтийн хуулиар таван жилийн үндсэн чиглэл, бас энэ хуулиар дөрвөн жилийн Засгийн газрын үйл ажиллагааны хөтөлбөр гарч байгаа. Үйл ажиллагааны хөтөлбөр нь өөрийн хавсралттай. Үндсэн чиглэл нь бас өөрийн хавсралттай. Энэ дотор техник, эдийн засгийн үндэслэлүүд нь, тэгээд оноороо хэрэгжих санхүүжилтийн хуваарь гараад явж байгаа. Энэ хоёр бодлогын баримт бичиг батлагдсаны дараа нэг жилээр үндсэн чиглэл, мөн улсын төсөв батлагдаад л ингээд явдаг хуультай шүү дээ. Тэгэхээр энэ хуулийн дагуу л хийж байгаа. Та хууль тогтоогч. Шаардлагатай гэвэл энэ хуулиудыг засах, өөрчлөх боломж нь танд байгаа болов уу гэж бодож байна. Бид нар энэ мөрийн хөтөлбөрүүдийг харьцуулж хараад, заримыг нь нэгтгээд хийсэн. Гэхдээ саяын таны дурдсан зүйлүүд байгаа. Тэрийг та бас надтай уулзаад ч юм уу, ярилцаад би танд заалт бүрээр нь энэ нь энэнтэй холбогдож байгаа, ийм байгаа гээд ярьж болох байх.
 
Ер нь би бас нэг зүйлийг хэлчихье гэж бодоод. Орон нутгийн сонгууль дөхөж байгааг ойлгож байгаа юм. Та бол харьцангуй миний бодлоор энэ парламент дотор байгаа боловсролтой, нэлээн тийм тоонд үндэслэдэг залуучуудын нэг гэж би хувьдаа итгэж байгаа. Тэгээд л ийм жижиг улс төр хийх гээд л байгаа нэг ийм юм цухалзаад л байгаа юм. Өнөөдрийн хэвлэлийн бага хурлыг чинь бас харсан. Танд би албан захидал явуулсан. Та үнэхээр л энэ дээр санаа зовж байсан юм бол оролцоод явах өргөн боломж танд бүтэн нэг сар байсан. Тэгээд ер нь таны ч бас мөрийн хөтөлбөр. Яагаад гэхээр та парламентын гишүүнээр сонгогдчихсон. Дөрвөн жилийн дараа тантай ч гэсэн сонгогчид чинь хариуцлага тооцох, юу хийсэн бэ, ямар мөрийн хөтөлбөрт яаж орсон бэ гэдэг байдлаар л ярих болов уу гэж би хувьдаа бодож байна.
 
Бүтээлч байдлаар хамтаръя гэж байгаа бүх хүмүүстэй бид нарын хувьд хамтарч явна. Яг адилхан улс төржөөд байвал яг адилхан улс төржөөд бас явж чадна гэдгийг бас хэлэхийг хүсэж байна. Тэгэхээр саяын ярьсан индикатор үзүүлэлтүүдтэй холбоотой асуудал дээр та ажлын хэсэг дээр ороод ч ажилласан болно. Хамтарч ажиллаж болно. Шаардлагатай бол би танд заалт бүрээр нь тулгасан хүснэгт надад бас байгаа. Энийг бид нар бүгдийг нь үзээд аль аль нь яаж явах вэ гээд. Тэгээд нийгэмд өгүүлбэр нь өөр болчихсон байна, өгүүлбэрийнх нь томьёолол нь өөр болчихсон байна гэдэг мессэжийг өгөх гээд л хичээгээд байгаа юм аа даа? Тийм юм байхгүй. Бид нар амласан зүйлээ хэрэгжүүлээд явна.
 
Энэ хөтөлбөрт мөлгөр юм байхгүй. Та Засгийн газрын 30 жилийн хөтөлбөрүүдийг бүгдийг нь аваад ширээн дээрээ өрөөд үзээрэй. Хамгийн тодорхой мөрийн хөтөлбөр энэ удаагийнх болж байгаа юм. Хамгийн анх удаа хэвтээ цаасан дээр төлөвлөгдсөн үйл ажиллагааны үндсэн чиглэл таван жилээр гарч байгаа анхны тохиолдол. Техник, эдийн засгийн үндэслэлтэй, үндэслэлгүй бүх энэ асуудлуудыг бас шийдэхийг хүсэж байгаа анхны тохиолдол. Энэ нь зөвхөн дөрвөн жил ч биш, цаашдаа ингээд явах ийм тохиолдлуудын жишиг болоосой л гэдэг байдлаар бодож энэ хөтөлбөрүүдийг хийгээд явж байгаа юм гэдгийг бас танд тайлбарлах нь зүйтэй байх аа гэж бодож байна. Баярлалаа.
 
Т.Аюурсайхан: Байгаль орчин, аялал жуулчлалын сайд Сарангэрэл нэмж хариулъя.
 
Д.Сарангэрэл: Доржханд гишүүний асуултад хариулъя. Түрүүн би бас гишүүдийн асуултад хариулахдаа зарим мэдээллүүдийг өгсөн байгаа. Монгол төрийн бодлого аялал жуулчлалыг эдийн засгийн тэргүүлэх салбарын нэг гэж тодорхойлж, Засгийн газрынхаа үйл ажиллагааны мөрийн хөтөлбөрт оруулж байгаа. Энэ утгаараа аялал жуулчлалыг бүсчилж, төрөлжүүлж хөгжүүлэх ийм бодлого барьж байна. Энэ хүрээнд таны асуусан Хөвсгөл аймагт байгалийн чиглэлийн, Хэнтий аймагт түүхэн чиглэлийн аялал жуулчлалыг бүсчлэн хөгжүүлэх ийм зорилт тавин ажиллаж байгаа. Гэхдээ хоёрхон аймагт аялал жуулчлалын салбарыг хөгжүүлнэ гэсэн үг биш, 21 аймаг, түүнчлэн 9 дүүрэгт өөрт байгаа боломж дээрээ тулгуурлан өв, соёл, дурсгалт газрууд дээрээ түшиглэсэн ийм аялал жуулчлалыг хөгжүүлэх ийм зорилт тавьж байгаа.
 
2019 оны байдлаар аялал жуулчлал нийтдээ Монгол Улсад 88 мянган ажлын байр бий болгосон. Засгийн газрын мөрийн хөтөлбөрт энэ дөрвөн жилийн хугацаанд жуулчдын тоог 1 саяд хүргэнэ гэдэг ийм хэмжигдэхүйц тоо тавьсан байгаа. 2019 онд 577 мянган жуулчин манай эх оронд гаднаас ирсэн бол энэ жилийн хувьд дотоодын жуулчид маань эх орондоо 500 гаруй мянган хүн аялчихаад ингээд байж байгаа. 88 мянган хүний маань ажлын байрны тоо 30 хувиар буурсан. Энэ бол Ковид-19-тэй холбоотой гэдгийг та мэдэж байгаа. Бид бол дөрвөн жилийн хугацаанд аялал жуулчлалын салбараас 100 мянган ажлын байрыг бий болгоно гэж ингэж төлөвлөж байгаа.
 
Түүхэн аялал жуулчлалын хүрээнд Хэнтий аймагт Эзэн Чингисийнхээ төрсөн нутагт түүхэн аялал жуулчлалын цогц байгууламжуудыг өртөөлөн барих ийм төлөвлөгөөтэй байгаа. Тухайлбал, Чингис хаан цогцолбор бол Хэнтий аймгийн Дадал суманд баригдана. Хэнтий аймгийн Биндэр суманд одоогийн байдлаар 6-7 давхар барилгатай тэнцэх Эзэнт гүрэн, Их хуралтай гэдэг цогцолбор нэлээн сайн явж байна. Би газар дээр нь очиж танилцлаа. Сошиал орчинд яваад байгаа шиг тал дээр ганц цэг байгаа тухай асуудал биш байна. Урлагийн гавьяат зүтгэлтэн Эрдэнэбилэг агсан эхлүүлсэн, одоо Төртогтох гавьяат маань үргэлжлүүлж байгаа, манай судлаачид, түүхчид, археологичид, оролцсон ийм томоохон бүтээн байгуулалт бий болж байна. Энэ бол бид Эзэн Чингисийн маань төрсөн нутаг гээд хоосон тал газар заагаад байхгүй, бүхэл бүтэн түүхийг өгүүлэх ийм байгууламжуудыг барьж байгуулж байна.
 
Үүнд улсын төсвөөс одоогоор 7.5 тэрбум төгрөг төсөвлөж байгаа. Хэмнэлтийн горимтой холбоотойгоор зарим төсөв хасагдаж байна. Өнгөрсөн парламентад Азийн хөгжлийн банкны шугамаар аялал жуулчлалыг бүсчилж хөгжүүлэх хүрээнд 38 сая долларын хөнгөлөлттэй зээлийн хүрээнд энэ үйл ажиллагаа эхэлсэн байгаа. Үүний 50 хувь нь Хэнтий аймагт, 50 хувь нь Хөвсгөл аймагт хэрэгжих юм. Одоогийн байдлаар ажлууд эхлээд явж байгаа. Тэр дундаа Чингис хаан, Дадал суманд баригдах энэ цогцолборын маань ТЭЗҮ-ийн ажил үндсэндээ хийгдээд дуусаж байна.
 
Ер нь өртөөчилнө гэдэг маань Эзэн Чингисийн үүх түүхтэй холбоотой сумдад байгууламж баригдаад явна гэсэн үг. Тухайлбал, Дадал суманд Чингис хаан цогцолбор, Биндэрт бол Монголын Эзэнт их гүрэн Их хуралдай цогцолбор, бас өөр суманд бол хүлэг баатар Боорчи Андлалын өргөө зэрэг түүхийг өгүүлсэн, жуулчид маань өртөөлөөд ингээд Эзэн Чингисийн үеийн XIII зууны Монголын дэлхийн талыг эрхшээж байсан тэр түүхийг биетээр харах ийм боломжийг бүрдүүлсэн цогцолборууд босож сүндэрлэнэ гэдгийг танд хэлье. Баярлалаа.
 
Т.Аюурсайхан: Доржханд гишүүн тодруулъя, 1 минут
 
Т.Доржханд: Баярлалаа. Сарангэрэл сайд аа, уг нь маш тодорхой асуугаад байгаа юм. Яг ямар хэмжээний хөрөнгө оруулалт хийгээд, яг энэ төслөөс ямар хэмжээний өгөөж бий болох юм бэ? Хэчнээн жуулчин төслөөс шалтгаалж ирэх юм бэ гэж асуугаад байгаа л даа. Та өнөөдөржингөө л энэ тал дээр “би биеэрээ очсон, энэ их гоё, шал өөр юм байгаа шүү” л гэж яриад байнаа. Тэгэхээр асуултаа ойлгож, хариулж өгөөч ээ гэж бас хүсэж байгаа юм.
 
Хоёрдугаарт, Засгийн газрын сайд нарт Оюун-Эрдэнэ сайд аа, таны оруулж ирсэн цаасан дээр байгаа зүйлийг би асууж байгаа. Харин та өөрөө улс төржүүлж хариулаад байгаа шүү. Тэгээд оруулж ирснээс чинь өөр гадуур зүйл ерөөсөө асуухгүй байгаа. Их эмзэг байна шүү. Жижиг улс төр үү, том улс төр үү гэдгийг та тодорхойлохгүй байх. Хоёрдугаарт, миний бас Засгийн газарт танаас өмнө маш олон Засгийн газрын мөрийн хөтөлбөр дээр өөрөө сууж ажиллаж байсан юм. Ихэнхийг нь бас би хийж байсан юм. Тийм болохоор бас битгий ингэж харьцуулаач ээ. Асуудал асууж байгаа, бодитой тоо, факт, та нарын тараасан материал дээр чинь би.
 
Т.Аюурсайхан: Байгаль орчин, аялал жуулчлалын сайд Сарангэрэл, 1 минут нэмж хариулъя.
 
Д.Сарангэрэл: Гишүүн ээ, та надаас энэ түүхэн аялал жуулчлалтай холбоотойгоор хэр хэмжээний санхүүжилт гарсан бэ гэдгийг асуусан, би түүнд хариулсан. Одоо жуулчдын тоог би танд хэлье. 2019 онд Монгол Улс нийтдээ гаднаас 577 мянган жуулчин хүлээж авсан байдаг. Би тэгээд Засгийн газрын үйл ажиллагааны хөтөлбөртөө дөрвөн жилийн хугацаанд 1 сая жуулчин хүлээж авсан гэсэн ийм хүлээлттэй байгаа. Тэгэхээр энэ дөрвөн жилийн хугацаанд бүсчилсэн аялал жуулчлалын хүрээнд 577 мянган жуулчнаа 1 саяд хүргэнэ гэсэн ийм төлөвлөгөөтэйгөөр эдгээр бүтээн байгуулалтуудыг хийж байгаа. Танд баярлалаа.
 
Т.Аюурсайхан: Адьшаа гишүүн асуулт асууя.
 
Ш.Адьшаа: Эрхэм гишүүдийнхээ оройн амгаланг айлтгая. Засгийн газрын мөрийн хөтөлбөрийг хэлэлцэж байгаа. Энэ хөдөөгийн хөгжлийн бодлого гэдэг дотор залуу малчдынхаа халааг төрөөс яаж дэмжих бодлогын талаар бас асуумаар байна. Өнөөдөр Монгол Улс 60, 70 сая малтай болсон. Монголын түүхийн бүх цаг үеүдэд манай малчин ард түмэн Монголын ард түмний амьдралыг авч явсныг бүх хүн мэднэ. Гэтэл энэ 60, 70 сая малыг ямар хүн маллаж байна вэ гэхээр тэтгэврийн насны, тэгээд ахмад насны хүмүүс ихэнх нь маллаж байна. Энэ хүмүүс хорвоогийн жамаар мөнх бусыг үзэхээр хэнээр малаа маллуулах вэ гэдэг асуудал бидний өмнө тулгарна. Гадаадаас малчин авах уу гэдэг ч асуудал байгаа. Тийм учраас энд төрийн бодлогоор нийгмийн бодлого, эдийн засгийн бодлогоор дэмжиж байж, энэ залуу малчдын халааг хэрэгжүүлэх асуудал төрийн бодлогын нэг байх ёстой гэж ингэж бодож байгаа. Энэ талаар бас Хүнс, хөдөө аж ахуй, хөнгөн үйлдвэрийн сайдаас асууя.
 
Хоёр дахь асуулт. Орон нутагт агаарын бохирдлыг бууруулах талаар төрөөс энэ Засгийн газрын мөрийн хөтөлбөрт ямар бодлогыг хэрэгжүүлэх вэ? Гурав дахь асуулт, Монгол Улс бол өнөөдөр нэмүү өртөг шингэсэн түүхий эдийг үйлдвэрлэж байж Монгол Улсын хөгжил, дэвшил өөр түвшинд гарна гэж бодож явдаг. Өнөөдөр бид бүх нүүрсээ түүхийгээр гадаадад экспортолж байгаа. Энэ Засгийн газрын мөрийн хөтөлбөрт нэмүү өртөг шингэсэн төрийн болон хувийн хэвшлийн коксын үйлдвэрийг барих тийм бодлого байгаа юу?
 
Дөрөв дэх асуулт, Монгол Улсын Үндсэн хуульд өөрчлөлт орж 6.2 гэдэг заалтаар газрын дээрх болон газрын доорх баялаг төрийн болон нийтийн өмч байна, энэ баялгийг Монголын ард түмэн баялгийн сангаар дамжуулж хүртэнэ гэж байгаа. Газрын доорх баялаг бол тодорхой. Гэтэл газрын дээрх баялагт өнөөдөр Монгол оронд байгаа олон ан амьтныг оруулж ойлгож байгаа. Монгол Улс бол жил бүр улаан номонд орсон олон ан амьтныг тодорхой тоогоор агнуулдаг. Заримыг нь Засгийн газрын нууц тогтоолоор гаргадаг, заримыг нь Засгийн газрын ил тогтоолоор агналт явуулдаг. Гэтэл энэний үр өгөөж хаана байна вэ?
 
1990-ээд оноос хойш хэдхэн монополь аж ахуйн нэгжүүд, энэ эрх баригчид Байгаль орчны яамны өөрийнхөө төлөөллөөр дамжуулж энэ ан агнуурыг агнаж ирсэн. Үүний үр өгөөж ямар байдаг вэ? цаашлаад энэ баялгийн сан, дархан цаазтай, улаан номонд орсон ан амьтдыг агнуулах асуудлыг өөр бодлого барьж явах цаг болсон. Энэ талаар ямар бодолтой байна вэ гэсэн ийм асуултуудыг асууя.
 
Т.Аюурсайхан: Хүнс, хөдөө аж ахуй, хөнгөн үйлдвэрийн сайд Мэндсайхан 93 дугаар микрофон дээр хариулъя.
 
З.Мэндсайхан: Адьшаа гишүүний асуултад хариулъя. Малчдын залуу халааг яаж бэлтгэх вэ гэж. Бид нар Засгийн газрын үйл ажиллагааны хөтөлбөр дээрээ “Монгол мал 2” хөтөлбөр гэж дэвшүүлсэн байгаа. Мөн түүнчлэн “Илгээлтийн эзэн” хөтөлбөрийг дэвшүүлж мөрийн хөтөлбөртөө тусгасан байгаа. Ер нь яамны дэргэд Сургалт судалгааны төв гэж байдаг. Энэ дээрээ бид нар залуу малчдыг бэлтгэх, тэднийг орон нутагт амьдрах, мал аж ахуйг хэрхэн эрхлэх талаар сургалт, судалгаа явуулна. Гэхдээ өнөөдөр малчдыг бэлтгэхэд, залуу малчдыг мал дээр гаргахад тэдгээрийн нийгмийн асуудлыг шийдвэрлэх шаардлагатай байгаа. Тэгэхээр бид  нар энэ асуудлыг малчдыг хоршооллыг дэмжих замаар залуу малчдыг малжуулж, нийгмийн асуудлыг шийдвэрлэх замаар энэ асуудлыг шийднэ гэж төлөвлөж байгаа. Баярлалаа.
 
Т.Аюурсайхан: Байгаль орчин, аялал жуулчлалын сайд Сарангэрэл. Орон нутагт агаарын бохирдлыг бууруулах асуудлаар хариулъя.
 
Д.Сарангэрэл: Өмнөх Засгийн газрын нэг томоохон амжилт бол агаарын бохирдлыг 50-55 хувиар бууруулсан ийм амжилт байгаа. Тэр дундаа нарийн ширхэгт тоосонцор РМ2.5, бүдүүн ширхэгт тоосонцор РМ10. 10-ын түвшин бол стандарт ру нэлээн ойртсон гэсэн ийм судалгааны дүн гарсан байгаа. Энэ бол 20 жил яриад 200 сая доллар хэрэглээд хийж чадаагүй ажлыг хоёр жил хүрэхгүй хугацаанд сайжруулсан түлшний үйлдвэр маш богинохон хугацаанд байгуулж, дулааны цахилгаан станцуудын хүчин чадлыг нэмэгдүүлэн 42 мянган айлыг халаагуур хэрэглэх боломж олгосон, түрээсийн орон сууцаар иргэдийг хангасан зэрэг олон аргыг хослуулан энэ агаарын бохирдлыг богино хугацаанд бууруулж чадсан.
 
2002-2004 оны Засгийн газрын үйл ажиллагааны мөрийн хөтөлбөрт агаарын бохирдлыг Улаанбаатар хотод болон аймгуудад 80 хүртэл хувиар бууруулах ийм томоохон зорилт тавьсан байгаа. Энэ зорилтыг 2 дахь сайжруулсан түлшний үйлдвэрийг Налайхад бариад 10 дугаар сарын сүүлчээр ашиглалтад оруулна. Ер нь Улаанбаатарт жилдээ 1.2 сая тонн түүхий нүүрс хэрэглэж байсан. Одоо бол ингээд 600 мянган тонн сайжруулсан түлш үйлдвэрлэж байгаа. Энэний илчлэг чанар, шатах байдлаасаа шалтгаалаад ингээд хоёр дахин бага хэмжээний түлш хэрэглэх ийм боломжийг бүрдүүлсэн байгаа юм.
 
Энэ 10 дугаар сарын сүүлээр Налайхад ашиглалтад орох хоёр дахь шахмал түлшний үйлдвэр ашиглалтад орсноор одоогийн байдлаар Улаанбаатар хотод сайжруулсан түлш хэрэглэж чадахгүй байгаа захын дүүрэг, тэр дундаа Хан-Уул дүүргийн Биокомбинат, Шувуун фабрик, Өлзийт, Сонгинохайрхан, Чингэлтэй дээр 5-8 хороонд сайжруулсан түлш хэрэглэх ийм боломжийг бүрдүүлэх гэж байгаа. Мэдээж хэрэг аймгийн төвүүдэд мөн утааны бохирдлын асуудал байгаа. Үүнийг шат дараатай шийдвэрлэнэ. Бид нар эхний ээлжинд таван аймагт сайжруулсан түлшний үйлдвэр байгуулж агаарын бохирдлыг бууруулахаар төлөвлөж байгаа.
 
Ан амьтны тухайд бол таны хэлж байгаа мэдээллийг, яахав би ч гэсэн бас хэвлэл мэдээллийн хэрэгслээр дамжуулан авч байсан. Ер нь ан агнуурыг зуучлагчаар дамжуулж эрхийг нь олгодог гэдэг ийм мэдээлэл байдаг. 2020 оны тухайд бол ковидтой холбоотойгоор Засгийн газрын ямар нэгэн шонхор шувуутай холбоотой болон ховор ан агнуурын асуудлаар шийдвэр гараагүй байгаа. Ер нь энийг тухайн аймгуудын байгаль орчин, аялал жуулчлалын газар, амьтны тоо толгой, судалгаандаа үндэслээд Байгаль орчны яамны Хүрээлэн буй орчны газар өгөөд, эд нар маань судалгаа шинжилгээгээ хийгээд, саналаа сайдад оруулснаар үүнийг баталж Засгийн газраар оруулж шийдвэрлэдэг байгаа. 2020 оны тухайд ийм зүйл болоогүй байна. Баярлалаа.
 
Т.Аюурсайхан: Уул уурхай, хүнд үйлдвэрийн сайд Ёндон индрийн микрофон дээрээс. Түрүүн хариулчихсан даа. Дахиад товчхон хариулчих, коксын үйлдвэртэй болох талаар.
 
Г.Ёндон: Адьшаа гишүүний асуултад хариулъя. Түрүүн бас энэ тухай ярьсан. Ер нь Тавантолгойн нүүрсний уурхайг түшиглээд байгуулах Үйлдвэр, технологийн паркын хүрээнд кокс, химийн үйлдвэр яах аргагүй явж байгаа. Дарааллын хувьд бид эхлээд нүүрс баяжуулах үйлдвэрээ эхэлж барина гэдэг утгаар энэ үйл ажиллагааны хөтөлбөртөө оруулчихсан байж байгаа. 2 сая тоннын хэмжээтэй коксын үйлдвэр бариулах асуудал бол яамныхаа үйл ажиллагааны хөтөлбөрөөр зураг, төсөл хийх асуудал энэ дээр явж байгаа. Баярлалаа.
 
Т.Аюурсайхан: Адьшаа гишүүнд 1 минут өгье. Нэмж тодруулъя.
 
Ш.Адьшаа: Агаарын бохирдлыг орон нутагт бууруулах талаар тодорхой хариулт авъя гэж бодож байна. Яг хэдэн төгрөгийн ямар санхүүжилт олгох тийм боломж байгаа вэ? Ялангуяа баруун аймаг, түүний дотор Ховд аймаг бол бас хамгийн их агаарын бохирдолтой ийм аймгийн нэг байгаа. Энд бол зайлшгүй шахмал түлшний үйлдвэр, Хөшөөтийн нүүрсний уурхай гэдэг бол Тавантолгойтой адилхан ийм барьцалдах чанараараа маш сайн ийм газар байгаа. Энэнд түшиглэж төрийн төсвийн Агаарын бохирдлыг бууруулах сангийн хөрөнгөөр үйлдвэр барих боломж байгаа юу гэдгийг л би асууж байгаа юм.
 
Т.Аюурсайхан: 1 дүгээр индрийн микрофон дээрээс Тавинбэх сайд хариулъя.
 
Н.Тавинбэх: Гурван арга хэмжээ авч байгаа талаар би хэлсэн. Нэгдүгээрт нь аймгийн төвүүд дэх дулааны станцыг шинэчилж байгаа. Энэ станц өөрөө байгаль орчинд сөрөг нөлөөлөл багатай ийм шинэ техник технологи ашиглана. Энэ станцууд ашиглалтад орсноор одоо ашиглагдаж байгаа 114 хуучирсан, хоцрогдсон ийм байгаль орчинд сөрөг нөлөөлөл ихтэй байсан станцууд үйл ажиллагаагаа зогсоох учиртай.
 
Хоёрдугаарт нь, аймгийн төвийн гэр хороололд амьдарч байгаа ахуйн хэрэглэгчийн шөнө хэрэглэсэн цахилгаан эрчим хүчний үнийг тэглэсэн байгаа. Гурав дахь арга бол таны сая хэлдэг аймгийн төвүүдийн халаалтыг сайжруулсан шахмал түлшээр хангах явдал. Бид нар судалгаа, тооцоо хийж байгаа талаар хэлж байгаа. Одоогоор бол судалгаа тоцоо эцэслэн дуусаагүй учраас тодорхой мөнгөн тоо хэлэх боломжгүй байна.
 
Т.Аюурсайхан: Мөнхбат гишүүн асуулт асууя.
 
Ж.Мөнхбат: Засгийн газрын үйл ажиллагааны хөтөлбөрийг ярьж байна. Өнөөдөр бид нар ингэж зөндөө юм ярьж байгаа, гишүүд ч асууж байгаа. Гол нь энийг хийж хэрэгжүүлэх төсөв, хөрөнгө, санхүү байгаа юу? Боломж байгаа юу гэдэг нь хамгийн чухал асуудал. Тэгэхээр би сайд нараас хэд хэдэн зүйл салбар, салбараас нь асуугаад явчихъя гэж бодож байна. Монгол Улсад одоо тулгамдаад байгаа зургаа, долоон асуудал шийдэх хэрэгтэй байгаа. Хамгийн эхлээд энэ малчдын орлогыг нэмэгдүүлэх, түүхий эд, махыг нэмэгдүүлэх асуудал байгаа. Тэгэхээр энэ боловсруулах үйлдвэрүүдийг барих хэрэгтэй. Боловсруулах үйлдвэрүүдийг улсын төсвөөр барих боломж байгаа юу? Хөрөнгө хэмжээ байгаа. Жишээлбэл, 200-н хэдэн сая доллар гэсэн, одоо боловсруулах үйлдвэрийн үнэ тариф яригдаж эхэлж байгаа ч байдаг юм уу.
 
Дараагийн асуудал, орон сууцжуулах асуудал байгаа. Барилгын сайд. 200 мянган айлын орон сууцыг барихад 4-5 тэрбум долларын хөрөнгө хэрэгтэй гэж байгаа. Энийг бид нар хэдий хэмжээнд босгож чадах вэ? Төсвөөр бид нар энэ асуудлыг шийдээд явбал хэдий хэмжээнд орон сууцжуулах вэ? Дулааны станц, эрчим хүчний асуудал, цэвэрлэх байгууламж, усан хангамжийн асуудлуудыг бид нар шийдэх хэрэгтэй. Тэгэхээр энийг улсын төсвөөс бид нар бариад явж чадах уу? Тавинбэх сайдаас. Хэдий хэмжээний хөрөнгө зардал гарах вэ? Улсын төсвөөр.
 
Сумдын цэвэр, бохирт холбох юм уу, сумандаа ая тухтай амьдрах, Улаанбаатар хот руу наашаа нүүж ирэх нүүдлийг зогсоох асуудал дээр сумын төвийн шинэчлэл хөтөлбөр дөрөв, таван суманд хэрэгжиж байгаа. Энийг Монголын 330 суманд хэрэгжүүлэхэд 1.5 орчим их наяд төгрөг. Өнөөдөр нэг суманд 5 тэрбум төгрөгөөр төсөвлөх юм бол хэрэгтэй байгаа. Цэвэрлэх байгууламжтай, нэгдсэн усан сантай, модон жорлонг халсан, хувин бариад усанд явдгийг халах юм бол. Энийг 330 суманд хийх боломж байгаа юу? Барилгын сайд.
 
Эрүүл мэндийн асуудал байж байгаа. Одоо жилдээ нас барж байгаа дөрвөн хүн тутмын нэг нь хавдраар нас барж байгаа гэж байгаа. Тэгэхээр энэ дэлхийн олон улсын стандартад нийцсэн оношилгоо, эмчилгээний эрүүл мэндийн төвүүдийг барихад хэдэн төгрөг шаардагдах вэ, Мөнхсайхан сайд аа? Ямар хугацаанд. Монгол Улсаас Солонгос, бусад улс руу гарч байгаа эрүүл мэндийн чиглэлээр гарч байгаа мөнгөн урсгалыг бид нар дотооддоо авч үлдэх шаардлага байгаад байгаа. Энэ бүхнийг улсын төсвөөр энэ дөрвөн жилийн хугацаанд хийж хэрэгжүүлж чадах уу гэдэг дээр хариулт өгөөч ээ.
 
Боловсролын дэлхийн стандартад нийцсэн ийм боловсролтой болъё гэж ярьж байгаа. Жишээлбэл, кембриджийн стандарт хангасан сургуулийг барьж байгууллаа гэхэд энэ мөнгийг улсын төсвөөс бид нар суулгаад ингээд явах боломж байгаа юу? Ядаж аймгийнхаа төвүүдэд, Улаанбаатар хотынхоо 9 дүүрэгт гээд ингээд ярихад бид нар доод тал нь 30-ыг барих шаардлага гарна. 100-г барья гэдэг зорилго тавихад хэдий хэмжээний хөрөнгө шаардагдах вэ? Ийм ийм асуудлуудыг бид нар зоригтой шийдэх шийдлийг энэ хөтөлбөр дээрээ суулгаж тусгаж өгөх ийм зайлшгүй шаардлага байна.
 
Дараагийнх нь асуудал, Төв Азийн түүх, соёлын өв, Монголын эзэнт гүрнүүдийн нийслэлийн туурь олдворыг хамгаалах гэдэг энэ бодлогыг энэ хөтөлбөр дээрээ тусгаж өгөөч ээ. Одоо Хүннүгээс авахуулаад Сяньби, Жужан, Нирун, Кидан, Түрэг, Уйгар, Их Монголын эзэнт улсуудын нийслэлийн тууриуд олдчихсон байж байна. Энийг судлах, хамгаалах, дэлхий нийтэд сурталчлах, ард түмэндээ, хойч үедээ сурталчлан таниулах ажлыг хийхэд боломж, одоо Чулуун сайдаас асууя, хэдий хэмжээний хөрөнгө мөнгө хэрэгтэй вэ? Энийг хөтөлбөрт зайлшгүй суулгаж өгөх шаардлага байна.
 
Мянганы замын хэвтээ тэнхлэгүүдийг холбох энэ асуудлыг Зам, тээврийн сайдад өмнө нь тавьж байсан. Энэ асуудлыг одоо төсвөөр хөрөнгө мөнгийг нь шийдээд замууд нь баригдаад эхэлчихсэн явж байгаа шүү дээ. Хоёр жилийн дараа ашиглалтад орно гээд. Энийг суулгаад өгөөч.
 
Т.Аюурсайхан: Хүнс, хөдөө аж ахуй, хөнгөн үйлдвэрийн сайд Мэндсайхан 93 дугаар микрофон дээр эхэлж хариулъя. Боловсруулах үйлдвэрийн талаар.

 

З.Мэндсайхан: Мөнхбат гишүүний асуултад хариулъя. Боловсруулах үйлдвэрийг улсын төсвөөр хийх боломжтой юу гэж. Мэдээж, эдийн засаг агшчихсан энэ хүндрэлтэй үед улсын төсвөөр энэ том хэмжээний бүтээн байгуулалтыг хийх бол хүндрэлтэй. Бид энэ аж үйлдвэрийн цогцолборыг ямар харьцаатай хийх вэ гэхээр төр, хувийн хэвшлийн хамтарсан байдлаар энийг хийе гэсэн бодолтой байгаа. Гэхдээ бас бид нар энэ талаар санхүүжилтийн олон улсын зээл тусламжтай хэрэгжүүлэх боломж нөхцөл нь юу байна вэ гэдгийг судалж байна. Одоогийн байдлаар бид нарын Европын сэргээн босголт, хөгжлийн банктай энэ асуудлаар саналаа солилцоод хэлэлцээрийн түвшинд явагдаж байна. Ер нь бид нар энэ аж үйлдвэрийн цогцолборуудын дэд бүтцийг нь төр хийгээд өгчихье л гэдэг ийм зарчим баримталж байгаа. Баярлалаа.

 

Т.Аюурсайхан: Одоо Барилга, хот байгуулалтын сайд Мөнхбаатар индрийн микрофон дээрээс хариулна.
 
Б.Мөнхбаатар: Мөнхбат гишүүний хоёр асуулт байна. 150 мянган айлын орон сууцыг барьж хэрэгжүүлэх хөтөлбөр байгаа юм. Эндээс улсын төсвөөс мөнгө гаргахаас илүү хувийн хэвшлийг бид нар дэмжих ёстой. 100 мянга нь Улаанбаатарт, 50 мянга нь орон нутагт гэж тооцож байгаа. Хятадын Засгийн газрын буцалтгүй тусламжаар 1.4 тэрбум юанийн дэд бүтцийн хөрөнгө оруулалтын асуудал яригдаж байгаа. Энийг бид нар эхний ээлжийнх нь 700 саяыг Сангийн яамаар дамжуулаад тавиад авбал Улаанбаатар хотод баригдах цэвэр, бохир, дулаан энэ шугам сүлжээг бид нар хийвэл энэ олон орон сууц баригдах дэд бүтцийг нь үндсэндээ шийдэхээр байгаад байгаа юм. Саалиа бэлдэхээр саваа бэлд гээд, бид нар маань Төв цэвэрлэх байгууламж, усны эх үүсвэр гээд асуудлыг нь шийдээд байгаа. Жишээ нь Улаанбаатарт 47 мянга нь хувийн хэвшлийн өөрөө эзэмшиж байгаа орон сууц дээрээ, газар дээрээ энэ орон сууцыг барих байгаа.  Энэ дээрээ бид ипотекийн эрэлт нийлүүлэлтийг зохицуулж өгөх, дэмжих хэрэгтэй байгаад байгаа. Түрүүн хэлсэн, гэр хорооллыг дахин төлөвлөх байдлаар тодорхой орон сууцуудыг шийднэ.
 
Түрээс гэж хэлсэн. Энэ Засгийн газрын шугамаар Улаанбаатар хотод бид нар дөрвөн байршил дээр Солонго 1, 2, Буянт-Ухаа, Баянголын ам гээд Найрамдал руу явсан ам дээр, Ногоон нуур гээд БНСУ болон Хятад Улсын буцалтгүй тусламжуудаар бид нар 15 мянган айлын түрээсийн орон сууцуудыг барих нь төрд өмчлөгдөөд иргэддээ түрээслэх өмчлөх энэ хэлбэрүүдийг бид нар хийх байдлаар энэ орон сууцуудыг барих бодлогыг зохицуулж харж байгаа юм.
 
Хоёрдугаарт та сумын асуудлуудыг ярилаа. Ер нь энэ сумын цаана үндсэндээ сүүлийн 30 жил хаягдсан нийтийн аж ахуйн бодлогын асуудал яригдаж байгаа юм. Суман дээр бид нар хийхийн тулд Засгийн газрын мөрийн хөтөлбөрт эхний 90 гаруй сумыг бид нар оруулж байгаа. Ер нь үндсэндээ сумын инженерийн хангамжийг хийсэн 20 гаруй тохиолдол байгаа. Янз бүрийн олон улсын байгууллага, улсын төсвийн хөрөнгө оруулалтаар. Гэхдээ энэ дээр хэд хэдэн зүйлийг анхаарч хийх ёстой юм байна лээ. Нэгд, тухайн сумын хүн амтай тооцож хөгжлийн ирээдүй дээр тооцож зөв төлөвлөх ёстой. Өөрөөр хэлбэл, Дундговь аймгийн Өлзийт сум гэхэд 2 мянган хүнтэй гэж байгаа бол сумын төвд ердөө 500 хүн байгаа. Гэтэл тэрийг тооцож хийхдээ сум бол 10 жилийн дараа 3 мянган хүнтэй болно гээд сумын төв дээрээ асар том инженерийн байгууламж хийчихсэн байгаад байгаа юм. Цэвэр, бохир, халаалт. Тэгээд тэр бохироор явж байгаа ус нь маш бага хэмжээний хэрэглээний ус явж байдаг. Тэгэхээр энэний цаана бид  нар сумын хүн амын хөгжлийн төлөвлөлтийг зөв харж байж, манай яаман дээр 1 мянга хүртэлх хүн, 2 мянган хүртэлх хүн, 4 мянган хүртэлх хүн, 4-өөс дээш гээд сумдын хүн амыг ингэж ангилж үзээд инженерийн зөв техникийн шийдлээ гаргахыг бид нар зурагнаасаа эхлээд хийхээр ажиллаж байгаа юм.
 
Сая  жишээ нь Өлзийт сумынд хийчихсэн тэр инженерийн байгууламжийн дараагийн асуудал нь ашиглалтын зардал гарч ирж байгаа юм. Зөв төлөвлөөгүй, өндөр гараад ирчихсэн учраас ашиглалтын зардал дээр сумын захиргаа асуудалтай болж эхэлж байгаа юм. Тэгээд суман дээр байгаа төсвийн хэдэн байгууллагыг холбочихсон байгаа. Айлууд руу цаашдаа оруулах ёстой. Үүний дараа мэргэжлийн байгууллагуудын асуудал гарч ирж байгаа юм. Нөгөө аймгийн төвд байгаа нийтийн аж ахуйн байгууллагуудынх нь боловсон хүчин нь ямар байна вэ, сум дээр барьчихсан нийтийн аж ахуйн инженерийн хангамжийг ажиллуулах боловсон хүчин байхгүй. Энийг бид нар ойрын үед цогцоор нь шийднэ гэж ойлгож байгаа. Тийм учраас бид нар эрэмбэлээд инженерийн бодлогыг нь, боловсон хүчний бодлогыг нь гаргаад хөгжлийн төлөвлөлтийг нь зөв уяж Засгийн газрын мөрийн хөтөлбөрт үндсэндээ эхний ээлжинд 90 сумыг оруулна гээд оруулаад ажиллаж байгаа.
 
Т.Аюурсайхан: Эрчим хүчний сайд Тавинбэх индрийн микрофон дээр хариулчих.

 

Н.Тавинбэх: Мөнхбат гишүүний асуултад хариулъя. Үйл ажиллагааны хөтөлбөрт эрчим хүчний салбараас 15 арга хэмжээ мөрийн хөтөлбөрийн хугацаанд 6.5 их наяд төгрөгийн төсөвт өртөгтэй гүйцэтгэхээр баталсан байгаа. Олон шаардлага, хүсэлт байсан. Бид бол санхүүгийн хувьд хэрэгжих боломжтой, санхүүжилт нь шийдэгдсэн ийм ажлуудыг сонгож авсан байгаа. Таны түрүүний асуудал 10 аймгийн төвд барих дулааны эх үүсвэрийн хувьд бол Солонгосын хөнгөлөлттэй зээлийн хөрөнгөөр хийгдэнэ. Төсөвт өртөг нь 148 сая доллар байгаа. Энэ эх үүсвэрүүд ашиглалтад орохтой холбоотой Монголын талын хариуцах дэд бүтцийн ажлууд байгаа. Энэ ажил урьдчилсан тооцоогоор бол 200 орчим тэрбум төгрөгийн ажил байгаа. Энийг улсын төсөвт тусгана. Бид яамнаас 2021 оны төсөвт 94 орчим тэрбум төгрөгийн ажлыг суулгахаар санал явуулчихсан байгаа.

 

Түрүүний хэлдэг 6.5 их наядаас эх үүсвэр нь шийдэгдээгүй ганцхан ажил байгаа, эрчим хүчтэй холбоотой. Тэр бол Тавантолгойн нүүрсний ордыг түшиглэж барих Тавантолгой цахилгаан станц байгаа. Урьдчилан ТЭЗҮ-ээр гарсан төсөв бол 737 сая доллар хэрэгтэй гэж байгаа. Энийг төр өөрөө хөрөнгийг нь босгох ёстой. Бусад тусгагдсан ажлуудын хувьд эх үүсвэр нь шийдэгдсэн, зарим нь шийдэгдээд явж байгаа ажлууд байгаа.

 

Т.Аюурсайхан: Одоо Эрүүл мэндийн сайд Мөнхсайхан 94 дүгээр микрофон дээрээс хариулна.

 

Т.Мөнхсайхан: Мөнхбат гишүүний асуултад хариулъя. Манай улсын эрүүл мэндийн салбарт яалт ч үгүй орчин үеийн шинэ техник технологийг ашиглаж гадагшаа явах урсгалыг зогсоох, аливаа өвчлөлийг эрт илрүүлэх, эмчилгээ хийдэг болох зайлшгүй шаардлага байгаа. Үүний тулд бид нар томоохон төв эмнэлгүүдийг барихаасаа илүүтэйгээр аймаг, дүүргийн нэгдсэн эмнэлгүүдээр бусад төрлийн тусламж үйлчилгээг нь үзүүлдэг, төв эмнэлгүүд дээр төвлөрсөн төвлөрлийг сааруулж бүх зүйлийг эндээ хийдэг биш, аймаг, дүүрэгтээ хүрэх ёстой тусламж үйлчилгээгээ хүргэдэг болгож лавлагаа шатлалын төв эмнэлгүүд маань харин нарийн, дэлхийн түвшний оношилгоо, эмчилгээ, мэс заслуудаа хийдэг болох бид бүхнийг хурдан хугацаанд дэлхийн технологийг нэвтрүүлэх, дэлхийн түвшний эмчилгээ явуулах ийм боломжийг бүрдүүлнэ гэж үзэж байгаа.

 

Бид бүхэнд зайлшгүй шаардлагатай төвүүд байгаа. Эрхтэн шилжүүлэн суулгах төв, зүрх судасны төв, халдвартын эмнэлгийг хотоос гаргаж цогцолбор барих зэрэг иймэрхүү том бүтээн байгуулалтын ажлууд хийх шаардлага байгаа боловч яг эхний ээлжинд бид зохион байгуулалтын, үйл ажиллагааны хувьд өөрчлөлтүүдийг оруулах ийм л шаардлагатай байгаа гэж үзэж байгаа.

 

Т.Аюурсайхан: Соёлын сайд Чулуун 92 дугаар микрофон дээр хариулъя.

 

С.Чулуун: Баярлалаа. Мөнхбат гишүүний асуултад хариулъя. Ер нь манай Засгийн газрын мөрийн хөтөлбөрт тодорхой заасан байгаа, нүүдлийн соёл иргэншлийн голомт байна гэж. Тэгэхээр голомт байхын тулд хоёр зүйл гол үндэс байгаа. Нэг нь түүх соёлын хувьд, нөгөө нь нүүдлийн амьдралын хэв маягийн хувьд. Монгол бол их өвөрмөц л дөө. Хэдэн том голынхоо ай савыг дагаад том соёл иргэншлүүд бий бол байсан юм. Хэрлэн, Туул тэргүүтэй Гурван холын сав нутаг, одоо Чингис хааны аялал жуулчлал хөгжиж байгаа. Нөгөө нь огт аялал жуулчлал хөгжөөгүй байгаа Идэр, Тэс, Завханы сав нутаг. Хамгийн олон үеийн дурсгал шингэсэн газар нутаг бол Орхон, Тамирын сав нутаг байгаа юм.

 

Энэ Орхон, Тамирын сав нутаг дотор бол таны саяын хэлсэн олон үеийн Хүннүгээс эхлээд Кидан, Монголын эзэнт гүрний үеийн, XVII зуун, XV зууны Эрдэнэ зуу хүртэлх энэ бүх үеийн дурсгал байгаа. Тэгэхээр үнэхээр Монголын олон үеийн соёл, иргэншлийн голомт гэдэг утгаар нь нэг талаас нь хөгжүүлэх ёстой. Нөгөө талаас нь бол Төв Азийн нүүдлийн соёл иргэншлийн голомт гэдэг утгаар нь хөгжүүлэх ийм боломжтой газар нутаг бол энэ Орхон, Тамирын сав нутаг. Энийг ганц, эртний сая шинээр илэрсэн хотын гэлгүй, олон булш бунхан, хот суурин, хөшөө дурсгал цогцоор нь хөгжүүлбэл их чухал гэж үзэж байгаа.


            Эхний удаа бол малтлага, судалгаа, цогц бүртгэл, ТЭЗҮ, менежмент, музей мэдээллийн төв гэсэн ийм чиглэлээр оруулчихвал зүгээр гэж бодож байгаа. Ер нь яг агуулгаараа бол манай мөрийн хөтөлбөр дотор тийм үг байгаа. Монголын нүүдлийн соёл иргэншил, өв, соёлын голомтыг сурталчлах, бүтээн байгуулалт хийх гэсэн агуулгатай байгаа. Тэгээд энийг бас манай ажлын хэсгийнхэн ажлын хэсэг дээрээ бас ярилцах байх. Баярлалаа.

 

Т.Аюурсайхан: Зам, тээврийн хөгжлийн сайд 95 дугаар микрофон дээр хариулъя.

 

Л.Халтар: Мөнхбат гишүүний асуултад хариулъя. Мянганы замын хэвтээ тэнхлэгээс үргэлжлүүлж босоо тэнхлэгийн зам барих гээд. Тэгээд нэгэнт эхэлчихсэн зам учраас бид нар дуусгахаас өөр арга байхгүй. Тэгээд яг нэрээрээ ингээд оруулахыг бол ажлын хэсэг дээр ярилцаж байгаад, би бас өмнө нь Сангийн яам, Оюун-Эрдэнэ сайдтай энэ талаар ярьж байсан. Тэгээд ажлын хэсэг дээр нэрээр нь оруулаад, хүснэгтэд оруулаад явъя.

 

Т.Аюурсайхан: Мөнхбат гишүүн асуултаа тодруулъя, 1 минут.

 

Ж.Мөнхбат: Ерөнхийдөө орсон байгааг уншсан. Энийг жаахан тодруулаад жишээлбэл, Чулуун сайдын саяын ярьж байгаа, Халтар сайдын ярьж байгааг жаахан тодруулаад, тодруулаад тодорхой болгоод нэгдүгээрт өгчихмөөр байгаа юм. Хоёрдугаарт би ямар санал хэлэх гээд байгаа вэ гэхээр одоо бид жаахан зоригтой гарц, шийдэл хаймаар байгаа юм. Энэ их ажлуудыг хийхэд бид нар улсын төсвийн мөнгөөр хийж чадахгүй ээ. Эдийн засаг хямарчихсан ийм хүнд байгаа үед. Эдийн засаг хэзээ ч сэргэх юм билээ? Тэгэхээр зоригтой гарц, шийдэл олоод энэ ажлуудаа ажил хэрэг болгочихъё л гэдэг ийм зүйлийг яриад байгаа юм. Жишээлбэл, Ёндон сайдаас асууя. Тавантолгой, байгалийн баялгийн нэг хэсгийг, жишээлбэл, Тавантолгой зүүн Цанхийн нүүрсийг борлуулж байгаа юм. Энэ нүүрсийг арван жил, хорин жилийн борлуулалтын өртгийг нь урьдчилж аваад, гаднын компаниудад борлуулж таарна шүү дээ. Энүүгээр энэ төсөл хөтөлбөрүүдийг, энэ үйл ажиллагааны хөтөлбөрийг санхүүжүүлэх. 7-10 тэрбум доллар байхад Монгол Улс сэп гээд л босоод ирэх ийм л юм байгаа шүү дээ.

 
Т.Аюурсайхан: Уул уурхай, хүнд үйлдвэрийн сайд Ёндон индрийн микрофон дээр нэмж хариулъя, 1 минут.

 

Г.Ёндон: Мөнхбат гишүүний асуултад хариулъя. Ер нь өнөөдөр ч гэсэн Тавантолгой компани голдуу л офтек гэрээ гэж ярьдаг тийм ээ? Урьдчилсан мөнгө авах байдлаар ихэнх гэрээ ингэж явагдаж байгаа. Энэ нь бол ерөнхийдөө урьдчилсан гэрээ хийдэг учраас тодорхой хэмжээний тухайн зах зээлийн үнээсээ хөвөгч байдлаар тодорхой хэмжээгээр 3-аас 5, 6 доллар хүртэл доогуур үнээр явдаг л даа. Энэ асуудлыг мэдээж хэрэг хамгийн эхний ээлжинд Хятад улстай бид нар урт хугацааны тогтвортой байдлын нүүрсний гэрээ байгуулах гэдэг асуудлаар ярьж байж шийдэх ёстой асуудал гэж бодож байна. Ер нь энэ чиглэлийн асуудал бол Гадаад харилцааны сайдтай бид нар энэ талаар санал солилцсон байгаа. Хятадын Элчин сайдтай уулзахдаа бас хоёр удаа энэ асуудлыг хөндсөн. Ер нь хамгийн зөв гарц бол урт хугацааны тогтвортой байдлын гэрээ байгуулах юм бол энэ асуудлуудыг бас авч үзэх боломжтой.

 

Т.Аюурсайхан: Хариулт, тайлбар хангалтгүй гэж үзэж байгаа юм байна. Дахиад 1 минут Мөнхбат гишүүнд өгье.

 

Ж.Мөнхбат: Ер нь ойлголоо. Гэхдээ Ёндон сайд аа, ганцхан Хятад гэлтгүйгээр өөр улсуудад бас гэрээ хийж борлуулж болн шүү дээ тийм ээ? Гарц бол нээлттэй байгаа. Тэгэхээр юу вэ гэхээр одоо та хэд маань ялангуяа Шадар сайд байж байна, Хэрэг эрхлэхийн сайд байж байна, нэг зүйлийг анхаараач ээ гэж байгаа юм. Энэ төсөл хөтөлбөр дээрээ саяын миний ярьдаг энэ зарчмын зүйлийг агуулгаар нь оруулаад өгөөч ээ. Өөрөөр хэлбэл, малчдынхаа орлогыг нэмэгдүүлсэн боловсруулах үйлдвэрээ барья, орон сууцжуулах асуудал, дулаан, эрчим хүч, усан хангамж, цэвэр усны хангамжаа шийдье, сумдынхаа асуудлыг шийдье, эрүүл мэндийнхээ төвүүдийг барья, боловсролын стандартаа сайжруулъя, энэ зам, гүүрээ барья гэхэд энэ асуудлыг энэ хөгжлийн хөтөлбөр дээрээ санхүүжилтийн асуудал нь, санхүүжилт нь шийдэгдээгүй бид нар мянган мөрөөдлийн юм бичээд, яриад бас хэцүү. Тийм учраас энийг зоригтой оруулаад, Их Хурал дэмжээд өгье л дөө, Засгийн газар санаачилга гаргаад урагшаа алхъя л гэдэг санаачилга гаргаж байгаа юм, хамгийн гол нь.

 

Т.Аюурсайхан: Батболд гишүүн асуулт асууя.

 
С.Батболд: Бид нар Засгийн газрын дөрвөн жилийн мөрийн хөтөлбөр хэлэлцэж байна л даа. Ер нь хараад байхад жил жилийн үндсэн чиглэл, мөрийн хөтөлбөр, түүний хэрэгжилтийг үзэхээр нэг тийм санаачилгатай, лоббитой, хөөцөлдөлгөөтэй байгаа аймаг, орон нутгийн хөгжил, хөрөнгө оруулалт нь нэлээн түлхүү явчихдаг. Энэ удаа бол бид нар энэ дөрвөн жил тэгш байх зарчим, тэгээд хөгжлийн хөрөнгө оруулалтын энэ бодлогоо индексжүүлсэн ийм зарчмыг мөрдүүлэхгүй бол бас хөгжлийн ялгаа нэлээн гараад байна гэж харагдаад байгаа юм.
 
Зарим аймгууд нь жишээлбэл бараг бүх сумд нь засмал замаар холбогдсон байхад зарим нь үндсэндээ ганцхан замтай, тэр зам нь тухайлбал Дундговийн зам, Улаанбаатар-Өмнөговийг холбосон зам бол нүүрсний зам болгоод эвдрээд, үндсэндээ зам байхгүй. Тэгэхээр ийм харьцангуй байдал, хэтэрхий тэгш бус байдал хадгалагдаж байгаа учраас энэ орон нутгийн тэгш хөгжлийн асуудал нэлээн орхигдох янзтай юм байна. Энийг зүгээр лобби, хөөцөлдлөгөө, нөлөө гэхээсээ илүү индексжүүлсэн тэгш байх зарчмыг энэ дөрвөн жилдээ бид нар анхаарч, ингээд оруулаад явбал нээлттэй, ил тод, энэ хөгжлийн тэгш байдал хангагдана гэж бодож байгаа юм.
 
Энд Дундговийн хувьд би ярьж байна. Зөвхөн Улаанбаатарыг нүүрсний гол тээврийн зам болж байгаагийн зэрэгцээ хэвтээ тэнхлэгийн ямар ч зам байхгүй. Тэгээд энэ хөтөлбөр дотор бол Чойр-Мандалговийн хэвтээ тэнхлэгийн зам оруулсан хөтөлбөр дотор нь харагдахгүй байгаа. Энийг бас суулгаж өгөх, энэ бүс нутгийн хөгжлийн бас жаахан ч гэсэн урагшлуулах дэд бүтцийн асуудал болох байх гэж би энийг Зам, тээврийн сайддаа хандаж тодруулмаар байгаа юм. Улаанбаатар-Мандалговийн замаа ч гэсэн бид сайжруулах ёстой гэдэг асуудал орхигдсон байна гэж. Бусад эрчим хүч, дулааны цахилгаан станцын асуудал, говийн бүс нутгийн хувьд бас төлөвлөгдсөн байгаа. Энэ бодитойгоор хэрэгжих ийм нөхцөл нь байгаа биз дээ гэдгийг бас Тавинбэх сайдаас тодруулж асуумаар байгаа юм. Ялангуяа дулааны цахилгаан станцтай холбоотой асуудал бол жаахан асуудалтай байна гэсэн тийм зүйл байгаа юм.
 
Хоёрт нь, аялал жуулчлалын асуудлыг би бас говьтой холбож яримаар байгаа юм. Тухайлбал, зарим аймаг Дундговийн хувьд гээд хэлэхэд ер нь ажлын байр үндсэндээ байдаггүй юм байна лээ. Тэгээд гол зүйл нь аялал жуулчлалыг түшиглэж хөгжих ёстой гэсэн ийм юутай. Байгалийн сайхан газрууд, Их, бага газрын чулуу гээд. Тэгээд энэ хөтөлбөр дотор яг аялал жуулчлалыг хөгжүүлнэ гэсэн дотор дахиад л байхгүй. Бусад аймгууд нэлээн сайн орчихсон байгаа юм. Тэгээд яагаад ордоггүй юм бол, би бүр гайхаад байгаа юм. Энэ гарцаагүй орох ёстой. Гарцаагүй л хөгжлийн, ажлын байр, энэ аймаг, орон нутгийн хөгжлийн гол өрсөлдөх давуу тал нь аялал жуулчлал дээр байгаа юм. Энийг бас нэг анхаарч оруулж өгөх талаас нь хариулж өгөхгүй юу.
 
Сумдын хөгжлийн асуудал гээд нэлээн нарийн орчихсон байгаа, 100-аад сум хөгжлийн энэ хөтөлбөрт орно гэж ингэж ойлгож байгаа. Тэгээд Мөнхбаатар сайдаас энэ бас дахиад тэгш зарчим хангагдаж 21 аймгийнхаа хүрээнд, тэр дотроо тэгш зарчим хангагдаж орно биз дээ гэдгийг бас тодруулж асуумаар байна. Энд говийн аймгууд бол ер нь бэлчээр, зуд, ган гэсэн юм бол гарцаагүй бусад аймгуудтай харьцахын аргагүй тийм хүнд асуудал жил болгон байдаг асуудал юм билээ. Тэгэхээр энэ асуудал дээр ер нь бэлчээрийн талаар уур амьсгалын, цөлжилтийн энэ шинэ нөхцөлд ер нь бүс нутгуудад тохирсон ийм бодлого, төрөөс барих бодлогыг ер нь яах юм бэ? Ихэнх малчид нь оторлоод явахаар бусад орон нутаг, аймгууд нь хүлээж авдаггүй. Бүтэн аймгаараа шахам оторлочихдог ийм аймгууд байж байдаг. Энэ дээр бэлчээрийн талаар барих төрийн бодлого дээрээ бид нар зохицуулалт хийж, энэ амаргүй байгаль, цаг агаарын ийм хүндрэлтэй байдаг аймаг, бүс нутгаа бодлогоор дэмжих.
 
Т.Аюурсайхан:  Зам, тээврийн хөгжлийн сайд Халтар 95 дугаар микрофон дээрээс хариулъя.
 
Л.Халтар: Батболд гишүүний асуултад хариулъя. Улаанбаатар-Мандалговь-Даланзадгад чиглэлийн 90 км хатуу хучилттай авто замын их засварын ажил гээд Батболд гишүүн ээ, орчихсон шүү, их засварын юм. Бид нар энийг 2022 он гэж тавьж байгаа явдал бол Зүүнбаян-Тавантолгой чиглэлийн төмөр зам ашиглалтад ороод хамгийн эхний тээвэр бол тэндээс медлингийн тээвэр Улаанбаатарын чиглэл рүү, Баян зөрлөг буюу 4 дүгээр зөрөг, тэгээд Толгойт өртөөний чиглэлд хийгдэнэ. Яг энэ төмөр зам нээгдлээ, үндсэндээ нөгөө медлингийн авто замын тээвэр, авто тээвэр зогсох юм. Тэгээд бид нар юу юугүй дараа жил шууд хийчихнэ гэхгүй. Тэгэхдээ энэ зун би хэд хэдэн удаа явлаа. Тэрний урсгал засварууд сайн хийгдэж байгаа.
 
Босоо тэнхлэгийн замын хувьд Чойр-Мандалговь чиглэлийн замын хувьд ТЭЗҮ хараахан байхгүй байгаа учраас бид нар энд эхний ээлжинд ТЭЗҮ-ээ боловсруулаад авъя гэдэг байдлаар оруулъя. Тэгээд бусад хүмүүс бас дэмжих байх. Ажлын хэсэг дээр энийг оруулъя. Ямар ч байсан ТЭЗҮ-тэй болоод авъя, тэгээд зураг, төсөл гээд цаашаа явах ажил юм.
 
Т.Аюурсайхан: Эрчим хүчний сайд Тавинбэх индрийн микрофоноос хариулъя.
 
Н.Тавинбэх: Батболд гишүүний асуултад хариулъя. Ер нь Дундговь аймгийн цахилгаан хангамж дээр нэлээн ажил хийгдэж байгаа. Улаанбаатар хотын Сонгино дэд станцаас Мандалговь хүртэл 220 кВ-ын 2 хэлхээт шугам татагдсан. Мандалговь аймгийн төвийн цахилгаан хангамж дээр шинэ станц баригдсан байгаа. 220, 35, 36 кВ-ын. Аймгийн төвийн дунд, нам хүчдэлийн хуваарилах сүлжээг Дэлхийн банкны хөнгөлөлттэй зээлийн хөрөнгөөр шинэчлэх ажил энэ ирэх онд эхэлнэ. Тендер нь зарлагдчихсан, гүйцэтгэгч нь үнэлгээ хийгдэх ажиллагаа явж байна. Өөрөөр хэлбэл, цахилгаан хангамжийн хувьд Дундговь аймаг ойрын ирээдүйд санаа зоволтгүйгээр боломжтой болсон гэсэн үг.
 
Дулааны станцын хувьд би олон удаа ярьж байгаа. 10 аймгийн төвд дулааны эх үүсвэр Солонгосын хөнгөлөлттэй зээлийн хөрөнгөөр баригдах ёстой. Хоёр аймгийн төвийн тендерийг тусад нь зарласан. Шалтгаан нь Архангай, Дундговь аймгийн дулааны станцтай холбоотой шүүх дээр маргаан гарсан. Дундговийн хувьд 2012-2014 онд, 2016 онд хувийн хэвшлээр дулааны эх үүсвэрийг шийдэхээр концессын гэрээ зарласан. Тэр гүйцэтгэгч тодорхой хэмжээний ажил хийчихсэн учраас тэр хөрөнгө оруулалтынхаа асуудлыг одоо хийгдэх энэ төслийн зээлийн хөрөнгөөр хийгдэх ажлаас суутгаж өг гэсэн хүсэлт гаргаж, шүүхэд маргалдаад байгаа юм байна лээ. Сая сум дундын анхан шатны шүүхийн шийдвэр гарсан байна лээ. 2.4 тэрбум төгрөгийголгох нь зүйтэй гэж гарсан байна лээ. Одоо тэгэхээр хэрвээ одоо бид шалгаад, магадлаад хүлээн зөвшөөрвөл Дундговийн асуудал шүүхийн маргаан нь дууссан гэж ойлгоно. Тэгэхээр цаашаа ажил үргэлжлэх, үнэлгээ хийгдэх, гүйцэтгэгчийг сонгон шалгаруулах хөнгөлөлттэй зээлийн хөрөнгөөр хийгдэх, гүйцэтгэгчээ сонгон шалгаруулах боломжтой болно гэсэн үг юм.
 
Сумдын нам хүчдэлийг хуваарилах сүлжээг бид бас анхаарч байгаа. Дундговийн хувьд сумдын нам хүчдэлийг хуваарилах сүлжээ 1950-1960 онд ашиглалтад орсон. Ашиглалтын шаардлага хангахгүй. Үүнээс болоод одоо сумдад байдаг хэрэглэгчээ стандартын шаардлага хангасан цахилгаан эрчим хүчээр хангаж чадахгүй байгаа. Энийг бид яам хоёр янзаар шийдье гэж бодож байгаа. Энэ бүс нутгийн хариуцсан эрчим хүчний тусгай зөвшөөрөл эзэмших компаниудыг өөрсдийн хөрөнгөөр тодорхой хэсгийг хийлгэе, орон нутгаас бас дэмжлэг авъя. Улсын төсөвт тодорхой хэмжээгээр суулгая гэж ингэж бодож байгаа.
 
Т.Аюурсайхан: Байгаль орчин, аялал, жуулчлалын сайд Сарангэрэл хариулъя. Говийн бүсийн хөтөлбөрт орсон хэсэг дээр асуусан.
 
Д.Сарангэрэл: Байгаль орчин, аялал, жуулчлалын яам энэ аялал жуулчлалын асуудлыг зөвхөн Хөвсгөл, Хэнтий аймгаар хязгаарлахгүйгээр 21 аймаг, 9 дүүрэгт өөрт нь байгаа бололцоон дээр нь суурилан аялал жуулчлалыг үндэсний хэмжээнд хөгжүүлэх ийм зорилт тавьж байгаа Батболд дарга аа. Тэгээд Засгийн газрын үйл ажиллагааны хөтөлбөрт аялал жуулчлалын салбарыг эдийн засгийн тэргүүлэх салбар болгон тодорхойлж анх удаа оруулсан. Яг одоо 2020 онд Байгаль орчин, аялал, жуулчлалын яамны захиалгаар Японы Олон улсын хөгжлийн агентлаг ЖАЙКА-гийн шугамаар Өвөрхангай, Архангай, говийн бүсийн нутаг, тэр дундаа Дундговь аймагт аялал жуулчлалын цогц судалгаа хийж байна. Энэ судалгаанд суурилан Дундговь аймагт аялал жуулчлалыг ямар замаар, ямар хэлбэрээр хөгжүүлбэл илүү дотоодын болон гадаадын жуулчдыг татах улмаар эдийн засагт хувь нэмэр оруулах ард иргэдийн орлогыг нэмэгдүүлэх энэ боломж дээр яг Дундговь аймагт ажиллаж байгаа.
 
Нөгөө талаасаа бүтцийн хувьд аймгуудад Байгаль орчны аялал жуулчлалын газар гэж аймагтаа шууд харьяалагдаж байгаа байгууллага байгаа юм. Эндээс ер нь тухайлбал Дундговь аймагт аль чиглэлээр аялал жуулчлалыг хөгжүүлэх боломжтой байна гэдэг тодорхой төсөл хөтөлбөрүүдийг яаманд өгөх учиртай. Дундговь аймаг одоогоор тийм ажлыг хийгээгүй байна. Би сайдын хувьд ер нь аялал жуулчлалыг эдийн засгийн тэргүүлэх бүс болгосонтой холбогдуулан одоо бид аймгийн Засаг дарга нартай нэг гэрээ хийдэг, тийм ээ? Та мэднэ. Энэ үеэр бүх аймгийн Засаг дарга нарт тэр гэрээндээ тухай аймагт ямар чиглэлээр аялал жуулчлал хөгжүүлэх бололцоотой байгаа вэ гэдэг тэр гэрээнд заавал заалт тусгуулах ийм саналыг Засгийн газарт оруулъя гэж бодож байгаа.
 
Ер нь аялал жуулчлалаа хөгжүүлж байж бид нар эдийн засгаа тэтгэх нэг эх үүсвэр бий болох учраас аялал жуулчлалын чиглэлд онцгойлон анхааран, тийм ч учраас “Алсын хараа 2050” болон манай таван жилийн хөгжлийн бодлого, дөрвөн жилийн Засгийн газрын үйл ажиллагааны хөтөлбөрт аялал жуулчлал ингэж тодорхой зааж орсон байгаа. Баярлалаа.
 
Т.Аюурсайхан: Хүнс, хөдөө аж ахуй, хөнгөн үйлдвэрийн сайд 93 дугаар микрофон дээрээс хариулъя.

 

З.Мэндсайхан: Батболд гишүүний асуултад хариулъя. Дундговь аймгийн хувьд, ер нь говийн аймгуудын хувьд зуншлага хүндрэлтэй байгаа, бэлчээрийн хомсдолтой байгаа. Сая 7 сард Засгийн газрын тогтоол гарсан байгаа, Хөдөө аж ахуйн салбарын өвөлжилтийн бэлтгэл ажлыг хангуулах чиглэлээр. Энэ хүрээнд Шадар сайдаар ахлуулсан ажлын хэсэг аймгуудын Засаг дарга нартай бүсчилсэн уулзалтыг хийсэн. Ер нь бид нар отрын бүсэд өвөлжүүлэх боломжтой малын тоо толгойг эхлээд аварч байгаа. Мөн түүнчлэн хэрвээ зэргэлдээ аймгуудын нутаг руу орж өвөлжих тохиолдолд Засаг дарга нар тэрэн дээр бодлогын гэрээ байгуулах, тухайн бүс нутагт өвөлжиж байгаа малчдын эрүүл мэндийн асуудлыг, эрүүл мэндийн үйлчилгээнд хамрагдах боломжийг нь олгож өгөх энэ чиглэлээр тодорхой үүрэг, даалгаврууд өгөгдөөд явж байгаа юм.

 

Засгийн газраас гарсан тогтоол дээр зуншлага сайтай байгаа зүүн гурван аймаг болон хангайн бүсийн хангайн бүсийн гурван аймагт хадлан тэжээл бусад аймгуудыг бэлтгэх боломжоор хангаж өгөхийг даалгасан байгаа. Энэ хүрээнд Засаг дарга нарт чиглэл өгөөд ажиллаж байна. Энэ сарын сүүлээр бид нар зүүн аймагт энэ чиглэлээр Засаг дарга нартай бодлогын гэрээг нь байгуулах гэж байна. Ингээд нэг зохицуулалтын ажлуудыг хийе гэж байгаа юм.

 

Нөгөө талдаа бас өвөлжилт хүндрэхтэй холбоотойгоор малчид бас малаа зарж борлуулъя гэсэн хандлага байна. Энэ хүрээнд бид нар төв суурин газрын буюу Улаанбаатар хотын махны нөөцийг өнгөрсөн жил 11 мянган тонн хавьд бэлдсэн юм байна лээ. Энэ жил 20 мянгад хүргэж бэлдье, малчдаа энэ чиглэлд нь бас дэмжье гээд, энэ чиглэлээр арилжааны банкууд дээр бас мах бэлтгэх компаниудынхаа зээлийг судлуулах ажлыг нь хийгээд явж байна. Баярлалаа.

 

Т.Аюурсайхан: Батболд гишүүн тодруулъя, 1 минут.

 

С.Батболд: Би сайд нараас хариулт авлаа. Ер нь ойлгомжтой, бас бодлогын ажил явж байгаа юм байна. Талархаж байна. Бас нэг асуудал ерөнхийдөө нийтлэг аймгуудтай холбоотой гэж бодож байгаа юм. Ер нь стратегийн орд газруудад байгаа энэ газруудын орон нутгийн хөгжилд оруулах хувь нэмрийг ер нь маш тодорхой болгож өгч тухайн аймаг, орон нутагт байгаа стратегийн орд газраас тодорхой хувийг нь юм уу, ашгийн хувийг нь орон нутгийн хөгжилд зориулах энэ бодлогыг бас нэлээн тодорхой болгож өгөх тийм хүсэмжлэл орон нутагт их байдаг юм байна лээ. Аймаг болгонд байгаа шүү дээ. Жишээлбэл Баян-Өлгийн Асгат байдаг юм уу, Дундговьд Салхилтын гэдэг юм уу, ингээд тухай тухайн том онцлогуудаа дагаад. Энэ чиглэлээр манай Уул уурхайн яамнаас орон нутгийн хөгжлийг дэмжих чиглэлээр энэ орд газрыг түшиглээд байгалийн баялаг бол нийт ард түмнийг, нөгөө талаасаа орон нутгийн хөгжилд оруулах хувь нэмрийг нь бас тодорхой болгож өгөх тийм бодлого байгаа юу? Ийм бодлого байх нь зүйтэй гэсэн.

 

Т.Аюурсайхан: Уул уурхай, хүнд үйлдвэрийн сайд Ёндон индрийн микрофон дээрээс, 1 минут.

 

Г.Ёндон: Батболд гишүүний асуултад хариулъя. Энэ бол яах аргагүй хэрэгтэй бодлого. Ер нь ийм ч байх ёстой гэж би боддог. Миний уурхайчин хүний бодлоор бол уул уурхай байгаа орон нутагт тодорхой хэмжээгээр яах аргагүй орон нутгийн иргэдийн эрх зөрчигддөг, тухайн хэмжээгээр сөрөг нөлөөлөл үүсдэг талууд байгаа. Үүнийхээ хариуд орон нутагт илүү бүтээн байгуулалт ард иргэдэд нөхөн олговор байдлаар ч байдаг юм уу, иймэрхүү зохицуулалтууд зайлшгүй байх шаардлагатай гэж боддог. Тэр ч утгаараа бас Төсвийн тухай хууль дээр байдаг байх аа, сумандаа 10 хувь нь, аймагтаа 20 хувь нь улсын нэгдсэн төвлөрсөн төсөвт 70 хувь ордог гэдэг энэ хууль маань 2021 оны 1 сарын 1-нээс хэрэгжих гэж байгаа гэж би ойлгож байгаа. Тэгэхээр ингээд ирэхээр аяндаа уул уурхайтай сум орон нутаг бол харин ч манай нутагт гайгүйхэн шиг.

 

Т.Аюурсайхан: Гишүүд асуулт асууж, хариулт авч дууслаа. Үг хэлэх гишүүн байна уу? Мөнхбат гишүүнээр тасаллаа. Доржханд гишүүн үг хэлье.

 

Т.Доржханд: Өнөөдрийн хэлэлцүүлгүүд нэлээн дэлгэрэнгүй явж байна. Гэхдээ бид нэг зүйлийг бас ойлгохгүй бол болохгүй байх аа. Ямар эдийн засагтай байгаа юм бэ? Ирэх дөрвөн жил төсөөлөл ямар байгаа вэ гэдгээр манай гишүүд мэдээлэл жаахан авах нь зүйтэй байх аа. Сангийн яамныхан, Наранцогт дарга бас өгмөөр байна. Энэ жил бид нар хоёр улирал дараалан хасах гарчихсан, сая статистикаар болохоор 9.7 хувийн дотоодын бүтээгдэхүүн өөрөө уналттай. Эдийн засгийн онолоор хоёр улирал дараалан алдагдалтай гарах юм бол энэ чинь хямрал байхгүй юу. Тэгээд бид нар хямарч байгаа эдийн засаг.
 
Дээрээс нь коронавирусын хүндрэл байгаа, ирэх жилээс бид нар  2.9 тэрбум долларын өрөө төлнө. Дээрээс нь бид нар төлбөрийн балансын маш хүнд байдалтай байгаа, ханшаа алдаж байгаа. Тэгээд уул уурхайн бүтээгдэхүүний экспорт нь тодорхойгүй. Лээрээс нь Хятадыг хязгаарлах гэсэн геополитикийн бодлогууд асар хүчтэй явж байгаа шүү дээ. Гадаад орчин маань өөрөө тийм эмзэг байгаа. Өөдрөг төсөөлөл ерөөсөө байхгүй байхгүй юу, ирэх дөрвөн жил. Гэтэл маш их өөдрөг байдлаар хандаж, бүх санхүүжилт нь бэлэн юм шиг байдлаар хандаад байна.
 
Сүүлийн 20, 30 жилийн хугацаанд бид нартай хамгийн ойрхон байсан олон улсын байгууллагууд бүгдээрээ дийлэнх нь нүүрээ буруулаад явчихсан шүү. Яагаад вэ гэхээр тохирсон хөтөлбөрөө хэрэгжүүлдэггүй, шинэчлэлүүдээ хийдэггүй. Тэгээд хөрөнгө оруулагч нар нь байхгүй. Одоо ингээд манай бондыг авсан хөрөнгө оруулагч нар маш хүнд байдалтай байгаа шүү дээ. Төсвийн алдагдал нь өсчихөөр бүгдээрээ цаашаа харчихна шүү дээ. Одоо хаанаасаа мөнгөө босгох юм бэ гээд ингээд энэ төсөл, хөтөлбөрүүдийг санхүүжүүлэх эх үүсвэр нь өөрсдөө тодорхойгүй ийм нэг цаг хугацаа байгаа шүү. Энийгээ бас Засгийн газрын мэргэжлийн байгууллагууд нь, Монголбанк эд нар бас мэдээллээ өгөөд явж байхгүй бол их өндөр хүлээлттэй байж байгаа. Дахиад ингээд цаасаа л ярьсан хэвээрээ дөрвөн жилийг өнгөрөөх вий гэдэг нэг ийм зүйл байна.
 
Хоёрдугаарт, Оюун-Эрдэнэ сайд аа, түрүүн та 8 сарын 12-нд бичиг явуулсан гээд. Над дээр ирээгүй л дээ, тэгээд туслахаасаа шалгуулаад байхгүй байна гээд байна. Үзээд л байх шиг байна. Гэхдээ энэ Их Хурлын гишүүдэд тараагдсан материалууд нь бүгдээрээ ижилхэн байлгүй дээ. 2020 оны 8 сарын 14-нд ирсэн байна. Энэ материал дотор бол таны яриад байгаа тэр байгаа, байгаа, бид нарын бүх зүйлүүд, тоонууд баримттай, статистиктайгаа, үзүүлэлтүүдтэйгээ бүгд байгаа гэдэг юм чинь энд байхгүй байна. Магадгүй танд л байгаа байх. Хэрвээ танд байгаа бол та тэрийгээ бидэнд өгөх үүрэгтэй шүү дээ. Тэрэн дээр чинь бид нар үндэслээд дүгнэлтээ хийгээд, асуулгаа тавиад явах ёстой шүү дээ.
 
Гэтэл ийм харилцан адилгүй мэдээлэл дээр үндэслээд танд байгаа материал дээр чинь бол, надад ийм материал байна, хүрч ирж уулзаад яривал яриарай, тулгаад явъя гэж байна. Энэ бол зөв биш байх аа. Засгийн газрын ажилтнууд бас анхаарах хэрэгтэй байх. Хэрэг эрхлэх газрыг удирдаж байгаа нь анхаараарай. Тэгээд индексүүд дээрээ тоо баримтууд дээрээ тулгаж суугаад хоёулаа сайхан ярилцъя гэвэл чөлөөтэй шүү. Би явж очиход болно. Багийнхаа эдийн засагчидтай явж очиход бас болно. Тэгэхээр энэ бол нээлттэй байгаа. Энэ асуудлыг бас битгий хувь дээрээ хүлээж аваарай. Энэ бол Их Хурлын гишүүний хувьд тавих ёстой асуудал. Дээрээс нь шаардах ёстой ийм эрх нь байгаа гэж ойлгож байна.
 
Дахиад нэг зүйл хэлэхэд, төслийн санхүүжилтийн үр дүнг л би асуугаад байгаа юм л даа. Зөвхөн нэг жишээ аваад л ярья. Хэнтий аймагт баригдаж байгаа Чингис хааны цогцолборын хөрөнгө оруулалт нь үнэхээр үр өгөөжтэй юм уу? Үр өгөөжийг тооцоход чинь санхүүгийн үр өгөөж, эдийн засгийн үр өгөөж гээд, эдийн засгийн үр өгөөж нь бид нарынхаар бол 13-аас дээш байвал олон улсад энийг санхүүжүүлж болдог байхгүй юу. Тэр нь соёлынх байж болно, монгол хүндээ ээлтэй байж болно. Дээрээс нь ямар жуулчид авах юм бэ, энэ өөрөө урт хугацаанд тогтвортой явах уу, үгүй юу гээд ийм зүйлийг л уг нь хүсээд асуугаад байгаа юм л даа.
 
Гэтэл ингээд салбарынхаа юмыг л яриад байна. Тэгээд, “а” гээд асуухаар “б” гээд хариулаад байгаа болохоор энэ дээрээ анхаарч өгөөч ээ гэж бас салбарын зарим сайд нараасаа хүсэж байна. Одоо мэргэжлийн байдлаар асууя гэвэл асууж болно. Энгийн байдлаар ингээд асуухад хүртэл энгийн байдлаар бөөрөнхийлөөд байхаар энэ Их Хурал дээр бид нар нэг нь асуусан, нэг нь хариулсн, нэг нь бөөрөнхий хариулсан байдлаар явах юм бол үр дүнгүй хэлэлцүүлэг болох байхаа. Тэгээд мэтгэлцээн хийе гэвэл мэтгэлцээнээ хийе л дээ. Сайхан мэтгэлцэж байгаад үр дүн дээрээ бүгдээрээ сайхан тулаад мэргэжлийн байдлаараа ярьдаг, парламент нь өөрөө мэргэжлийн байя л даа. Ийм асуулт асуухаар бие бие рүүгээ бас дайрч болохгүй шүү. Энэ дээр би ёс зүйтэй байж чадна. Бид нар бас ёс зүйтэй ажиллаж чадна. Цаашдаа бас.
 
Т.Аюурсайхан: Оюун-Эрдэнэ гишүүн үг хэлье.

 
Л.Оюун-Эрдэнэ: Баярлалаа. Өглөө 9:30-д эхэлсэн чуулган одоо 21:30, нэлээдгүй олон цаг ярилцсан байна. Арга ч үгүй, энэ Монгол Улсын дөрвөн жилтэй холбоотой ийм чухал дөрвөн жилийн гараан дээр байгаа учраас. Би тэгээд баярлаж байна. Манай Их Хурлын гишүүд ийм орой болтол суугаад хоёр ч том хэлэлцүүлэг дээр бүгдээрээ маш бүтээлч оролцож байгаад энэ ажлын хэсгийг ахалж ажилласан хүний хувьд чин сэтгэлээсээ баярлалаа гэж хэлэхийг хүсэж байна.
 
Ер нь урьд нь бодлогын маягийн иймэрхүү мэтгэлцээнүүд тийм уйтгартай, төдийлөн хүмүүс төвлөрдөггүй, тэгээд л ийм байдлаар яваад байдаг байсан. Энэ удаа их өөр байна. Үндсэн чиглэлийн хэлэлцэж байгаа асуудал, Байнгын хорооны хуралдаан ч гэсэн өглөө 9-өөс эхлээд бүр 1:30 хүртэл, Эдийн засгийн байнгын хороо маш ажил хэрэгч, бүтээлч байдлаар ярилцсан. Мэдээж өнгөрсөн дөрвөн жил амаргүй сорилтууд хүлээж байгаа энэ мэдээллийг бид нарын хувьд авч байгаа, ярилцаж байгаа. Дэлхий нийтийн хамарсан цар тахалтай холбоотой амаргүй нөхцөл байдал байна. Том хэмжээний бондын өр төлбөрүүд байна. Гэхдээ бид нарын хувьд шалтаг хэлэхгүйгээр дэвшүүлэн тавьсан мөрийн хөтөлбөрөө үйл ажиллагааны хөтөлбөр болгоод урагшаа хараад явъя гэдэг л ийм итгэл үнэмшилтэй байгаа. Энэ дээр бүтээлч байдлаар мэтгэлцээд, бүтээлч байдлаар оролцоод ингээд явбал энэ илүү улс орондоо л хэрэгтэй болов уу гэж бодож байна.
 
Урьд урьдын парламентаар, би андуурч бодоод байж магадгүй. Муу бол сайн гэдэг байдлаар ийм хандлага гараад, тэгээд л нэг нүүрний доор хоёр амьдраад л. Ийм нөхцөл байдлаас болж маш их юмнууд гацдаг, их төвөгтэй байдаг байсан юм л даа. Тэгээд яахав, сая намайг нэрлэж хэлж байгаа учраас миний хүлээлт жаахан зөрсөн байж магадгүй. Тийм учраас танд бухимдсан байдалтай харагдсан ч юм уу, тийм байж бас магадгүй. Үүргийнхээ дагуу би ч гэсэн хүндэтгэлтэй, соёлтой хандаж байгаа. Та тэрийг харж байгаа байх. Би бүх л асуултад чадахынхаа хэрээр л хамгийн деталь хариулуулахыг хүсэж байгаа. Сайд нартаа ч гэсэн би энийг хэлж, хэдүүлээ маш ажил хэрэгч хандана шүү, ямар нэгэн байдлаар өөр дэд сайд ч юм уу, орлуулахгүй байхыг хичээнэ шүү, энэ Байнгын хороодын хуралдаан, бүх зүйл дээр маш тодорхой тоо баримтуудыг өгч ажиллана шүү, Их Хурлын гишүүдээс гарч байгаа саналуудыг бичиж аваад ажлын хэсэг дээр заавал оруулна шүү. Зөвхөн нам гэж явцуурахгүй шүү. Энэ бол одоо парламентаас гарсан Засгийн газрын үйл ажиллагааны хөтөлбөр байх ёстой учраас энэ бүх зүйл дээр нээлттэй явъя гэдэг л ийм байдалтай явж байгаа.
 
Мэдээж, энэ алдаатай, оноотой зүйл байгаа. Энийгээ засаж залруулаад дараа дараагийн хэлэлцүүлэг дээр оролцоод явъя л гэж бодож байна. Миний хувьд бол бичиг явуулсан, тэр яасныг би бас шүүлгэе. Тэр нь миний бодлоор илүү бүтээлч оролцоосой л гэж бодож байгаа юм. Яахав, би түрүүн тэгж хэлсэн нь тийм зөндөө л олон хүмүүс байдаг байсан юм. Би тэдний нэг биш байгаасай, би бас дотроо жишээлбэл ХҮН намын залуучуудыг маш их хүндэлж явдаг хүмүүсийн нэг. Та өөрөө энийг маш сайн мэднэ. Энэ ингээд бидний хүлээж байгаа энэ гоё парламент гэж бодохыг бид нар маш их хүсэж байгаа. Энэ дээр та хэд маань ийм байдлаар улс төржүүлсэн байдлын ч юм уу, ийм өнцгөө хэт урдаа гаргаад явчихвал бас төвөгтэй бөгөөд эмгэнэлтэй юм даа гэдэг л өнцгөөс би зүгээр ярьж байгаа юм. Таныг хүсвэл би цаашаа, та бас эмзэглээд байгаа бол юу ч ярихгүй ч байж болно. Их Хурлын гишүүний бүрэн эрхийг хүндэтгэнэ, тэрийг бид нар ойлгож байгаа. Тийм байна. Тэгээд бүх гишүүддээ баярлалаа.
 
Ялангуяа өнөөдөр ингээд тунаж үлдээд байж байгаа бүх гишүүддээ чин сэтгэлээсээ ажлын хэсгээ төлөөлж баярлалаа. Их Хурлын Жалын хэсэг дээр ахин уулзъя.
 
Т.Аюурсайхан: Өнөрболор гишүүн үг хэлье.

 

Д.Өнөрболор: Цар тахлаас үүдэлтэйгээр өнөөдөр хил дамнасан хөл хорио нь тариалалт, ургац хураалтад нөлөөлж, хүнсний хангамж хумигдаж, бүр цаашлаад хүнсний шок болох болзошгүй гэсэн ийм болгоомжлол дэлхий даяар тархаж байна. Олон улсын хүнсний бодлогын судалгааны хүрээлэнгийн мэдээлснээр 40 шахам улс, түүний дотор үйлдвэрлэл нь дотоодын хэрэглээнээсээ давсан орнууд хүртэл Ковид-19 цар тахлаас болж хүнсний экспортдоо хориг тавиад эхлээд байна. Тэгэхээр хүнсний ногоогоо 100 хувь дотоодоосоо хангахыг манай Засгийн газар ч бас илэрхийлж байгаа. Тэр агуулгаараа Сэлэнгэ аймаг бол эрчимжсэн мал аж ахуй, газар тариаланг эрхлэх стратегийн бүс нутаг болохынхоо хувьд улсын хэмжээнд онцгой үүрэг хүлээж, аймгийн хэмжээнд 430 гаруй иргэн, аж ахуйн нэгж, жилд дунджаар 180 мянга гаруй га талбайд үр тариалаад байгаа.
 
Тэгвэл энэхүү үр тарианы үйлдвэрлэлийн гол логистикийн нэгээхэн чухал хэсэг болсон Шаамар, Зүүнбүрэн, Цагааннуур, Түшиг цэлтэрийн боомтын 120 км хатуу хучилттай авто зам барих хөрөнгө оруулалтын төсөл арга хэмжээг бараг 20-25 жил шахам ярьж байж арай чамай гэж эхлүүлсэн. Ингээд эхлүүлээд байж байтал дэлхий дахиныг хамарсан Ковид-19 цар тахлын улмаас хил дамнасан хөл хорионд гадаадын ажилчид нь бас орж ирж чадахааргүй болж, дахиад л зогсонги байдалд ороод байна.
 
Би яагаад энэ авто замыг ярьж байгаа вэ гэхээр энэ авто зам нь дан ганц Сэлэнгэчүүдийн ашиг сонирхол төдий зүйл биш юм. Энэ улсын хэрэгцээт үр тарианы 40 гаруй хувийг дангаар хангадаг ийм газар тариалангийн бүс нутгийн хүнсний бүтээгдэхүүний тээвэрлэлт, нийт хүн амын Монгол Улсын хүн амын хүнсний аюулгүй байдлыг хангах ийм чухал асуудал байгаа тул Засгийн газрын Хэрэг эрхлэх газрын дарга Оюун-Эрдэнэ сайд маань, мөн Зам, тээврийн сайд, Үндэсний хөгжлийн газрын дарга нар энэ дээр онцгой анхаарч, энэ замыг барьж эхлүүлэх тал дээр анхаарлаа хандуулж өгөөч ээ гэж хүсэх гэсэн юм.
 
Нөгөөтэйгүүр бид уул уурхай, авто зам, төмөр зам, байгалийн хийн хоолой, цахилгаан станц барих гээд томоохон бүтээн байгуулалтын төсөл хөтөлбөрүүдийг эхлүүлэх ажлыг мөрийн хөтөлбөр дээрээ тусгасан. Энэ бол бас Засгийн газрын үйл ажиллагааны хөтөлбөр болж цаашаа үргэлжилж, бид нар амласан зүйлүүдээ хэрэгжүүлэх тал дээр зогсох байх гэж бодож байна. Гэтэл одоо манай өнөөдрийн эдийн засгийн нөхцөл байдал, цар тахлын үеийн улсын төсвийн хүндэрсэн байдал зэргээс харахад ер нь томоохон хөрөнгө оруулалтын төсөл арга хэмжээг энэ жилдээ төдийгүй ирэх жилүүддээ ч гэсэн бас энэ төсвийн хөрөнгөөр хэрэгжүүлэх боломжгүй юм байна гэж харагдаж байна. Тэгэхээр улсын эдийн засгийг тэргүүлэх чиглэлийг тодорхойлсон энэ том мега төслүүдээ одоо эхлүүлж, хэрэгжүүлж чадахгүй бол өнөөдөр Монголын хөгжлийн тухай ойрын жилүүдэд бас яриад ч хэрэггүй ийм нөхцөл байдалтай байна гэж ойлгогдож байгаа.
 
Энэ төсөл, хөтөлбөрүүдийн техник, эдийн засгийн үндэслэл болон хэрэгжүүлэхэд шаардлагатай хөрөнгийн асуудлыг хэдий хугацаанд хэрхэн яаж шийдвэрлэхээр төлөвлөж байгаа нь Засгийн газрын мөрийн хөтөлбөрт тодорхой тусгасан зүйл алга. Ер нь бид гадаад, дотоодын хөрөнгө оруулагчдыг татах таатай нөхцөлүүдийг хууль, эрх зүйн орчиндоо бүрдүүлэх, энэ төслүүдийг хэрхэн яаж хэрэгжүүлэх асуудлыг дорвитой шийдвэрлэх арга замыг тодорхойлох ийм бодлого, зохицуулалтын тодорхой шийдлүүдийг гаргах нь зүйтэй байна. Төр өөр дээрээ зөвхөн зээл авч санхүүжүүлэх гэхээсээ илүү энэ хөрөнгө оруулалтын бусад хэлбэрүүдийг эрүүл агуулгаар нь явуулах, дараагийн Монгол Улсын 30 жилийн түүхэн шинэ цагийн эхлэлийн суурийг тавьж байгаа яг энэ цаг үед энэ цар тахлын үеийн боломжийг боломж болгон ашиглах, оновчтой шийдлүүдийг. Өнөөдөр 10 тэрбумын эдийн засагтай Монгол Улс байх уу, эсхүл 100 тэрбумын эдийн засагтай Монгол Улс байх уу гэдэг дээр Засгийн газар маань нэлээн оновчтой бодлогын шийдэл гаргаж ажиллаасай гэж хүсэж байна.
 
Т.Аюурсайхан: Мөнхбат гишүүн үг хэлье.

 
Ж.Мөнхбат: Ингээд Засгийн газрын үйл ажиллагааны хөтөлбөрийг үндсэндээ Байнгын хороод дээр яриад батлах байх аа. Юуны өмнө ийм орой болсон ч гэсэн бүтэн өдөржингөө ажил хэрэгчээр хандаж сууж байгаа Их Хурлын гишүүддээ, парламентдаа талархал илэрхийлье гэж бодож байна. Ард түмэн ийм ажил хэрэгч Их Хурал байгаасай, ажил хэрэгч Засгийн газар байгаасай гэж хүссэн, итгэсэн, найдсан. Тийм учраас Монголын ардчиллын 30 жилийн түүхэнд хоёр удаагаа дараалж 60-аас дээш суудал олгож нэг улс төрийн хүчинд итгэл найдвараа өгсөн. Энэ сонголтын үндсэн дээр өнөөдрийн Засгийн газрын сайдууд маань сайд болоод ажил хийгээд сууж байгаа. Тийм учраас Засгийн газрын сайдууд маань бас хариуцлагатай, сайн ажиллах ёстой. Мөрийн хөтөлбөрөө хэрэгжүүлэхийн төлөө салбар, салбартаа манлайлагч нь байж, энэ хэдэн Их Хурлын гишүүдийг амсхийх завгүй, байнга ажил, асуудлаар дарж булж ингэж ажилладаг ажил хэрэгч сайд нар байгаасай гэж ингэж хүсэж байгаа юм. Тэгвэл бид нар сайхан дэмжинэ ээ.
 
Хоёрдугаарт, Засгийн газрын үйл ажиллагааны хөтөлбөр дээр зовлонтой асуудал байдаг юм. 2016-2020 оны Засгийн газрын үйл ажиллагааны ажлын хэсгийг би Хэрэг эрхлэхийн сайд байхдаа бас ахалж ажиллаж байсан. Оруулах ч юм байна, оруулахгүй ч юм байна, бас зовлонтой юм бий. Гэхдээ Засгийн газар боловсруулаад өргөн барьсан төслийг яаж батлах эрх нь Улсын Их Хуралд бас бий. Тийм учраас Улсын Их Хурлын гишүүдийн ярьж байгаа, хэлж байгаа санал, санаачилгуудыг та бүхэн маань, сайдууд маань, Засгийн газар маань бас аль болохоор шингээж, багтааж ингэж явах нь зөв байх аа гэж ингэж бодож байгаа.
 
Гуравдугаар хамгийн гол зүйл бол бид нар олон сайхан зүйлийг жагсааж бичиж болно. Би түрүүн хэлсэн. Гол нь энийгээ яаж хийж хэрэгжүүлэх юм бэ, хөрөнгө санхүү нь байгаа юм уу гэдэг ийм л асуудал. Тэгэхээр цар тахал гэчихсэн, эдийн засаг агшиж байгаа гэсэн энэ үед бид нар төсвийн тандалт хийж байгаа энэ үед энэ бүх ажлыг төсвөөр хийх боломжгүй. Тийм учраас Их Хурал ч гэсэн санаачилга гаргаад Засгийн газар ч гэсэн санаачилга гаргаад одоо дорвитой, зоригтой алхам хийх цаг нь болсон байх аа. Болохгүй бол ард түмнээсээ ард нийтийн санал асуулга явуулъя л даа. Энэ байгалийн баялгийг урьдчилж аваад өнөөдөр Монгол Улсад тулгамдаж байгаа энэ малчдынхаа мал махны арьс ширний үнийг нэмэгдүүлэх энэ ажил, алхам, үйлдвэр заводыг нь бариад өгье, орон сууцжуулъя. Улаанбаатарын иргэдийн, аймгийн төвийн иргэдийнхээ хүсэж хүлээж байгаа энэ асуудлыг нь шийдээд өгье.
 
Хавдрын төв, өвчлөлтийн төв, Солонгос руу урсаж байгаа 200, 300 тэрбум төгрөгийн урсгалыг өнөөдөр бид нар дотооддоо барих асуудлыг шийдье, эрүүл мэндийнхээ хувьд. Улаанбаатар руу чиглэж байгаа энэ нүүдлийг зогсоохын туд бид нар сумандаа сайхан амьдрах, сумандаа цэвэр, бохир усны хангамжтай, гэртээ, хашаандаа хаусанд амьдарч байгаа юм шиг сайхан амьдрах боломжоор нь хангах боломж бололцоо байж байгаа. Монголынхоо ирээдүй болсон хүүхэд, залуучууд дэлхийн жишиг стандартад нийцсэн энэ боловсролыг олох боломж бий. Багш нарынхаа багшлах ур чадвар, арга зүйг сайжруулъя, орчин нөхцөлийг нь сайжруулъя. Дэлхийн жишиг стандартад нь нийцүүлье.
 
Соёлын яамтай боллоо, соён гэгээрүүлэх энэ ажил алхмуудыг хийе. Дагуул жишиг хотуудыг байгуулахад хэрэгтэй эрчим хүчний дэд бүтцийн бүх асуудлуудыг шийдэх, үндсэндээ үсрээд 7-10 тэрбум долларын л хөрөнгө оруулалтын асуудал байгаа. 2022 оноос эхлээд Эрдэнэс-Тавантолгой төмөр замын хоёр салаа тавигдаад дууссаны дараа жилдээ 2 тэрбум америк долларын нүүрс экспортолно гээд төсөөлөлдөө биччихсэн байгаа юм байна лээ. Яг түүгээр нь тооцож үзэх юм бол 6, 7 жилийн л, 5, 6-хан жилийн л мөнгө шүү дээ. Зөвхөн Эрдэнэс-Тавантолгойн шүү. Ийм зоригтой, дорвитой алхмуудыг хийж, асуудал шийдсэн, ажил хэрэгч парламент, ажил хэрэгч Засгийн газар байцгаая. Ингээсэй, энэ асуудлуудыг шийдээд өгөөсэй гэж Монголын ард түмэн хоёр удаа дараалан үнэмлэхүй ялалт байгуулан итгэл, саналаа өгсөн. Тийм учраас энийг хөсөлдүүлж болохгүй. Тийм учраас хот, хөдөө гэж ялгахгүй, танай манай аймаг, дүүрэг гэж ялгахгүй, зааглахгүйгээр энэ тулгамдаж байгаа асуудлыг нийтэд нь, жишигт нь шийдэх энэ гарц гаргалгааны төлөө бүгдээрээ хүчээ нэгтгүүлээд, тархиа нийлүүлээд ингээд ажиллая. Ийм боломж байгаа шүү гэдгийг хэлье. Тэгээд сайн ажиллаад, санаачилгатай, идэвхтэй байгаад ингээд явах юм бол бид нарын гарц боломж олон байгаа. Энийг л хамгийн сүүлд нь хэлье гэж ингэж бодож байна. Тийм учраас хариуцлагатай, ажил хэрэгч.
 
Т.Аюурсайхан: Гишүүд үг хэлж дууслаа. Засгийн газрын 2020-2024 оны үйл ажиллагааны хөтөлбөр батлах тухай Улсын Их Хурлын тогтоолын төслийг анхны хэлэлцүүлэгт бэлтгүүлэхээр Төрийн байгуулалтын болон бусад Байнгын хороодод шилжүүлж байна. Засгийн газрын Хэрэг эрхлэх газрын дарга Оюун-Эрдэнэ сайд тэргүүтэй ажлын хэсэгт баярлалаа.

 

Өнөөдөр үндсэндээ нэлээн ажил хэрэгчээр хуралдаж байна. Улсын Их Хурлын нэгдсэн чуулган өнөөдөр тасралтгүйгээр, ямар ч завсарлагагүйгээр 13 цаг хуралдаж байна. Ингээд цаг 21 цаг 42 минут болсон байна. Өнөөдрийн нэгдсэн хуралдаанаар хэлэлцэх асуудал дууссан тул хуралдаан өндөрлөснийг мэдэгдье. Гишүүддээ баярлалаа.

 

 

 

 

Дууны бичлэгээс буулгасан:
ПРОТОКОЛЫН АЛБАНЫ

ШИНЖЭЭЧ                                                                          Б.БАТГЭРЭЛ

